
ས ྔོན་འགྲོའི་ཞུ་མཆིད་

༄༅། །དུས་གསུམ་གྱི་རྒྱལ་བ་མ་ལུས་པའི་མཁྱེན་བརྩེ་ནུས་གསུམ་གཅིག་ཏུ་འདུས་པའི་རང་གཟུགས་ཀརྨ་པ་ཞེས་སྲིད་པ་

གསུམ་ན་མཚན་སྙན་གྱི་གདུགས་དཀར་ལྷམ་མེར་གསལ་ཞིང༌། བཀའ་གཏེར་རྒྱུད་ལུང་དུ་མ་ནས་ལུང་གིས་གསལ་བར་བསྟན་

ཅིང༌། དེ་ཡང་ཁྲོ་བོ་གནམ་ལྕགས་འབར་བའི་རྒྱུད་ལས། ཡོངས་སུ་དག་པའི་དཀྱིལ་འཁོར་དུ། །ཕྱོགས་བཅུའི་སངས་རྒྱས་གཅིག་

བསྡུས་པ། །ཚེ་འདིར་གྲུབ་པ་སྟོན་པའི་ཕྱིར། །ཀར༵ྨ༵་པ༵་ཞེས་ཡོངས་གྲགས་འབྱུང༌། །ཞེས་དང་། ཨོ་རྒྱན་ཆེན་པོའི་རྡོ་རྗེའི་གསུང་

གིས། ཨི་ཤྭའི་མིང་ཅན་ཅོ༵ད་པ༵ན་ན༵ག་པོ༵་འཛིན། །མཐའ་དམག་བཟློག་ཅིང་རྒྱལ་བའི་བསྟན་པ་སྤེལ། །ཞེས་དང་། འཇམ་དཔལ་

སྒྱུ་འཕྲུལ་དྲྭ་བའི་རྒྱུད་ལས། ཅོད་པན་བཟང་པོ་མཐོན་ཀའི་རྩེར། །སྐྲ་མཆོག་མཐོན་ཀ་ཆེན་པོ་འཆང༌། །ནོར་བུ་ཆེན་པོ་འོད་ཆགས་

དཔལ། །སངས་རྒྱས་སྤྲུལ་པའི་རྒྱན་དང་ལྡན། །ཞེས་དང་། རྒྱལ་བས་མདོ་ཏིང་འཛིན་རྒྱལ་པོར། ང་འདས་ལོ་ནི་ཉིས་སྟོང་ན། །གདོང་

དམར་ཡུལ་དུ་བསྟན་པ་འབྱུང༌། །སྤྱན་རས་གཟིགས་ཀྱི་གདུལ་བྱར་འགྱུར། །དེ་ཡི་བསྟན་པའི་སྙིགས་མ་ལ། །བྱང་ཆུབ་སེམས་

དཔའ་སེངྒེའི་སྒྲ། །ཀར༵ྨ༵་ཀ་༵ཞེས་བྱ་བ་འབྱུང༌། །ཏིང་འཛིན་དབང་ཐོབ་འགྲོ་བ་འདུལ། །མཐོང་ཐོས་དྲན་རེག་བདེ་ལ་བཀོད། །ཅེས་དང་། 

ཨོ་རྒྱན་རིན་པོ་ཆེའི་རྡོ་རྗེའི་ལུང་གིས། དབང་ཆེན་གསུང་སྤྲུལ་རྡོ་རྗེའི་མིང་༔ བྱང་སེམས་བཙུན་པ་ཀར༵་ནས་འབྱུང་༔ དང་། མདོ་

ལང་གཤེགས་ལས། རབ་བྱུང་ཆས་ལ་ཞྭ་༵ནག༵་ཅན། །སྟོང་གི་བསྟན་པ་མ་རྫོགས་པར། །འགྲོ་བའི་དོན་ལ་རྒྱུན་ཆད་མེད། །ཅེས་དང་། 

དྭངས་སྙིགས་འབྱེད་པའི་མདོ་བསྡུས་ལས། འཇིག་རྟེན་བྱེ་བ་ཕྲག་བརྒྱ་ན། །ཀར༵ྨ༵་པ༵་ཞེས་བྱ་བ་ཡི། །སྤྲུལ་པ་བྱེ་བ་ཕྲག་བརྒྱ་འབྱུང༌། ། 

ཞྭ་༵ནག༵་གྱོན་ནས་འགྲོ་བ་འདུལ། །ཞེས་སོགས་བསླུ་མེད་ཀྱི་ལུང་བསྟན་ལས་སྐྱེས་རབས་ཀྱི་ཕྲེང་བ་རེ་རེ་ནས་ལན་གཅིག་མིན་པར་

ཡང་ནས་ཡང་དུ་ལུང་གིས་བསྔགས་པའི་དུས་གསུམ་རྒྱལ་ཀུན་ཕྲིན་ལས་ཀྱི་སྤྱི་གཟུགས་ཞྭ་ནག་མཐོན་མཐིང་གི་ཅོད་པན་འཆང་བ་

གངས་རིའི་སྐྱེ་སྤྲུལ་ཐོག་མའི་རྣམ་འཕྲུལ་༸རྒྱལ་དབང་བཅུ་བདུན་པ་དཔལ་ཁྱབ་བདག་རང་བྱུང་ཨོ་རྒྱན་རྒྱལ་བའི་མྱུ་གུ་འགྲོ་འདུལ་

ཕྲིན་ལས་རྡོ་རྗེ་རྩལ་ཕྱོགས་ལས་རྣམ་པར་རྒྱལ་བའི་སྡེ༸དཔལ་བཟང་པོ་མཆོག་གི་མཛད་འཕྲིན་རྣམས་འདི་ག་མཚུར་སྒར་བླ་བྲང་

དཔལ་༸རྒྱལ་དབང་ཀརྨ་པའི་སྤྱི་ལས་ཁང་གི་འཛིན་སྐྱོང་ཁོངས་གཏོགས་ལས་བོད་ཡིག་རྩོམ་སྒྲིག་སྡེ་ཚན་ནས་(ལས་བྱང་)ཞེས་

པའི་དུས་དེབ་ལོ་བསྟར་ཆགས་སུ་དད་ལྡན་དོན་གཉེར་ཅན་རྣམས་ལ་གསལ་སྟོན་བྱ་རྒྱུའི་དགོས་དམིགས་གཙོ་བོར་བཟུང་ནས་

སྤེལ་མུས་ལགས་ཤིང་། དུས་དེབ་འདིའི་ནང་དུ་༸རྒྱལ་དབང་ཀརྨ་པ་མཆོག་གི་ལོ་རེའི་མཛད་འཕྲིན་རྣམས་རིམ་འགོད་དང་། བཀའ་

སློབ། གསུང་རྩོམ།  གསུང་འཕྲིན། སྒྱུར་རྩོམ། བཀའ་བརྒྱུད་སྨོན་ལམ། བཀའ་བརྒྱུད་དགུན་ཆོས། འཕགས་མ་བདེ་བྱེད་མའི་དགུན་

ཆོས། རང་བྱུང་ཁོར་ཡུག་སྲུང་སྐྱོབ་ཀྱི་ལམ་སྟོན་བཀའ་སློབ་ཇི་བཞུགས་ཕབ་བཤུས་འགོད་སྤེལ་དང་། གཞན་ཡང་རང་རེ་ཀཾ་ཚང་

ནང་དུ་བསླབ་པ་བགྲེས་ཤིང་བསྟན་འགྲོའི་མཛད་རྗེས་ཆེ་བའི་སྐྱེས་ཆེན་དམ་པ་རྣམས་ཀྱི་རྣམ་ཐར་སྙིང་བསྡུས་རེའང་དུས་དེབ་འདོན་

ཐེངས་སོ་སོའི་མཐར་རིམ་གྱིས་འགོད་སྤེལ་ཞུ་རྒྱུ་ལགས་ན། འདི་གའི་བླ་བྲང་གི་བཀའ་འཁྲོལ་མེད་པར་རྩོམ་ཡིག་ཡོངས་རྫོགས་

སམ། བཀའ་སློབ་ཆ་ཤས་ཙམ་ཡང་གང་བྱུང་ཕབ་སྒྱུར་སྤར་སྐྲུན་ཞུ་ཐལ་མི་ཆོག་པ་ཞུ།  མཁྱེན་ལྡན་གཟུར་གནས་ནས་ལས་བྱང་

བོད་ཡིག་དུས་དེབ་ནང་དུ་གནས་ཚུལ་འགོད་སྤེལ་ཐད་ལེགས་སྤེལ་གྱི་དགོངས་འཆར་ཅི་མཆིས་ཀྱི་གསུང་འཕྲིན་དུས་དེབ་འདིའི་

མཇུག་གི་ཁ་བྱང་ངམ་གློག་འཕྲིན་ཁ་བྱང་ཐོག་ཏུ་འཛེམས་ཟོན་མེད་པར་ལྷུག་སྩོལ་ཞུ། 					   

									         ལས་བྱང་རྩོམ་སྒྲིག་པས།



དཀར་ཆག

མཛད་འཕྲིན་དུས་ཀྱི་སྦྲང་ཆར།

ནང་ཆོས་ཐར་པའི་འཇུག་ངོགས།     

6-171

172-217



བཀའ་སློབ་གསེར་གྱི་ཐུར་མ།     

གསུང་འཕྲིན་ཡིད་ཀྱི་གསོས་སྨན། 

234-239

218-233



ཕྱི་ལོ་ 2016 ཟླ་ 1 ཚེས་ 1 ཉིན། དུས་གསུམ་༸རྒྱལ་བའི་

ཕྲིན་ལས་པ་ཆེན་པོ་དཔལ་༸རྒྱལ་དབང་༸ཀརྨ་པ་མཆོག་

རྡོར་གདན་བཞུགས་མཚེར་གཏེར་སྒར་རིག་འཛིན་མཁའ་

སྤྱོད་དར་རྒྱས་གླིང་དགོན་པ་ནས་ཆིབས་འཕྲུལ་བརྒྱུད་

མཆོད་རྟེན་རིན་པོ་ཆེར་གནས་གཟིགས་སུ་བྱོན། མཆོད་

རྟེན་ལས་ཁུངས་མདུན་ཐད་ཆིབས་འཕྲུལ་ལས་བཤོལ་

འཕྲལ་མཆོད་རྟེན་འགོ་བྱེད་བནྡེ་དང་། མཆོད་རྟེན་དྲུང་ཆེ་

སྣང་མཛད་རྡོ་རྗེ་སོགས་འབྲེལ་ཡོད་ནས་བྱོན་བསུའི་མཇལ་

དར་ཕུལ་བ་ཕྱིར་སྩལ། ཤར་ནུབ་ཀྱི་དད་ལྡན་པ་སྟོང་ཚོ་

ནས་མདུན་བདར་ཏེ་ཞབས་ཐང་བརྒྱུད་མཆོད་རྟེན་ཤར་སྒོའི་

མཚམས་ཀྱི་མཆོད་རྟེན་ལས་ཁུངས་ཀྱི་སྣེ་ལེན་ཁང་དུ་གདན་

དྲངས་པ་བཞིན་ཡུད་ཙམ་སྐུ་བཞུགས་དང་། དེ་རྟིང་མཆོད་

རྟེན་འགོ་བྱེད་དང་དད་འདུས་སྟོང་ཚོའི་དབུས་ནས་ལྷ་ཁང་

ལ་གནས་གཟིགས་ཀྱིས་བདག་ཅག་གི་སྟོན་པའི་སྐུ་བརྙན་

རིན་པོ་ཆེ་ལ་ན་བཟའ་དང་གསོལ་ལྷུང་སོགས་འགེངས་པར་

མཛད། དམིགས་བསལ་མགོན་པོ་མི་འཁྲུགས་པའི་བསྙེན་

མཚམས་པ་དང་མཆོད་རྟེན་གྱི་བནྡེ་རྣམས་དང་ལྷན་དུ་འཛམ་

གླིང་བདེ་བའི་ཐུགས་སྨོན་རྒྱ་ཆེ་མཛད། 

སྐོར་ལམ་ནང་མ་དང་ཕྱི་མ་སོ་སོར་ཞབས་གོམ་མཛད། 

ཕྱིར་བྱོན་ལམ་རང་རིགས་དང་ཧི་མཱ་ལ་ཡའི་རི་རྒྱུད་གཙོས་

འབར་མ་དང་། ཐའི་ལན་ཌི། སིངྒ་ལ། རྒྱ་རིགས་སོགས་པའི་

དད་ལྡན་པ་རྣམས་ལ་ཞལ་མཇལ་གསུང་ཐོས་ཀྱི་དབུགས་

དབྱུང་བཅས་བཞུགས་མཚེར་གཏེར་སྒར་དགོན་དུ་ཞབས་

པད་བཀོད། 

དེ་རྗེས་བཀའ་བརྒྱུད་སྨོན་ལམ་ཚོགས་པའི་སྤྱི་ཁྱབ་

འགན་འཛིན་བླ་མ་ཀརྨ་ཆོས་གྲགས་ནས་ཇི་ལྟར་གསོལ་བ་

བཏབ་པ་བཞིན་སྒར་ཆེན་སྨོན་ལམ་ཆེན་མོའི་ལས་ཁུངས་

ཀྱི་ཡང་ཐོག་ཏུ་བྱོན། ༸རྒྱལ་དབང་མཆོག་དབུ་བཞུགས་

ཐོག་མཁན་པོ་བླ་སྤྲུལ་འདུས་པ་རྣམས་དང་། ཤར་ནུབ་ཀྱི་

དད་ལྡན་པ་སྟོང་ཚོ་ལ་ཕྱི་ལོ་ཉིས་བཅུ་དྲུག་གི་སྟོང་ལོ་གསར་

པའི་གུང་ཚིགས་རྒྱས་པ་བསྟར་འབུལ་ཞུས་པ་མཆོད་བཞེས་

མཛད་དོ། །

མཆོད་རྟེན་རིན་པོ་ཆེར་
གནས་གཟིགས་སུ་བྱོན།

8 མཛད་འཕྲིན་དུས་ཀྱི་སྦྲང་ཆར། 

སྔ་འགྱུར་རྙིང་མའི་དབུ་འཛིན་དྲུག་པ་ཞི་བར་གཤེགས་པ་་༸སྐྱབས་རྗེ་སྟག་ལུང་རྩེ་སྤྲུལ་
རིན་པོ་ཆེའི་དགོངས་རྫོགས་ཀྱི་ཚོགས་མགོན་དུ་བྱོན།

སྔ་འགྱུར་བསྟན་པའི་ཁྲི་འཛིན་དང་རྡོ་རྗེ་བྲག་དང་བྱང་གཏེར་

བསྟན་པའི་སྲོག་ཤིང་གཅིག་པུར་གྱུར་པ་མཚུངས་མེད་

༸སྐྱབས་རྗེ་སྟག་ལུང་རྩེ་སྤྲུལ་རིན་པོ་ཆེ་བཤད་སྒྲུབ་ཉིན་

བྱེད་ཕྲིན་ལས་དཔལ་བཟང་པོ་མཆོག་འཕགས་ཡུལ་གནས་

མཆོག་རྡོ་རྗེ་གདན་དུ་གདུལ་བྱ་རྟག་འཛིན་ཅན་རྣམས་ཆོས་

ལ་བསྐུལ་ཕྱིར་གཟུགས་སྐུ་ཆོས་དབྱིངས་སུ་མནལ་བའི་

ཚུལ་བསྟན་པར་རྡོ་རྗེ་བྲག་གི་རྒྱུན་ལས་ཚོགས་པ་དང་ཕྱག་

མཛོད་འདུས་མང་ནས། “སྔ་འགྱུར་རྙིང་མའི་དབུ་འཛིན་དྲུག་

པ་༸སྐྱབས་རྗེ་ཞི་བར་གཤེགས་པ་སྟག་ལུང་རྩེ་སྤྲུལ་རིན་

པོ་ཆེའི་དགོངས་རྫོགས་ཆེད། མགོན་པོ་གང་གི་ས་ལམ་གྱི་

བར་དུ་གཅོད་པའི་དམ་ཚིག་ཆག་ཉམས་ཀྱི་སྒྲིབ་པ་མ་ལུས་

པ་དབྱིངས་སུ་ཞི་བ་དང་མཆོག་སྤྲུལ་ཡང་སྲིད་རིན་པོ་ཆེ་

མཆོག་མྱུར་དུ་འབྱོན་པའི་གསོལ་འདེབས་ཞུ་”ཞེས་གདན་

ཞུའི་ཡི་གེར་འཁོད་པ་ལྟར། དཔལ་༸རྒྱལ་དབང་༸ཀརྨ་པ་

ཨོ་རྒྱན་འགྲོ་འདུལ་ཕྲིན་ལས་རྡོ་རྗེ་མཆོག་ལ་ཇི་ལྟར་གསོལ་

བ་བཏབ་པ་བཞིན། ཕྱི་ལོ་ ༢༠༡༦ ཟླ་ ༡ ཚེས་ ༦ ཉིན་གྱི་

ཞོགས་པ་དཔལ་༸རྒྱལ་དབང་༸ཀརྨ་པ་མཆོག་བཞུགས་

མཚེར་གཏེར་སྒར་དགོན་པ་ནས་སྐུ་འཁོར་ཉུང་བསྡུས་དང་

བཅས་ཆིབས་འཕྲུལ་བརྒྱུད་རྡོར་གདན་རྙིང་དགོན་ཕུར་པ་

ལྷ་ཁང་དུ་བྱོན། ཆིབས་འཕྲུལ་ལས་བཤོལ་འཕྲལ་ལ་ཆུང་

རིན་པོ་ཆེ་དང་། རྡོ་རྗེ་བྲག་གི་མཁན་པོ། བླ་སྤྲུལ། མཛོད་པ་

ལས་སྣེ་ནས་བྱོན་བསུ་དང་བཅས་སྐུ་ཞི་བར་གཤེགས་པ་

༸སྐྱབས་རྗེ་སྟག་ལུང་རྩེ་སྤྲུལ་རིན་པོ་ཆེའི་སྐུ་གདུང་ལྷ་ཁང་དུ་

སྤོས་སྣས་གདན་དྲངས། ༸རྒྱལ་དབང་༸ཀརྨ་པ་མཆོག་ནས་

གདུང་མཆོད་ཞལ་དབྱེ་དང་བཟང་སྤྱོད་སྨོན་ལམ་གྱི་སྒོ་ནས་

ཐུགས་སྨོན་རྒྱ་ཆེ་མཛད།

དེ་རྟིང་ཕྱིར་བྱོན་ལམ་ཕུར་པའི་དཀྱིལ་འཁོར་གསར་

བཞེངས་ལེགས་གྲུབ་ལ་རབ་གནས་ཁྲུས་གསོལ་བཅས་

གཏེར་སྒར་དུ་ཞབས་པད་བཀོད་དོ། །

10 མཛད་འཕྲིན་དུས་ཀྱི་སྦྲང་ཆར། 



རྒྱལ་ཡོངས་སྔ་འགྱུར་རྙིང་མའི་སྨོན་ལམ་ཆེན་མོ་ཐེངས་ཉེར་བདུན་པ་ 
མཇལ་གཟིགས་བསྐྱངས།

ཕྱི་ལོ་ ༢༠༡༦ ཟླ་ ༡ ཚེས་ ༡༣ ཉིན། དུས་གསུམ་རྒྱལ་བའི་

ཕྲིན་ལས་པ་ཆེན་པོ་དཔལ་༸རྒྱལ་དབང་༸ཀརྨ་པ་མཆོག་

རྡོར་གདན་བཞུགས་གནས་གཏེར་སྒར་རིག་འཛིན་མཁའ་

སྤྱོད་དར་རྒྱས་གླིང་དགོན་པ་ནས་སྐུ་འཁོར་ཧྲག་བསྡུས་དང་

བཅས་མཆོད་རྟེན་རིན་པོ་ཆེ་དང་རྒྱལ་ཡོངས་

རྙིང་མའི་སྨོན་ལམ་ཆེན་མོ་ཐེངས་ཉེར་བདུན་པའི་

ཚོགས་མཆོད་མཇལ་གཟིགས་སུ་ཆིབས་སྒྱུར་

བསྐྱངས།

བྱོན་ལམ་མཆོད་རྟེན་བྱང་སྒོའི་འགྲམ་ནས་

གཞུང་ལམ་བར་དུ་འཛམ་གླིང་ཤར་ནུབ་ཀྱི་དད་

ལྡན་པ་སྟོང་ཚོ་དུ་མ་ནས་མཆོད་རྫས་སྣ་ཚོགས་

པ་ཐོགས་ཏེ་ཕེབས་སྒུག་ཞུ་བཞིན་པའི་དབུས་སུ་

མཆོད་རྟེན་ལས་ཁུངས་མདུན་ནས་ཆིབས་འཕྲུལ་

ལས་བཤོལ་མ་ཐག་མཆོད་རྟེན་རིན་པོ་ཆེའི་འགོ་

བྱེད་བནྡེ་དང་དྲུང་ཆེ་སྣང་མཛད་རྡོ་རྗེ་འབྲེལ་ཡོད་

ལས་བྱ་ཡོངས་ནས་ཕེབས་བསུ་དང་བཅས་མཆོད་

རྟེན་རིན་པོ་ཆེའི་ཤར་སྒོའི་ལས་ཁུངས་ཀྱི་སྣེ་ལེན་

ཁང་དུ་གདན་དྲངས་ཏེ་ཡུད་ཙམ་སྐུ་བཞུགས་ཀྱིས་

བནྡེ་དག་དང་བཀའ་བགྲོས་མཛད།

དེ་རྟིང་སྔ་འགྱུར་རྙིང་མའི་མཁན་སྤྲུལ་གྱང་

ཁང་རིན་པོ་ཆེ་གཙོས་པའི་མཁན་བླ་རྣམས་ནས་

སྤོས་སྣས་སྔུན་བསུས་ཏེ། མགོན་པོ་མཆོག་

མཆོད་རྟེན་རིན་པོ་ཆེའི་བདག་ཅག་གི་སྟོན་པའི་སྐུ་

བརྙན་མཐོང་གྲོལ་རིན་པོ་ཆེའི་དྲུང་དུ་བྱོན་ཏེ་སྐུ་ཕྱག་དང་ན་

བཟའ་སྒྲོན་འབུལ། སྣང་གསལ། ཞལ་འདེབས། གསོལ་ལྷུང་

སོགས་འགེངས་པར་མཛད་རྟིང་དེར་འདུས་ལྷན་དུ་ཐུགས་

སྨོན་རྒྱ་ཆེ་མཛད།

11མཛད་འཕྲིན་དུས་ཀྱི་སྦྲང་ཆར། 



སླར་རྣམ་གྲོལ་གླིང་གི་དབུ་འཛིན་མཁན་སྤྲུལ་གྱང་

ཁང་རིན་པོ་ཆེ་དང་བཅས་ནས་སྤོས་སྣས་གདན་འདྲེན་གྱིས་

རྒྱལ་ཡོངས་སྔ་འགྱུར་རྙིང་མའི་སྨོན་ལམ་ཆེན་མོ་ཐེངས་

ཉེར་བདུན་པའི་རྒྱན་གཏོར་མཆོད་བཤམས་ལ་མཎྜལ་རྟེན་

མཚོན་ཐུགས་སྨོན་འཚམས་སྦྱོར་དང་། དེ་བཞིན་མཆོད་རྟེན་

རིན་པོ་ཆེའི་ཕྱོགས་བཞིར་རྙིང་མའི་སྨོན་ལམ་གསུང་བཞིན་

པའི་དབུ་བཞུགས་༸སྐྱབས་རྗེ་བླ་སྤྲུལ་རྣམ་པ་དང་ཞི་བར་

གཤེགས་པའི་སྔ་འགྱུར་རྙིང་མའི་ཁྲི་འཛིན་དྲུག་པ་༸སྐྱབས་

རྗེ་སྟག་ལུང་རྩེ་སྤྲུལ་རིན་པོ་ཆེ་དང་༸སྐྱབས་རྗེ་བྱ་བྲལ་རིན་

པོ་ཆེ་རྣམ་གཉིས་ཀྱི་སྐུ་པར་ལ་མཇལ་དར་དང་མར་མེ་ཞལ་

ཕྱེ། ༸སྐྱབས་རྗེ་གྲུབ་དབང་པད་ནོར་རིན་པོ་ཆེའི་སྐུ་ཕྲེང་གོང་

འོག་གི་སྐུ་པར་ལའང་མཇལ་དར་དང་སྣང་གསལ་ཞལ་ཕྱེ་

མཛད་དེ་ཕྱིར་བཞུགས་གནས་སུ་ཞབས་སོར་འཁོད།

གནས་མཆོག་རྡོ་རྗེ་གདན་དུ་སངས་རྒྱས་
རྗེས་དྲན་གྱི་ཚོགས་ཆེན་(बोध महाउत्साव)
མཛད་སྒོའི་སྐུ་མགྲོན་གཙོ་བོར་ཆིབས་
སྒྱུར།

ཕྱི་ལོ་ ༢༠༡༦ ཟླ་ ༡ ཚེས་ ༡༧ ཉིན། དུས་གསུམ་རྒྱལ་བའི་

ཕྲིན་ལས་པ་ཆེན་པོ་དཔལ༌༸རྒྱལ་དབང་༸ཀརྨ་པ་མཆོག་

ལ་བི་ཧར་མངའ་གཞུང་དང་རྡོ་རྗེ་གདན་བྱང་ཆུབ་མཆོད་རྟེན་

གྱི་འགོ་བྱེད་སྤྱི་ནས་”སངས་རྒྱས་རྗེས་དྲན་གྱི་ཚོགས་ཆེན་

”མཛད་སྒོའི་སྐུ་མགྲོན་གཙོ་བོར་ཇི་ལྟར་གསོལ་བ་བཏབ་

པ་བཞིན་གུང་རྒྱབ་ཕྱག་ཚོད་ལྔ་པའི་ཐོག་ཏུ་རྡོར་གདན་

བཞུགས་མཚེར་གཏེར་སྒར་རིག་འཛིན་མཁའ་སྤྱོད་དར་

རྒྱས་གླིང་ནས་དུས་འཁོར་ཐང་ཆེན་དུ་ཆིབས་འཕྲུལ་བརྒྱུད་

12 མཛད་འཕྲིན་དུས་ཀྱི་སྦྲང་ཆར། 



ཆིབས་ཞལ་སྒྱུར། དུས་འཁོར་ཐང་ཆེན་ཤར་སྒོ་ནས་བི་ཧར་

མངའ་སྡེའི་བློན་ཆེན་སྐུ་ཞབས་ Nitesh Kumar མཆོག་

གིས་དབུས་མངའ་གཞུང་དཔོན་རིགས་དང་ས་གནས་ག་ཡཱ་

རྫོང་གི་དཔོན་རིགས་རྣམས་ནས་བྱོན་བསུ་དང་འཚམས་

འདྲིའི་བཀའ་འཚམས་བསྐྱངས། 

དེ་རྟིང་དཔལ་༸རྒྱལ་དབང་༸ཀརྨ་པ་མཆོག་ནས་

”སངས་རྒྱས་རྗེས་དྲན་གྱི་ཚོགས་ཆེན་”མཛད་སྒོའི་སྣང་

གསལ་ཞལ་དབྱེ་མཛད་དེ་མཛད་སྒོ་དབུ་འཛུགས་ཞུས། 

༸རྒྱལ་དབང་༸ཀརྨ་པ་མཆོག་དང་། བི་ཧར་མངའ་སྡེའི་བློན་

ཆེན་སྐུ་ཞབས་ Nitesh Kumar ། ཐ་ཡི་ལན་ཌི་གཙོས་

པའི་ནང་པའི་རྒྱལ་ཁབ་ཁག་གི་གཞུང་ཚབ་དང་བླ་ཆེན་རྣམ་

པ། སྔ་འགྱུར་རྙིང་མ་རྣམ་གྲོལ་གླིང་གི་དབུ་འཛིན་མཁན་སྤྲུལ་

གྱང་ཁང་རིན་པོ་ཆེ་བཅས་དབུ་བཞུགས་ཐོག །གཞན་ཡང་

སྐུ་མགྲོན་དུ་འཛམ་གླིང་ནང་པའི་རྒྱལ་ཁབ་ཁག་གི་གནད་

ཡོད་སྐུ་ཚབ་རྣམ་པ་དང་། མངའ་སྡེ་དང་ས་གནས་ཀྱི་དཔོན་

རིགས་རྣམ་པ། གཉུག་མར་གནས་པ་དང་གློ་བུར་ལྷགས་

པའི་རང་རིགས་དང་ཧི་མཱ་ལ་ཡའི་རི་རྒྱུད་ཀྱི་གནས་མཇལ་

བ་རྣམ་པ། རྒྱལ་ཡོངས་སྔ་འགྱུར་རྙིང་མའི་སྨོན་ལམ་ཆེན་

མོ་ཐེངས་ཉེར་བདུན་པའི་ཚོགས་ཕེབས་བླ་སྤྲུལ་མཁན་པོ་

སེར་སྐྱ་འདུས་མང་སྟེ་ཁྱོན་མི་གྲངས་ཆིག་ཁྲི་བརྒལ་བ་ནས་

”སངས་རྒྱས་རྗེས་དྲན་གྱི་ཚོགས་ཆེན་”མཛད་སྒོ་གཟབ་

རྒྱས་ངང་སྲུང་བརྩི་ཞུས། ནང་པའི་རྒྱལ་ཁབ་འདྲ་མིན་ནས་

སངས་རྒྱས་ཀྱི་སྐྱེས་རབས་དང་། མཆོད་པའི་གླུ་དབྱངས། 

གཞས་སྣ་འདྲ་མིན་འཁྲབ་སྟོན་གཟིགས་འབུལ་ཞུས་པ་ཆུ་

ཚོད་གཅིག་དང་ཕྱེད་ཙམ་རིང་དགྱེས་གཟིགས་བཅས་ཕྱིར་

གཏེར་སྒར་དུ་ཞབས་པད་བཀོད་དོ། །

13མཛད་འཕྲིན་དུས་ཀྱི་སྦྲང་ཆར། 



རྡོར་གདན་སྔ་འགྱུར་དཔལ་ཡུལ་ཐུབ་བསྟན་བཤད་སྒྲུབ་ཆོས་འཁོར་དར་རྒྱས་གླིང་གི་
གཙུག་ལག་ཁང་དབུ་འབྱེད་བསྐྱངས་པ།

ཕྱི་ལོ་ ༢༠༡༦ ཟླ་ ༡ ཚེས་ ༢༠ ཉིན། ༸རྒྱལ་དབང་༸ཀརྨ་

པ་མཆོག་ལ་སྔ་འགྱུར་དཔལ་ཡུལ་ཐུབ་བསྟན་བཤད་སྒྲུབ་

ཆོས་འཁོར་དར་རྒྱས་གླིང་གི་འདུས་སྤྱི་ནས་ཇི་ལྟར་གསོལ་

བ་བཏབ་པ་བཞིན། སྔ་དྲོ་ཕྱག་ཚོད་བཅུ་གཅིག་གི་ཐོག་ཏུ་

བཞུགས་མཚེར་གཏེར་སྒར་རིག་འཛིན་མཁའ་སྤྱོད་མཁའ་

སྤྱོད་དར་རྒྱས་གླིང་ནས་ཆིབས་འཕྲུལ་བརྒྱུད་དེ། བསྐལ་

བཟང་འདྲེན་པ་སྟོང་དང་རྩ་གཉིས་མངོན་པར་བྱང་ཆུབ་པའི་

གནས་མཆོག་མ་ཧཱ་བོདྷིའི་མཐོང་གྲོལ་མཆོད་སྡོང་ཆེན་མོའི་

ཁད་ཉེ་ན། རྒྱ་གར་ལྷོ་ཕྱོགས་ཐེག་མཆོག་རྣམ་གྲོལ་བཤད་

སྒྲུབ་གླིང་གི་ཡན་ལག་རྡོར་གདན་སྔ་འགྱུར་དཔལ་ཡུལ་ཐུབ་

བསྟན་བཤད་སྒྲུབ་ཆོས་འཁོར་དར་རྒྱས་གླིང་ཞེས་པ་རྟེན་

དང་བརྟེན་པར་བཅས་པའི་གཙུག་ལག་ཁང་གསར་བཞེངས་

ལེགས་པར་གྲུབ་པའི་དབུ་འབྱེད་ཀྱི་སྐུ་མགྲོན་གཙོ་བོར་

བྱོན། འདུས་མང་ནས་དུང་རྒྱ་སྤོས་སྣས་སྔུན་བསུས་ཏེ། རྣམ་

14 མཛད་འཕྲིན་དུས་ཀྱི་སྦྲང་ཆར། 



གླིང་གི་མཁན་སྤྲུལ་གྱང་ཁང་རིན་པོ་ཆེ་དང་། 

རྨུགས་སངས་སྐུ་ཆེན། སྨིན་གླིང་མཁན་ཆེན། 

དབུས་བོད་མིའི་ཆོས་རིག་བཀའ་བློན་པདྨ་

ཆོས་འབྱོར། བོད་མི་དམངས་ཀྱི་སྤྱི་འཐུས་

ཚོགས་གཞོན་མཁན་པོ་བསོད་ནམས་བསྟན་

འཕེལ། འབྲི་གུང་ཆོས་རྗེ་སྒ་ཨཿདབྱངས་རིན་

པོ་ཆེ། དཔལ་ཡུལ་མཆོག་སྤྲུལ། མཁན་ཆེན་

པདྨ་ཤེས་རབ། མཁན་ཆེན་རྣམ་གྲོལ་གཙོ་

བོར་གྱུར་པའི་མཁན་བླ་འདུས་མང་དང་དད་

སྦྱིན་རྣམ་པ། རྡོར་གདན་དུ་རྟེན་གཞི་བཅས་

པའི་ནང་པའི་རྒྱལ་ཁབ་འདྲ་མིན་གཙོ་བོར་

གྱུར་པའི་དགོན་པ་ཡོད་དོ་ཅོག་གི་སྐུ་ཚབ་

རྣམ་པ། དེ་བཞིན་གློ་བུར་ལྷགས་པའི་རང་

རིགས་དང་ཧི་མཱ་ལ་ཡའི་རི་རྒྱུད། འཛམ་གླིང་

ཤར་ནུབ་ཀྱི་གནས་སྐོར་དད་ལྡན་སྤྱི་ནས་

བྱོན་བསུ་གཟབ་རྒྱས་ཞུས། 

དེ་རྟིང་དཔལ་༸རྒྱལ་དབང་༸ཀརྨ་

པ་མཆོག་གིས་གཙུག་ལག་ཁང་གསར་པ་དབུ་འབྱེད་སྣང་

གསལ་ཞལ་དབྱེ་དང་རབ་ཏུ་གནས་པའི་ཕྱག་ནས་ཟུག་པར་

མཛད། བཞུགས་ཁྲིར་འཁོད་རྟིང་ཞལ་འདོན་དབུ་བསྐུལ་རིམ་

འགྲོས་བཞིན་རྣམ་གླིང་དབུ་འཛིན་རྨུགས་སངས་སྐུ་ཆེན་

རིན་པོ་ཆེ་ནས་མཎྜལ་རྟེན་གསུམ་དང་རིམ་བཞིན་གསོལ་ཇ་

བཞེས་འབྲས་བཏེག །

དེ་རྗེས་སྐུ་མགྲོན་གཙོ་བོ་༸རྒྱལ་དབང་༸ཀརྨ་པ་

མཆོག་གིས་༸སྐྱབས་རྗེ་གྲུབ་དབང་པད་ནོར་རིན་པོ་ཆེའི་

ཡང་སྲིད་དེ་བཞིན་གཞན་དང་མི་འདྲ་བ་ཁྱད་དུ་འཕགས་པ་

ཞིག་ཡིན་སྐོར་གྱི་བཀའ་སློབ་ཨེན་ཙམ་སྩལ་མཇུག་མཁན་

བླ་འདུས་མང་ནས་ཞལ་འདོན་གསུང་མུར་རྣམ་གླིང་དབུ་

འཛིན་མཁན་སྤྲུལ་གྱང་ཁང་རིན་པོ་ཆེ་ནས་སླར་མཎྜལ་རྟེན་

གསུམ་འདེགས་འབུལ་ཞུས། 

གུང་གི་ལྗགས་སྨིན་འདེགས་འབུལ་ཞུས་པ་གོང་

གསལ་མཁན་བླ་སྤྲུལ་རྣམ་པ་དང་དབུས་བོད་མིའི་སྒྲིག་

འཛུགས་ཀྱི་དཔལ་ལྡན་ཆོས་རིག་བཀའ་བློན་པདྨ་ཆོས་

འབྱོར་མཆོག་དང་བོད་མི་དམངས་སྤྱི་འཐུས་ལྷན་ཚོགས་ཀྱི་

ཚོགས་གཞོན་མཁན་པོ་བསོད་ནམས་བསྟན་འཕེལ་རྣམ་པ་

ལྷན་དུ་མཆོད་བཞེས་མཛད་རྟིང་བཞུགས་མཚེར་གཏེར་སྒར་

དུ་ཕྱིར་ཞབས་པད་འཁོད། 

དེ་རྗེས་༸རྒྱལ་དབང་༸ཀརྨ་པ་མཆོག་དང་ཆོས་རིག་

བཀའ་བློན་པདྨ་ཆོས་འབྱོར། སྤྱི་འཐུས་ཚོགས་གཞོན་

མཁན་པོ་བསོད་ནམས་བསྟན་འཕེལ། དབུས་བོད་མིའི་སྒྲིག་

འཛུགས་ཀྱི་རྩིས་ཞིབ་འགན་འཛིན་མགོན་པོ་ཕུན་ཚོགས་

དང་ནང་སྲིད་དྲུང་ཆེ་འཁོར་ལྷ་བསོད་ནམས་སྟོབས་རྒྱལ་

བཅས་པ་བཞུགས་མཚེར་གཏེར་སྒར་ནས་ཞབས་ཐང་བརྒྱུད་

དེ། བཀའ་བརྒྱུད་སྨོན་ལམ་ཆེན་མོའི་སྒར་ཆེན་ས་གཞིར་ལྷན་

དུ་གཟིགས་སྐོར་བྱོན། སྨོན་ལམ་ཆེན་མོའི་སྤྱི་ཁྱབ་འགན་

འཛིན་བླ་མ་ཀརྨ་ཆོས་གྲགས་དང་འབྲེལ་ཡོད་ནས་ཕེབས་

བསུ་བཅས་སྒར་ཆེན་སྨོན་ལམ་ཆེན་མོའི་ཆོས་ར་དང་།  

ལས་ཁུངས། སྒར་མཛོད་ཁང་དང་། སྒར་ཕུབ་ཡུལ་སོགས་

སུ་ལས་ཁུངས་ཡང་ཐོག་ནས་ལྷན་དུ་རྒྱང་གཟིགས་མཛད་

གྲུབ་རྟིང་། དབུས་བོད་མིའི་སྒྲིག་འཛུགས་ཀྱི་མཛད་གཙོ་རྣམ་

པ་རྟེན་འབྲེལ་མ་བསྒྲིགས་ལྷུན་གྲུབ་ལྟ་བུར་སྨོན་ལམ་ལས་

ཁུངས་ཀྱི་སྐུ་མགྲོན་སྣེ་ལེན་ཁང་གསར་པའི་ནང་དུ་སྐུ་མགྲོན་

དང་པོར་གདན་དྲངས། གསོལ་ཇ་བཞེས་ཏོག་སོགས་སྣེ་ལེན་

གཟབ་པར་ཞུས་པ་བཅས་སོ། །

15མཛད་འཕྲིན་དུས་ཀྱི་སྦྲང་ཆར། 



16 མཛད་འཕྲིན་དུས་ཀྱི་སྦྲང་ཆར། 



འཕགས་མ་བདེ་བྱེད་མའི་དགུན་ཆོས་ཐེངས་གསུམ་

པའི་ཚོགས་མགོན་དུ་བྱོན།

ཕྱི་ལོ་ ༢༠༡༦ ཟླ་ ༡ ཚེས་ ༡༤ ཉིན་རྡོར་གདན་གཏེར་

སྒར་རིག་འཛིན་མཁའ་སྤྱོད་དར་རྒྱས་གླིང་གི་གཙུག་ལག་

ཁང་གི་རྟེན་མཆོག་སྤྱན་སྔའི་དྲུང་དུ་མཆོད་བཤམས་ཡིད་

སྤྲུལ་ཚར་དུ་དངར་བ་སྒྲིག་གཤོམ་དང་། ༸རྒྱལ་དབང་༸ཀརྨ་

པ་མཆོག་གི་བཞུགས་ཁྲི་སྔུན་ནས་བསྒྲོན་རྒྱག་ཞུས་ཤིང་།  

རྒྱ་བལ་འབྲུག་གསུམ་ནས་རང་རེ་ཀཾ་ཚང་བཀའ་བརྒྱུད་

ཀྱི་བཙུན་མའི་བཤད་གྲྭ་ཁག་དང་། དོན་བརྒྱུད་དཔལ་ལྡན་

འབྲུག་པ་བཀའ་བརྒྱུད་པའི་ཁམས་པ་སྒར་བཀྲ་ཤིས་ལྗོངས་

དོན་བརྒྱུད་དགའ་ཚལ་གླིང་གི་བཙུན་མའི་བཤད་གྲྭ་སྟེ། ད་

ལན་འཕགས་མ་བདེ་བྱེད་མའི་དགུན་ཆོས་ཐེངས་གསུམ་

པར་བཅར་བའི་བཙུན་མ་གྲངས་བཞི་བརྒྱ་ལྷག་གཙུག་ལག་

ཁང་དུ་སྔུན་ནས་ལྷན་འཛོམས་ཐོག །དངོས་གཞི་སྔ་དྲོ་ཕྱག་

ཚོད་དགུ་དང་ཕྱེད་ཐོག་ཏུ་༸རྒྱལ་དབང་༸ཀརྨ་པ་མཆོག་

སྤྱན་རྒྱ་སྤོས་སྣས་མདུན་བསུས་ཏེ་གཙུག་ལག་ཁང་དུ་གདན་

དྲངས། རྟེན་གཙོ་ཁག་ལ་སྙན་ཤལ་ཐུགས་སྨོན་དང་བཅས་

བཞུགས་ཁྲིར་འཁོད་བསྟུན་འདུས་མང་ནས་ཞལ་འདོན་དབུ་

བསྐུལ་དང་འབྲེལ་མཎྜལ་རྟེན་གསུམ་བཏེག་གྲུབ་རྟིང་། སྔ་

ལོའི་ཆོས་ཐུན་གྱི་འཕྲོ་མཉམ་མེད་ཆོས་རྒྱལ་དྭགས་པོ་ལྷ་

རྗེའི་གསུང་ཐར་པ་རིན་པོ་ཆེའི་རྒྱན་གྱི་ལེའུ་དགུ་པ་བྱང་

ཆུབ་ཏུ་སེམས་བསྐྱེད་པའི་སྒོ་ནས་བཀའ་ཁྲིད་མུ་མཐུད་དབུ་

མཛད་པ་དྲྭ་རྒྱ་བརྒྱུད་དེ་ཐད་གཏོང་ཞུས། 

ཚེས་ ༡༤ ནས་ཚེས་ ༢༣ བར་གྱི་ཉིན་རེའི་གསུང་

ཆོས་རྣམས་སྔ་དྲོའི་ཆར་ཐུན་གཉིས་རེ་སྟེ་ཞོགས་པ་ཆུ་ཚོད་

དགུ་དང་ཕྱེད་ནས་བཅུ་དང་ཕྱེད་བར་ཆོས་ཐུན་དང་པོ་དང། 

བཅུ་གཅིག་ནས་བཅུ་གཉིས་བར་ཆོས་ཐུན་གཉིས་པ་སྟེ་ཉིན་

གྲངས་བཅུ་གཉིས་རིང་དྲྭ་བྱང་ kagyuoffice.org/web-

cast འདིའི་ཐོག་ནས་ཐད་གཏོང་བསྐྱངས་པ་དང་། འདི་ལོའི་

འཕགས་མ་བདེ་བྱེད་མའི་དགུན་ཆོས་ཐེངས་གསུམ་པ་དེ་

བཞིན་ཕྱི་ལོ་ ༢༠༡༦ ཟླ་ ༡ ཚེས་ ༡༤ ནས་ཟླ་ ༢ ཚེས་

༣བར་དང་། ཚེས་ ༡༤ ནས་ ༢༣ ཉིན་བར་༸རྒྱལ་དབང་

༸ཀརྨ་པ་མཆོག་གིས་བཤད་གྲྭའི་བཙུན་མ་གཙོ་བོར་གྱུར་

པའི་ཤར་ནུབ་ཀྱི་དད་ལྡན་པ་ཀུན་ལ་ཐར་རྒྱན་བཀའ་ཁྲིད་

ཆོས་འཆད་དང་། བཙུན་མ་རྣམས་ནས་བསྡུས་པ་རིགས་

ལམ་ཆེ་འབྲིང་གཉིས་ལ་རིགས་ལུང་བགྲོ་གླེང་བྱས།

སྤྱིར་བཙུན་མའི་དགུན་ཆོས་ཕྱི་ཟླ་ ༢ ཚེས་ ༣ བར་

སྟེ་བདུན་གསུམ་རིང་འཚོགས། དེའི་ཁྲོད་ལས་ཕྱི་ཟླ་ ༡ ཚེས་ 

༢༤ ཉིན་སྒྲོལ་དཀར་ཆོ་ག་དངོས་གྲུབ་ཀུན་སྩོལ་དང་། ཚེས་ 

༢༥ ཉིན་གུང་སེང། ཚེས་ ༢༦ ནས་ ༢༨ བར་ཉིན་གསུམ་

རིང་པཀྵིའི་བླ་སྒྲུབ། ཀཾ་ཚང་ཚེ་རིང་མའི་མཆོད་ཆོག་དང་

གཡང་སྒྲུབ་བཅས་མཛད།

17མཛད་འཕྲིན་དུས་ཀྱི་སྦྲང་ཆར། 



ཕྱི་ཟླ་ ༡ ཚེས་ ༢༩ ནས་ཕྱི་ཟླ་ ༢ ཚེས་ ༡ བར་ཉིན་

བཞིའི་རིང་རིགས་ལུང་དང་ཐར་རྒྱན་བགྲོ་གླེང་མཇུག་སྡོམ་

ཐོག་ཏུ་བཀའ་སྩལ་དོན། “བཙུན་མའི་དགུན་ཆོས་ཐེངས་

གསུམ་པ་ཐོག་མར་བར་དུ་དགེ་བའི་ངང་ནས་ཚོགས་ཐུབ་པ་

བྱུང་ལ། རང་རེའི་མཁན་སློབ་དགེ་འདུན་བཙུན་མ་རྣམས་དང་

དེ་བཞིན་སྦྱིན་པའི་བདག་པོ་རྣམ་པ་དང་ཤར་ནུབ་ཀྱི་སེར་སྐྱ་

ཡོངས་ལ་བཀྲ་ཤིས་བདེ་ལེགས་ཞེས་བརྗོད་རྒྱུ་ཡིན། ད་ལོ་

ལྟ་བུར་ཆ་མཚོན་ན་ཕྱོགས་གཅིག་ནས་རིགས་ལམ་རྟགས་

བསལ་བཏང་སྟེ་ལུང་གི་བསྟན་པ་འཛིན་སྐྱོང་སྤེལ་གསུམ་

བགྱིད་རྒྱུར་ང་ཚོས་འབད་བརྩོན་བགྱིས་ཡོད། ཕྱོགས་

གཅིག་ནས་རང་རེས་སྒྲུབ་མཆོད་ཚུགས་ཏེ་བླ་མ་རྒྱལ་བ་

སྲས་དང་བཅས་པར་སྒྲུབ་པའི་མཆོད་པ་ཕུལ་བ་དང་ཉམས་

ལེན་རྣལ་མ་བགྱིད་ཤེས་ན་རྟོགས་པའི་བསྟན་པ་ཡིན། དེར་

བརྟེན་ལུང་རྟོགས་གཉིས་སམ་བཤད་པ་དང་སྒྲུབ་པ་ཡ་མ་

བྲལ་བའི་སྒོ་ནས་ལེགས་པོ་བྱུང་སོང་སྙམ། སླད་དེ་དེ་བཞིན་

བཤད་སྒྲུབ་ཟུང་འབྲེལ་གྱི་སྒོ་ནས་བསྟན་པ་ཡ་མ་བྲལ་བར་

མུ་མཐུད་དེ་བསྐྱོད་ཐུབ་ན་ལེགས། གཞན་སྐབས་རེ་བཤད་

པ་བ་དག་གིས་སྒྲུབ་པ་ལ་དེ་ཙམ་མི་དགའ་བ་དང་སྒྲུབ་པ་པོ་

དག་གིས་བཤད་པ་ལ་དེ་ཙམ་མི་དགའ་བགྱིད། དེ་གཉིས་

དབར་ལ་རྩོད་པ་ནི་ཉམས་ལེན་རྣལ་མ་ལ་འཇུག་མི་ཤེས་

པའི་རྟགས་ཡིན། ཐོས་བསམ་ནི་སྒྲུབ་པའི་སླད་དང་སྒྲུབ་པ་

ནི་ཐོས་བསམ་གྱི་སླད་ཡིན། དེ་གཉིས་གཅིག་གྲོགས་གཅིག་

ཏུ་འགྲོགས་པ་ལས་དེ་གཉིས་གཅིག་གིས་གཅིག་ལ་དགྲ་རུ་

གྱུར་ན་དེ་ནི་བསྟན་པ་ཉམས་པའི་རྟགས་བླ་ན་མ་མཆིས་པའི་

རྒྱུ་མཚན་ཡིན་པས་དེ་བཞིན་ཀུན་གྱིས་ཐུགས་ལ་འཇགས་

རོགས་ཞེས་བརྗོད་རྒྱུ་ཡིན།”ཞེས་གསུངས་སོ། །

 དགེ་སློང་མའི་སྡོམ་པ་འབོགས་ཆོག་ཐད་བཀའ་སྩལ་

དོན། “དགེ་སློང་མའི་སྡོམ་པ་འབོགས་རྒྱུ་དེའི་སྐོར་ལ་འབྲེལ་

18 མཛད་འཕྲིན་དུས་ཀྱི་སྦྲང་ཆར། 



བ་ཡོད་པའི་གསལ་བཤད་ཡིན། སྔ་ལོ་ཀུན་གྱིས་ཤེས་

གསལ་ལྟར་ཕྱི་ལོ་རྩིས་ན་ད་ལོ་སྡོམ་པ་འབོགས་རྒྱུའི་གཏམ་

སྔོན་མ་ནས་བྱུང་། ད་ལོ་སྡོམ་པ་འབོགས་རྒྱུ་སྔོན་ལ་རང་

རེས་གྲ་སྒྲིག་ལེགས་པོ་བགྱིད་དགོས། དེ་ནི་ལོ་རྒྱུས་ཀྱི་རང་

བཞིན་ལྡན་པའམ་གནད་འགག་ཆེན་པོར་གྱུར། རྒྱུ་མཚན་

དེར་བརྟེན་ནས་རང་རེས་སྔོན་ལ་ད་ལྟ་བར་དགེ་སློང་མའི་

སྐོར་ལ་ཚོགས་འདུ་དུ་མ་འཚོགས། བརྗོད་བྱ་ཕལ་ཆེ་བ་དགེ་

སློང་མའི་སྡོམ་པ་བསྒྲུབ་རྒྱུའི་ཐབས་ཤེས་ཇི་འདྲ་གདའ་ཞེས་

དེ་ལྟའི་སྐོར་མང་བ་བཤད་དེ་འདུག་པ་དང་། རང་རེས་ཚོགས་

འདུ་ཞིག་འཚོག་ན་སྒྲུབ་ཐབས་ཀྱི་སྐད་ཆ་མིན་པར་དགེ་སློང་

མའི་སྡོམ་པ་ཞིག་སྒྲུབ་པ་གཞིར་བཞག་ནས་སྒྲུབ་ལུགས་སྒྲུབ་

སྟངས། ལག་ལེན་བསྟར་ལུགས་དང་ལག་ཏུ་ལེན་སྟངས་ཇི་

ཡིན་སྐོར་ལ་རང་རེས་སྐད་ཆ་བཤད་རྒྱུ་གནད་ཆེ་ཡིན། གང་

རེད་ཅེ་ན། ད་ལན་རང་རེས་དེ་ལྟར་སྡོམ་པ་བསྒྲུབ་རྒྱུའི་འགོ་

བཙུགས་ན། མ་འོངས་པར་ལོ་རྒྱུས་ཐོག་ཏུ་ལྷག་པའི་གནས་

ཚུལ་དུ་གྱུར་སྟབས། ཀུན་གྱིས་གཟབ་ནན་བགྱིད་དགོས་ལ། 

ཚད་ལྡན་ཞིག་འབྱུང་རྒྱུ་གནད་ཆེ།”ཞེས་དང་། 

བཙུན་མའི་བཤད་གྲྭ་ཁག་གི་སློབ་ཚན་དང་འབྲེལ་བའི་

སྐོར་ལ་བཀའ་སྩལ་དོན། “བཙུན་མའི་བཤད་གྲྭ་ཁག་གིས་

སློབ་ཚན་གྱི་གོ་རིམ་དང་ནང་དོན་གཏན་འབེབས་བགྱིད་

རོགས་ཞེས་སྔོན་ནས་ངོས་ལ་དེ་ལྟར་བཤད། ངོས་ནས་དེའི་

ཐད་ལ་བསམ་བློ་དུ་མ་བཏང་ཡང་འདོད་པ་ཚིམ་པ་ད་བར་

མ་བྱུང་། ཡིན་ཡང་ཕྱི་ལོ་ཉིས་སྟོང་བཅོ་ལྔའི་ལོ་མཇུག་ཏུ་

ངོས་ལ་ཕྱག་དཔེ་རྙིང་པ་ཞིག་ཐོབ། སྔར་ཀརྨ་པ་སྐུ་ཕྲེང་དགུ་

པའི་སྐབས་སུ་བཀའ་བརྒྱུད་ཀྱི་བཤད་གྲྭ་ཁག་དུ་མའི་བཅའ་

ཡིག་ཅིག་དང་བཅའ་ཡིག་དེའི་ནང་དུ་འཛིན་གྲྭའི་གོ་རིམ་

དང་། སློབ་ཚན། ནང་དོན་ཇི་ཡོད་ཁ་གསལ་པོ་ཞིག་མཆིས།  

དེའི་རྐྱེན་བྱས་ཏེ་སློབ་ཚན་དང་ནང་དོན་གོ་རིམ་གང་ལ་གང་

19མཛད་འཕྲིན་དུས་ཀྱི་སྦྲང་ཆར། 



འཚམས་གཏན་འབེབས་བགྱིད་རྒྱུ་འབྱུང་ངེས་ཡིན། ཅུང་ལོ་

རྒྱུས་ཀྱི་བརྒྱུད་རིམ་དང་ཁུངས་ལུང་ལྡན་པ་ཞིག་བྱུང་བས་

ཅུང་བློ་བདེ་བ་དང་། གསར་པ་ཞིག་བཟོས་ན་བཟོ་ཐུབ་ངེས་

ཡིན། ཡིན་ཡང་སྔར་ཀརྨ་པ་བདུན་པ་ནས་སྐུ་ཕྲེང་བཅུ་པའི་

བར་དུ་བཀའ་བརྒྱུད་ཕྱོགས་སུ་བཤད་གྲྭའི་འཆད་ཉན་གྱི་

སྡེ་ཤུགས་ཆེར་བྱུང་། སྐབས་དེ་ཤེད་དུ་འཆད་ཉན་ཇི་ལྟར་

བགྱིད་ཀྱི་ཡོད་རང་རེས་རྟོགས་དགོས། གང་རེད་ཅེ་ན། རང་

རེས་འཇོན་མིན་ཇི་ལྟར་ཡང་བླ་མ་གོང་མ་དེ་དག་གི་མཛད་

པ་རྣམ་ཐར་ལ་ང་ཚོས་དཔེ་བལྟས་ཏེ། དེ་དག་གི་ཞབས་རྗེས་

སུ་འབྲང་རྒྱུའང་གནད་ཆེ། དེར་བརྟེན་དེ་དག་གི་གསུང་རབ་

ནང་དུ་འགྲོ་སྟངས་འགྲོ་ལུགས་གསལ་པོ་དེ་ལྟར་མཐོང་ཙ་ན། 

ངོས་རང་ཡིན་ནའང་སེམས་ཤུགས་འཕར་བ་དང་སྔར་འདི་ལྟ་

བུ་གདའ། ང་ཚོས་དེ་ལྟ་བུ་བགྱིས་ན་ཁུངས་ལུང་རྒྱུ་མཚན་

དང་ལོ་རྒྱུས་ཀྱི་རྒྱབ་ལྗོངས་ཚད་ལྡན་བདོག་པ་གདའ་སྙམ་བློ་

བདེ་བ་ཞིག་བྱུང་། རྒྱུ་མཚན་དེ་དག་ལ་བརྟེན་ནས་ད་ལྟ་བར་

ལོ་གཅིག་གཉིས་ཙམ་འགོར། དེར་བརྟེན་ཀུན་གྱིས་དགོངས་

པར་ཆུབ་རོགས་ཞེས་བརྗོད་རྒྱུ་ཡིན། 

སྔོན་མ་བོད་དུ་ཕྱི་ལོ་ ༡༩༨༠ གྱ་གྲངས་ནང་དུ་ཆོས་

དད་རང་དབང་ཅུང་བྱུང་། སྐབས་དེ་དུས་བཀའ་བརྒྱུད་པ་ལ་

ཕྱག་རྒྱ་ཆེན་པོའི་ཁྲིད་ཡིག་དང་ནཱ་རོ་ཆོས་དྲུག་གི་ཁྲིད་ཡིག་

ལས་བཀའ་བརྒྱུད་པ་ལ་གཞུང་ཆེན་མོའི་འགྲེལ་པ་ཡོད་པ་

མི་དུ་མ་ཞིག་ནས་ཆ་མ་རྟོགས། དེར་བརྟེན་ཐོག་མར་རྗེ་མི་

བསྐྱོད་རྡོ་རྗེའི་གཞུང་འགྲེལ་ཞེས་པ་ཐོག་མར་སླེབས་པའི་

མཚམས་སུ་མི་དུ་མ་ཞིག་ཡ་མཚན་ཏེ་ཁྱེད་རང་ཚོ་བཀའ་

བརྒྱུད་པ་ལའང་དེ་ལྟ་བུའི་གཞུང་ཆེན་མོ་ཞིག་ཡོད་ངེས་རེད་

གདའ་ཞེས་དེ་ལྟ་བུ་ཀུན་ཡ་མཚན་དགོས་པ་དེ་ལྟར་བྱུང། 

ཆོས་བརྒྱུད་གཞན་ལྟ་ཅི་བཀའ་བརྒྱུད་ནང་ལོགས་སུའང་དཔེ་

ཆ་ལྟ་རྒྱུ་ཡོད་པ་ཅུང་ཧ་གོ་མི་དཀོན། དེར་བརྟེན་ཐོག་མར་

གཞུང་གི་དཔེ་ཆ་ཧ་ཅང་དཀོན། སྐབས་དེ་དུས་དཔེ་ཆ་དཀོན་

ཡང་བཀའ་བརྒྱུད་ཀྱི་མཁན་པོ་རྣམ་པ་ཆོས་བརྒྱུད་གཞན་

ནང་དུ་སློབ་སྦྱོང་བགྱིས་ཏེ་བཀའ་བརྒྱུད་བསྟན་པ་ལ་ལྷག་

བསམ་དང་ཤ་ཞེན་ཅན་དུ་མ་ཡོད། དེང་དཔེ་ཆ་མང་དུ་མང་དུ་

དང་ལྷག་བསམ་ཆུང་དུ་ཆུང་དུ་འགྲོ་བ་ཡིན། ད་ལྟ་ཀརྨ་པ་མི་

བསྐྱོད་རྡོ་རྗེ་མཆོག་གི་གཞུང་འགྲེལ་དེ་དག་ཡོད། དེ་བཞིན་

ཀརྨ་པ་བདུན་པ་ཆོས་གྲགས་རྒྱ་མཚོའི་རྣམ་འགྲེལ་གྱི་འགྲེལ་

པ་ཡོད་ལ། ཀརྨ་པ་དགུ་པ་དབང་ཕྱུག་རྡོ་རྗེའི་བཀའ་པོད་ལྔའི་

འགྲེལ་པ་ཆ་ཚང་ཡོད་ཀྱང་གང་འཚམས་ང་ཚོར་ཐོབ། 

ཡིན་ཡང་རང་རེ་ལ་དཀའ་ངལ་གང་འཕྲད་བཞིན་ཡོད་

ཅེ་ན། སྔོན་མ་ཀརྨ་པ་སྐུ་ཕྲེང་བཅུ་པ་ཡན་ཆོད་དུ་བཀའ་

བརྒྱུད་པ་ལ་བཤད་གྲྭ་དང་མཁས་པའང་དུ་མ་བྱུང་། བཤད་

པ་དེ་དག་ཀྱང་ཤུགས་ཆེན་བྱུང་ཡོད། ཡིན་ཡང་བཤད་པའི་

རྒྱུན་མུ་མཐུད་མ་གནས་ཙ་ན། ཕལ་ཆེར་བཤད་རྒྱུན་ཆད་

པ་ལྟ་བུ་དང་། དེར་བརྟེན་དཀའ་གནད་སྐབས་རེ་གཞུང་གི་

དཀའ་གནད་གོ་བ་རྒྱབ་སྐབས་རང་རེ་ལ་དཀའ་ངལ་དུ་མ་

འཕྲད། དཀའ་གནད་དེ་དག་ལ་བཤད་རྒྱུན་བདོག་ན་གཞུང་

གོང་འོག་གི་འགྲེལ་བཤད་འདི་རེད་དང་འདི་མ་རེད་ཅེས་

ཡོད། ང་ཚོར་དེ་ལྟར་མེད་སྟབས་སོ་སོས་ཀླད་པ་དཀྲུགས་

ཏེ་མནོ་བསམ་གཏོང་བ་ལས་གཅིག་ནས་གཅིག་བརྒྱུད་དེ་ད་

ལྟ་བར་བྱུང་མེད། དེས་ད་ལྟ་བར་རང་རེ་ལ་དཀའ་ངལ་དུ་མ་

འཕྲད། འོན་ཀྱང་ན་ནིང་ཕྱི་ལོ་༢༠༡༥ལོར་ངོས་རང་ཨ་མི་རི་

ཀ་ལ་བསྐྱོད་དེ་ཟླ་བ་གཉིས་ཙམ་འདུག་པ་ཡིན། སྐབས་དེར་

ཞྭ་དམར་དྲུག་པ་ཆོས་ཀྱི་དབང་ཕྱུག་གིས་མཛད་པའི་ཚད་

མ་རིགས་གཞུང་རྒྱ་མཚོའི་སྤྱི་དོན་ཞིག་ངོས་ལ་ཐོབ། ཚད་

མའི་སྤྱི་དོན་དེ་ནི་ཧ་ཅང་ཞལ་གསལ་བ་དང་རིགས་གཞུང་

20 མཛད་འཕྲིན་དུས་ཀྱི་སྦྲང་ཆར། 



རྒྱ་མཚོའི་དཀའ་གནད་དེ་དག་ལ་འགྲེལ་བཤད་གསལ་པོ་

ཡོད། དེ་བཞིན་རང་ལུགས་བཞག་མཚམས་དེ་དག་ཀྱང་ཧ་

ཅང་གསལ། ཡིན་ཡང་ལེའུ་དང་པོའི་སྤྱི་དོན་ཆ་མ་ཚང་ཡང་

ལེའུ་གཞན་རྣམས་ཆ་ཚང་ལག་ཏུ་སོན། དེ་ཐོབ་ཙ་ན་རང་རེ་

ལ་ཕན་ཐོགས་ཆེན་པོ་འབྱུང་ངེས་ཡིན། ད་དུང་ཞྭ་དམར་དྲུག་

པས་མཛད་པའི་ཕར་ཕྱིན་སྤྱི་དོན་ཞིག་ཡོད་སྐོར་བཤད། དེར་

བརྟེན་ཕར་ཕྱིན་སྤྱི་དོན་ལག་ཏུ་ཐོབ་པའིརེ་བ་བགྱིད་བཞིན་

ཡོད། རིམ་བཞིན་ལག་ཏུ་ལོན་སྙམ། 

དེར་བརྟེན་སློབ་ཚན་གོ་རིམ་དང་ནང་དོན་ཡིག་ཆ་རིམ་

པས་ཆ་ཚང་བར་གྱུར་པ་དེ་ལྟར་ཡིན། རྒྱུ་མཚན་དེར་བརྟེན་

ནས་སློབ་ཚན་གཏན་འབེབས་བགྱིད་རྒྱུར་སྤོབས་པ་ཆེ་རུ་

དང་གདེང་ཚོད་ཆེ་རུ་འབྱུང་བཞིན་མཆིས། ད་ལན་བཙུན་

མའི་དགུན་ཆོས་འདིའི་ཐོག་ཏུ་ངོས་ནས་སློབ་ཚན་གཏན་

འབེབས་བགྱིད་རྒྱུ་དེ་ལྟར་ཡིན་ལ་གཏན་འབེབས་བགྱིས་པ་

ཇི་བཞིན་དགོན་པ་སོ་སོས་དེའི་ཐོག་ནས་ལག་ལེན་དུ་བསྟར་

ཐུབ་པ་བྱུང་ཚེ། འབྱུང་འགྱུར་བཤད་པའི་རྒྱུན་ལེགས་པོ་

ཞིག་འཕེལ་ཐུབ་རྒྱུར་ངོས་ནས་སྨོན་ལམ་ཡོད།”ཅེས་དང་། 

ཚེས་ ༢ ཉིན་སྔ་དྲོ་ཆུ་ཚོད་དགུ་པ་ནས་ཉིན་གང་པོར་

རྗེ་རང་བྱུང་རྡོ་རྗེས་མཛད་པའི་གཅོད་ཀྱི་ཚོགས་ལས་རིན་

ཆེན་ཕྲེང་བ་གསུང་འདོན། དེ་བཞིན་ཚེས་ ༣ དགོང་དྲོ་ཆུ་

ཚོད་བརྒྱད་པ་ནས་མཚན་ཕུད་དམ་བཅའ་དང་། གུང་ཡོལ་ཆུ་

ཚོད་གསུམ་དང་ཕྱེད་ནས་ལྔ་པ་བར་དང་ཕྱི་དྲོ་ཆུ་ཚོད་བདུན་

དང་ཕྱེད་ནས་དགུ་པ་བར་བཙུན་མ་རྣམས་བཀའ་བརྒྱུད་སྨོན་

ལམ་ཆོས་རའི་ནང་རིགས་ལམ་ཆེ་འབྲིང་གཉིས་ཐོག་རྟགས་

བསལ། ལམ་གྲོན་སོགས་མཚུར་ཕུ་བླ་བྲང་གི་ཀུན་སྐྱོང་

ཐེབས་རྩ་ཚོགས་པ་ནས་སྔར་ལམ་བཞིན་ནར་གཏོང་མཛད།

21མཛད་འཕྲིན་དུས་ཀྱི་སྦྲང་ཆར། 



བསྟན་སྲིད་ཞབས་རིམ་ཆེན་མོ།

ཕྱི་ལོ་ ༢༠༡༦ ཟླ་ ༡ ཚེས་ ༢༤ ཉིན་དང་། བོད་ཟླ་ ༡༢ 

ཚེས་ ༡༦ ཉིན། གཏེར་སྒར་གཙུག་ལག་ཁང་གི་རྟེན་མཆོག་

སྤྱན་སྔའི་དྲུང་དུ་མཆོད་བཤམས་ཚར་དུ་དངར་བ་སྔུན་ནས་

སྒྲིག་གཤོམ་དང་།  ཞོགས་པ་ཆུ་ཚོད་དགུ་པའི་ཐོག་ཏུ་རྒྱ་

བལ་འབྲུག་གསུམ་གྱི་བཀའ་བརྒྱུད་བཙུན་མའི་བཤད་གྲྭ་

ཁག་དགུ་ནས་འཕགས་མ་བདེ་བྱེད་མའི་དགུན་ཆོས་ཐེངས་

གསུམ་པར་བཅར་བའི་བཙུན་མ་རྣམས་དང་། འཛམ་གླིང་

ཤར་ནུབ་ཀུན་ནས་ལྷགས་པའི་དད་ལྡན་སེར་སྐྱ་ཞལ་སློབ་

ཆོས་ཞུ་བ་ཀུན་གཏེར་སྒར་འདུ་ཁང་ཚོམས་ཆེན་ནང་དང་

ཕྱིའི་སྒོ་མཆོར་ཀུན་ཏུ་འདུས་ཤིང་། ༸རྒྱལ་དབང་༸ཀརྨ་པ་

མཆོག་གཟིམ་ཆུང་ཡང་ཐོག་ནས་བཙུན་དགོན་བཤད་གྲྭ་ཁག་

གི་དབུ་ཆོས་རྣམ་པས་སྤྱན་རྒྱ་སྤོས་སྣས་འདུ་ཁང་ཚོམས་

ཆེན་དུ་གདན་དྲངས། གདོང་ལྔས་བཏེག་པའི་ཁྲི་ལ་འཁོད་ 

རྟིང་། ཞྭ་དམར་ཅོད་པན་འཛིན་པ་ལྔ་པས་མཛད་པ་དང་༸ཀརྨ་

22 མཛད་འཕྲིན་དུས་ཀྱི་སྦྲང་ཆར། 



པ་དགུ་པ་དབང་ཕྱུག་རྡོ་རྗེ་མཆོག་གི་གསུང་ལྟར་༸རྒྱལ་

དབང་༸ཀརྨ་པ་སྐུ་ཕྲེང་བཅུ་བཞི་པ་ཐེག་མཆོག་རྡོ་རྗེ་མཆོག་

གིས་ཞལ་སྐོང་མཛད་པ། “འཕགས་མ་སྒྲོལ་དཀར་གྱི་ཆོ་ག་

དངོས་གྲུབ་ཀུན་སྩོལ་”གྱི་ཆོ་གའི་སྒོ་ནས་དེང་གི་སྙིགས་མ་

ལྔ་བདོའི་མི་མཐུན་རྒུད་པ་མཐའ་དག་རྨེག་མེད་དུ་ཞི་བ་དང་། 

ཚེས་ ༢༡ ཉིན་ལ་༸རྒྱལ་དབང་༸ཀརྨ་པ་མཆོག་

གིས་འཕགས་མ་བདེ་བྱེད་མའི་བཙུན་མ་རྣམས་ལ་༸གོང་

ས་མཆོག་གི་སྐུ་རིམ་དུ་སྨན་བླའི་གཟུངས་སྔགས་རྒྱ་གང་ཆེ་

གསོག་སྒྲུབ་ཀྱི་བཀའ་ནན་ཕེབས་དགོངས་བཞིན། ༸གོང་

ས་ལྷ་མིའི་རྣམ་འདྲེན་༸རྒྱལ་དབང་སྐུ་ཕྲེང་བཅུ་བཞི་པ་ཆེན་

པོ་མཆོག་གི་སྐུ་རིམ་སྨན་བླའི་གཟུངས་སྔགས་དང་། རིས་

མེད་བསྟན་པ་སྤྱི་དང་བྱེ་བྲག་བཙུན་མའི་བསྟན་པ་རྒྱས་པའི་

ཐུགས་བསྐྱེད་སྨོན་ལམ་རྒྱ་ཆེ་མཛད། 

གུང་རྒྱབ་༸རྒྱལ་དབང་༸ཀརྨ་པ་མཆོག་བཀའ་བརྒྱུད་

སྨོན་ལམ་ཆེན་མོ་ཐེངས་སོ་གསུམ་པའི་སྔོན་འགྲོར་༸མགོན་

པོ་མཆོག་གིས་བཀའ་ཁྲིད་སྐྱོང་བཞིན་པའི་མགོན་པོ་མི་

འཁྲུགས་པའི་བསྙེན་མཚམས་ཞལ་སློབ་སེར་སྐྱ་གྲངས་སུམ་

ཅུ་རྩ་དྲུག་གི་སྦྱིན་སྲེག་སློབ་དཔོན་གྱི་དབུ་བཞུགས་སུ་བྱོན།

 ༸རྒྱལ་དབང་༸ཀརྨ་པ་མཆོག་པཀྵི་ཞལ་
གཟིགས་མའི་བླ་སྒྲུབ་དང་ཀཾ་ཚང་ཚེ་རིང་
མའི་མཆོད་ཆོག་ཚོགས་མགོན་དུ་བྱོན།

དུས་གསུམ་རྒྱལ་བའི་ཕྲིན་ལས་པ་ཆེན་པོ། གངས་རིའི་སྐྱེ་

ཕྲེང་དང་པོའི་རྣམ་འཕྲུལ་བཅུ་བདུན་པ། དཔལ་༸རྒྱལ་དབང་

༸ཀརྨ་པ་ཨོ་རྒྱན་རྒྱལ་བའི་མྱུ་གུ་འགྲོ་འདུལ་ཕྲིན་ལས་རྡོ་

རྗེ་དཔལ་བཟང་པོ་མཆོག་ཕྱི་ལོ་ ༢༠༡༦ ཟླ་ ༡ ཚེས་ ༢༦ 

ཉིན་ནས་བཟུང་སྟེ། ཚེས་ ༢༨ ཉིན་བར་”འཕགས་མ་བདེ་

བྱེད་མའི་དགུན་ཆོས་”ཐེངས་གསུམ་པའི་ཚོགས་མགོན་དུ་

བྱོན་ཏེ། པཀྵི་ཞལ་གཟིགས་མའི་བླ་སྒྲུབ་དང་། ཀཾ་ཚང་ཚེ་

རིང་མའི་མཆོད་ཆོག་གི་ཆོ་གའི་སྒོ་ནས་དེང་འཛམ་གླིང་ཁྱོན་

ཀུན་ཏུ་སྙིགས་མ་ལྔ་བདོའི་མི་མཐུན་རྒུད་པ་མཐའ་དག་རྨེག་

མེད་དུ་ཞི་ཞིང་། རིས་མེད་བསྟན་དང་དེ་འཛིན་གྱི་སྐྱེས་ཆེན་

རྣམས་ཞབས་པད་ཆོས་བདུན་གྱི་ངོ་བོར་བརྟན་པ། བཙུན་

མའི་བསྟན་པ་རྒྱས་པའི་ཐུགས་བསྐྱེད་སྨོན་ལམ་ཟབ་མོའི་

ཚོགས་འཁོར་བཅས་ཀྱི་དབུ་བཞུགས་སུ་འབྱོན་རྒྱུ་ཡིན།

23མཛད་འཕྲིན་དུས་ཀྱི་སྦྲང་ཆར། 



གཅོད་ཚོགས་རིན་ཆེན་ཕྲེང་བའི་ཚོགས་འཁོར་གྱི་དབུ་བཞུགས་སུ་བྱོན།

ཕྱི་ལོ་ ༢༠༡༦ ཟླ་ ༢ ཚེས་ ༢ ཉིན། རྡོར་གདན་གཏེར་

སྒར་གཙུག་ལག་ཁང་གི་རྟེན་མཆོག་དྲུང་དུ་མཆོད་སྤྲིན་ཚར་

དུ་དངར་བ་སྒྲིག་གཤོམ་དང་བཅས། ༸རྒྱལ་དབང་༸ཀརྨ་

པ་མཆོག་གཟིམ་ཆུང་ནས་འཕགས་མ་བདེ་བྱེད་མའི་དགུན་

ཆོས་ཐེངས་གསུམ་པའི་དབུ་ཆོས་རྣམ་པས་སྤྱན་རྒྱ་སྤོས་

སྣས་འདུ་ཁང་ཚོམས་ཆེན་དུ་གདན་དྲངས་ཏེ་བཞུགས་ཁྲིར་

འཁོད་རྟིང་། ༸རྒྱལ་དབང་༸ཀརྨ་པ་མཆོག་དབུ་བཞུགས་

ཀྱིས་འཕགས་མ་བདེ་བྱེད་མའི་བཙུན་མ་གཙོ་བོར་གྱུར་པའི་

འདུས་པ་དང་འཛམ་གླིང་ཤར་ནུབ་ཀྱི་དད་ལྡན་པ་སྟོང་ཚོ་དུ་

མ་ནས་ཀུན་མཁྱེན་༸ཀརྨ་པ་གསུམ་པ་རང་བྱུང་རྡོ་རྗེ་མཆོག་

གིས་མཛད་པའི་”གཅོད་ཀྱི་ཚོགས་ལས་རིན་ཆེན་ཕྲེང་བ་

”ཞེས་པའི་སྒོ་ནས་སྙིགས་མ་ལྔ་བདོའི་མི་མཐུན་རྒུད་པ་རྩད་

24 མཛད་འཕྲིན་དུས་ཀྱི་སྦྲང་ཆར། 



ནས་ཞི་བ་དང་། རིས་མེད་བསྟན་པ་སྤྱི་དང་བྱེ་བྲག་བཙུན་

མའི་བསྟན་པ་རྒྱས་པའི་ཚོགས་འཁོར་སྨོན་ལམ་བཟང་པོ་

མཛད།

དེ་ཡང་དཔལ་༸རྒྱལ་དབང་༸ཀརྨ་པ་མཆོག་ལ་ཀརྨའི་

སྒར་ཆེན་འཛམ་གླིང་རྒྱན་གྱི་བཀའ་བརྒྱུད་སྨོན་ལམ་གྱི་

མཁན་བླ་འདུས་མང་སྤྱི་ནས་ཀར་ལུགས་རྩ་གསུམ་དྲིལ་སྒྲུབ་

ཀྱི་བསྙེན་སྒྲུབ་སྔོན་སོང་གིས་བོད་ཟླ་དང་པོའི་ཚེས་གཅིག་

ལ་རྡོར་གདན་དུ་བརྟན་བཞུགས་བསྟར་འབུལ་ཞུ་འཆར་

གྱི་མཛད་འཆར་ལྟར། དེ་རིང་ནས་བཟུང་སྟེ་རྡོར་གདན་དུ་

ཀརྨའི་སྒར་ཆེན་འཛམ་གླིང་གྱི་སྨོན་ལམ་ཆེན་མོའི་ཆོས་རའི་

ཡང་ཐོག་དུས་མཁྱེན་དཔེ་མཛོད་ཁང་དུ་༸སྐྱབས་རྗེ་མཚུར་

ཕུའི་དྲུང་པ་གཽ་ཤྲི་རྒྱལ་ཚབ་རིན་པོ་ཆེ་སྐུ་ཕྲེང་བཅུ་གཉིས་

པ་མཆོག་དབུ་བཞུགས་མཛད་དེ། རྒྱ་བལ་འབྲུག་གསུམ་

ནས་ཆེད་དུ་ཕེབས་པའི་ལོ་གསུམ་ཕྱོགས་གསུམ་གྱི་སྒྲུབ་པ་

སྔོན་དུ་སོང་ཟིན་པའི་སྒྲུབ་བླ་ཞལ་གྲངས་བརྒྱ་ཕྲག་ལ་ཉེ་བས་

རིས་མེད་བསྟན་འཛིན་གྱི་སྐྱེས་ཆེན་སྤྱི་དང་བྱེ་བྲག་རང་ཅག་

རྣམས་ཀྱི་མེ་ཏོག་གང་ལ་ཕོག་པའི་ལྷ་སྐལ་ཁམས་གསུམ་

ཆོས་ཀྱི་རྒྱལ་པོ་དཔལ་༸རྒྱལ་དབང་༸ཀརྨ་པ་མཆོག་གི་སྐུ་

ཚེ་ཚེ་སྒྲུབ་ཏུ་”རྩ་གསུམ་དྲིལ་སྒྲུབ་ཀྱི་”ཆོ་གའི་སྒོ་ནས་དབུ་

འཛུགས་ཞུས། སང་ཉིན་ནས་བཟུང་སྟེ་༸སྐྱབས་རྗེ་འཇམ་

མགོན་ཀོང་སྤྲུལ་རིན་པོ་ཆེ་མཆོག་ཀྱང་སྐུ་ཚེ་ཚེ་སྒྲུབ་ཀྱི་དབུ་

བཞུགས་སུ་༸སྐྱབས་རྗེ་གཽ་ཤྲི་རྒྱལ་ཚབ་རིན་པོ་ཆེ་མཆོག་

ལྷན་རྒྱས་གཉིས་ནས་དབུ་བཞུགས་བསྐྱང་རྒྱུ་ཡིན།

25



26



27མཛད་འཕྲིན་དུས་ཀྱི་སྦྲང་ཆར། 

མགོན་པོ་ཕྱག་བཞི་པའི་ཚོགས་སྐོར།

ཕྱི་ལོ་ ༢༠༡༦ ཟླ་ ༢ ཚེས་ ༤ ཉིན་གུང་ཡོལ་དུས་ཚོད་

གཉིས་པ་ནས་བཟུང་དགུ་གཏོར་གྱི་མཚོན་དོན་ཕྱིར་མགོན་

པོ་ཕྱག་བཞི་པའི་ཚོགས་ཉིན་བཞིའི་རིང་བཀའ་བརྒྱུད་སྨོན་

ལམ་གྱི་གསུང་ཆོས་ར་བར་ཚུགས་བཞིན་པར་ཚོགས་ཀྱི་

དབུ་བཞུགས་སུ་དཔལ་༸རྒྱལ་དབང་ཀརྨ་པ་མཆོག་གིས་

དབུས་པའི་བླ་སྤྲུལ་མཁན་སློབ་རྣམ་པ། ཀཾ་ཚང་དགོན་སྡེ་

ཁག་གི་དབུ་རྡོར་ཆོས་གསུམ་གཙོས་པའི་དགེ་བཙུན་འདུས་

པ་རྒྱ་མཚོ། ཕྱི་ནང་རྒྱལ་ཁབ་དུ་མ་ནས་ཕེབས་པའི་དད་ལྡན་

ཁྱིམ་པ་ཕོ་མོ་སྟོང་ཚོ་དུ་མ་ནས་མོས་གུས་དྲག་པོས་ཚོགས་

འདོན་བསྐྱངས། ཉིན་གཉིས་པར་སྔ་དྲོ་ཆུ་ཚོད་དྲུག་པ་ནས་

བརྒྱད་པ་བར་ཚོགས་ཐུན་དང་པོ་དང་། ཆུ་ཚོད་བརྒྱད་དང་

ཕྱེད་ནས་བཅུ་དང་ཕྱེད་བར་ཚོགས་ཐུན་གཉིས་པ། གུང་

ཡོལ་ཆུ་ཚོད་གཅིག་དང་ཕྱེད་ནས་གསུམ་དང་ཕྱེད་བར་

ཚོགས་ཐུན་གསུམ་པ་དང་། ཐ་མ་ཆུ་ཚོད་བཞི་པ་ནས་དྲུག་

པ་བར་ཚོགས་ཐུན་མཐའ་མ་སྟེ་ཉིན་རེར་ཚོགས་ཐུན་བཞི་

རེ་ཚོགས་པ་དང་། དེ་བཞིན་ཉིན་གསུམ་པ་དང་བཞི་པ་ཡང་

ཚོགས་ཐུན་དེ་མུར་ཚོགས།

ཁྱད་པར་ཉིན་བཞི་པའི་ཉིན་དགོང་དྲོ་ཆུ་ཚོད་བཞི་པའི་

ཐོག་མགོན་པོ་ཕྱག་བཞི་པའི་ཚོགས་གྲུབ་པའི་རྗེས་སུ་དུང་

རྒྱ་རྔ་རོལ་དང་བཅས་པའི་སྒོ་ནས་སེར་སྦྲེང་གིས་མགོན་པོའི་

གཏོར་ཟློག་གཤེགས་བཞུད་མཛད་དེ་དཔལ་༸རྒྱལ་དབང་

ཀརྨ་པ་མཆོག་གི་དབུས་དབུ་རྡོར་ཆོས་གསུམ་དང་དགེ་

འདུན་གཙོ་གྲས་རྣམ་པས་ས་ཁུལ་གུ་ཡངས་ཤིག་ཏུ་འཕངས་

བསྲེགས་མཛད།



ཕྱག་བཞི་པའི་ཚོགས་འདི་ལྟར་སྔར་ནས་ཚོགས་ཐུབ་

ན་དགོངས་པའི་དགོངས་གཞི་ཡོད་མུས་ཀྱང། ༸རྒྱལ་དབང་

མཆོག་མཛད་འཕྲིན་ཆེ་ཁར་བཀའ་བརྒྱུད་སྨོན་ལམ་གྱི་དུས་

སྐབས་ཁོ་ན་ལས་བཀའ་དགོན་གྱི་འདུས་སྡེ་ཐམས་ཅད་ལྷན་

དུ་འཛོམས་ཐབས་བྲལ་བས་ལོ་ཤས་ལུས། མགོན་པོ་ཕྱག་

བཞི་པའི་གཏོར་ཟློག་དེ་བཞིན་ཚུགས་ཐུབ་ཚེ་རྒྱལ་བསྟན་སྤྱི་

དང་། བྱེ་བྲག་ཏུ་སྒྲུབ་བརྒྱུད་ཀརྨ་ཀཾ་ཚང་གི་བསྟན་པ། ཁྱད་

པར་དུ་དཔལ་༸རྒྱལ་དབང་མཆོག་གི་གསང་གསུམ་མཛད་

འཕྲིན་ལ་མཆོག་ཏུ་སྨན་པས་སྨོན་ལམ་ལས་བྱེད་དང་ཞབས་

འབྲིང་དུ་མ་ནས་སྨོན་ལམ་སྐབས་ལེགས་ལུགས་སྙན་བསྐུལ་

ཞུས་པར་མགོན་པོ་མཆོག་ནས་དེ་དོན་འཐུས་པར་བཀའ་

སྩལ་ཕེབས་པ་བཞིན། རྒྱ་བལ་འབྲུག་གསུམ་དུ་མཆིས་པའི་

ཀཾ་ཚང་དགོན་སྡེ་ཁག་ལ་དགོན་སྡེ་སོ་སོའི་ཚོགས་རྣམས་

སྔ་བསྣུར་ཕྱི་བསྣུར་ཅི་རིགས་ཀྱིས་བོད་ཟླ་བཅུ་གཉིས་པའི་

ཟླ་མཇུག་ནང་ངེས་ཕེབས་དགོས་པའི་སྔོན་བརྡའི་ཕྱག་བྲིས་

ཕུལ་བ་ལྟར་ཀུན་གྱིས་བཀའ་གསུང་དང་ལེན་གྱིས་དུས་ཐོག་

ཏུ་འཛོམས།

ཆོས་སྐྱོང་ལ་རིགས་དུ་མར་མཆིས་པ་ལས་གཙོ་བོ་

མགོན་པོ་དང་། མགོན་པོ་ལ་ཡང་མགོན་པོ་ཕྱག་བཞི་པ་དང་། 

ཕྱག་དྲུག་པ། མགོན་པོ་བེང་། མགོན་དཀར་ཡིད་བཞིན་

འཁོར་ལོ་སོགས་མགོན་པོ་བདུན་ཅུ་རྩ་ལྔར་མཆིས་པ་ལས། 

ཕྱག་བཞི་པ་དེ་ཉིད་ཆོས་སྐྱོང་ཐམས་ཅད་ཀྱི་རྗེ་བོའམ་རྒྱལ་པོ་

ལྟ་བུ་ཡིན། དེ་ཡང་ཀར་འབྲུག་འབྲི་སྟག་ཐམས་ཅད་ཀྱི་ཐུན་

མོང་གི་ཆོས་སྐྱོང་ཡིན། མགོན་པོ་འདི་ཉིད་ཀྱི་གདམས་པ་

ཞུ་ཡུལ་དཔལ་ཆེན་རྒ་ལོ་ལས་རྗེ་དུས་གསུམ་མཁྱེན་པས་

ཞུས་ཤིང་། དཔལ་ཆེན་རྒ་ལོ་འདི་ཉིད་འཕགས་ཡུལ་གྱི་ཡུལ་

དབུས་སུ་ཕེབས་ཏེ་ཙཱ་མི་ལོ་ཙཱ་སངས་རྒྱས་གྲགས་ཀྱི་དྲུང་

ནས་མགོན་པོ་དང་འབྲེལ་བའི་ཕྱག་ལེན་རྣམས་གསན། ཙཱ་

མི་ལོ་ཙཱ་ཁོང་ཁམས་མི་ཉག་ཏུ་སྐུ་བལྟམས་ཤིང་རྒྱ་གར་དུ་

ཕེབས་ཏེ་གསན་བསམ་དཔྱིས་ཕྱིན་པར་མཛད་དེ་དཔལ་ནཱ་

ལནྡཱའི་མཁན་པོ་མཛད་པའི་ལོ་རྒྱུས་མངའ། དཔལ་ཆེན་རྒ་

ལོས་སློབ་དཔོན་ཆེན་པོ་དེ་ཉིད་ཀྱི་སྐུ་མདུན་དང་། རྒྱ་གར་གྱི་

སློབ་དཔོན་ཨ་བྷྱཱ་ཀ་རའམ་འཇིགས་མེད་འབྱུང་གནས་ཀྱི་དྲུང་

ནས་ཀྱང་གསན་ཚུལ་ཡོད། སྒྲུབ་བརྒྱུད་ཀྱི་བླ་མ་གཞན་རྣམས་

28



ནས་ཀྱང་རྗེ་དཔལ་ཆེན་ཉིད་ཀྱི་དྲུང་ནས་ཞུས་པ་འབའ་ཞིག་

ཡིན། འདི་ཉིད་ཞུས་ཚེ་ཆོས་སྐྱོང་གཞན་ལས་ཕན་ཐོགས་

རླབས་ཆེ་བ་ཡོད་ཚུལ་གསུངས། དེས་ན་ཆོས་སྐྱོང་ཐམས་

ཅད་ཀྱི་ནང་ནས་མཆོག་ཏུ་གྱུར་པ་མགོན་པོ་ཕྱག་བཞི་པ་དེ་

ཉིད་ཡིན་ཅིང་། དེ་ཉིད་ཀྱི་འབྱུང་ཡུལ་གཙོ་བོ་དཔལ་ཆེན་རྒ་

ལོ་ཡིན། ༸རྒྱལ་དབང་ཀརྨ་པ་མཆོག་ཀྱང་ཕྱག་བཞི་པ་གཙོ་

བོར་མཛད་ཀྱང་རྗེ་དྲུག་པ་མཐོང་བ་དོན་ལྡན་སྐབས་མགོན་པོ་

བེར་ནག་ཅན་ཅན་བསྟེན་ཚུལ་ཆེར་སོང་ཡང་སྤྱིར་ཕྱག་བཞི་

པ་བསྟེན་བཞིན་པ་ཡིན། ད་ལྟ་རང་རེས་འདོན་རྒྱུའི་ཆོ་ག་དེ་

བཞིན་ཀརྨ་པ་བརྒྱད་པ་མི་བསྐྱོད་རྡོ་རྗེ་དང་ཆགས་མེད་རཱ་ག་

ཨ་སྱས་ཕྱོགས་སྒྲིག་མཛད་པ་ཡིན་ཅིང་། ད་ལྟ་ཚུགས་བཞིན་

པའི་ཆོ་ག་འདི་ཉིད་ཀྱི་སྒོ་ནས་འདོན་བཞིན་པ་ཡིན།

རྒྱུད་སྡེའི་ཞལ་ཐང་རྣམས་སི་ཏུ་སྐུ་འཕྲེང་བརྒྱད་པ་ཀུན་

མཁྱེན་ཆོས་ཀྱི་འབྱུང་གནས་ཀྱིས་མཛད་པ་ཡིན། འདི་ཉིད་

ལ་ཐང་ཀ་ཉེར་བདུན་དུ་མཆིས་པ་རྣམས་སྤར་ཀློག་བསྐྱོན་ཏེ་

མགོན་པོ་མཆོག་ནས་སྔ་ལོར་དགོན་སྡེ་ཡོངས་ལ་འགྲེམས་

སྤེལ་མཛད། བདེ་མཆོག་བླ་མེད་ཀྱི་རྒྱུད་དང་། རྒྱུན་ལྟར་

ཆོས་སྐྱོང་གི་གསོལ་མཆོད་གང་རུང་འདོན་སྐབས་བདག་

བསྐྱེད་ཡི་དམ་གྱི་ལྷ་ཞིག་ངེས་པར་དགོས་ཤིང་། ཡི་དམ་

གྱི་ལྷ་གང་ཞིག་བྱས་ཀྱང་འཐུས། འོན་ཀྱང་མགོན་པོ་ཕྱག་

བཞི་པར་བདག་བསྐྱེད་བདེ་མཆོག་འདོན་སྲོལ་ཡོད། བདེ་

མཆོག་དེ་ཉིད་མགོན་པོ་དང་བདེ་མཆོག་གཉིས་ཀ་མར་པ་ལོ་

ཙཱ་རྒྱ་གར་དུ་ཡུན་རིང་བཞུགས་ཤིང་པཎ་ཆེན་ནཱ་རོ་སོགས་

བླ་མ་བརྒྱ་རྩ་བསྟེན་པར་མཛད་སྟབས་གང་གིས་ཡི་དམ་སྐོར་

ཡང་དུ་མ་ཞུས་ཡོད། རྗེ་མར་པ་གང་ཉིད་ལ་ཡི་དམ་རྒྱ་མཚོ་

ལྟ་བུའི་དབང་དང་གདམས་པ་མངའ་བ་ལས་བོད་དུ་སྩལ་པ་

བཀའ་བརྒྱུད་སྔགས་མཛོད་ནང་བཞུགས་པའི་རྒྱུད་སྡེ་བཅུ་

གསུམ་གྱི་ལྷ་ཚོགས་ཙམ་སྟེ་ཉུང་ཤས་ཡིན། རྗེ་ཉིད་ནས་ཉུང་

ཤས་སུ་གསུངས་ཀྱང་འུ་ཅག་ལ་ལྟོས་ཚེ་ཆེས་མང་པོ་ཡིན། 

མར་པས་རྗེ་མི་ལར་ཡི་དམ་གཙོ་བོ་འཁོར་ལོ་བདེ་མཆོག་

སྩལ་ཅིང་། དེ་བཞིན་རྗེ་མི་ལས་གང་གི་སྲས་ཀྱི་ཐུ་བོ་དྭགས་

པོ་ལྷ་རྗེ་ལ་ཡང་འཁོར་ལོ་བདེ་མཆོག་དེ་ཉིད་དང་། མཉམ་

མེད་དྭགས་པོ་ལྷ་རྗེས་ཀྱང་གང་གི་སྲས་ཀྱི་ཐུ་བོ་རྗེ་དུས་

གསུམ་མཁྱེན་པར་དེ་ཉིད་སྩལ་ཅིང་། དུས་གསུམ་མཁྱེན་

པས་བདེ་མཆོག་དང་ཕག་མོའི་ཉམས་བཞེས་གཙོ་བོར་

མཛད། ཡི་དམ་འཁོར་ལོ་བདེ་མཆོག་འདོན་དགོས་པའི་རྒྱུ་

མཚན་གཙོ་བོ་དེ་ཉིད་དང་། བདེ་མཆོག་གི་ཆོ་ག་རྗེ་བརྒྱད་

པ་མི་བསྐྱོད་རྡོ་རྗེས་མཛད་པ་དེ་ཉིད་ད་ལན་ཚོགས་སུ་གཙོ་

བོར་བཏོན།

29མཛད་འཕྲིན་དུས་ཀྱི་སྦྲང་ཆར། 



30 མཛད་འཕྲིན་དུས་ཀྱི་སྦྲང་ཆར། 

རིས་མེད་བསྟན་འགྲོའི་བདེ་རིམ་ཆེན་མོ་ཉིན་བཞི་པའི་གཏོར་རྒྱག་འཕེན་པར་མཛད།

ཕྱི་ལོ་ ༢༠༡༦ ཟླ་ ༢ ཚེས་ ༧ ཉིན། ༸རྒྱལ་དབང་༸ཀརྨ་

པ་མཆོག་བཀའ་བརྒྱུད་སྨོན་ལམ་ཆེན་མོའི་དབུ་ཆོས་ལས་

སྣེས་སྤྱན་རྒྱ་སྤོས་སྣ་རྒྱས་པའི་སྒོ་ནས་སྒར་ཆེན་སྨོན་ལམ་

ཆེན་མོའི་ཆོས་རར། བོད་ཤིང་ལུག་ལོའི་ལོ་མཇུག་རིས་

མེད་བསྟན་འགྲོའི་བདེ་རིམ་ཆེན་མོ་ཉིན་བཞི་པའི་ཚོགས་

མགོན་དུ་གདན་དྲངས་ཏེ། ༸དྲུང་བཅུ་བདུན་པ་མཆོག་དབུ་

བཞུགས་ཐོག་མཁན་བླ་འདུས་པ་གཙོ་བོར་གྱུར་པའི་ཤར་

ནུབ་ཀྱི་དད་ལྡན་པ་སྟོང་ཚོ་དུ་མ་ལྷན་ཅིག་ཏུ་འཚོགས།

སྒར་ཆེན་རྡོ་རྗེ་སློབ་དཔོན་དབུ་བཞུགས་ཀྱིས་མགོན་

པོ་ཕྱག་བཞི་པའི་གཏོར་སྒྲུབ་ཉིན་བཞིའི་རིང་གནད་སྨིན་སྔོན་

སོང་ཐོག །གུང་རྒྱབ་༸རྒྱལ་དབང་༸ཀརྨ་པ་མཆོག་དུང་རྒྱ་

སྤྱན་འདྲེན་རྒྱས་པའི་སྒོ་ནས་སྒར་ཆེན་འཛམ་གླིང་རྒྱན་གྱི་

ཤར་སྒོར་བྱོན། བྱང་ཤར་ཁ་གཏད་དུ་ལོ་མཇུག་རིས་མེད་

བསྟན་འགྲོའི་བདེ་རིམ། མགོན་པོ་ཕྱག་བཞི་པའི་གཏོར་རྒྱག་

གནད་སྨིན་འཕངས་པར་མཛད་དོ། །



རྒྱ་བོད་ཀྱི་དགེ་འདུན་ལྷན་འཛོམས་ཐོག་སྔར་སྲོལ་ལྟར་”སངྒ་ྷརཱ་མ(དགེ་འདུན་དགའ་
བྱེད་)འི་གསོལ་མཆོད་ལྷ་ཤིང་གི་ཅོང་སྒྲ་”ཞེས་པའི་ཚོགས་མགོན་དུ་བྱོན།

བོད་རྒྱལ་ལོ་ ༢༡༤༣ རབ་གནས་མེ་སྤྲེལ་བོད་ཟླ་དང་པོའི་

ལོ་གསར་ཚེས་༣དང་། ཕྱི་ལོ་ ༢༠༡༦ ཟླ་ ༢ ཚེས་ ༡༡ 

ཉིན། བཀའ་བརྒྱུད་སྨོན་ལམ་ཆེན་མོའི་སྒར་ཆེན་ཆོས་རར་

སྔུན་ནས་དབུས་སུ་བདག་ཅག་གི་ཐུབ་པའི་སྐུ་བརྙན་དང་། 

ལྟུང་བཤགས་ལྷ་སུམ་ཅུ་སོ་ལྔའི་སྐུ་བརྙན་བྱོན་གཙང་ཆེ་

ལེགས་གཡས་གཡོན་དུ་སྒྲིག་གཤོམ་དང་། ༸དྲུང་བཅུ་

བདུན་པ་ཉིད་ཀྱི་ཞལ་བཀོད་སྒར་ལུགས་ཚེམ་དྲུབ་མ་ལས་

གྲུབ་པའི་རྡོ་རྗེ་འཆང་དང་། ཏི་ལོ། ནཱ་རོ། མར་པ། མིད་ལ། 

དཔལ་ལྡན་དུས་མཁྱེན་ཏེ་བཀའ་བརྒྱུད་གསེར་ཕྲེང་ཞལ་

ཐང་དང་ངོ་མཚར་འཇའ་ས་བརྒྱ་རྩ་ཡིན་ཐང་རིང་མོ་གཡས་

གཡོན་ལོགས་སུ་དཔྱངས། དབུས་ཀྱི་ཐུབ་པའི་སྐུ་བརྙན་

མདུན་ཐད་དུ་གངས་རིའི་སྐྱེ་སྤྲུལ་དང་པོའི་རྣམ་འཕྲུལ་ཞྭ་ནག་

མཐོན་མཐིང་གི་ཅོད་པན་འཆང་བ་དཔལ་༸ལྡན་ཀརྨ་པ་དུས་

གསུམ་མཁྱེན་པའི་སྐུ་བརྙན་འདྲ་སྐུ་མི་ཚད་མ་དང་། འདི་ལོ་

31མཛད་འཕྲིན་དུས་ཀྱི་སྦྲང་ཆར། 

ཆེད་དུ་ཐེ་ཝན་ནས་གསར་བཞེངས་སངྒྷ་རཱ་མའི་སྐུ་བརྙན་

ཆེ་ལེགས་བྱོན་གཙང་དང་མཆོད་རྫས་ཚར་དུ་དངར་བ་ཐེག་

དམན་བཙུན་མ་རྣམས་ནས་སྔོན་ནས་སྒྲིག་གཤོམ་དང་། སྔ་

དྲོ་ཆུ་ཚོད་བདུན་དང་ཕྱེད་ཐོག་བཀའ་བརྒྱུད་སྨོན་ལམ་ཐེངས་

སོ་གསུམ་པར་རྒྱ་བལ་འབྲུག་གསུམ་ནས་ཕེབས་པའི་འདུས་

པ་སྟོང་ཚོ་དང་། ཐེ་ཝན་གཙོ་གྱུར་རྒྱའི་དགེ་སློང་ཕོ་མོ་བརྒྱ་

ཕྲག །འཛམ་གླིང་ཤར་ནུབ་ཀྱི་དད་ལྡན་པ་སྟོང་ཚོ་སྟེ། ཁྱོན་

དད་ལྡན་སེར་སྐྱ་ཁྲི་ཚོ་བརྒལ་བ་སྔུན་ནས་ལྷན་འཛོམས་དང་། 

དངོས་གཞི་སྔ་དྲོ་ཆུ་ཚོད་དགུ་དང་སྐར་མ་བཅོ་ལྔའི་ཐོག་དུས་

གསུམ་རྒྱལ་བའི་ཕྲིན་ལས་པ་ཆེན་པོ་༸རྒྱལ་དབང་༸ཀརྨ་

པ་མཆོག་དྲུང་ན་རིམ་གྱིས་མཆོད་བཞེས་མཛད་མྱོང་བའི་

ཆོས་གོས་རྙིང་པ་དང་ལས་ཞུ་མཆོད་བཞེས་ཀྱིས་རྒྱ་བོད་

ཀྱི་དགེ་འདུན་ལྷན་འཛོམས་སྔར་སྲོལ་ལྟར་“སངྒྷ་རཱ་མའི་

གསོལ་མཆོད་ལྷ་ཤིང་གི་ཅོང་སྒྲ་”ཞེས་པའི་ཚོགས་མགོན་དུ་

ཐེ་ཝན་ནང་སྙན་གྲགས་ཆེ་བ་རྒྱ་ཡི་བླ་མ་ Hai Tao Fashi 

ཧའེ་ཐའོ་ ཧྥ་ཧྲེ་དང་བཅས་ནས་བཀའ་བརྒྱུད་སྨོན་ལམ་

ཆེན་མོའི་སྒར་ཆེན་ཆོས་རར་སངྒྷ་རཱ་མའི་གསོལ་མཆོད་

ཀྱི་ཚོགས་མགོན་དུ་གདན་དྲངས། ༸རྒྱལ་དབང་༸ཀརྨ་པ་

མཆོག་གཞོགས་གཡས་སུ་ཞབས་སྟེགས་འཁོད་རྟིང་སྐུ་རྒྱབ་

ཏུ་འབྲུག་ཀརྨ་སྒྲུབ་སྡེ་དཔལ་མོ་ཆོས་ཀྱི་ལྡིང་ཁང་གི་བཙུན་

མ་གྲེ་བ་བདེ་བ་གྲངས་སོ་གཉིས་ན་བཟའ་མཆོད་གོས་ཚར་

དངར་གྲལ་བསྟར་དང་། གཞོགས་གཡོན་དུ་རྒྱ་ཡི་བླ་མ་ Hai 

Tao Fashi ཧའེཐའོ་ ཧྥ་ཧྲེ་དང་རྒྱབ་ཏུ་ཐེག་དམན་དགེ་སློང་

ཕོ་མོ་གྲངས་བཞི་བཅུ་ཙམ་རང་ལུགས་མཆོད་གོས་མཆོད་

བཞེས་གྲལ་བསྟར་དུ་འཁོད་རྟིང་། འབྲུག་དཔལ་མོ་ཆོས་ཀྱི་

ལྡིང་ཁང་གི་བཙུན་མ་རྣམས་ནས་སངྒྷ་རཱ་མའི་གསོལ་མཆོད་

“གཙུག་ལག་ཁང་དང་ཆོས་འཁོར་གྱི་སྲུང་མ་ཀོན་ཏིས་

གསོལ་མཆོད་བྱ་ཚུལ་ཐུན་མོང་མ་ཡིན་པ་ལྷ་གླིང་གི་ཅོང་

སྒྲ་ཞེས་བྱ་བ་བཞུགས་སོ། །”ཞེས་པ་སིལ་སྙན་ཏིང་ཤགས་

དང་བཅས་པས་པའི་སྒོ་ནས་གསོལ་མཆོད་ཤིན་ཏུ་སྙན་ཅིང་

འཇེབས་པའི་སྒོ་ནས་མ་ཎི་སོགས་དབྱངས་སུ་གྱེར། དེ་

བཞིན་རྒྱའི་དགེ་སློང་བཞི་བཅུ་ནས་རྒྱ་སྐད་ཀྱི་ཐོག་ནས་སངྒྷ་

རཱ་མའི་གསོལ་མཆོད་རྔ་རོལ་དང་སྦྲགས་༸རྒྱལ་དབང་ཀརྨ་

པ་མཆོག་གིས་སྔར་སྲོལ་བཞིན་གསོལ་མཆོད་བཀའ་བསྒོས་

གནད་སྨིན་གཟབ་རྒྱས་ངང་འཚོགས།

༸རྒྱལ་དབང་བཅུ་བདུན་པ་མཆོག་བོད་ནས་ཕེབས་

སྐབས་ཉེ་གནས་འགའ་ཞིག་ནས་སྔར་ལུགས་ལྟར་སྐྱོང་

དགོས་ཚུལ་སྙན་གསེང་ཞུས་པས། ༸རྒྱལ་དབང་མཆོག་

ནས་གསོལ་མཆོད་གསར་པ་ཞིག་མཛད་དེ་ཉིད་འདོན་

སྐབས་སྒོའི་ཕྱིར་འདོན་པ་ལས་ལྷ་ཁང་ནང་དུ་འདོན་སྲོལ་

མེད། འདོན་མཁན་ཡང་སྔར་༸རྒྱལ་དབང་མཆོག་གིས་

དབུས་པའི་རྩེ་གསོལ་ཐབ་པའམ་སྐུ་མདུན་པ་འགས་འདོན་

པ་ལས་གཞན་ནས་མི་འདོན། དེ་ཉིད་ཀྱི་དབུ་མཛད་ཀྱང་སྔར་

ལུགས་ལྟར་ན་བླ་བྲང་གི་ཕྱག་མཛོད་ནས་བགྱིད་དགོས་ཚུལ་

གྱི་གཏམ་རྒྱུན་ཡོད། མཆོད་པ་གཤོམ་ཚུལ་ཡང་རྒྱ་ནག་གི་

ལུགས་ཏེ་རྒྱ་ཇ་ལྡུགས་པ་དང་། རྒྱའི་སྤོས་བདུག །དེ་བཞིན་

ཤོག་སྦག་ཀྱང་མང་དུ་སྤར་སྲོལ་ཡོད། 

དེ་ཡང་“དེ་ཡང་ཐུའུ་བཀྭན་བློ་བཟང་ཆོས་ཀྱི་ཉི་མས་

མཛད་པའི་ཁམས་གསུམ་བདུད་འདུལ་རྒྱལ་ཆེན་བཀྭན་

ཡུན་ཆང་གི་ལོ་རྒྱུས་དང་གསོལ་མཆོད་བྱ་ཚུལ་འཕྲིན་ལས་

ཆར་རྒྱུན་བསྐུལ་བའི་འབྲུག་སྒྲ་ཞེས་པ་ལས། འདིར་ཁམས་

གསུམ་བདུད་འདུལ་སྤྲིན་རིང་རྒྱལ་པོར་གྲགས་པ་ལ་མཆོད་

གཏོར་འབུལ་ཚུལ་ལ་གཉིས། རྒྱལ་པོ་ཆེན་པོའི་ལོ་རྒྱུས་ 

དང་། དེ་ལ་མཆོད་གཏོར་འབུལ་ཚུལ་དངོས་བཤད་པའོ། ། 

33མཛད་འཕྲིན་དུས་ཀྱི་སྦྲང་ཆར། 



དང་པོ་ནི། སྔོན་གྱི་དུས་སུ་མ་ཧཱ་ཙི་ནའི་ཡུལ་གྲུ་ཆེན་པོར། 

རྒྱལ་རབས་ཧན་གྱི་བློན་པོ་གྲགས་ཅན་རུས་ཀོན་དང་མིང་

ཡུས་ཞེས་བྱ་བ་དཔའ་མཛངས་བརྟུལ་ཕོད་པ་ཞིག་བྱུང་།  

མཐུ་སྟོབས་ཤིན་ཏུ་ཆེ་བའི་དམག་དཔོན་མཛད་དེ་ཡུལ་གྲུ་

ཐ་དད་པའི་དགྲ་མ་རུངས་པ་རྣམས་ཚར་བཅད་ནས། ས་སྟེང་

གི་རྒྱལ་པོ་དང་རྒྱལ་ཕྲན་བགྲང་ལས་འདས་པ་མངའ་འོག་ཏུ་

བཙུད། དཔའ་རྩལ་གྱིས་སྙེམས་པས་དྲེགས་པ་རྣམས་ཀྱང་

འདིའི་གམ་དུ་སླེབས་པ་ན། ཁྱུང་ཆེན་དང་བྱིའུའི་རྩལ་ལྟ་

བུར་གྱུར་པས་ཕྱོགས་ཀུན་ཏུ་འདིའི་མིང་ཐོས་པ་ཙམ་གྱིས་

མི་འདུད་པ་གཅིག་ཀྱང་མེད། དེ་ཡང་སྐྱོང་འོས་དང་འདུལ་

དགོས་ཀྱི་རྣམ་དབྱེ་མེད་པའི་དཔའ་ཐལ་ལྟ་བུ་མ་ཡིན་པར་

ཞི་དྲག་གི་བྱ་བ་གང་ཡང་གཡོ་མེད་དྲང་པོར་བྱེད་པ་ཞིག་

ཡིན་སྐད། ཆོས་རྒྱལ་མྱ་ངན་མེད་ལྟ་བུ་ཡང་ས་ཆེན་པོ་ཆོས་

བཞིན་དུ་སྐྱོང་བའི་འཁོར་ལོས་བསྒྱུར་རྒྱལ་ཡིན་ཡང་། བློ་

བུར་དུ་ཐུགས་མུག་པའི་རྣམ་པས་འདས་པས་ཉ་མིད་ཆེན་

པོའི་སྐྱེ་བ་བླངས་པར་གསུངས་པ་ལྟར། སྐུ་ཚེའི་མཐར་གཞན་

དང་གཡུལ་སྤྲད་པ་ཞིག་གི་སྐབས་སུ་ཁྲོས་བཞིན་དུ་འདས་

པའི་འོག་རོལ་ཏུ་ཟི་ཁྲོན་གྱི་སའི་ཆར། ཡུའུ་ཆན་ཞན་ཞེས་བྱ་

བ་ཞང་ལིང་དུ་གྲགས་པའི་རི་ཆེན་པོ་ཡོད་པ་དེར་ཀླུའི་རིགས་

ཀྱི་མི་མ་ཡིན་མཐུ་བོ་ཆེ་ཞིག་ཏུ་གྱུར་པ་ཤིན་ཏུ་རྩུབ་དྲགས་

པས་རི་དེ་མཐོང་སར་གཞན་གྱིས་བགྲོད་པ་ཙམ་ཡང་དཀའ་

བ་ཞིག་བྱུང་། དེ་ནས་ལོ་བཞི་བརྒྱ་ཙམ་སོང་བ་ན་མགོན་

པོ་ཀླུ་སྒྲུབ་ཡབ་སྲས་ཀྱི་ལྟ་བའི་བརྒྱུད་འཛིན་སློབ་དཔོན་

ཆེན་པོ་ཊཱི་ཅེ་ཏཱ་ཤི་ཞེས་བྱ་བ་གནས་དེར་སྒྲུབ་པ་ལ་བྱོན་

པར། ཡུལ་མི་རྣམས་ཀྱིས་ཤིན་ཏུ་གཉན་པའི་རྒྱུ་མཚན་སྨྲས་

ཀྱང་མ་བཟློག་པར་རི་དེ་ལ་བསྒོམས་པས། མི་མ་ཡིན་གྱི་ཆོ་

འཕྲུལ་གྱིས་སྦྲུལ་ཆེན་པོ་རི་དེ་ལན་གསུམ་དཀྲིས་པ་ཞིག་

གི་གཟུགས་བསྟན་ཅིང་། ལྷ་ཀླུའི་དམག་དཔུང་བྱེ་བ་མང་པོ་

དྲངས་ཏེ། རི་ཆེན་པོས་བརྡེགས་པ། ཉི་ཟླ་ཆ་ལང་བརྡེབ་པ། 

མཚོན་ཆའི་ཆར་འབེབས་པ། ཐོག་གི་བུ་ཡུག་འཚུབ་པ། མི་

སྡུག་པའི་གཟུགས་སྣ་ཚོགས་སྟོན་པ་སོགས་ཅི་བྱས་ཀྱང་

ཏིང་ངེ་འཛིན་ལས་གཡོ་བར་བྱེད་མ་ནུས་པས་སྐབས་ཤིག་

ན་གོ་ཆ་དང་རྒྱན་གྱིས་སྤྲས་པའི་དམག་དཔོན་ཆེན་པོ་སྡེ་

བརྒྱད་ཀྱི་དམག་དཔུང་དང་བཅས་པ་མངོན་སུམ་དུ་བྱུང་ནས། 

སློབ་དཔོན་ལ་ཕྱག་འཚལ་ཞིང་མཐོ་བརྩམས་པ་ལ་བཟོད་པ་

གསོལ་ཞུས་ཤིང་། བདག་སྔར་གྱི་དམག་དཔོན་ཆེན་པོ་ཡིན་

པ་ཞེ་སྡང་གི་དབང་གིས་འདས་པས་སྦྲུལ་གྱི་རྣམ་པ་ཅན་འདི་

ལྟ་བུར་གྱུར། ལས་དྲང་པོ་བགྱིས་པས་མཐུ་སྟོབས་དང་རྫུ་

འཕྲུལ་ཆེ་བ་འདི་བྱུང་། ཞེས་སོགས་སྨྲས་པ་ལ། སློབ་དཔོན་

གྱིས་ལས་འབྲས་ཀྱི་ཆོས་མང་དུ་གསུངས་པས། ད་ནི་བདག་

སངས་རྒྱས་ཀྱི་བསྟན་པའི་སྲུང་མ་བགྱིད། སངས་རྒྱས་ཀྱི་

སྐུ་བརྙན་གང་དུ་གནས་པ་དེར་སྒོ་ཁང་ངམ་གཡས་གཡོན་

གྱི་ཁང་པ་གང་རིགས་ཞིག་ཏུ་བདག་གི་གཟུགས་བརྙན་ཡང་

བཞེངས་ན། དགེ་འདུན་གྱི་སྡེ་དང་ཆོས་འཁོར་སྐྱོང་བར་

བགྱིའོ། །ཞེས་དམ་བཅས་ཏེ། དེ་ནས་བཟུང་སྟེ་སངས་རྒྱས་

ཀྱི་བསྟན་པའི་སྲུང་མར་གྱུར་ཏོ། །དེ་ལྟ་བུའི་རྒྱལ་པོ་ཆེན་པོ་

འདི་ཉིད་བེག་ཙེ་ལྕམ་སྲིང་དང་ཐུགས་རྒྱུད་གཅིག་པ་ཡིན་ཏེ། 

བེག་ཙེའི་སྔོན་གྱི་ཡིག་རྙིང་རྣམས་སུ། རྒྱ་ནག་ཡི་གེ་གསར་

པ་རྣམས་སུ་རྒྱ་གར་ཞེས་བསྒྱུར་འདུག། ཡུལ་གྱི་དམ་སྲི་

མཛད། །ཞེས་འབྱུང་ལ། བེག་ཙེའི་སྐུ་མདོག་དམར་པོར་བྱེད་

པ་དང་། ཕྱག་མཚན་རལ་གྲིའི་ཡུ་བ་སྡིག་པའི་གཟུགས་སུ་

བྱེད་པ་ཡང་སྔར་གྱི་ལོ་རྒྱུས་དང་མཐུན་ནོ། །

བདག་ཅག་གི་འདྲེན་པ་དམ་པ་ཁྱབ་བདག་འཁོར་ལོའི་

མགོན་པོ་ལཱ་ལི་ཏ་བཛྲའི་ཞལ་སྔ་ནས་བོད་དབུས་གཙང་དུ་

34 མཛད་འཕྲིན་དུས་ཀྱི་སྦྲང་ཆར། 



ཕེབས་པའི་བཤུལ་ལམ་དུ་སྔར་གྱི་གནས་དེའི་ཉེ་འདབས་

སུ་བཞུགས་ཞག་མཛད་པའི་ཚེ་མནལ་ལམ་དུ། མི་དམར་པོ་

ཤིན་ཏུ་ཆེན་པོ་ཞིག་བྱུང་། རི་འདིའི་རྩེ་མོ་ན་བདག་གི་ཁྱིམ་

ཡོད་པས་དེར་གདན་འདྲེན་ཟེར་ནས། གོམ་པ་གཅིག་སྤོས་

པས་རི་དེའི་རྩེ་མོར་སླེབས་པར། ཁང་བཟང་བལྟ་བས་ཆོག་

མི་ཤེས་པ་མང་དུ་འདུག་པའི་དབུས་མ་ཞིག་ཏུ་བཞུགས་སུ་

བཅུག །བཟའ་བཏུང་གི་རིགས་མི་འདྲ་བ་མང་པོས་མཆོད་

ཅིང་། རང་གི་ཆུང་མ་དང་བུ་སོགས་ཡིན་ཟེར་ནས་མང་པོ་

ཞིག་གིས་མཇལ་ཕྱག་ཞུས། ས་ཆ་འདི་མན་ཆད་ཀྱི་རྒྱ་ནག་

གི་ཡུལ་གྲུ་ཆེན་པོ་མཐའ་དབུས་ཐམས་ཅད་ཀྱི་བདག་པོ་ང་

རང་ཡིན་ཅིང་། བོད་ནས་ཀྱང་ང་ལ་བཟའ་བཏུང་སྟེར་མཁན་

མང་དུ་ཡོད། ཁྱད་པར་དུ་གཙང་ཕྱོགས་ཀྱི་བླ་ཆེན་སྐུ་བགྲེས་

པོ་ཞིག་གིས་རྒྱུན་དུ་སྟེར་གྱིན་ཡོད། ཁྱེད་ཀྱི་བར་ཆད་སེལ་

བའི་སྲུང་མ་བདག་གིས་བགྱིད། ཁྱད་པར་དུ་སང་ཉིད་ལམ་

བར་དུ་བར་ཆད་རྩོམ་པ་འགའ་ཞིག་ཡོད་འདུག་པ་ངེད་ཀྱིས་

བསལ་བས་ཆོག་ཟེར་བ་ཞིག་རྨང་ལམ་དུ་བྱུང་། སང་ཉིན་

ལམ་བར་དུ་ཤིང་ནགས་ཀྱི་གསེབ་ནས་སྤྲེའུས་རྡོ་བཏང་བ་

ཞབས་ཕྱི་འགའ་ཞིག་གི་མགོ་ལ་ཕོག་པ་སོགས་བགེགས་

འཚུབ་ཀྱི་རྣམ་པ་ཅུང་ཟད་ལས་སྐྱོན་ཆེར་མ་བྱུང་བ་ལྷ་འདིའི་

འཕྲིན་ལས་སུ་མངོན། གཙང་ཕྱོགས་ཀྱི་བཟའ་བཏུང་སྟེར་

མཁན་པཎ་ཆེན་ཐམས་ཅད་མཁྱེན་པ་སྐུ་ན་རིམ་གྱིས་བེག་

ཙེ་བསྟེན་པར་མཛད་འདུག་པས་དེ་ལ་ཟེར་བ་ཡིན་འདུག་

ཅིང་། པཎ་ཆེན་ཐམས་ཅད་མཁྱེན་པ་བློ་བཟང་ཡེ་ཤེས་སྐུ་ན་

ཕྲ་མོའི་དུས་སུ་གསུངས་པའི་རྒྱལ་བུ་དོན་ཐམས་ཅད་གྲུབ་

པའི་རྟོགས་བརྗོད་དེར་མི་དམར་པོ་ཞིག་གིས་གྲོགས་བྱས་

ཚུལ་དང་། མ་འོངས་པ་ན་བསྟན་པའི་སྲུང་མ་བགྱིད་པར་

ཁས་བླངས་ཚུལ་གསུངས་པ་ཡང་འདི་ཉིད་ཡིན་པར་གསལ། 

ཡང་དུས་ཕྱིས་སུ་བོད་དུ་ཕེབས་དུས་ཀྱང་རི་དེའི་རྩ་བ་ནས་

35མཛད་འཕྲིན་དུས་ཀྱི་སྦྲང་ཆར། 

གསེར་སྐྱེམས་ཞིག་གཏོང་བ་གནང་བས། ག་ནས་འོང་ཆ་

མེད་པའི་གཅན་གཟན་སྟག་ཅིག་གིས་རིའི་རྩ་བ་ནས་ལ་རྒྱབ་

བར་དུ་སྐྱེལ་མའི་རྣམ་པ་བྱས་ཤིང་། དེ་ནས་གར་སོང་ཆ་

མེད་དུ་གྱུར་པ་ཀུན་གྱི་མིག་ལ་མངོན་སུམ་དུ་གྱུར་འདུག ། 

གཞན་ཡང་རྒྱལ་ཆེན་འདི་ཉིད་ཞང་བློན་རྡོ་རྗེ་བདུད་འདུལ་

དང་ངོ་བོ་གཅིག་པར་ཡང་གྲགས་ཏེ། དེའི་རྒྱུ་མཚན་ནི། ཆོས་

རྒྱལ་སྲོང་བཙན་སྒམ་པོས་རྒྱ་བཟའ་ཝན་ཆང་ཀོང་ཇོ་ཁབ་ཏུ་

བཞེས་པས། རྒྱ་ལ་བོད་ཕྱི་རབས་པ་རྣམས་ཀྱིས་ཞང་པོར་

འབོད་པ་བྱུང་ཞིང་། དེའི་རྒྱལ་པོ་ཞིག་གི་བློན་ཆེན་ཞིག་ཡིན་

ཚུལ་གོང་དུ་སྨོས་ཟིན་ལྟར་ཡིན་པས། ཞང་བློན་ཟེར་བ་དང་

འགྲིགས་ཤིང་། ལྷ་འདི་ཉིད་ལ་སྔོན་གྱི་རྒྱལ་པོ་ཆེན་པོ་རྣམས་

ཀྱིས་གཟེངས་བསྟོད་ཀྱི་མཚན་ཕུལ་བ་རྒྱ་སྐད་དུ་ཟན་ཀྱཻ་ཕཽ་

མཽ་ཏཱ་དིའི་ཞེས་ཁམས་གསུམ་བདུད་འདུལ་རྒྱལ་པོ་ཆེན་པོ་

ཟེར་བ་ཡིན་པས་ཞང་བློན་གྱི་མཚན་ཟུར་བདུད་འདུལ་ཞེས་

པ་དང་འགྲིགས་པ་འདུག །ཡང་རྒྱ་བཟའ་བོད་དུ་བྱོན་དུས་

སྲུང་མ་འདི་ཉིད་རྗེས་སུ་འབྲངས་ནས་བོད་དུ་བྱོན་ནས་ལྷ་

སའི་གྲིབ་ཀྱི་རྫོང་རི། ཡར་ཀླུང་ཤེལ་གྱི་བྲག་ཕུག །འཕྱེས་ཀྱི་

ལྷ་ལུང་བཙན་མཁར། ཀོང་ཡུལ་བུ་ཆུ་ལྷ་ཁང་། སྤུ་རི་ཕུག་མོ་

ཆེ། རྩེ་ཆེན་བྲག་སོགས་ལ་གནས་བཅས་པ་ད་ལྟ་རྫོང་བཙན་

བཤན་པར་གྲགས་པ་དེ་ཡིན་པ་འདུག་ཅེས་སྐྱེས་བུ་དམ་པ་

མང་པོ་ཞིག་གིས་གསུངས་པ་ཐོས་ཤིང་། ༸གོང་ས་ཐམས་

ཅད་མཁྱེན་པ་ལྔ་པ་ཆེན་པོས་རྫོང་བཙན་གྱི་གསོལ་མཆོད་

དུ། རྒྱ་རྗེའི་ཡུལ་ནས་འོངས་ཤིང་ཨོང་ཇོ་ཡི། །རྗེས་འབྲང་

བོད་ཡུལ་སྲུང་མར་སྲོང་བཙན་གྱི། །སྤྱན་སྔར་ཁས་བླངས་

ཀླུ་བཙན་མཐུ་བོ་ཆེ། །བྲག་རི་བརྩེགས་པའི་གནས་ནས་

གཤེགས་སུ་གསོལ། །ཞེས་གསུངས་པའང་འདི་དང་མཐུན་

པར་སྣང་། དེ་ལྟ་བུའི་རྒྱལ་པོ་ཆེན་པོ་འདི་ཉིད་སྔོན་ནས་ད་

ལྟའི་བར་དུ་ས་ཆེན་པོ་ལ་མངའ་བསྒྱུར་བའི་རྒྱལ་རབས་

བགྲང་ལས་འདས་པའི་དགྲ་ལྷར་མངའ་གསོལ་ཞིང་། མངོན་

མཚན་ཅན་གྱི་འཕྲིན་ལས་སྒྲུབ་པའི་ལོ་རྒྱུས་ཀྱང་བརྗོད་ཀྱིས་

མི་ལང་བ་ཞིག་ཡོད་འདུག་གོ །བདག་ཅག་རྣམས་ཀྱི་འདྲེན་

པ་དམ་པ་ཁྱབ་བདག་འཁོར་ལོའི་མགོན་པོ་ཀརྨ་པ་སྐུ་ཕྲེང་

གཉིས་པ་གྲུབ་ཆེན་པཀྵི་ནས་བཟུང་སྐུ་ཕྲེང་ལྔ་པ་དེ་བཞིན་

གཤེགས་པ་རིན་པོ་ཆེ་ཆོས་ཀྱི་རྒྱལ་པོའི་བར། རྒྱ་ཧོར་གྱི་

གོང་མ་རྣམས་ཀྱི་དབུ་བླ་མཛད་ནས་དམ་པའི་ཆོས་ཀྱི་འཁོར་

ལོ་བསྐོར། རྫུ་འཕྲུལ་གྱི་བཀོད་པ་ངོ་མཚར་ཅན་དཔག་མེད་

མཐོང་ཆོས་སུ་བསྟན་པས། མངའ་རིས་ཀྱི་རྒྱལ་ཁམས་དག་

ལ་དཀར་ཆོས་ཀྱི་མཛད་འཕྲིན་དཔེ་མེད་བྱུང་བས་དཔུང་

དང་གྲོགས་དན་གྱི་ཚུལ་དུ་བཀུར་བར་གྲགས་པ། ཙི་ནའི་

ཡུལ་གྱི་བསྟན་སྲིད་ཐུན་མོང་བའི་ཆོས་སྐྱོང་བཀྭན་ལའོ་ཡེ་

ཞེས། ལོ་ལྟར་གནམ་ལོ་གསར་ཚེས་ཀྱི་ཚེས་གཉིས་ཉིན་རྗེ་

ཀརྨ་པ་དབུ་བཞུགས་ཐོག་རྒྱགས་བརྔན་གསོལ་མཆོད་ཟབ་

སྨིན་ཐེངས་རེ་གནང་སྟེ། རྒྱ་བོད་ཡུལ་གྲུ་ཀུན་ཏུ་སངས་རྒྱས་

ཀྱི་བསྟན་པ་སྲུངས། མཆོད་ཡོན་གྱི་སྐུ་ཚེ་སྲིངས། འགྲོ་བ་

རྣམས་བདེ་སྐྱིད་ལ་འཚོ་བའི་འཕྲིན་ལས་གཡེལ་བ་མེད་པར་

སྒྲུབ་དགོས་པའི་བཀའ་བསྒོས་དང་བསྔོ་སྨོན་རྒྱས་འདེབས་

བཅས་གནང་སྲོལ་ཡོད་དོ། །”ཞེས་པ་ལས་ལོ་རྒྱུས་སྦུད་ཙམ་

ཤེས་པར་བྱ་ལ། སྲུང་མ་འདིའི་ལོ་རྒྱུས་ཡིག་ཆ་འདྲ་མིན་

ཅུང་ཟད་བྱུང་ནའང་། འདིར་བཀོད་པ་ནི་གཙོ་བོ་ཐུའུ་བཀྭན་

བློ་བཟང་ཆོས་ཀྱི་ཉི་མའི་ཆར་རྒྱུན་འབྲུག་སྒྲ་དང་། མགོན་པོ་

སྐྱབས་ཀྱི་རྒྱ་ནག་ཆོས་འབྱུང་། གཞན་ཡང་སྔོན་གྱི་ཡི་གེ་

ཁུངས་ཐུབ་དག་ལས་ཇི་ལྟར་བྱུང་བ་ལྟར་བཀོད་པ་ཡིན་པས་

ཡིད་ཆེས་པའི་གནས་སོ། །

བཙུན་མ་རྣམས་ནས་གོ་ 

སྒྲིག་བགྱིས་པའི་ལག་ 

བཟོའི་གཟིམ་སྤོས་ཀྱི་ 

སྦྱོར་ཚུལ་དཔེ་གསར།

ཕྱི་ལོ་ ༢༠༡༦ ཟླ་ ༢ ཚེས་ ༦ ཉིན་གུང་

ཡོལ་ཆུ་ཚོད་གསུམ་པའི་ཐོག་བདུན་

གསུམ་གྱི་སྔོན་ནས་ཚུགས་པའི་དབུ་གུར་

ནམ་མཁའ་བཀྲ་ཤིས་ཀྱི་ནང་སྒྲུབ་བརྒྱུད་

ཀརྨ་ཀཾ་ཚང་གི་དགོན་སྡེ་ཁག་དྲུག་ནས་

འདེམས་པའི་བཙུན་མ་བཅུ་བདུན་ཙམ་

ནས་བསང་དགའ་ལྡན་འཁན་པ་ལས་གྲུབ་

པའི་དཔེ་གསར་ཀྱི་གཟིམ་སྤོས་གསར་དུ་

བསྐྲུན་བཞིན་པ་དང་། སྤོས་དེ་ཡང་ཡོངས་

གྲགས་ལྟར་བཟང་དྲུག་དང་ན་གིའི་རྫས་

སོགས་རིགས་གཞན་གྱི་བསྲེ་བསླད་མེད་

པར་དགའ་ལྡན་འཁན་པ་དང་སྤོས་རྩི་ཁོ་

ན་ལས་གྲུབ་པ་གང་ཞིག་དྲི་བཟང་གི་ཁྱད་

ཆོས་ལྷག་པར་ལྡན།



གོང་གསལ་དགོན་སྡེ་ཁག་དྲུག་ནི་འབྲུག་སྒྲུབ་སྡེ་དཔལ་

མོ་ཆོས་ཀྱི་ལྡིང་ཁང་ལས་བཙུན་མ་གསུམ། སྐྱེ་དགུའི་བདག་

མོའི་དགོན་པ་ལས་བཙུན་མ་གསུམ། ཐེག་མཆོག་གླིང་ནས་

བཙུན་མ་གསུམ། ཀརྨ་སྒྲུབ་བརྒྱུད་དར་རྒྱས་གླིང་ནས་བཙུན་

མ་གསུམ། ཀརྨ་བསམ་གཏན་གླིང་ནས་བཙུན་མ་གཉིས། ཁྲ་

འགུ་སྒྲོལ་མ་ལྷ་ཁང་ནས་བཙུན་མ་གསུམ་སྟེ་བསྡོམས་བཙུན་

མ་བཅུ་བདུན་དུ་མཆིས་པ་དེ་དག་གིས་རྒྱུན་ལྟར་སྔ་དྲོ་ཆུ་

ཚོད་བརྒྱད་པ་ནས་དགོང་དྲོ་ཆུ་ཚོད་དྲུག་པ་བར་རང་ཉིད་

ནས་ཅི་ལྕོགས་ལས་བཞིན་ཡོད་ཅེས་གླེང་།

བཙུན་མ་རྣམས་ལ་སྤོས་ཀྱི་བཟོ་ཚུལ་སློབ་སྟོན་བགྱིད་

མི་ཐེ་ཝན་ནས་ཕེབས་པའི་དགེ་རྒན་རྒྱ་མོ་ཞིག་འདུག་ཅིང་།  

ཁོང་ལ་ལོ་ངོ་བཅུའི་སྤོས་བཟོ་སྐྲུན་གྱི་ཉམས་མྱོང་ཚད་ལྡན་

ཡོད་ཚུལ་བརྗོད་བཞིན་འདུག་པ་ལྟར་བཙུན་མ་རྣམས་ལ་སློབ་

སྤེལ་གང་ལེགས་མཛད་པ་བཞིན་བཙུན་མ་རྣམས་ནས་ཀྱང་

འབད་རྩོལ་ཆེན་པོས་གང་ལེགས་བཟོ་བཞིན་འདུག །རྒྱ་མོ་

དེ་ཉིད་ལ་དཔལ་༸རྒྱལ་དབང་ཀརྨ་པ་མཆོག་ནས་བཙུན་མ་

རྣམས་ལ་སྤོས་ཀྱི་བཅོས་ཚུལ་སློབ་སྤེལ་དགོས་པའི་བཀའ་

རྩལ་ཕེབས་དོན་བཞིན་དྭང་བླང་གི་སྲི་ཞུ་སྒྲུབ་པ་ཞིག་ཡིན་

འདུག 

སྤོས་ཀྱི་བཟོ་ཚུལ་ཡང་ལག་བཟོ་ཁོ་ནའི་སྦྱོར་བ་ལ་

ལྟོས་པ་ལས་དམིགས་བསལ་འཕྲུལ་རིག་གི་ལག་རྩལ་མི་

འདུག་ཀྱང་རྩ་བའི་སྤོས་ཀྱི་བཟོ་དབྱིབས་འདོན་གཞི་དང་། 

སྤོས་ཀྱི་བརྫི་གཞོང་དེ་ཉིད་དེང་དུས་ཐོན་གསར་གྱི་འཕྲུལ་

སྤྱད་ལ་བརྟེན་པ་ཞིག་ཡིན་འདུག 

སྤོས་རྣམས་བཟོ་སྐྲུན་བགྱིས་མཇུག་ནུབ་བྷང་གལ་

མངའ་སྡེའི་རྒྱལ་ས་ཀ་ཏར་ཕྱི་བཏུམ་གང་ལེགས་མཛད་དེ་

38 མཛད་འཕྲིན་དུས་ཀྱི་སྦྲང་ཆར། 



འཚོང་སྒྱུར་བྱ་རྒྱུ་ཡིན་འདུག །དེ་ཉིད་བཙུན་མ་སྤྱིའི་འབྱུང་

འགྱུར་ལས་འགུལ་གྱི་ཐེབས་རྩར་དམིགས་ཏེ། བཙུན་མ་

རྣམས་ནས་མ་བསྐུལ་དྭང་བླང་གིས་སྒྲུབ་པ་ཞིག་ཡིན་འདུག 

དགའ་ལྡན་འཁན་པ་དེ་ཉིད་བོད་དང་

བལ་ཡུལ་གྱི་ས་མཐོ་ཁག་ནས་ཆེད་

གཉེར་གྱིས་འཁྱེར་འོང་བ་ཞིག་ཡིན། 

དགོན་སྡེ་སོ་སོའི་བཙུན་མ་རེ་

ཟུང་ལ་དྲི་བ་བགྱིས་པར་ཁོང་རྣམས་

ལ་འདི་ལྟའི་དཔེ་གསར་གྱི་ལག་རྩལ་

སྦྱོང་རྒྱུའིི་གོ་སྐབས་སོན་པ་དང་། 

ལྷག་པར་དཔལ་༸རྒྱལ་དབང་ཀརྨ་

པ་མཆོག་ཁོང་རྣམས་སྤོས་ཀྱི་བགྱི་བ་

འདུ་བྱེད་པའི་སར་ཡང་ཡང་གཟིགས་

སྐོར་ལ་ཕེབས་པར་བརྟེན་ཁོང་རྣམས་སེམས་ཤུགས་དང་སྤྲོ་

བ་ལྷག་པར་བརྟས་པ་དང་། སྐལ་བ་བཟང་པོ་ཡིན་པའི་ཚོར་

སྣང་སྐྱེ་བཞིན་འདུག་ཅེས་བརྗོད་མོད།

39མཛད་འཕྲིན་དུས་ཀྱི་སྦྲང་ཆར། 



ཕྱི་ལོ་ ༢༠༡༦ ཟླ་ ༢ ཚེས་ ༨ ཉིན། སྔ་དྲོ་དུས་ཚོད་དགུ་པའི་

ཐོག་དཔལ་༸རྒྱལ་དབང་ཀརྨ་པ་མཆོག་དུང་རྒྱ་སྤོས་སྣས་

སྔུན་བསུས་ཏེ་སྨོན་ལམ་གསུང་ཆོས་ར་བར་ཞབས་འཁོད་

ཀྱིས་བཞུགས་ཁྲིར་འཁོད་མཚམས་བཀའ་བརྒྱུད་སྨོན་ལམ་

གྱི་གནད་ཡོད་ལས་སྣེ་རྣམ་པས་མཎྜལ་སྐུ་གསུང་ཐུགས་རྟེན་

འདེགས་འབུལ་ཞུས་རྟིང་། ༸སྐྱབས་རྗེ་འཇམ་མགོན་ཀོང་

སྤྲུལ་རིན་པོ་ཆེ་དང་༸སྐྱབས་རྗེ་རྒྱལ་ཚབ་རིན་པོ་ཆེ་རྣམ་

གཉིས་དབུས་བླ་སྤྲུལ་མཁན་སློབ་རྣམས་དང་། རབ་བྱུང་དང་

བཙུན་མའི་འདུས་པ་རྒྱ་མཚོ། ཕྱི་ནང་དད་འདུས་ཀྱི་སེར་སྐྱ་

མང་ཚོགས་ཁྲི་ཚོ་ལ་ཉེ་བར་རྩ་གསུམ་དྲིལ་སྒྲུབ་ཀྱི་བཀའ་

དབང་དང་རྗེས་གནང་སྩལ། 

༸རྒྱལ་དབང་མཆོག་ནས་བཀའ་སློབ་ཕེབས་དོན་

དུ། དེ་རིང་འདི་ག་གནས་མཆོག་རྡོར་གདན་སྟོན་པ་མངོན་

པར་རྫོགས་པ་སངས་རྒྱས་པའི་གནས་འདིར་འཛོམས་པའི་

སྐྱབས་རྗེ་རྣམ་པ། དེ་བཞིན་སྤྲུལ་སྐུ་དང་མཁན་པོ་རྣམ་པ། 

དགེ་འདུན་འདུས་པ་རྒྱ་མཚོ། སེར་སྐྱ་མི་མང་དང་བཅས་པ་

ཐམས་ཅད་ལ་གནམ་ལོ་གསར་དུ་ཚེས་པའི་མཚོན་དོན་ལ་

བཀྲ་ཤིས་བདེ་ལེགས་ཀྱི་འཚམས་འདྲི་ཞུ་རྒྱུ་དང་། ཐམས་

40 མཛད་འཕྲིན་དུས་ཀྱི་སྦྲང་ཆར། 



རྩ་གསུམ་དྲིལ་

སྒྲུབ་ཀྱི་རྗེས་

གནང་སྩལ།

ཅད་སྤྲོ་པོ་འབྱུང་བའི་སྨོན་འདུན་ཞུ་རྒྱུ་ཡིན། 

དེ་རིང་འདིར་ཚེ་དཔག་མེད་རྩ་གསུམ་དྲིལ་སྒྲུབ་ཀྱི་སྒོ་

ནས་ཚེ་དབང་ཞིག་འབུལ་རྒྱུ་ཡིན། རྩ་གསུམ་དྲིལ་སྒྲུབ་ཀྱི་ཚེ་

དབང་འདི་ཉིད་སྒྲུབ་བརྒྱུད་ཀརྨ་ཀཾ་ཚང་གི་ཐུན་མོང་མ་ཡིན་

པའི་ཟབ་ཆོས་ཤིག་དང་ཀུན་མཁྱེན་རང་བྱུང་རྡོ་རྗེ་རྒྱལ་བ་རྒྱ་

མཚོ་དང་ངོ་བོ་གཉིས་སུ་མེད་པ་ཡིན། དེ་ཡང་རྩ་གསུམ་དྲིལ་

སྒྲུབ་ཀྱི་དབང་ཆོག་འདི་ལ་ཉེ་བརྒྱུད་དང་རིང་བརྒྱུད་གཉིས་

ལས། ཉེ་བརྒྱུད་ལྟར་ན་ཀརྨ་པ་གསུམ་པ་རྗེ་རང་བྱུང་རྡོ་རྗེའི་

དག་སྣང་ལས་བྱུང་། དེ་བཞིན་ཀརྨ་པ་བརྒྱད་པ་མི་བསྐྱོད་རྡོ་

རྗེས་འདི་ཉིད་ཉམས་བཞེས་མཛད་སྐབས་དམིགས་བསལ་

གྱི་དག་པའི་གཟིགས་སྣང་དང་མནལ་ལྟས་ཁྱད་པར་ཅན་ 

བྱུང་། ལྷག་པར་དུ་སྔར་གྱི་སྒྲུབ་ཐབས་དེ་ལ་དབང་དང་

རྫོགས་རིམ་གྱི་ཉམས་ལེན་དང་བཅས་པ་གསར་དུ་མཛད། 

ཀརྨ་པ་དགུ་པ་དབང་ཕྱུག་རྡོ་རྗེས་སྔར་གྱི་ཀཾ་ཚང་གི་ལུགས་

ཀྱི་ཆོ་ག་དེའི་སྟེང་རྙིང་ལུགས་ཀྱི་ཆོ་གའི་ཁ་སྐོང་མཛད་དེ་

སྒྲུབ་ཐབས་རྒྱས་པ་འདི་ལྟ་བུ་ཞིག་མཛད། དུས་ཕྱིས་གཏེར་

སྟོན་ཆོས་རྗེ་གླིང་པས་གཏེར་ནས་བཞེས་པའི་རྩ་གསུམ་

དྲིལ་སྒྲུབ་ཀྱི་ཆོ་གའི་ལྷ་སྔགས་དང་ཀར་ལུགས་ཀྱི་རྩ་གསུམ་

དྲིལ་སྒྲུབ་ཀྱི་ལྷ་ཡི་སྔགས་གཉིས་ཆ་མཚུངས་སུ་གྱུར་པའམ་

བྱིན་རླབས་ཆུ་བོ་གཅིག་འདྲེས་ལྟ་བུས་ཆོས་རྗེ་གླིང་པའི་

རྩ་གསུམ་དྲིལ་སྒྲུབ་དེ་བཞིན་དར་སྲོལ་ཆེ་བ་ཡོད་པ་ཙམ་

མ་ཟད། ཆོས་གླིང་རྩ་གསུམ་དྲིལ་སྒྲུབ་ཕྱིས་སུ་རྩལ་འདོན་

མཛད་སྟབས་ཀཾ་ཚང་ལུགས་ཀྱི་རྩ་གསུམ་དྲིལ་སྒྲུབ་དེ་བཞིན་

གོ་མེད་ཚོར་མེད་དུ་གྱུར་ཅིང་དཔེ་ཆ་ཡང་དཀོན་པར་གྱུར་

པ་དང་། དབང་ལུང་གི་རྒྱུན་དཀོན་སྟབས་ཕྱིས་སུ་འཇམ་

མགོན་བློ་གྲོས་མཐའ་ཡས་ཀྱིས་རིན་ཆེན་གཏེར་མཛོད་ནང་

དམིགས་བསལ་དབང་རྒྱུན་རྣམས་ཉམས་པ་གསོ་བའི་སླད་

དུ་ཀཾ་ཚང་རྩ་གསུམ་དྲིལ་སྒྲུབ་འདི་ཉིད་གསར་འཇུག་མཛད་

པ་ལྟར་གཏེར་མཛོད་ནང་བཞུགས་ཡོད། 

ངོས་ལ་མཚོན་ན་སྔར་༸སྐྱབས་རྗེ་རྒྱལ་ཚབ་རིན་པོ་

ཆེའི་སྐུ་མདུན་ནས་རིན་ཆེན་གཏེར་མཛོད་ཀྱི་དབང་ཞུ་རྒྱུ་

བྱུང་བས། གཏེར་མཛོད་ནང་དབང་སྟོང་ཕྲག་ལ་ཉེ་བ་ཡོད་པ་

ལས་རྩ་གསུམ་དྲིལ་སྒྲུབ་ཀྱི་དབང་འདི་བཞིན་ཡིད་ལ་ཚོར་

སྣང་ཆེ་ཤོས་བྱུང་། ཀར་ལུགས་ཀྱི་རྩ་གསུམ་དྲིལ་སྒྲུབ་འདི་

ཉིད་ཀཾ་ཚང་གི་ཐུན་མིན་ཟབ་ཆོས་ཡིན་པས། དེ་ལ་ངོས་ཀྱིས་

དམིགས་བསལ་དོ་སྣང་བགྱིས་ཏེ་ཡིག་ཆ་རྙིང་པ་བསྡུ་རུབ་

41མཛད་འཕྲིན་དུས་ཀྱི་སྦྲང་ཆར། 



བགྱིད་རྒྱུའི་འབད་རྩོལ་བགྱིས་པ་ལྟར་རྗེ་རང་བྱུང་རྡོ་རྗེས་

མཛད་པའི་རྩ་གཞུང་དེ་ལག་ཏུ་མ་སོན་ཀྱང་རྗེ་བརྒྱད་པ་མི་

བསྐྱོད་རྡོ་རྗེས་མཛད་པའི་དབང་དང་སྒྲུབ་ཐབས་རྫོགས་རིམ་

དང་བཅས་པའི་གསུང་འབུམ་གྱི་དཀར་ཆག་ཏུ་གསལ་ཡང་

བོོད་དུ་སྤར་བའི་གསུང་འབུམ་ཁྲོད་དུ་བཞུགས་མི་འདུག་

པས། འདི་ཉིད་ཀྱི་ཕྱག་དཔེ་རྙིང་པ་ཞིག་ངོས་ཀྱི་ལག་ཏུ་སོན། 

དེ་བཞིན་རྒྱལ་ཚབ་གྲགས་པ་དོན་གྲུབ་ཀྱིས་མཛད་པའི་རྩ་

གསུམ་དྲིལ་སྒྲུབ་དང་འབྲེལ་བའི་ཕྱག་དཔེ་རྙིང་པ་ཞིག་ཀྱང་

ངོས་ཀྱི་ལག་ཏུ་སོན་ཅིང་། དེ་བཞིན་ཀརྨ་པ་དགུ་པ་དབང་

ཕྱུག་རྡོ་རྗེས་མཛད་པའི་ཆོ་ག་རྒྱས་པའི་ཡིག་ཆ་རྙིང་པ་ཞིག་

ཀྱང་ཉེ་དུས་ལག་ཏུ་སོན།

སྤྱིར་བཏང་རྩ་གསུམ་དཀྱིལ་འཁོར་གཅིག་ཏུ་རྫོགས་

པ་རྒྱལ་བ་རྒྱ་མཚོ་དང་། རྩ་གསུམ་སྐུ་གཅིག་ཏུ་རྫོགས་པ་

ཚེ་དཔག་མེད་འདི་ཉིད་ཡིན། དེ་ཡང་ཡི་དམ་གྱི་རྣམ་པ་ཚེ་

དཔག་མེད་མཚོན་ཅིང་སྐུ་མདོག་དམར་པོས་པདྨ་འབྱུང་

གནས་མཚོན། ཕྱག་མཚན་གྲི་གུག་དང་ཐོད་པ་གཉིས་ཀྱི་རྡོ་

རྗེ་རྣལ་འབྱོར་མ་མཚོན། གཡས་ཞལ་དཀར་པོ་དེ་དང་། མེ་

ཏོག་པདྨའི་སྡོང་པོ་དང་འཕྲེང་བ་གཉིས་ཀྱི་ཐུགས་རྗེ་ཆེན་པོ་

རྒྱལ་བ་རྒྱ་མཚོ་མཚོན། གཡོན་ཞལ་ནག་པོས་ཆོས་སྐྱོང་མ་

ཧཱ་ཀ་ལ་མཚོན་བྱེད་ཡིན། མདོར་ན་བླ་མ་མགོན་པོ་ཚེ་དཔག་

མེད། ཡི་དམ་ཐུགས་རྗེ་ཆེན་པོ། ཆོས་སྐྱོང་མགོན་པོ་སྟེ་རྩ་

གསུམ་གཅིག་ཏུ་བསྡུས་པ་ཡིན། དེས་ན་འདི་ཉིད་ཀྱི་དབང་

ཐོབ་ན་བླ་མ་ཡི་དམ་ཆོས་སྐྱོང་ཐམས་ཅད་ཀྱི་དབང་ཐོབ་པའི་

གོ་ཆོད་པས། དབང་གཞན་མ་ཐོབ་ཀྱང་གདུལ་བྱ་གཞན་རྗེས་

སུ་འཛིན་ཆོག་པ་ཡིན་པར་རྗེ་མི་བསྐྱོད་པས་གསུངས། ཚེ་

སྒྲུབ་འདི་ལ་ཐུན་མོང་མ་ཡིན་པའི་མཚན་ཞིག་ཡོད་པར་ཚེ་

སྒྲུབ་རྫུན་སྤངས་མ་ཞེས་བརྗོད། འདི་ཉིད་རྗེ་མི་བསྐྱོད་རྡོ་རྗེས་

དབུ་སྙུང་བའི་ཐ་སྙད་ཅིག་ཡིན། 

42 མཛད་འཕྲིན་དུས་ཀྱི་སྦྲང་ཆར། 



འདི་ལ་བུམ་དབང་། གསང་དབང་། ཤེར་དབང་། ཚིག་

དབང་བཞི་ལས་འདིར་བུམ་དབང་བསྐུར་རྒྱུ་ཡིན། བུམ་

དབང་ལ་ཡང་བུམ་དབང་གི་བུམ་དབང་། བུམ་པའི་གསང་

དབང་། བུམ་པའི་ཤེར་དབང་། བུམ་པའི་ཚིག་དབང་སོགས་

ཐམས་ཅད་གཅིག་ཏུ་རྫོགས་པས་འདི་ཉིད་ཁོ་ན་བསྐུར་རྒྱུ་

ཡིན། ཚེ་རིལ་འདི་ཉིད་རྒྱལ་མཆོག་གོང་མ་བཅུ་དྲུག་པའི་

ཕབས་གཏའ་འདྲེས་ཡོད་པས་འདི་ཉིད་ཐམས་ཅད་ལ་འབུལ་

རྒྱུ་ཡིན། ཚེ་ཆང་འདི་ཉིད་བསམ་ཡས་མཆིམས་ཕུ་ནས་རྗེ་

རང་བྱུང་རྡོས་རྗེ་གཏེར་ནས་བཞེས་པའི་ཚེ་ཆུ། དེ་ཡང་ཡོན་

རྒྱལ་རབས་རྣམས་སྐུ་ཚེ་ཐུང་ངུ་ལས་མ་བཞུགས་སྟབས་དེ་

ཉིད་ཀྱི་སྐུ་ཚེ་སྤེལ་སླད་རང་བྱུང་རྡོ་རྗེ་བཞེས་པའི་ཚེ་ཆུ་དེ་

ཉིད་ཆེད་དུ་ཕུལ་བ་ཡིན། ཡོན་གྱི་གོང་མ་དང་པོ་ཧུ་པ་ལི་ཁྲི་

ལ་འཁོད་དེ་ལོ་ངོ་ཞེ་ལྔའི་ནང་རྒྱལ་པོ་བཅུ་ཙམ་གཤེགས། 

དེས་ན་རང་བྱུང་རྡོ་རྗེས་རྒྱལ་པོ་ཐ་མ་དེར་ཚེ་ཆུ་ཕུལ་བས་སྐུ་

ཚེ་བགྲང་བྱ་སུམ་ཅུ་རྩ་བདུན་ཙམ་བསྲིངས་པས་ཡོན་རྒྱལ་

རབས་རྣམས་ལས་སྐུ་ཚེ་རིང་ཤོས་སུ་བྱུང་། ད་ལན་རྟེན་

འབྲེལ་ལྟ་བུས་མི་ཞིག་ནས་ཚེ་ཆུ་ཕྲན་ཙམ་འཁྱེར་འདུག་པས་

དེ་ཉིད་ཕབས་གཏར་ལྡུགས་ཏེ་སྤེལ་བ་ཡིན་པས་དེ་ཉིད་ཀྱང་

མི་མང་ལ་འབུལ་རྒྱུ་ཡིན། རྗེ་མི་བསྐྱོད་པས། སྔར་གྱི་ལུགས་

སུ་བུམ་པ་མགོ་ཐོག་ཏུ་འཇོག་རྒྱུ་དང་། བདུད་རྩི་ལྕེ་ཐོག་ཏུ་

མྱང་རྒྱུ་དེ་ཕྱིས་སུ་གསར་དུ་བསྐྲུན་པ་ལས་སྔར་དེ་ལྟར་མེད་

ཚུལ་གསུངས། འོན་ཀྱང་མང་ཚོགས་ལ་བུམ་པ་མགོ་ཐོག་

ཏུ་འཇོག་རྒྱུ་མ་བྱུང་ཚེ་བློ་མི་བདེ་བས་ཀུན་ལ་རེ་རེ་བཞིན་

བུམ་དབང་འབུལ་རྒྱུ་ཡིན་ཞེས་བཀའ་སྩལ། མཇུག་ཏུ་བཀའ་

དྲིན་གཏང་རག་གི་རྟེན་མཚོན་ཕྱིར་མཚུར་ཕུ་བླ་བྲང་དང་། 

དཔལ་སྤུངས་བླ་བྲང་། འཇམ་མགོན་བླ་བྲང་། རྒྱལ་ཚབ་བླ་

བྲང་སོགས་ནས་མཎྜལ་རྟེན་གསུམ་འདེགས་འབུལ་ཞུས། 

43མཛད་འཕྲིན་དུས་ཀྱི་སྦྲང་ཆར། 

རྩ་གསུམ་དྲིལ་སྒྲུབ་ཀྱི་སྒོ་ནས་ 

བརྟན་བཞུགས་བསྟར་འབུལ།

ཕྱི་ལོ་ ༢༠༡༦ ཟླ་ ༢ ཚེས་ ༩ བོད་ཀྱི་རྒྱལ་ལོ་ ༢༡༤༣ མེ་

ཕོ་སྤྲེལ་གྱི་རང་ཞལ་གནམ་ལོ་གསར་དུ་བཞད་པའི་དགའ་

སྟོན་ཉིན་སྔ་དྲོ་དུས་ཚོད་དྲུག་པའི་ཐོག་དཔལ་༸རྒྱལ་དབང་

ཀརྨ་པ་མཆོག་བཞུགས་གནས་གཏེར་སྒར་དགོན་ནས་སྨོན་

ལམ་ཆོས་རའི་ཡང་སྟེང་གང་གི་གཟིམ་ཆུང་དུ་ཆུ་ཚོད་གཉིས་

ཙམ་རིང་བཞུགས་ཏེ་སྔ་དྲོའི་གསུང་ཆོག་མཛད་སྒོ་རྣམས་

ལེགས་པར་གྲུབ་རྟིང་བླ་སྤྲུལ་མཁན་སློབ་རྣམས་ལ་དམིགས་

བསལ་མཇལ་ཁ་སྩལ།

དེ་མཇུག་ཕྱག་ཚོད་དགུ་པའི་ཐོག་དུང་རྒྱ་སྤོས་སྣས་

༸རྒྱལ་དབང་མཆོག་སྨོན་ལམ་ཆོས་རར་གདན་ཞུས་ཀྱིས་

བཞུགས་ཁྲིར་འཁོད་མ་ཐག་ཐོག་མར་༸སྐྱབས་རྗེ་རྒྱལ་ཚབ་

རིན་པོ་ཆེ་ནས་རྩ་གསུམ་དྲིལ་སྒྲུབ་དང་འབྲེལ་བའི་ཚེ་རྫས་

ཚེ་རིལ་དང་ཚེ་ཆང་རྣམས་རིམ་བཞིན་ཕུལ་བའི་སྒོ་ནས་

བརྟན་བཞུགས་བསྟར་འབུལ་དང་། དེ་བཞིན་༸སྐྱབས་རྗེ་

འཇམ་མགོན་ཀོང་སྤྲུལ་རིན་པོ་ཆེ་མཆོག་ནས་རྒྱལ་སྲིད་སྣ་

བདུན། བཀྲ་ཤིས་པའི་རྟགས་བརྒྱད་དང་རྫས་བརྒྱད་རྣམས་

ཆོ་ག་དང་བསྟུན་ཏེ་རེ་རེ་བཞིན་ཕུལ། སྐུ་གསུང་ཐུགས་

ཡོན་ཏན་ཕྲིན་ལས་ཀྱི་རྟེན་རྣམས་མཚུར་ཕུ་བླ་བྲང་དང་། 

དཔལ་སྤུངས་ཤེས་རབ་གླིང་བླ་བྲང་། འཇམ་མགོན་བླ་བྲང་། 

དཔལ་ཆེན་ཆོས་གླིང་བླ་བྲང་། སྨོན་ལམ་ཚོགས་པ་སྤྱི་ནས་

༸མགོན་པོ་མཆོག་བསྟན་འགྲོའི་དཔལ་མགོན་དམ་པར་སྐུ་

ཚེ་ཞབས་པད་ཡུན་དུ་བརྟན་ཕྱིར་རིམ་གྱིས་འདེགས་འབུལ་

ཞུས།

དེ་ཡང་ཐོག་མའི་ཆར་བརྟན་བཞུགས་འདི་ཉིད་སྤྱི་

ནོར་༸གོང་ས་༸སྐྱབས་མགོན་ཆེན་པོ་དགུང་གྲངས་གྱ་

གཅིག་ཏུ་ཕེབས་པར། གང་ཉིད་བསྟན་འགྲོ་སྤྱི་དང་བྱེ་བྲག་

ཏུ་བོད་རིགས་ཡོངས་ལ་ཤིན་ཏུ་བཀའ་དྲིན་ཆེ་ཞིང་། ཁྱད་

པར་༸རྒྱལ་དབང་ཀརྨ་པ་མཆོག་ལ་དམིགས་བསལ་

གཟིགས་པ་བདག་སྐྱོང་མཛད་བཞིན་ཡོད་ན། དེ་ལྟའི་བཀའ་

དྲིན་རྗེས་དྲན་ཕྱིར་༸གོང་ས་ཡིད་བཞིན་ནོར་བུ་མཆོག་ལ་

བརྟན་བཞུགས་ལེགས་པོ་ཞིག་འབུལ་ཐུབ་ན་ལེགས་ཚུལ་

གྱི་གནས་ཚུལ་བྱུང་བ་ལྟར་སྐུ་སྒེར་ཡིག་ཚང་ལ་དུས་ཚོད་

ཇི་འགབ་ཀྱི་སྙན་གསེང་ཞུས་པར། དུས་འཁོར་དབང་ཆེན་

དང་སྟབས་སྒྲིགས་ཚེ་ལེགས་གནས་གསུངས་ཀྱང་བརྟན་

བཞུགས་འབུལ་སྐབས་ཆོ་ག་དུ་མ་ཡོད་པ་ལས། ཆོ་ག་གང་

ཞིག་གི་སྒོ་ནས་འབུལ་ན་བཟང་མིན་གནས་ཚུལ་བྱུང་བར། 

༸རྒྱལ་དབང་༸ཀརྨ་པ་མཆོག་ནས་རྩ་གསུམ་དྲིལ་སྒྲུབ་ཀྱི་

སྒོ་ནས་བརྟན་བཞུགས་འབུལ་ཐུབ་ཚེ་གང་ལེགས་མཆིས་

པར་གསུངས། ཀར་ལུགས་རྩ་གསུམ་དྲིལ་སྒྲུབ་ཀྱི་སྒོ་ནས་

འབུལ་ཐུབ་ཚེ་ལེགས་ཚུལ་བཀའ་ཕེབས་བྱུང་། འདི་ལྟའི་

བརྟན་བཞུགས་འབུལ་རྒྱུ་དེ་བཞིན་གནད་དོན་ཆུང་ངུ་ཞིག་མ་

ཡིན་པར་ཆེས་འགངས་ཆེ་བའི་དོན་གནད་ཅིག་ཡིན་སྟབས། 

45མཛད་འཕྲིན་དུས་ཀྱི་སྦྲང་ཆར། 



འབུལ་བ་པོ་རྣམས་ཁ་ཞེ་གཉིས་མེད་ཀྱི་དད་པ་ཕུལ་དུ་བྱུང་

བའམ་བསམ་སྦྱོར་ཚད་དང་ལྡན་པ་ཞིག་དགོས་པར་བརྟེན། 

དེ་བཞིན་འབྱུང་བར་ཐོག་མར་འབུལ་བ་པོ་སོ་སོས་དབང་

ལུང་ཁྲིད་སོགས་ཞུས། དེ་བཞིན་བསྙེན་པ་ཚད་ལྡན་ཞིག་

སྔོན་སོང་དགོས་པ་ཡིན། དང་པོ་འཆར་གཞི་ལྟར་ན་༸རྒྱལ་

དབང་མཆོག་གིས་སྒྲུབ་བླ་རྣམས་ལ་རྩ་གསུམ་དྲིལ་སྒྲུབ་ཀྱི་

དབང་དང་། ཁྲིད་སྩལ་ཏེ་དགོན་པ་སོ་སོར་བསྙེན་པ་སྐྱོང་

གཏན་ཁེལ། འོན་ཀྱང་༸རྒྱལ་དབང་མཆོག་དེ་སྐབས་ཨ་

རིར་ཕེབས་རྒྱུའི་མཛད་འཆར་འཁེལ་སྟབས་ཤེས་རབ་གླིང་

གི་སྒྲུབ་བླ་དང་ལྷོ་ཕྱོགས་ཀྱི་དགོན་སྡེ་རྣམས་དཔལ་སྤུངས་

ཤེས་རབ་གླིང་དུ་༸སྐྱབས་རྗེ་སི་ཏུ་རིན་པོ་ཆེ་མཆོག་དང། དེ་

བཞིན་ར་ལང་དང་འབྲས་ལྗོངས་ཀ་སྦུག་དང་རྡོ་རྗེ་གླིང་ཁུལ་

རྣམས་༸སྐྱབས་རྗེ་རྒྱལ་ཚབ་རིན་པོ་ཆེ་མཆོག། དེ་བཞིན་

བལ་ཡུལ་དགོན་སྡེ་རྣམས་༸སྐྱབས་རྗེ་སངས་རྒྱས་མཉན་པ་

རིན་པོ་ཆེ་བཅས་སོ་སོའི་སྐུ་མདུན་ནས་ཞུ་རྒྱུ་བྱས། གྲ་སྒྲིག་

ཚོགས་ཆུང་རེ་བ་བགྱིད་འདུན་ལྟར་དབང་དང་ཁྲིད་ཚད་ལྡན་

སྩལ། དེ་བཞིན་སྒྲུབ་བླ་རྣམས་ནས་ཀྱང་བསྙེན་སྒྲུབ་ཚད་ལྡན་

མཛད། འོན་ཏང་སྤྱི་ནོར་༸གོང་ས་༸སྐྱབས་མགོན་ཆེན་པོ་

མཆོག་མཛད་འཕྲིན་ཆེ་ཞིང་དགུང་གྲངས་མཐོ་བར་ཕེབས་

ཀྱང་མཐའ་ཡས་པའི་སེམས་ཅན་གྱི་སྡུག་བསྔལ་ཞི་ཐབས་

ཀྱི་ཕྱིར་དང་སྐུའི་འཕྲོད་བསྟེན་སྨན་བཅོས་ཕྱིར་ཕྱི་རྒྱལ་དུ་

མ་ཕེབས་མཐུ་མེད་དུ་གྱུར་པར་བརྟེན། འདི་ལོ་དུས་འཁོར་

དབང་ཆེན་ཕྱིར་འགྱངས་མཛད། དེའང་སྤྱིི་ནོར་༸གོང་ས་

༸སྐྱབས་མགོན་ཆེན་པོར་འདི་ལོ་བརྟན་བཞུགས་འབུལ་མ་

ཐུབ་ཀྱང་འུ་ཅག་རྣམས་ནས་གྲ་སྒྲིག་ཆ་ཚང་ཡོད་སྟབས་

བཀའ་བརྒྱུད་འདུས་སྡེ་ཡོངས་རྫོགས་འདི་ག་སྨོན་ལམ་ལ་

46 མཛད་འཕྲིན་དུས་ཀྱི་སྦྲང་ཆར། 



འཛོམས་ཡོད་པས་དཔལ་༸རྒྱལ་དབང་ཀརྨ་པར་བརྟན་

བཞུགས་འབུལ་ཐུབ་ཚེ་ལེགས་པོ་འདུག་ཅེས་གནས་ཚུལ་

བྱུང་བ་ལྟར་གྲ་སྒྲིག་ཆེན་པོས་བརྟན་བཞུགས་གཟབ་རྒྱས་

མཛད་འཆར་ཡང་། སྔ་འགྱུར་རྙིང་མའི་དབུ་འཛིན་ཁྲི་རབས་

དྲུག་པ་༸སྐྱབས་རྗེ་སྟག་ལུང་རྩེ་སྤྲུལ་རིན་པོ་ཆེ་མཆོག་ཕྱི་

ཟླ་བཅུ་གཉིས་པའི་ཟླ་མཇུག་ཏུ་དགོངས་པ་གཞན་དོན་དུ་

གཤེགས་པ་དང་། དེ་བཞིན་༸སྐྱབས་རྗེ་བྱ་བྲལ་སངས་རྒྱས་

རྡོ་རྗེ་རིན་པོ་ཆེ་མཆོག་ཀྱང་དགོངས་པ་ཆོས་དབྱིངས་སུ་

གཤེགས།

ལྷག་པར་༸རྒྱལ་དབང་མཆོག་ལ་མཚོན་ནའང་སྐུ་ཕྲེང་

དུ་མ་གསང་ཆེན་སྔ་འགྱུར་རྙིང་མ་པ་དང་ཆོས་དམ་གྱི་འབྲེལ་

བ་ཤིན་ཏུ་ཟབ་པ་དང། དེ་བཞིན་༸སྐྱབས་རྗེ་བྱ་བྲལ་རིན་

པོ་ཆེ་༸རྒྱལ་མཆོག་བཅུ་དྲུག་པ་རྣམ་གཉིས་ཐུགས་སྣང་

གཤིན་ཅིང་དམིགས་བསལ་འབྲེལ་བ་ཆེན་པོ་ཡོད། དེ་བཞིན་

༸རྒྱལ་མཆོག་བཅུ་བདུན་པ་མཆོག་ལ་སྔ་ཕྱིར་རྒྱབ་སྐྱོར་

ཚད་ལྡན་གནང་ཡོད་པར་བརྟེན་དེ་ཉིད་དགོངས་པ་རྫོགས་

སྟབས་གྲ་སྒྲིག་ཆེར་མ་བྱས།

རྒྱུ་མཚན་དེར་བརྟེན་ཕྱི་ལོ་ ༢༠༡༦ ཟླ་ ༢ ཚེས་ ༢ 

ནས་ཉིན་བདུན་རིང་༸སྐྱབས་རྗེ་འཇམ་མགོན་རིན་པོ་ཆེ་

མཆོག་དང་༸སྐྱབས་རྗེ་རྒྱལ་ཚབ་རིན་པོ་ཆེ་མཆོག་རྣམ་

གཉིས་དབུ་བཞུགས་མཛད་དེ་སྒྲུབ་བླ་བརྒྱ་ཕྲག་ལ་ཉེར་བས་

རྩ་གསུམ་དྲིལ་སྒྲུབ་མཛད། འདི་ལོ་དམིགས་བསལ་དགུང་

གསར་རྒྱས་སྤྲོས་གནང་འཆར་ཡང་གོང་གསལ་གནས་ཚུལ་

གྱི་རྐྱེན་པས་མེ་སྤྲེལ་གནམ་ལོ་ལོགསར་དུ་ཚེས་པའི་ཉིན་

དམིགས་བསལ་རྒྱས་སྤྲོས་མེད་པར་བརྟན་བཞུགས་སྟབས་

བདེ་ཞིག་འབུལ་ལམ་ཞུས། 

ཕྱག་ཆེན་ངེས་དོན་རྒྱ་མཚོ་

ལས་མཎྜལ་སོ་བདུན་མའི་

བཀའ་ཁྲིད།

ཕྱི་ལོ་ ༢༠༡༦ ཟླ་ ༢ ཚེས་ ༡༢ ཉིན། དུས་གསུམ་རྒྱལ་ཀུན་ཕྲིན་ལས་ཀྱི་བྱེད་པོ་གངས་

རིའི་སྐྱེ་སྤྲུལ་དང་པོའི་རྣམ་འཕྲུལ་ཞྭ་ནག་མཐོན་མཐིང་གི་པོད་ཅན་འཆང་བ། དཔལ་༸རྒྱལ་

དབང་༸ཀརྨ་པ་ཨོ་རྒྱན་འགྲོ་འདུལ་ཕྲིན་ལས་རྡོ་རྗེ་མཆོག་བཀའ་བརྒྱུད་སྨོན་ལམ་ཆེན་མོ་

ཐེངས་སོ་གསུམ་པའི་མཁན་བླ་དབུ་ཆོས་ལས་སྣེ་སྤྱི་ནས་བཀའ་བརྒྱུད་སྨོན་ལམ་ཆེན་མོའི་

སྒར་ཆེན་ཆོས་རར་གདན་དྲངས། མགོན་པོ་མཆོག་བཞུགས་ཁྲིར་འཁོད་རྟིང་དད་འདུས་ཀུན་

ནས་གུས་ཕྱག་དང་འབྲེལ་རིམ་བཞིན་ཀུན་གྲལ་དུ་འཁོད། གསུང་བཟང་ནས་རྡོ་རྗེ་འཆང་

ཐུང་མ་དབུ་བསྐུལ་དང་འབྲེལ་སྨོན་ལམ་ཆེན་མོ་ཐེངས་སོ་གསུམ་པའི་གསུང་ཆོས་གོ་སྒྲིག་

ཚོགས་པའི་ཁྱུང་པོ་རྒྱལ་སྟོན་རིན་པོ་ཆེ་དང་འབྲེལ་ཡོད་རྣམས་ནས་མཎྜལ་རྟེན་གསུམ་

བཏེག །དེ་རྟིང་༸རྒྱལ་དབང་༸ཀརྨ་པ་མཆོག་གིས་༸སྐྱབས་རྗེ་འཇམ་མགོན་ཀོང་སྤྲུལ་རིན་

པོ་ཆེ་མཆོག་དང་། ༸སྐྱབས་རྗེ་མཚུར་ཕུའི་དྲུང་པ་གོ་ཤྲཱི་རྒྱལ་ཚབ་རིན་པོ་ཆེ་མཆོག་རྣམ་

གཉིས་དབུར་བཞུགས་པའི་བླ་སྤྲུལ་དགེ་འདུན་འདུས་པ་དང་འཛམ་གླིང་ཤར་ནུབ་ཀྱི་དད་

འདུས་ཁྲི་བརྒལ་བ་ལ་རིས་སུ་མ་ཆད་པའི་བསྟན་པའི་མངའ་བདག་ཆེན་པོ་འཇམ་མགོན་

ཀོང་སྤྲུལ་བློ་གྲོས་མཐའ་ཡས་ཀྱིས་མཛད་པའི་ཕྱག་རྒྱ་ཆེན་པོ་ངེས་དོན་སྒྲོན་མེ་ལས་སྔ་ལོའི་

འཕྲོ་མཐུད་དེ་མཎྜལ་སོ་བདུན་མའི་ཁྲིད་དབུ་འཛུགས་ཀྱི་སྔོན་འགྲོར་བཀའ་སྩལ་དོན། 

དེ་རིང་འདིར་སྐབས་སུ་བབ་པ་བཀའ་བརྒྱུད་སྨོན་ལམ་ཐེངས་སོ་གསུམ་པའི་སྔོན་

འགྲོའི་གསུང་ཆོས་བྱ་རྒྱུའི་ཉིན་དང་པོ་འདིར་དངོས་སུ་ཆིབས་སྒྱུར་གནང་བའི་༸སྐྱབས་

རྗེ་རིན་པོ་ཆེ་རྣམ་པ་གཉིས་དང་། བླ་སྤྲུལ་དགེ་བའི་བཤེས་གཉེན། བཙུན་པ་བཙུན་མ། དེ་

བཞིན་ཕྱོགས་མཐའ་ནས་ལྷགས་པའི་མི་དམངས་ཀུན་ལ་ཐོག་མར་ངོས་ནས་ཁྱེད་རྣམས་

འདིར་ཕེབས་པ་དེར་དགའ་བསུ་དང་འཚམས་འདྲི་ཡོད།

དེ་རིང་གི་སྔོན་འགྲོའི་གསུང་ཆོས། ངེས་དོན་ཕྱག་རྒྱ་ཆེན་པོའི་སྔོན་འགྲོའི་ཁྲིད་ཡིག་

ངེས་དོན་སྒྲོན་མེ། འཇམ་མགོན་ཀོང་སྤྲུལ་སྐུ་ཕྲེང་དང་པོ་བློ་གྲོས་མཐའ་ཡས་ཀྱིས་མཛད་པ། 

འདིའི་ནང་ནས་མཎྜལ་གྱི་སྐོར་འཆད་རྒྱུ་ཡིན། ངེས་དོན་སྒྲོན་མེའི་གསུང་ཆོས་འཆད་དེ་ལོ་

ཁ་ཤས་འདས། དེར་བརྟེན་ད་ལན་གྱི་ཆོས་མཚམས་མཎྜལ་སྐོར་དུ་སླེབས་ཡོད། སྤྱིར་བཏང་

ཆོས་འཆད་ཉན་བགྱིས་པའི་སྐབས་སུ་གལ་གནད་ཆེ་ཤོས་ཏེ། ཆོས་མར་འཆད་མིའི་ངོས་

ནས་ཀྱང་ཚེ་འདིའི་དོན་གཉེར་སླད་དུ་མ་ཡིན་པར། ཕྱི་མའམ་ཆོས་དང་མཐུན་པའི་བསམ་པ། 

དེ་བཞིན་གཞན་ཕན་གྱི་བསམ་པ་དེ་འདྲའི་ཀུན་ནས་བསླངས་ཏེ་ཆོས་འཆད་དགོས། ཆོས་

ཉན་མིའི་ངོས་ནས་ཀྱང་ལ་ལ་ད་ལན་འདིར་ཐག་རིང་པོ་ནས་སླེབས་ཙ་ན།

49མཛད་འཕྲིན་དུས་ཀྱི་སྦྲང་ཆར། 



སོ་སོ་འདིར་སླེབས་པའི་དོན་མེད་པ་དང་། ཆུད་ཟོས་སུ་མི་

འགྲོ་བའི་དོན་དུ་སོ་སོ་ཡིན་ཡང་གཟབ་གཟབ་བགྱིས་ཏེ་

ཀུན་སློང་དང་སེམས་བསྐྱེད་དེ་དག་རྒྱུན་གཏན་ལྟར་མ་ཡིན་

པར་ཅུང་བཟང་དུ་དང་ལེགས་སུ་བཏང་། དེ་འདྲའི་ཐོག་ནས་

ཆོས་ཉན་དགོས། དེ་རིང་འདིར་དཔེར་ན་ཆོས་བཤད་མི་

ངོས་རང་ཡིན་པའི་ཚུལ་དང་། ཆོས་འཆད་མིའི་ངོས་ནས་

བཤད་ན་སྤྱིར་བཏང་སྤངས་རྟོགས་ཀྱི་ཡོན་ཏན། མཁས་

བཙུན་བཟང་གསུམ་གྱི་ཡོན་ཏན་གང་ཡང་མེད། ཡིན་ཡང་

གཙོ་བོ་ཆོས་མར་བཤད་པའི་སྐབས་སུ་རྣལ་མ་སོ་སོའི་ཉི་

མ་རེ་རེའི་མི་ཚེའི་ནང་དུ་ལག་ལེན་བསྟར་ཐུབ་པ་ཞིག་

དང་། འགྱུར་བ་གཏོང་ཐུབ་པ་དེ་ལྟ་བུ་ཞིག་འབྱུང་ཐུབ་པ་

ཨེ་ཡོང་བསམ་དེ་འདྲའི་ཀུན་སློང་བཅངས། སོ་སོ་ཡིན་ཡང་

བཤད་རྒྱུའི་ཆོས་ཟབ་པོ་དང་། སྤྱིར་བཏང་ཉན་པའི་སྐབས་

སུ་ཟབ་པོ་ཡོད་ཀྱང་ལག་ལེན་བསྟར་བའི་སྐབས་སུ་ལག་

ལེན་བསྟར་མི་ཐུབ་པ་དེ་ལྟར་མ་ཡིན་པར་ག་ཚོད་ཀྱིས་ལག་

ལེན་ཐོག་ཏུ་དྲིལ་ཐུབ་པ་དེ་ལྟ་བུ་འབྱུང་རྒྱུའི་འབད་བརྩོན་

བགྱིས་ཏེ། ཁྱེད་ཚོར་ཆོས་འཆད་པའི་སྐབས་སུ་ངོས་རང་

གི་ཀུན་སློང་དེ་ལྟ་བུ་ཞིག་འཁྱེར་ཏེ་ཁྱེད་ཚོར་ཆོས་འཆད་

བཞིན་ཡོད། རྒྱུ་མཚན་དེར་བརྟེན་ནས་ཁྱེད་རང་ཚོ་ཆོས་

ཉན་མིའི་ངོས་ནས་ཡིན་ཡང་གང་ལ་གང་འཚམས་ངོས་

ཀྱིས་ངའི་བསམ་པའམ་རེ་བ་དེ་ལྟ་བུ་ཞིག་ཡོད་པ་ཀུན་

གྱིས་ཤེས་པའི་ཐོག་ནས་གང་ལ་གང་འཚམས་ཁྱེད་རང་

ཚོའི་ངོས་ནས་ཀྱང་ཕྲན་བུའི་འགྱུར་བ་གཏོང་དགོས་པ་དང་།  

ཡང་ན་འབད་བརྩོན་བགྱིད་དགོས་པ་གལ་ཆེ་རེད་ཅེས་བརྗོད་

རྒྱུ་ཡིན། ཞེས་དང་།

ངེས་དོན་སྒྲོན་མེའི་མཎྜལ་གྱི་ཁྲིད་བཀླག་ལུང་གྲུབ་རྟིང་

སླར་བཀའ་སྩལ་དོན། གོང་དུ་མཎྜལ་ཆེ་ཆུང། མཎྜལ་གྱི་རྒྱུ་

བཟང་ངན། མཎྜལ་གྱི་ནང་དུ་འབུལ་རྒྱུའི་ཚོམ་བུ་འགོད་པའི་

རྫས་ཇི་ལྟར་དགོས་མིན་རྣམས་ངོས་འཛིན་མཛད། དེ་ཡང་

ཐོག་མར་མཎྜལ་ཞེས་པ་གང་ཞིག་དང་། མཎྜལ་དེ་ཉིད་རྒྱུ་

གང་ཞིག་ལས་གྲུབ། དབྱིབས་དང་། ཁ་དོག རྒྱ་ཆེ་ཆུང་བཞི་

པོ་དེ་དག་ང་ཚོས་མཎྜལ་མ་ཕུལ་སྔོན་གོང་གསལ་བཞི་པོ་ང་

ཚོས་མགོ་འཚོས་པ་དང་རྟོགས་དགོས། མཎྜལ་ནི་ལེགས་

སྦྱར་གྱི་སྐད་ཡིན། བོད་སྐད་ནང་བོད་ཀྱི་ལོ་ཙཱ་བ་དག་གིས་

དཀྱིལ་འཁོར་དུ་བསྒྱུར། མཚམས་རེ་དཀྱིལ་འཁོར་གྱི་མིང་

གཞན་བོད་ཀྱི་བརྡ་རྙིང་དུ་དལ་ཞེས་འབོད། ངོས་ཀྱི་སེམས་

ན་དལ་ཞེས་པ་རྒྱ་སྐད་ནས་ཚུར་ཟུར་ཆག་པ་མིན་ནམ་སྙམ། 

རྒྱ་སྐད་ནང་དུ་དཀྱིལ་འཁོར་ལ་དན་ཁྲང་ཞེས་པ་ཚུར་འཁྱེར་

ཏེ་དལ་དུ་ཆགས་པ་མིན་ནམ་སྙམ།

མདོར་ན་དཀྱིལ་འཁོར་ཞེས་པ་རྒྱུད་བརྟག་གཉིས་ནང་

དུ་དཀྱིལ་ཞེས་པ་སྙིང་པོའི་དོན་དང་། དཀྱིལ་འཁོར་ཞེས་པ་

གཙོ་བོ་སྙིང་པོ་ལེན་པ་ཞེས་པའི་དོན་དུ་གོ །སྙིང་པོ་ཞེས་

པ་གང་རེད་ཅེ་ན། གསང་སྔགས་ནས་གསུངས་པའི་གཉིས་

མེད་ཀྱི་ཡེ་ཤེས། གཉིས་མེད་ཀྱི་ཡེ་ཤེས་ཏེ་ང་ཚོས་སྙིང་པོ་

མཐར་ཐུག་པ་དེ་ལྟ་བུ་ལེན་རྒྱུའི་དངོས་པོ་ཞིག་དང་། དེ་ལྟ་

བུའི་སྙིང་པོ་མཐར་ཐུག་པ་དེ་རང་རེ་ལས་དང་པོ་བ་དག་གིས་

ཐོག་ནས་ལེན་མི་བཏུབ་པའམ་ཐོབ་པར་བགྱིད་མི་ཐུབ། དེར་

བརྟེན་ལམ་རིམ་བཞིན་སྒྲུབ་ནས་ལམ་རིམ་བཞིན་ཐོབ་པར་

བྱེད་པའམ་ལེན་པར་བྱེད་པ་དེ་འདྲའི་མཎྜལ་གཉིས་མེད་ཟུང་

འཇུག་ཡེ་ཤེས་ཀྱི་མཐར་ཐུག་པའི་ཐོབ་བྱ་དེ་ལྟ་བུ་ཡོད་པ་ང་

ཚོས་ལེན་བྱེད་ཀྱི་ཐབས་སུ་གྱུར། 

ཡང་ན་རྒྱ་གར་གྱི་སློབ་དཔོན་སངས་རྒྱས་གསང་

བས་དཀྱིལ་ཞེས་པ་གཙོ་བོ། འཁོར་ཞེས་པ་སྤྲུལ་པ། གཙོ་

བོ་དང་སྤྲུལ་པ་ཞེས་པ་རང་རེས་མཎྜལ་ཕུལ་བའི་སྐབས་སུ་

50 མཛད་འཕྲིན་དུས་ཀྱི་སྦྲང་ཆར། 



མཎྜལ་འབུལ་རྒྱུའི་རྒྱུ་ངོ་མ་གླིང་བཞི་རི་རབ་དང་བཅས་པ་

དེ་དཀྱིལ་དང་། འཁོར་ཞེས་པ་དེ་ལྟ་བུའི་གླིང་བཞི་རི་རབ་

དང་བཅས་པ་འདོད་ཡོན་ལོངས་སྤྱོད་མཆོད་པའི་དངོས་པོ་

ཇི་སྙེད་པ་བསམ་གྱིས་མི་ཁྱབ་པར་སྤྲུལ་ནས་དེ་ལ་གླིང་བཞི་

རི་རབ་གཙོ་བོ་དང་དེའི་མཐའ་འཁོར་དུ་མཆོད་པའི་ལོངས་

སྤྱོད་བསམ་གྱིས་མི་ཁྱབ་པར་སྤྲུལ་ཏེ་ཕུལ་བཞིན་ཡོད། དེར་

བརྟེན་དེ་འཁོར་ལྟ་བུ་དང་འབུལ་རྒྱུ་རྣལ་མ་གླིང་བཞི་རི་རབ་

དང་བཅས་དང་དེ་ལ་འདོད་ཡོན་ལོངས་སྤྱོད་བསམ་གྱིས་

མི་ཁྱབ་པར་ཡིད་ཀྱིས་སྤྲུལ་ནས་དེས་བྱུར་བུས་བཀང་ཡོད་

བསམ་པ་དེ་ལྟ་བུ་འབུལ་རྒྱུ་ཡིན་པའི་རྒྱུ་མཚན་ལ་བརྟེན་

ནས་དཀྱིལ་འཁོར་ཞེས་པ་གཙོ་བོ་དང་སྤྲུལ་པའི་དཀྱིལ་

འཁོར་གྱི་ཐོག་ནས་ཁྱད་པར་འགྲེལ་བཤད་བྱ་བཞིན་ཡོད།

མདོར་ན་མཎྜལ་འབུལ་བའི་སྐབས་རང་གི་ལེན་རྒྱུའི་

སྙིང་པོའམ་རང་གི་འཐོབ་བྱ། རང་གིས་འདོད་པའི་དམིགས་

ཡུལ་ཇི་ཡིན་ངོས་ཟིན་པ་དང་ཧ་གོ་བ་བགྱིད་རྒྱུ་གནད་ཆེ། 

རྒྱུ་མཚན་དེ་དག་ལ་བརྟེན་ནས་རང་རེའི་འཐོབ་བྱ་གང་རེད་

ཅེ་ན། མཐར་ཐུག་སངས་རྒྱས་ཀྱི་གོ་འཕང་དེ་རང་རེའི་འཐོབ་

བྱ་ཡིན་ཕྱིར། དེ་འཐོབ་པའི་སླད་དུ་བླ་མ་ལ་མཎྜལ་གྱི་མཆོད་

པ་ཡང་ཡང་ཕུལ། དེ་ཕུལ་བ་ལ་བརྟེན་ནས་རང་རྒྱུད་ཀྱི་སྒྲིབ་

པ་དེ་དག་ཇེ་སྲབ་ཇེ་སྲབ་ཏུ་སོང་། ཡོན་ཏན་ཇེ་རྒྱས་སུ་སོང་

ནས་མཐར་སྒྲིབ་པ་ཐམས་ཅད་ཡོངས་སུ་ཟད། ཡོན་ཏན་

ཐམས་ཅད་ཡོངས་སུ་རྫོགས་པ་དེ་ལྟ་བུར་འགྱུར་རྒྱུ་རང་རེའི་

དམིགས་ཡུལ་དང་འཐོབ་བྱ་དེ་ཡིན་པས་དེ་གསལ་པོ་དགོས་

རྒྱུ་གནད་ཆེའོ། །

51མཛད་འཕྲིན་དུས་ཀྱི་སྦྲང་ཆར། 



ཉིན་དང་པོའི་ཆོས་ཐུན་གཉིས་པ།

ཕྱི་ལོ་ ༢༠༡༦ ཟླ་ ༢ ཚེས་ ༡༢ ཉིན་ཕྱི་དྲོ་དུས་ཚོད་གཉིས་

པའི་ཐོག་མགོན་པོ་མཆོག་ནས་མུ་མཐུད་དེ་གསུང་ཆོས་

སྩལ་དོན། 

འོག་ཏུ་དངོས་གཞི་དམིགས་པའི་རིམ་པ་རྗེས་སུ་ཞུ་

རྒྱུ། ད་ལྟ་གོང་དུ་གསུངས་པ་ཇི་བཞིན་མཎྜལ་ཞེས་པ་ཅི་འདྲ་

ཞིག་ལ་མཎྜལ་བརྗོད་མིན་འགྲེལ་བཤད་མདོར་བསྡུས་ཤིག་

ད་ནངས་སྔ་དྲོ་ཞུས་ཟིན། 

གཉིས་པ། མཎྜལ་གྱི་རྒྱུ་ཆའམ་དངོས་པོ་གང་ཞིག་

ལས་གྲུབ་པའི་མཎྜལ་ཞིག་དགོས་ཞེས་པ་དེ་ཡིན། མཎྜལ་

གྱི་རྒྱུ་ཆ་རབ་འབྲིང་ཐ་གསུམ་ལས་རབ་གསེར་དངུལ་ལ་

སོགས་རིན་པོ་ཆེའི་རིགས། འབྲིང་ཟངས་དང་འཁར་བ་

སོགས་དང་། ཐ་མ་ཤིང་དང་རྡོ་རྫ་སོགས་ཡིན། ཡིན་ཡང་

རྒྱ་གར་གྱི་སློབ་དཔོན་དག་གིས་མཛད་པའི་མཎྜྜལ་གྱི་ཆོ་ག་

དུ་མ་ཡོད། མཎྜལ་གྱི་ཆོ་ག་དེ་དག་གི་ནང་དུ་ས་ལས་བསྐྲུན་

པའི་མཎྜལ་ཡང་རུང་བར་གསུངས་ཡོད་སྙམ། དེ་བཞིན་

རྗེ་ཙོང་ཁ་པ་མཆོག་གིས། དབུས་གཙང་གི་ས་ཆ་(ལྷོ་ཁའི་

)འོལ་ཁ་ཆོས་ལུང་ཞེས་པའི་ས་ཞིག་ཡོད། དེ་ལ་མཎྜལ་

བསགས་སྦྱངས་ཡུན་རིང་མཛད། སྐབས་དེ་ཤེད་རྗེ་ཙོང་

52 མཛད་འཕྲིན་དུས་ཀྱི་སྦྲང་ཆར། 



པས་བསགས་སྦྱངས་མཛད་རྒྱུའི་མཎྜལ་དེ་བཞིན་རྡོ་གཡམ་

པ་གྲུ་བཞི་ཞིག་ཡིན་པར་གསུངས། དེར་བརྟེན་འདིར་རྒྱུ་རབ་

འབྲིང་ཐ་གསུམ་གསུངས་དགོས་པའི་རྒྱུ་མཚན་རང་རེ་ལ་ལ་

འབྱོར་པ་ཡོད་ཀྱང་སེར་སྣ་ཆེན་པོ་བགྱིས་ཏེ་དེ་འདྲའི་ཐོག་

ནས་གང་ཟག་དེ་ལྟ་བུ་ལ་དགོངས་ཏེ་གསུངས་པ་མིན་ནམ་

སྙམ། ངེས་པར་གསེར་དང་དངུལ་ལ་སོགས་པ་དགོས་པར་

མ་གསུངས། 

གསུམ་པ། མཎྜལ་གྱི་དབྱིབས་དང་ཁ་དོག་ཇི་ལྟར་

དགོས་མིན་སྐོར་ཡིན། མཎྜལ་གྱི་དབྱིབས་དེར་མཐའ་

གཅིག་ཏུ་ངེས་པ་མེད་པར་དབྱིབས་གྲུ་བཞི་དང་། ཟླུམ་པོ། 

གྲུ་གསུམ། ཟླ་གམ་ལ་སོགས་དུ་མ་མཆིས། དེ་ཡང་ཞི་བའི་

མཎྜལ་ཡིན་ན་ཟླུམ་པོ། རྒྱས་པའི་མཎྜལ་གྲུ་བཞི། དབང་གི་

མཎྜལ་ཟླ་གམ། དྲག་པོའི་མཎྜལ་གྲུ་གསུམ་མཆིས། ཁ་དོག་

ཀྱང་དཀར་སེར་དམར་ལྗང་མཐིང་སོགས་ཁ་དོག་རྣམ་པ་ལྔ་

པོ་གང་རུང་འབྱུང་ཆོག་པ་ཡིན།

བཞི་པ། མཎྜལ་གྱི་ཚད་རྒྱ་ཆེ་ཆུང་ཇི་ཙམ་དགོས་སྐོར་

ཡིན། མཎྜལ་གྱི་ཚད་རྒྱ་གཞུང་ཕལ་ཆེ་བའི་ནང་དུ་མཎྜལ་

ཆུང་ཤོས་ཀྱི་ཚད་ལ་ཁྲུ་གང་དུ་གསུངས། དེ་ནས་སོ་སོའི་

ནུས་པ་ལྟར་རྒྱ་གང་ཇེ་ཆེ་གསུངས། ཡིན་ཡང་བླ་མ་གོང་

མའི་ཕྱག་ལེན་ལ་མཎྜལ་གདུལ་བྱའི་དབང་གིས་སམ་དགོས་

པ་རྒྱུ་མཚན་ལ་བརྟེན་ནས་མཎྜལ་ལ་ཆེ་ཆུང་རབ་འབྲིང་ཐ་

གསུམ་སྟེ་མི་འདྲ་བ་གསུམ་ཕྱག་ལེན་དུ་ཡོད། མཎྜལ་ཆེ་ཚད་

ཇི་ཙམ་རེད་ཅེ་ན། ཆུང་ཚད་མིའི་ཁྲུ་གང་གསུངས། མཎྜལ་

འབྲིང་ཚད་ཀྱི་དབང་དུ་བྱས་ན་མཐའ་ནས་མཐའ་ཡི་བར་དུ་

ཞེས་རང་གི་ལག་པའི་སོར་བཅུ་དྲུག་གི་ཚད་དགོས་པར་

གསུངས། དེ་ཡང་ཆུང་ཚད་སོར་བཅུ་གཉིས། དེ་ལས་ཆུང་བ་

མི་བྱ། ཞེེས་དང་། 

ངེས་དོན་སྒྲོན་མེའི་ཁྲིད་ཡིག་ནང་མཎྜལ་གྱི་རྒྱུ་བཟང་

ན་ཅུང་ཆུང་ཡང་འཐུས། མཎྜལ་རྒྱུ་ལེགས་པོ་མེད་ན་ཅུང་ཆེ་

དགོས་པ་དེ་ལྟར་གསུངས། རང་རེ་མཎྜལ་མ་ཕུལ་གོང་དུ་

ཤེས་དགོས་པའི་ཤེས་བྱའམ་ཧ་གོ་དགོས་པ་དེ་ལྟར་ཡིན། 

ཚུལ་དང་མཐུན་པའི་སྒོ་ནས་མཎྜལ་འབུལ་ཚུལ་ལ་སྦྱོར་བ་

དང་དངོས་གཞིའི་ཉམས་ལེན་གཉིས་ཡོད། 

མཎྜལ་ལ་སྦྱོར་བའམ་སྔོན་འགྲོར་མཎྜལ་བྱུག་རྒྱུའི་རྫས་

རིགས་གྲ་སྒྲིག་བྱ་རྒྱུ་དང་། མཎྜལ་ལ་ཚོམ་བུ་འགོད་རྒྱུའི་

རྫས་གང་ཡིན་པ་གྲ་སྒྲིག་བྱ་ཚུལ་གཉིས་འབྱུང་བཞིན་ཡོད། 

རྒྱ་གཞུང་ལྟར་ན་བ་བྱུང་རྣམ་ལྔ་སྟེ། ཐོག་མར་དེ་ལྟ་བུ་ཡིས་

མཎྜལ་གྱི་ཕྱི་ནང་ཐམས་ཅད་ལ་བྱུགས། དེ་བཞིན་ཨོཾ་བཛྲ་

ཨམྲིཏ་ཞེས་འདོན་གསུང་། ཨོཾ་བཛྲ་ཨམྲིཏ་འདོན་པའི་སྐབས་

བདུད་རྩི་ཆོས་སྨན་གྱིས་མཎྜལ་ལ་བྱུག་རྒྱུའང་གསུངས། 

ཚོམ་བུ་འགོད་པའི་རྒྱུ་ཆ་གང་ཞིག་ཅེ་ན། གོང་དུ་ཁྲིད་ཡིག་

ནང་གསུངས་པ་བཞིན་གསེར་དང་། དངུལ། སྨན་སྣ། འབྲུ་སྣ། 

རྡོ་ཡི་རིགས་སྣ་ཚོགས་གང་ཡང་རུང་བ་ཞིག་གིས་འབུལ་ན་

འཐུས་པར་གསུངས། དེའི་རྒྱུ་མཚན་ལ་བརྟེན་ནས་རྒྱུན་གྱི་

ཕྱག་ལེན་དུ་གཙོ་བོ་མཎྜལ་གྱི་ཚོམ་བུར་ནས་འབྲུ་དང་། དེང་

འབྲུ་དེ་བཞིན་འབྲས་སུ་གྱུར། སྔར་བོད་དུ་འབྲས་དཀོན་པས་

གཙོ་བོ་འབྲུ་ལ་ཕྱག་ལེན་མཛད་བཞིན་མཆིས། 

དཔེར་ན་འབྲུ་ལྟ་བུ་ཕུལ་གྱི་ཡོད་གྱུར་ན། འབྲུ་ཡི་སྦུན་

པ་ཕུད་དེ། དེ་ལ་དྲི་བཟང་དང་བདུད་རྩི་བླུགས་པའི་ཆུ་ལ་

སྦངས་ཏེ་ཅུང་བརླན་པར་བྱེད། ཐོག་མའི་མཎྜལ་དེ་ཉིད་ལ་བ་

ལས་བྱུང་བའི་རྫས་དེ་དག་བྱུགས། དེའི་མཇུག་ཏུ་ཚོམ་བུ་དེ་

དག་ལ་དྲི་བཟང་གི་ཆུ་དག་གིས་བརླན་པར་བྱས་ཏེ་ཕྱག་ལེན་

བསྟར་དགོས་པའི་རྒྱུ་མཚན་ཇི་ཡིན་སྐད་ཆ་དྲིས་ཚེ། བ་ལས་

བྱུང་བའི་རྫས་ཀྱིས་མཎྜལ་ཕྱི་དགོས་པའི་རྒྱུ་མཚན་གང་རེད་

53མཛད་འཕྲིན་དུས་ཀྱི་སྦྲང་ཆར། 



ཅེ་ན། བ་ལས་བྱུང་བའི་རྫས་རྣམ་པ་ལྔ་གསང་སྔགས་ནང་

དུ་དག་བྱེད་ཀྱི་རྫས། དྲི་མ་ཕྱིར་སངས་པར་བྱེད་པའི་རྫས་

ཡིན་གསུངས། ཚོམ་བུ་ལ་དྲི་བཟང་གི་ཆུ་དང་བདུད་རྩི་ལྟ་བུ་

བཏབ་པའི་ཆུས་སྦང་རྒྱུ་གང་རེད་ཅེ་ན། བྱམས་པ་དང་སྙིང་

རྗེ་བྱང་ཆུབ་ཀྱི་སེམས་རྒྱུད་བརླན་དང་མི་འབྲལ་བ་དེ་འདྲའི་

མཚོན་དོན་གྱི་དགོས་པ་ལྡན་པ། ལྷག་དོན་བདུད་རྩི་ལྔ་ཡི་

རིལ་བུ་བཏབ་པ་དེ་ཡེ་ཤེས་ལྔ་ཡི་རང་བཞིན་ནམ་ཡེ་ཤེས་ལྔ་

ཡི་བདག་ཉིད་ཤེས་པར་བྱེད་པ་དེ་འདྲའི་དགོས་པ་ཡོད། 

དེ་རྟིང་མཎྜལ་འབུལ་བའི་ཡུལ་ངོས་བཟུང་དགོས། 

མཎྜལ་འབུལ་བའི་ཡུལ་ལ་རྣམ་པ་གཉིས་ཏེ། དཀོན་མཆོག་

སྤྱི་ལ་འབུལ་བ་དང་བླ་མ་ལ་འབུལ་བ་གཉིས། དཀོན་མཆོག་

སྤྱི་ལ་ཞེས་དཀོན་མཆོག་དང་དམིགས་བསལ་བླ་མ་ལ་

འབུལ་རྒྱུ་ཞིག་སྟེ་དེ་ལྟར་ཡིན། ད་ལྟ་རང་རེས་སྔོན་འགྲོའི་

ནང་དུ་མཎྜལ་འབུལ་རྒྱུ་དཀོན་མཆོག་སྤྱི་ལ་འབུལ་རྒྱུ་དང་།  

མདུན་གྱི་ནམ་མཁར་དཀོན་མཆོག་རིགས་ལྔ་སྟེ་སངས་རྒྱས་

ཆོས་དགེ་འདུན་ལ་སོགས་པ་མདུན་གྱི་ནམ་མཁར་གསལ་

བཏབ་སྟེ་དེ་ལ་མཆོད་པ་ཕུལ་ན་དཀོན་མཆོག་སྤྱི་ལ་ཕུལ་

བར་གྱུར། དེ་བཞིན་སངས་རྒྱས་སྤྱི་ལ་མཆོད་པ་ཕུལ་ན་

སངས་རྒྱས་ཐམས་ཅད་ལ་མཆོད་པའི་ཕན་ཡོན་མི་འབྱུང་

ཞེས་དང་། གང་ཡིན་ཞེ་ན། རང་རེ་ཆོས་ཉིད་ཀྱི་དེ་ཁོ་ཉིད་

མ་ཤེས་པ། སོ་སོ་སྐྱེ་བོ་ཐ་མལ་པ་ཡིན་ཙ་ན། སངས་རྒྱས་

སྤྱི་ལ་མཆོད་པ་ཕུལ་བ་ཡིན་ན་སངས་རྒྱས་ཐམས་ཅད་ལ་

མཆོད་པ་ཕུལ་བའི་བསོད་ནམས་མི་འབྱུང་ཞེས་དང་། ཡིན་

ཡང་རང་གི་བླ་མ་ལ་མཆོད་པ་ཕུལ་ན་སངས་རྒྱས་ཐམས་

ཅད་ལ་མཆོད་པའི་ཕན་ཡོན་འབྱུང་ཞེས་དང་། གལ་ཏེ་རང་རེ་

ཆོས་ཉིད་དེ་བཞིན་ཉིད་ཀྱི་སངས་རྒྱས་ཐམས་ཅད་ཀྱི་ཆོས་

ཀྱི་དབྱིངས་རོ་གཅིག་པར་ཤེས་ཀྱི་ཡོད་ན། སངས་རྒྱས་སྤྱི་

ལ་མཆོད་པ་ཕུལ་ན་སངས་རྒྱས་ཐམས་ཅད་ལ་མཆོད་པ་

ཕུལ་བའི་བསོད་ནམས་འབྱུང་གི་མེད་དམ་སྙམ། ཡིན་ཡང་དེ་

མ་ཤེས་པ་ཡིན་ཙ་ན། དེའི་རྒྱུ་མཚན་ལ་བརྟེན་ནས་བླ་མ་ལ་

མཆོད་པ་དུ་མ་འབུལ་རྒྱུ་ཡོད་ཀྱང་མཆོད་པ་ཀུན་གྱི་ནང་ནས་

ཀྱང་མཆོག་ཏུ་གྱུར་པ་མཎྜལ་གྱི་མཆོད་པ་འདི་ཡིན་ཙ་ན། རྒྱུ་

མཚན་དེར་བརྟེན་ནས་བླ་མ་ལ་མཎྜལ་གྱི་མཆོད་པ་འབུལ་རྒྱུ་

གལ་གནད་ཆེན་པོར་གྱུར། 

དེ་ཡང་སངས་རྒྱས་ལ་ཕུལ་ན་ཕན་ཡོན་མེད་པ་དང་བླ་

མ་ལ་ཕུལ་ན་ཕན་ཡོན་ཡོད་ཅེས་པ་དེ་འདྲའི་གོ་བ་ལོག་པ་དེ་

ལྟ་འབྱུང་མ་སྲིད་པ་མིན། དེར་བརྟེན་དེ་ལ་གསལ་འགྲེལ་མ་

བཤད་ཐབས་མེད་དུ་གྱུར། གོང་དུ་བླ་མ་ལ་ཕུལ་ན་བསོད་

ནམས་ཆེན་པོ་ཐོབ་ཀྱི་ཡོད་སྐོར་དེའི་ཐད་འགྲེལ་བཤད་

མདོར་བསྡུས་ཞུས་ན་སྙམ། སྤྱིར་བཏང་རང་རེ་འཇིག་རྟེན་

སྐྱེ་བོ་ཕལ་པ་ལ་རང་བཞིན་གྱིས་ཕྱོགས་ཪིས་བཅད་རྒྱུ་དང་

ཡང་ན་སོ་སོར་དབྱེ་བ་འབྱེད་རྒྱུ་ང་ཚོར་ཤུགས་ཆེན་མངའ། 

དེར་བརྟེན་སངས་རྒྱས་བཅོམ་ལྡན་འདས་ཞེས་དབུ་ལ་གཙུག་

ཏོར་ལྡན་པ་སྐུ་མདོག་སེར་པོའི་ངང་ཚུལ་ཞིག་སངས་རྒྱས་

བཅོམ་ལྡན་འདས་དེ་ལྟ་བུ་ཞིག་ལ་ངོས་འཛིན། འཁོར་ལོ་བདེ་

མཆོག་ཅེས་སྐུ་མདོག་སྔོན་པོ་རེད་ཅེས་པ་དེ་ལྟ་བུ་ཞིག་ལ་

ངོས་འཛིན། དེ་བཞིན་རྡོ་རྗེ་ཕག་མོ་ཞེས་སྐུ་མདོག་དམར་པོ་

དེ་ལྟ་བུ་ཞིག་དྲན་བཞིན་ཡོད། སངས་རྒྱས་གཞན་ལ་མཆོད་

པ་བྱས་པ་ལས་བླ་མ་ཞིག་ལ་མཆོད་པ་བྱས་ཚེ་ཕན་ཡོན་ཆེ་

བ་ཡོད་ཅེས་བརྗོད་ཙ་ན། རང་རེས་གང་དྲན་བཞིན་ཡོད་སྙམ་

ན། སངས་རྒྱས་ཤཱཀྱ་ཐུབ་པ་གོང་དུ་ཞུས་པའི་སེར་མདོག་

གི་ངང་ཚུལ་ལ་མཆོད་པ་བྱས་ན་ཕན་ཐོགས་མི་གདའ་དེ་ཕར་

སྐྱུར། བདེ་མཆོག་སྐུ་མདོག་སྔོན་པོ་ཞིག་མཆིས་པས་དེ་ལ་

མཆོད་པ་བྱས་ཀྱང་ཕན་ཐོགས་མི་གདའ། དེའང་ཕར་སྐྱུར། 

54 མཛད་འཕྲིན་དུས་ཀྱི་སྦྲང་ཆར། 



རྡོ་རྗེ་ཕག་མོ་ཞེས་སྐུ་མདོག་དམར་པོ་ཅན་དེའང་མཆོད་པ་

བྱས་ཀྱང་ཕན་ཡོན་མི་གདའ་དེའང་ཕར་སྐྱུར། སོ་སོའི་བླ་མ་

སྐུ་ཤ་འབྱོར་མིན་དང་ཞལ་མཚར་མིན་སྐུ་མདོག་དཀར་མིན་

ཇི་ལྟར་ཡང་སྤྱི་བོའི་གཙུག་ཏུ་སྒོམ་སྟེ་དེ་ལ་ང་ཚོས་མོས་པ་

བགྱིས་ཏེ་མཆོད་པ་འབུལ་བཞིན་ཡོད། ཡིན་ཡང་སྐབས་

འདིར་བླ་མ་ལ་སངས་རྒྱས་ཀུན་འདུས། ཡི་དམ་ཀུན་འདུས། 

དཀོན་མཆོག་ཀུན་འདུས་ཀྱི་ངོ་བོ་དེ་ལྟ་བུ་ཞིག་ལ་མོས་པར་

བགྱིས། བླ་མ་ཞེས་པ་དེ་ག་ཙམ་གྱི་གང་ཟག་མི་མཆོར་པོ་

ཞིག་སྒོམ་པ་མ་ཡིན་པར། 

སངས་རྒྱས་ཐམས་ཅད་ཀྱི་

ཐུགས་རྗེའི ་བྱིན་རླབས་

ཡོན་ཏན་ཐམས་ཅད་རྡོག་

རྡོག་རིལ་རིལ་བཟོས་པ་དེ་

ལྟ་བུ་ཞིག་ཡིན་སྙམ་པའི་

མོས་པ་བགྱིད་རྒྱུ་ཞིག་དང་།  

དེ་བཞིན་ཡི་དམ་ཆོས་སྐྱོང་སྲུང་མ་ལ་སོགས་པ་མདོར་ན་

རྩ་གསུམ་གཅིག་ཏུ་འདུས་པའི་བདག་ཉིད་ཡིན་སྙམ་པ་དེ་

འདྲའི་མོས་པ་བགྱིས་ཏེ་དེ་ལ་མཆོད་པ་ཕུལ་བ་དེ་ལྟ་བུའི་

དད་པ་དང་ཡིད་ཆེས་དག་སྣང་སྦྱངས་ཐུབ་ཚེ་གཞི་ནས་བླ་

མ་ལ་མཆོད་པ་བྱས་ན་སངས་རྒྱས་ཐམས་ཅད་ལ་མཆོད་

པར་འགྱུར་བའི་བསམ་བློ་དེ་ལྟ་བུ་ཞིག་གི་ཐོག་ནས་མཆོད་པ་

ཕུལ་ན་ཕལ་ཆེར་འབྱུང་ཐུབ་ངེས་ཡིན་ནོ། །

གུང་རྒྱབ་ཆོས་ཐུན་གཉིས་པའི་སྔོན་འགྲོར་བཀའ་སྩལ་

དོན། སང་ཉིན་འབྲི་གུང་༸སྐྱབས་མགོན་རིན་པོ་ཆེ་མཆོག་

འདིར་ཕེབས་ཀྱི་ཡོད། ཁོང་ད་ལན་༸ཀརྨ་པ་སྐུ་ཕྲེང་བཅུ་དྲུག་

པ་མཆོག་གི་བཀའ་དྲིན་རྗེས་དྲན་གྱི་མཛད་སྒོའི་སྐུ་མགྲོན་

གཙོ་བོར་གདན་འདྲེན་ཞུས་པ་ཞིག་ཡིན། སྤྱིར་རང་རེ་དྭགས་

པོ་བཀའ་བརྒྱུད་པ་ང་ཚོ་ཁྱིམ་ཚང་གཅིག་ལྟ་བུའམ་ཁྱིམ་ཚང་

གཅིག་གི་སྤུན་མཆེད་ལས་ལྷག་པ་དོན་གྱི་གནས་སྟངས་དེ་

ལྟར་གྱུར་ཡོད། ཡིན་ཡང་ད་ལྟའི་གནས་སྟངས་ཀྱི་དུས་ཚོད་

ལ་རང་རེ་བཀའ་བརྒྱུད་ནང་ཁུལ་གྱི་མཐུན་སྒྲིལ་ཅུང་རེ་བ་

རྒྱབ་པ་ཇི་བཞིན་ལེགས་པོ་ཞིག་འབྱུང་བཞིན་མེད། དེར་

བརྟེན་དེའི་རྒྱུ་མཚན་ལ་བརྟེན་ནས་ད་ལན་འབྲི་གུང་༸སྐྱབས་

མགོན་གདན་འདྲེན་ཞུ་རྒྱུ་དེ་བཞིན་ཕྱོགས་གཅིག་ནས་འབྲི་

གུང་༸སྐྱབས་མགོན་ཆེ་ཚང་རིན་པོ་ཆེ་མཆོག་དྭགས་པོ་

བཀའ་བརྒྱུད་ཀྱི་བསྟན་འཛིན་

ནང་ནས་སྐུ་བགྲེས་པ་ཞིག་

དང་། དེ་བཞིན་འབྲི་གུང་

བཀའ་བརྒྱུད་ཀྱི་བསྟན་པའི་

བདག་པོ་གྱུར་ཡོད། དེར་

བརྟེན་གདན་འདྲེན་ཞུས་ནས་

ཕྱོགས་གཅིག་ནས་མཛད་

སྒོར་གཙོ་སྐྱོང་གནང་རྒྱུ་དང་། ཕྱོགས་གཅིག་ནས་བཀའ་

བརྒྱུད་ནང་ཁུལ་གྱི་དད་པ་དང་དམ་ཚིག་མི་རབས་ནས་མི་

རབས་སུ་བརྟན་ཅིང་མི་འགྱུར་བའི་དགོས་པ་དང་དགོས་ཆེད་

ཆེན་པོ་ཞིག་ལ་བསམ་བློ་བཏང་སྟེ་གདན་འདྲེན་ཞུས་ཡོད། 

རྒྱུ་མཚན་དེར་བརྟེན་ནས་འདིར་འཛོམས་པའི་བླ་མ་

སྤྲུལ་སྐུ་དགེ་བའི་བཤེས་གཉེན་དང་སྐྱ་སེར་མི་དམངས་

ཐམས་ཅད་ཀྱིས་དེ་ལྟ་བུའི་དགོས་པ་དང་དམིགས་ཡུལ་

ཐུགས་ལ་བཞག་སྟེ། སོ་སོའི་ངོས་ནས་བསྟན་པ་སྤྱི་དང་བྱེ་

བྲག་གི་ཆེད་དུ་དགོངས་པ་རྒྱ་ཆེན་པོ་བཞེས་ཏེ་དེ་འདྲའི་ཐོག་

ནས་བསམ་པ་དང་སྦྱོར་བ་མ་ནོར་བ་ཞིག་གནང་རོགས་ཞེས་

དེ་ལྟར་བརྗོད་རྒྱུ་ཡིན།” ཞེས་སོགས་དངོས་གཞིའི་ཆོས་

བཤད་ཀྱི་བཀའ་ཁྲིད་ཟབ་རྒྱས་སུ་སྩལད་ཏོ། །

55མཛད་འཕྲིན་དུས་ཀྱི་སྦྲང་ཆར། 



ངེས་དོན་སྒྲོན་མེའི་གསུང་ཆོས་ཉིན་གཉིས་པ།

དེ་རིང་འདིར་ཐོག་མར་སྔོན་འགྲོའི་ཁྲིད་ཡིག་ནས་མར་

གསུངས་པ་དེ་བཞིན་ཞུས་ན་སྙམ། དེ་ནས་སྒོམ་རིམ་དུ་མ་

ཞིག་གསུངས་པ་དེ་བཞིན་འདོན་རྒྱུ་ཡིན། དངོས་འབྲེལ་

བགྱིད་ཚེ་གུང་ཡོལ་རྗེས་ཆོས་ཐུན་མཆིས་ཀྱང་འབྲི་གུང་

༸སྐྱབས་མགོན་ཆེན་པོ་ཆིབས་སྒྱུར་སྐྱོང་བཞིན་ཡོད་སྟབས་

ཆོས་ཐུན་མེད། དེ་ནས་མདོར་ན་འབུལ་རྒྱུའི་མཎྜལ་ལ་དབྱེ་

བའམ་ཁྱད་པར་ཅུང་ཟད་མི་འདྲ་བ་དང་གཙོ་བོ་ཅུང་ཟད་ཀྱི་

དབྱེ་བ་མི་འདྲ་བ་རྣམ་པ་བཞི་ཡོད། དེའང་ཕྱི་བུམ་དབང་

དང་འབྲེལ་བའི་མཎྜལ། ནང་གསང་དབང་དང་འབྲེལ་བའི་

མཎྜལ། གསང་བ་ཤེར་དང་འབྲེལ་བའི་མཎྜལ། ཡང་གསང་

ཚིག་དབང་དང་འབྲེལ་བའི་མཎྜལ་ཏེ་བཞི་ཡོད། དབང་བཞིའི་

མཎྜལ་བཞི་ཡོད་པ་ལས་ཕྱི་བུམ་དབང་དང་འབྲེལ་བའི་མཎྜལ་

དེ་བཞིན་འགྱུར་ཡོད། 

དང་པོ། སྐབས་སུ་བབ་པ་ཕྱི་བུམ་དབང་དང་འབྲེལ་

བའི་མཎྜལ་དུ་གྱུར་ཡོད། ཕྱི་བུམ་དབང་དང་འབྲེལ་བའི་

མཎྜལ་དེ་ལའང་ནང་གསེས་ཀྱི་དབྱེ་བ་ཅུང་ཟད་འབྱུང་བཞིན་

ཡོད། དང་པོ། ཡོངས་སུ་གྲགས་པའི་མཎྜལ་འགྲོོ་མགོན་

ཆོས་རྒྱལ་འཕགས་པས་མཛད་པའི་ཚོམ་བུ་སོ་བདུན་མ་

དེ་བཞིན་ས་དགེ་བཀའ་རྙིང་ཀུན་ལ་གྲགས་པ་ཞིག་ཏུ་གྱུར། 

དེར་བརྟེན་རང་རེས་སྔོན་འགྲོ་གསོག་པའི་སྐབས་གྲངས་

56 མཛད་འཕྲིན་དུས་ཀྱི་སྦྲང་ཆར། 



གསོག་བགྱིད་རྒྱུ་གཙོ་བོ་ཚོམ་བུ་བདུན་མ་དེར་གྲངས་

གསོག་བྱེད་མོད། ཡིན་ཡང་མཎྜལ་ཚོམ་བུ་བརྒྱ་སྐོར་རེ་

བཏང་ཟིན་པའི་མཚམས་ཚོམ་བུ་སོ་བདུན་མ་གཏོང་བའི་

ཕྱག་བཞེས་མཆིས། ཚོམ་བུ་སོ་བདུན་མ་དེ་ལའང་དམིགས་

པ་སྒོམ་སྟངས་དང་ལག་ལེན་བསྟར་སྟངས་གཉིས་ཡོད་སྙམ། 

དམིགས་རིམ་དེ་བཞིན་ད་ལྟ་འཕྲལ་དུ་ཞུ་ཐུབ་རྒྱུ་དཀའ། 

ངེས་དོན་སྒྲོན་མེའི་ཁྲིད་ཡིག་དེ་བཞིན་རྒྱ་ཡིག་ནང་བསྒྱུར་

ཡོད། དེ་བཞིན་དབྱིན་ཡིག་ལ་སོགས་སྐད་རིགས་གང་

འཚམས་ཤིག་ཏུ་བསྒྱུར་ཡོད། དེ་དག་ལ་བལྟས་ཏེ་དམིགས་

པ་ཇི་ཙམ་སྐྱོང་ཐུབ་པ་ལྟར་སྐྱོང་དགོས། འདིའི་སྐབས་ཐོག་

མར་མཎྜལ་གྱི་ཚོགས་ཞིང་ལུས་ཀྱིས་གསལ་བཏབ་པ་ཡན་

ལག་བདུན་པ། རང་རེ་ཀཾ་ཚང་ལུགས་ཀྱི་སྔོན་འགྲོ་རྒྱས་པའི་

སྐབས་དམིགས་བསལ་ཡན་ལག་བདུན་པ་ཕལ་ཆེར་གཏོང་

རྒྱུ་མེད་སྙམ། ཡིན་ཡང་སྔོན་འགྲོ་བསྡུས་པ་ངོས་ནས་ཕྱོགས་

སྒྲིག་བགྱིས་པ་དེའི་ནང་དུ་ཕལ་ཆེར་ཡན་ལག་བདུན་པ་

ཡོད། སྔོན་འགྲོའི་ཆོ་ག་བསྡུས་པའི་དབང་དུ་ལྟར་ན་ཡན་ལག་

བདུན་པ་བཏང་། དེའི་རྗེས་སུ་མཎྜལ་འབུལ་རྒྱུ་དང་། གལ་ཏེ་

ཡན་ལག་བདུན་པ་མེད་གྱུར་ན་ཚོགས་ཞིང་གསལ་བཏབ་སྟེ་

མཎྜལ་འབུལ་དགོས། མདོར་ན་མཎྜལ་འབུལ་སྐབས། དང་

པོ་ལག་གཡོན་པས་མཎྜལ་འཇུ་བ་དང་ཡང་ན་ལག་པ་གཡོན་

པའི་ནང་དུ་འབྲུ་ཅུང་ཟད་བླུགས་པ་དང་བཅས་ཏེ་མཎྜལ་

བཟུང་། ལག་གཡས་པའི་ནང་དུ་འབྲུ་ཅུང་ཟད་བླུགས་དེའི་

ལག་པའི་ལག་ངར་གྱིས་ཕྱིས་དགོས་པར་གསུངས། བྱང་

ཆུབ་སེམས་རྩ་ཞེས་པ་བོད་ཀྱི་གསོ་བ་རིག་པའི་དབང་དུ་

ལྟར་ན་བྱང་ཆུབ་སེམས་རྩ་ཞེས་པ་མི་ཀུན་ལ་མི་མངའ། དེ་

ཡང་ཕོ་རྩ་དང་མོ་རྩ། མ་ནིང་གི་རྩ་སྟེ་རྩ་གསུམ་མཆིས། མ་

ནིང་གི་རྩ་དེར་བྱང་ཆུབ་ཀྱི་སེམས་རྩ་ཞེས་རྩའི་མིང་བཏགས་

པ་དང་དེར་བརྟེན་མི་ཀུན་ལ་བྱང་ཆུབ་ཀྱི་སེམས་རྩ་ཞེས་པ་

མི་ཀུན་ལ་མེད་སྙམ། ཇི་ལྟར་ལག་པ་གཡས་པའི་ལག་ངར་

གྱིས་འབྲུ་དང་བཅས་པས་མཎྜལ་ཕྱིས་དགོས། བྱང་ཆུབ་ཀྱི་

སེམས་རྩ་ལྡན་མིན་ཇི་ལྟར་ཁྱད་པར་མེད་སྙམ། 

མཎྜལ་ཕྱི་ལུགས་དེ་ལ་འཆད་ཚུལ་མི་འདྲ་བ་གཉིས་

ཡོད། དང་པོ་གཡས་སྐོར་དུ་ལན་གསུམ་ཕྱིས་དགོས། དེས་

གང་མཚོན་ཞེ་ན། སྐོར་བ་དང་པོས་རང་གཞན་སེམས་

ཅན་ཐམས་ཅད་ཀྱི་ཉོན་མོངས་ཀྱི་སྒྲིབ་པ་སེལ་བའི་མོས་པ་

བགྱིས། སྐོར་བ་གཉིས་པས་རང་གཞན་སེམས་ཅན་ཐམས་

ཅད་ཀྱི་ཤེས་བྱའི་སྒྲིབ་པ་སེལ་བའི་མོས་པ་བགྱིས། སྐོར་

བ་གསུམ་པས་རང་གཞན་སེམས་ཅན་ཐམས་ཅད་ཀྱི་བག་

ཆགས་ཀྱི་སྒྲིབ་པ་སེལ་བའི་མོས་པ་བགྱིས་ཏེ་སྐོར་བ་ལན་

གསུམ་རྒྱབ་དགོས། འདིའི་སྐབས་སུ་རང་རེའི་ཕྱག་བཞེས་

ལ་མཎྜལ་ཕྱིས་པའི་སྐབས་ཡི་གེ་བརྒྱ་པ་བཏོན་ཏེ་མཎྜལ་

ཕྱིས་སྲོལ་དེ་ལྟར་འབྱུང་བཞིན་ཡོད། ངེས་པར་ཡི་གེ་བརྒྱ་

པ་འདོན་དགོས་པའི་ངེས་གཏན་མེད། ཕལ་ཆེར་འདི་ཉིད་

ཅུང་ཆོས་དྲུག་གི་སྔོན་འགྲོ་དང་འབྲེལ་བ་འགྱུར་བཞིན་མེད་

དམ་སྙམ། དེའང་ཡི་གེ་བརྒྱ་པ་སྡིག་སྒྲིབ་དག་པ་ལ་མཆོག་

ཏུ་བསྔགས་པ་ཡིན་པས། དེ་འདྲའི་ཐོག་ནས་དམིགས་བསལ་

དགོས་པ་ཡོད་པར་སྙམ། 

གཉིས་པ། མཎྜལ་ཕྱིས་སྟངས་གཉིས་པ། གཡས་སྐོར་

ལན་གཉིས་དང་གཡོན་སྐོར་ལན་གཉིས་འབྱིད་རྒྱུའི་ལུགས་

སྲོལ་ཡོད། ཕྱི་ལོགས་ལ་ཕར་ལན་གཉིས་དབྱི་རྒྱུ་དང་པོས་

ང་རང་གི་མ་དག་པའི་སྣོད་ཐམས་ཅད་སེལ་བ་བགྱིད་ཀྱི་ཡིན་

སྙམ་པའི་མོས་པ་དང། ལན་གཉིས་པས་བཅུད་ཀྱི་སེམས་

ཅན་ཐམས་ཅད་ཀྱི་སྒྲིབ་གཉིས་བག་ཆགས་དང་བཅས་པ་

ངས་སེལ་གྱི་ཡིན་སྙམ་པའི་མོས་པ་བགྱི་དགོས། ནང་དུ་

57མཛད་འཕྲིན་དུས་ཀྱི་སྦྲང་ཆར། 



ལན་གཉིས་ཕྱིས་ཙ་ན་ལན་དང་པོས་བདག་ནི་སེམས་ཅན་

ཐམས་ཅད་ཀྱི་དོན་དུ་ཟབ་པ་ཆོས་ཀྱི་སྐུ་མངོན་དུ་བགྱིད་

ཀྱི་ཡིན་སྙམ་པ་དང་། གཉིས་པ་ཕྱིས་པའི་སྐབས་རྒྱ་ཆེ་བ་

ལོངས་སྤྱོད་རྫོགས་པའི་སྐུ་ལ་མངོན་པར་འགོད་པར་བྱ་སྙམ་

པའི་མོས་པ་བགྱིས་ཏེ་སེམས་བསྐྱེད་དགོས། དེ་ལྟ་བུ་ཕྱིས་

སྟངས་རྣམ་པ་གཉིས་ཡོད། ད་ལྟ་སྐབས་སུ་བབ་པའི་ཕྱག་

ལེན་ལ་གང་བྱ་བཞིན་ཡོད་ཅེ་ན། ཕྱག་ལེན་ལ་ངེས་དོན་སྒྲོན་

མེའི་ནང་དུ་གཡས་སྐོར་དུ་ལན་གསུམ་ཕྱིས་ཞེས་གསུངས། 

ཡང་རྗེ་དགུ་པ་དབང་ཕྱུག་རྡོ་རྗེའི་ངེས་དོན་རྒྱ་མཚོའི་ནང་

གསུང་ཚུལ་ཅུང་མི་འདྲ། སྤྱིར་ལན་གཉིས་ཕྱི་བ་དང་ནང་དུ་

ལན་གཅིག་ཕྱི་བ་དེ་ལྟ་རེད་སྙམ། ངེས་དོན་སྒྲོན་མེའི་ནང་དུ་

ཕྱི་ལ་ལན་གཉིས་ཕྱི་བ་དེ་སྣོད་བཅུད་གཉིས་ཀྱི་དྲི་མ་སྦྱང་

རྒྱུ་དང་ནང་དུ་ལན་གཉིས་ཕྱིས་རྒྱུ་ཟབ་པ་དང་དང་རྒྱ་ཆེ་བ་

གཉི་ག་མཚོན་པ་ཡིན། མདོར་ན་མཎྜལ་ཕྱིས་ཟིན་མ་ཐག་

ཏུ་དབུས་སུ་མེ་ཏོག་གི་ཚོམ་བུ་འགོད། གོང་དུ་བཤད་པའི་

ལག་པ་སྟོང་པས་མཎྜལ་བཟུང་ན་བཀྲ་མི་ཤིས་པས་ངེས་པར་

ལག་པའི་ནང་དུ་འབྲུ་དང་མཆོད་པའི་རྫས་གང་རུང་བཟུང་།  

ལག་པ་སྟོང་པ་ཡིན་ཚེ་དེའི་རྟེན་འབྲེལ་དབང་གིས་རང་ལ་

ཡོན་ཏན་སྐྱེད་པར་བར་ཆད་འབྱུང་རྒྱུ་དང་དབུལ་ཞིང་ཕོངས་

པར་འགྱུར་བ་དེ་འདྲའི་རྟེན་འབྲེལ་ངན་པའི་ཉེན་ཁ་ཡོད་པར་

གསུངས། དེ་རྟིང་མཎྜལ་གྱི་དབུས་ལ་མེ་ཏོག་གི་ཚོམ་བུ་

བཀོད་དགོས། མེ་ཏོག་མ་བཀོད་པར་མཎྜལ་སྟོང་པར་བཞག་

ཚེ་སངས་རྒྱས་མ་བྱོན་པའི་མུན་པའི་བསྐལ་པར་སྐྱེ་ཉེན་

ཆེ། དེར་བརྟེན་རྟེན་འབྲེལ་དབང་གིས་དེ་ལྟར་གསུང་ཚུལ་

མཆིས་ལ་དགོས་པ་དགོས་ཆེད་དེ་ལྟར་ཡིན། དངོས་གཞི་

མཎྜལ་འབུལ་བ་ལ་དཀོན་མཆོག་ལྔ་ཚོམ་སྟེ་ཆོ་གའི་ནང་དུ་

མཆིས་པ་ཇི་བཞིན་ཡོད། དེའི་ནང་ནས་ཀྱང་གཙོ་བོ་བླ་མ་ལ་

མཎྜལ་དེ་བཞིན་མཆོད་པ་ཀུན་གྱི་ནང་ནས་མཆོག་ཡིན་པས། 

58 མཛད་འཕྲིན་དུས་ཀྱི་སྦྲང་ཆར། 



དབུས་སུ་བླ་མ་རྡོ་རྗེ་འཆང་ལ་སྟོན་པ་ཐུབ་པའི་དབང་པོ་དང་

རང་གི་རྩ་བའི་བླ་མ་དེ་དག་ཐམས་ཅད་རྣམ་དབྱེར་མ་མཆིས་

པའི་བླ་མ་རྡོ་རྗེ་འཆང་དེ་ལ། སྤྱིར་བཏང་སྐུ་མགྲོན་ཇི་སྙེད་

ཅིག་མཆིས་ཀྱང་སྐུ་མགྲོན་གཙོ་བོ་བླ་མ་རྡོ་རྗེ་འཆང་དེ་ལ་

དམིགས་པ་བགྱིས་ཏེ་འབུལ་དགོས་པ་ཡིན། དཀོན་མཆོག་

ལྔ་ཚོམ་ཞེས་པ་དབུས་སུ་བླ་མ་རྡོ་རྗེ་འཆང་དང་མདུན་དུ་

ཡི་དམ། གཡས་སུ་སངས་རྒྱས་དང་རྒྱབ་ཏུ་དམ་པའི་ཆོས། 

གཡོན་དུ་འཕགས་པའི་དགེ་འདུན་ཏེ་དཀོན་མཆོག་ལྔ་ཚོམ་

ཞེས་དེ་ལྟར་ཡིན། བར་མཚམས་ཐམས་ཅད་དུ་ཡེ་ཤེས་ཀྱི་

ཆོས་སྐྱོང་ཐམས་ཅད་འདུག་པ་དེ་ལྟར་ཡིན། ཨོཾ་བཛྲ་བྷཱུ་མི་ཨ་

ཧཱུཾ། ཞེས་པའི་སྐབས་མཎྜལ་ཀུན་རྫས་ཀྱིས་ཁྱབ་པ་དེའི་འོག་

གཞི་རླུང་གི་དཀྱིལ་འཁོར་སྒོམ་ཡང་འཐུས་ལ་མ་བསྒོམས་

ཀྱང་འཐུས་གསུངས། སྒོམ་པའི་དབང་དུ་བཏང་དུ་རླུང་གི་

དཀྱིལ་འཁོར་སྒོམ། དེའི་སྟེང་དུ་ཆུ་ཡི་དཀྱིལ་འཁོར་སྒོམ། 

དེའི་སྟེང་དུ་ས་ཡི་དཀྱིལ་འཁོར་དབང་ཆེན་གསེར་གྱི་ས་གཞི་

སྒོམ། ཨོཾ་བཛྲ་རེ་ཥེ་ཨ་ཧཱུཾ། མཎྜལ་གྱི་མཐའ་སྐོར་ལ་སྐོར་བ་

གཡོན་སྐོར་བགྱིས་ཏེ་བཀོད་དགོས་པར་གསུངས། སྐོར་བ་

གཡོན་བགྱིས་ཏེ་མེ་ཏོག་བཀྲམ། གསེར་གྱི་ས་གཞིའི་མཐའ་

སྐོར་ལ་ལྕགས་ཀྱི་ར་བས་སྐོར་བ་དེ་ལྟ་བུ་སྒོམ་རྒྱུ་ཡིན།

དེ་རྗེས་སུ་ཚོམ་བུ་སོ་བདུན་བཀོད་དགོས། རི་རབ་

ནས་རྒྱལ་མཚན་གྱི་བར་དུ་ཚོམ་བུ་སོ་བདུན་ཡོད། ཐོག་

མར་རི་རབ་ནས་མར་བརྩིས་ན། ཕྱོགས་ལས་རྣམ་པར་རྒྱལ་

བའི་རྒྱལ་མཚན་གྱི་བར་དུ་ཚོམ་བུ་སུམ་ཅུ་སོ་བདུན་བཀོད་

དགོས། རེ་རེ་བཞིན་འགོད་དགོས་པ་བརྗོད་རྒྱུར་དུས་ཚོད་

དབེན། དེང་རི་མོའི་ནང་གསལ་བར་བཀོད་ཡོད་པས་འགྲེལ་

མི་དགོས་པ་ཡིན། 

མདུན་དུ་འགོད་ལུགས་ལ་རང་གཙོ་བོར་བྱེད་པ་དང་།  

ཆོ་ག་ཕུལ་ཡུལ་ལྷ་ལ་བྱེད་པའི་རྣམ་པ་གཉིས་མཆིས། རང་

59མཛད་འཕྲིན་དུས་ཀྱི་སྦྲང་ཆར། 



གི་མདུན་དེ་ཤར་རམ་མདུན་དུ་བཞག་པ་དང་མཆོད་པ་ཡུལ་

སའི་ཚོགས་ཞིང་གཙོ་བོ་བགྱིས་ཚེ་ཤར་དེ་མདུན་དེར་གཙོ་

བོ་བགྱིས། ཅུང་ཁྱད་པར་མཆིས། 

དེའི་མཇུག་གི་མཎྜལ་ཚོམ་བུ་བདུན་མ་སྟེ་གཙོ་བོ་

གསེར་གྱི་ས་གཞི། དེ་ལ་ལྕགས་རིས་སྐོར་བ། དེའི་དབུས་སུ་

རི་རབ། ཕྱོགས་བཞི་ལ་གཙོ་བོ་གླིང་བཞི། ཉི་མ་དང་ཟླ་བས་

བརྒྱན་ཏེ་འབུལ། དེ་ལྟ་བུའི་གླིང་བཞི་རི་རབ་དང་བཅས་པ་

དེ་སངས་རྒྱས་ཀྱི་ཐུགས་བསྐྱེད་དང་སྨོན་ལམ་ལས་འཁྲུངས་

པའི་དག་པའི་ཞིང་ཇི་བཞིན་སོ་སོས་དེ་ལྟ་བུ་དམིགས་པ་

བགྱིས་ན་དེ་ཕུལ་བའི་མཐུ་ལ་བརྟེན་ནས་བདག་ཅག་འགྲོ་བ་

ཐམས་ཅད་ཀྱི་ཟག་བཅས་ཀྱི་དྲི་མ་དང་བྲལ་བའི་ཞིང་ཁམས་

རྣམ་པར་དག་པར་ལོངས་སྤྱད་དེ་སྐུ་བཞིའི་གོ་འཕང་ཐོབ་པར་

གྱུར་ཅིག་ཅེས་དེ་ལྟ་བུ་དམིགས་པའི་སྒོ་ནས་འབུལ་རྒྱུ་ཡིན། 

མདོར་ན་མཎྜལ་འབུལ་རྒྱུ་ནི་ཇོ་བོ་བཀའ་གདམས་

པ་སྟེ་ཇོ་བོ་དཔལ་ལྡན་ཨ་ཏི་ཤས་དབུས་པའི་ཇོ་བོ་བཀའ་

གདམས་པ་རྣམས་ཀྱིས་ཕྱག་བཞེས་མཛད་པ་ཞིག་ཡིན། 

བཀའ་གདམས་གོང་མ་རྣམས་ཀྱིས་ལག་པ་ནར་གྱིས་བརྐྱང་

པ་ཙམ་ཞིག་དང་ཞེས་ལག་པ་བརྐྱང་བསྐུམ་ཙམ་གྱིས་ཀྱང་

ཚོགས་དཔག་ཏུ་མེད་པ་རྫོགས་རྒྱུ་མཎྜལ་གྱི་ཆོ་ག་ཡིན་

གསུངས། མཎྜལ་ནི་མཆོད་པའི་ནང་ནས་མཆོད་པ་མཆོག་

ཏུ་གྱུར་པ་ཡིན་པའི་རྒྱུ་མཚན་ནི། རྒྱུན་གཏན་གྱི་མཆོད་པ་

ཕུལ་བ་དེ་དག་མཆོད་པ་ཕྱོགས་རེ་བ་ཡིན། མཎྜལ་ཕུལ་ཞེས་

མཆོད་པ་ཡོད་ཚད་ཀྱི་ཡོངས་སུ་བཟུང་དང་མ་བཟུང་བ། བླ་

ན་མེད་པ་རང་བཞིན་གྱི་ལུས་ལོངས་སྤྱོད་དགེ་བའི་རྩ་བ་དང་

བཅས་པ་མཆོད་པ་ཡོད་ཚད་ཐམས་ཅད་གཅིག་ཏུ་སྤུངས་ཏེ་

འབུལ་བཞིན་ཡོད་ན། ཀུན་གྱི་ནང་ནས་མཆོད་པ་མཆོག་ཏུ་

60 མཛད་འཕྲིན་དུས་ཀྱི་སྦྲང་ཆར། 



གྱུར་པ་དེ་ལྟར་ཡིན། མདོར་ན་མཎྜལ་ཞེས་པ་རང་རེའི་དམ་

པའི་ཆོས་དང་བླ་མ་དཀོན་མཆོག་ལ་བློ་གཏད་ཡིད་ཆེས་

བློས་འགེལ་དང་ཆོས་ཕྱོགས་ལ་སོ་སོས་བློས་གཏོང་ཇི་ཙམ་

མཚོན་པའི་བློ་སྟོབས་སམ་སྙིང་སྟོབས་མཚོན་པའམ་སེམས་

ཤུགས་མཚོན་བྱེད་དུ་གྱུར། དེའི་རྒྱུ་མཚན་ལ་བརྟེན་ནས་

མཎྜལ་འབུལ་རྒྱུ་མཚོན་བྱ་མཚོན་བྱེད་གང་གི་ཆ་ནས་ཀྱང་

ཤིན་ཏུ་གལ་ཆེར་གྱུར། རྒྱ་ཆེ་ས་ནས་བཤད་ན་སྟོང་གསུམ་

གྱི་སྟོང་ཆེན་པོའི་འཇིག་རྟེན་གྱི་ཁམས། རང་རེས་རྒྱུན་གྱི་

མཎྜལ་ཕྱག་ལེན་དུ་ཕྱོགས་བཅུ་དུས་གསུམ་བཞུགས་པ་

ཡི། སངས་རྒྱས་བྱང་ཆུབ་སེམས་དཔའ་དང་ཞེས་པའི་ཚིག་

དེ་བཞིན་རྗེ་རང་བྱུང་རྡོ་རྗེས་མཛད་པ་ཡིན་སྐོར་གསུངས། 

གླིང་བཞི་བྱེ་བ་ཕྲག་བརྒྱ་ན། བྱེ་བ་འབུམ་དང་དུང་ཕྱུར་ཏེ། 

གླིང་བཞི་གཅིག་ཙམ་མ་ཡིན་པར་གླིང་བཞི་བྱེ་བ་ཕྲག་བརྒྱ་

དང་བྱེ་བ་འབུམ་སྟེ། རྒྱ་ཆེ་ས་ནས་བཤད་ན་སྟོང་གསུམ་གྱི་

སྟོང་གི་ཁམས་ཀྱིས་ཀྱང་མི་ཚད། རྒྱ་ཆུང་ས་ནས་བཤད་ན་

རང་གི་ལུས་ལོངས་སྤྱོད་ལ་འཁྲི་བ་ཏིལ་འབྲུ་ཙམ་མེད་པར་

ཡོངས་རྫོགས་བླ་མ་དང་། དཀོན་མཆོག་ལ་འབུལ་སྙམ་པའི་

ཀུན་སློང་དང་། རང་གི་ལུས་ངག་ཡིད་གསུམ་ཐམས་ཅད་

གཞན་སེམས་ཅན་ཐམས་ཅད་ལ་ཕན་ཐོགས་ཡོད་པ་ཞིག་

དང་སེམས་ཅན་ཐམས་ཅད་ལ་ཕན་པ་བསྒྲུབ་ཐུབ་རྒྱུར་རང་

གི་ལུས་ངག་ཡིད་གསུམ་མ་འོངས་པར་སེམས་ཅན་ལ་ཕན་

པ་རྒྱ་ཆེན་པོ་འབྱུང་རྒྱུར་ལུས་ངག་ཡིད་གསུམ་དོན་དང་ལྡན་

པའི་མི་ཚེ་བཟང་པོ་འབྱུང་རྒྱུའི་སེམས་བསྐྱེད་བཅང་དགོས་

སོ། །

61མཛད་འཕྲིན་དུས་ཀྱི་སྦྲང་ཆར། 



འབྲི་གུང་༸སྐྱབས་མགོན་ཆེ་ཚང་༸དཀོན་མཆོག་བསྟན་འཛིན་ཀུན་བཟང་ཕྲིན་ལས་ལྷུན་
གྲུབ་དཔལ་བཟང་པོ་མཆོག་རྡོར་གདན་དུ་ཞབས་འཁོད།

ཕྱི་ལོ་ ༢༠༡༦ ཟླ་ ༢ ཚེས་ ༡༣ ཉིན། གུང་རྒྱབ་ཕྱག་ཚོད་

གསུམ་དང་ཕྱེད་ཐོག་འབྲི་གུང་བཀའ་བརྒྱུད་ཀྱི་བསྟན་པའི་

མངའ་བདག་༸སྐྱབས་མགོན་༸ཚེ་ཚང་རིན་པོ་ཆེ་མཆོག་

འཕགས་ཡུལ་གདན་ས་འབྲི་གདན་འོག་མིན་བྱང་ཆུབ་གླིང་

བརྒྱུད་རྒྱལ་ས་དིལླཱི་ནས་མཁའ་ལམ་བརྒྱུད་དེ། ཇི་ལྟར་སྔོན་

ནས་གསོལ་བ་འདེབས་དོན་བཞིན་བཀའ་བརྒྱུད་སྨོན་ལམ་

ཆོས་རར་༸རྒྱལ་དབང་༸ཀརྨ་པ་སྐུ་ཕྲེང་བཅུ་དྲུག་པ་རང་

བྱུང་རིག་པའི་རྡོ་རྗེ་མཆོག་སྐུ་བལྟམས་ནས་མི་ལོ་དགུ་བཅུ་

གོ་གཉིས་འཁོར་བའི་བཀའ་དྲིན་རྗེས་དྲན་གྱི་མཛད་སྒོའི་སྐུ་

མགྲོན་གཙོ་བོར་དབུ་བཞུགས་མཛད་རྒྱུའི་ཞལ་བཞེས་ཐོབ་

པ་ལྟར་གོང་གསལ་དུས་ཡུན་ཐོག་བི་ཧཱར་མངའ་སྡེའི་ག་ཡཱ་

གནམ་ཐང་དུ་མཚུར་ཕུ་སྒར་པའི་ལས་སྣེ་དང་། འགྲོ་མགོན་

དྭགས་པོ་བཀའ་བརྒྱུད་པའི་སྨོན་ལམ་ཆེན་མོ་དང་། བླ་བྲང་

ཁག་གི་ལས་སྣེ་བཅས་ནས་ག་ཡཱའི་གནམ་ཐང་ནས་ཕེབས་

བསུ་དང་པོ་དང་། དེ་རྗེས་དངོས་གཞི་གནས་མཆོག་རྡོ་རྗེ་

གདན་གྱི་ཉེ་འདབས་སུ་ཆགས་པའི་གཏེར་སྒར་རིག་འཛིན་

མཁའ་སྤྱོད་དར་རྒྱས་གླིང་དགོན་དུ་ཞབས་སོར་བསྐྱངས་

སྐབས་རྒྱལ་དབང་ཀརྨ་པ་མཆོག་གི་རྨད་བྱུང་ཐུགས་བསྐྱེད་

62 མཛད་འཕྲིན་དུས་ཀྱི་སྦྲང་ཆར། 



མཛད་བཟང་དགོངས་དོན་བཞིན། དགེ་འདུན་སྟོང་ཚོ་ནས་

སེར་སྦྲེང་དབུ་གདུགས་འཕན་གསུམ་དང་། དུང་རྒྱ་སྤོས་

སྣེ། ཐོག་རོལ། བཀྲ་ཤིས་ཁྲ་རིང་། དེ་བཞིན་ཁྱིམ་པ་ཕོ་མོ་སྟེ་

བཀའ་བརྒྱུད་སྨོན་ལམ་ཆེན་མོ་ཐེངས་སོ་གསུམ་པར་རྒྱ་བལ་

འབྲུག་གསུམ་ནས་ཕེབས་པའི་འཕགས་ཚོགས་འདུས་སྡེ་ 

དང་། འཛམ་གླིང་ཤར་ནུབ་ཀྱི་དད་ལྡན་པ་ཁྱོན་ཁྲི་བརྒལ་བ་

ནས་ཕྱག་ཏུ་མཆོད་རྫས་མེ་ཏོག །དཀར་གཙང་སྲིད་ན་རིང་

བའི་ལྷ་གོས་ཨ་ཤེ། དྲི་བཟང་བདུག་སྤོས་སོགས་ཐོགས་ཏེ། 

ཀར་འབྲིའི་རྣམ་ཐར་ནང་དུ་བྱུང་རབས་ཀྱི་ལེའུ་གསར་པའི་

གུས་བསུ་སྔ་ན་མེད་པ་གཟབ་རྒྱས་བསྟར་འབུལ་ཞུས། 

དེ་རྟིང་གཏེར་སྒར་འདུ་ཁང་སྒོ་མཆོར་དུ་ཆིབས་སྒྱུར་

བསྐྱངས་སྐབས་དཔལ་༸རྒྱལ་བའི་དབང་པོ་༸ཀརྨ་པ་

མཆོག་དང་། ༸སྐྱབས་རྗེ་འཇམ་མགོན་ཀོང་སྤྲུལ་རིན་པོ་

ཆེ་མཆོག །༸སྐྱབས་རྗེ་མཚུར་ཕུའི་དྲུང་པ་གཽ་ཤྲི་རྒྱལ་ཚབ་

རིན་པོ་ཆེ་མཆོག་དང་། ཟུར་མང་གར་དབང་རིན་པོ་ཆེ། 

གཏེར་སྟོན་ཡོངས་དགེ་མི་འགྱུར་རིན་པོ་སོགས་ནས་གུས་

བསུ་དང་འབྲེལ་འདུ་ཁང་ཚོམས་ཆེན་དུ་གདན་དྲངས་ཏེ་རྟེན་

གསུམ་སྤྱན་སྔར་སྐུ་ཕྱག་སྔོན་དུ་འགྲོ་བའི་སྒོ་ནས་ཐུབ་པའི་

སྐུ་བརྙན་མཐོང་གྲོལ་རིན་པོ་ཆེར་སྙན་ཤལ་སྒྲོན་འབུལ་དང་

སྣང་གསལ་ཞལ་དབྱེ་མཛད། དེ་རྟིང་གཟིམ་ཆུང་ཡང་ཐོག་ཏུ་

གདན་དྲངས་ཏེ་འདྲེན་པ་རྣམ་གཉིས་དབར་བཀའ་འཚམས་

ཞིབ་མོལ་དང་གསོལ་ཇ་ལྷོད་བཞེས་བསྐྱངས་མཇུག་སྔར་

ནས་གོ་སྒྲིག་ཞུས་པའི་བཞུགས་གནས་མ་ཧཱ་ཡ་ནའི་ཁང་

བཟང་དུ་གདན་དྲངས་ཏེ་མཉེལ་གསོ་མཛད་དོ། །

63མཛད་འཕྲིན་དུས་ཀྱི་སྦྲང་ཆར། 



༄༅། །དུས་གསུམ་གྱི་རྒྱལ་བ་མ་ལུས་པའི་མཁྱེན་ནུས་

གཅིག་ཏུ་འདུས་པའི་རང་གཟུགས་སངས་རྒྱས་༸ཀརྨ་པ་

ཞེས་སྲིད་པ་གསུམ་ན་མཚན་སྙན་གྱི་གདུགས་དཀར་ལྷམ་

མེར་གསལ་ཞིང༌། བཀའ་གཏེར་རྒྱུད་ལུང་དུ་མ་ནས་ལུང་

གིས་གསལ་བར་བསྟན་ཅིང༌། དེ་ཡང་ཨོ་རྒྱན་སངས་རྒྱས་

གཉིས་པས། སྤྱན་རས་གཟིགས་ཀྱི་ཕྲིན་ལས་སྐྱོང་བྱེད་ཅིང་༔  

མཚུར་ཕུ་ཞེས་བྱར་དུས་གསུམ་མཁྱེན་པ་འབྱུང་༔ དབང་

རྟགས་རིགས་ཀྱི་ཅོད་པན་ཞྭ་ནག་འཛིན༔ སྐད་ཅིག་རེ་ལ་

སེམས་ཅན་དཔག་མེད་འདྲེན༔ ཞེས་གདན་ས་དང་དབུ་ཡི་

ཅོད་པན་བཅས་ལུང་བསྟན་པ་དང༌། ཡང་དུ། ལོ་ཙཱ་རྒྱལ་བ་

མཆོག་དབྱངས་བདག་ལ་གསོན། །གསུང་གི་སྤྲུལ་པ་ཟླ་གམ་

ཕོ་བྲང་དུ། །མ་འོངས་ཁྱོད་ཀྱི་སྐྱེ་བ་ཉེར་གཅིག་འབྱུང༌། །སྤྱན་

རས་གཟིགས་སྤྲུལ་དུས་གསུམ་ཀུན་མཁྱེན་པ། །ཞེས་གངས་

རིའི་སྐྱེ་སྤྲུལ་ཐོག་མའི་རྣམ་འཕྲུལ་སངས་རྒྱས་ཀརྨ་པའི་སྐུ་

དཔལ་༸རྒྱལ་དབང་༸ཀརྨ་པ་སྐུ་ཕྲེང་བཅུ་དྲུག་རང་བྱུང་རིག་པའི་ 
རྡོ་རྗེ་མཆོག་གི་བཀའ་དྲིན་རྗེས་དྲན་དང་འཇང་བཀའ་འགྱུར་རིན་པོ་

ཆེ་བསྐྱར་སྤར་དབུ་འབྱེད་བསྐྱངས་པ།

ཕྲེང་ཉེར་གཅིག་བར་འབྱུང་བར་ལུང་བསྟན་དུ་གསལ་བ་དེ་

ལྟར་དང༌། ད་ལན་སྐབས་སུ་བབ་པ་གང་གླེང་བར་བྱ་བ་ནི་

ཕྲན་ཅག་དྭགས་པོ་བཀའ་བརྒྱུད་པ་སྤྱི་དང་བྱེ་བྲག་ཀཾ་ཚང་

བཀའ་བརྒྱུད་པ་རྣམས་ཀྱི་འདྲེན་མཆོག་བཀའ་དྲིན་མཚུངས་

མེད་༸རྒྱལ་དབང་༸ཀརྨ་པ་སྐུ་ཕྲེང་བཅུ་དྲུག་པ་ཆེན་པོ་

མཚན་བརྗོད་པར་དཀའ་ཡང་དོན་གྱི་སླད་དུ་མཚན་ནས་སྨོས་

ན། དཔལ་༸ཁྱབ་བདག་རང་བྱུང་རིག་པའི་རྡོ་རྗེ་མཆོག་སྐུ་

བལྟམས་ནས་བགྲང་བྱ་དགུ་བཅུ་གོ་གཉིས་ཧྲིལ་པོར་འཁོར་

བའི་དུས་དྲན་སྲུང་བརྩི་ཞུ་རྒྱུར།

དེ་ཡང་༸རྒྱལ་མཆོག་༸ཀརྨ་པ་སྐུ་ཕྲེང་བཅུ་བཅུ་དྲུག་

པ་ཆེན་པོ་རང་བྱུང་རིག་པའི་མཆོག་བྱེ་བྲག་ཏུ་ལུང་བསྟན་

པའི་ཚུལ་ནི། ཨོ་རྒྱན་མཆོག་གྱུར་བདེ་ཆེན་གླིང་པའི་གཏེར་

ལུང་ལས། ཐེག་མཆོག་མྱ་ངན་འདས་འོག་དགོས་པའི་

མཚན༔ བདེ་བའི་བདག་ཉིད་རིག་པའི་རྡོ་རྗེ་དང་༔ ཞེས་རྒྱལ་

ཀརྨ་པ་སྐུ་ཕྲེང་བཅུ་དྲུག་པ་རིག་པའི་རྡོ་རྗེ་མཆོག་རྡོ་རྗེའི་ལུང་

གིས་ཡོངས་སུ་བསྔགས་ཤིང་། སྤྱིར་ཡང་ཀརྨ་པ་ནི། བོད་

ཀྱི་སྤྲུལ་པའི་སྐུ་ཐམས་ཅད་ལས་སྔ་ཤོས་ཡིན་པ། བོད་ཀྱི་

མཁས་གྲུབ་ཐམས་ཅད་ཞལ་མཐུན་ལ། འཕགས་ཆེན་འདི་

རྣམས་ངོས་འཛིན་མཛད་པའི་ཚེ་ཡང༌། མོ་བརྟག་ལུང་ཞུ་ཙམ་

མ་ཡིན་པར། སྐུ་ཕྲེང་སྔ་མས་འབྱུང་འགྱུར་མཁྱེན་པའི་ཡེ་

ཤེས་ཀྱིས། གནས་དང༌། དུས་འདི་ལྟ་བུར་སྲིད་པ་ཉེ་བར་

བཟུང་བའི་ངེས་པ་གཟིགས་ནས་ལུང་བསྟན་བསྩལ་བའི་

ཤོག་དྲིལ་གནང་སྲོལ་ཡོད་པ་དང༌། དེ་ཉིད་ཁྱེར་ནས་བརྩལ་

བས་མཆོག་སྤྲུལ་འཁྲུལ་བྲལ་ངེས་རྙེད་འགྱུར་བ་ལྟར། ༸རྒྱལ་

མཆོག་ཀརྨ་པ་སྐུ་ཕྲེང་བཅོ་ལྔ་པ་མཁའ་ཁྱབ་བདེ་བའི་རྡོ་རྗེ་

མཆོག་གིས་མ་འོངས་གསལ་གཟིགས་ཀྱིས་ལུང་བསྟན་དུ་

བསྩལ་བའི་ཞལ་ཆེམས་བཀའ་རྒྱ་བཅས། མང་དུ་ཐོས་པའི་

དགེ་སློང་འཇམ་དཔལ་ཚུལ་ཁྲིམས་ལ་སྩལ་བ་འདི་ལྟར། 

འདི་ནས་ཤར་ཕྱོགས་གསེར་ལྡན་ཆུ་ཡི་འགྲམ། །མདའ་

བསྣུན་དཔའ་བོས་བཟུང་བའི་ལྗོངས་ཀྱི་ཆར། །ལྷུན་ཆགས་

སེངྒེ་འགྱིངས་པའི་ཕང་པ་རུ། །དཔལ་གྱི་རི་ལ་ཨ་དང་ཐུབ་

ཀྱིས་བརྒྱན། །ས་ཡི་ཁྱིམ་དུ་ཆོས་དཀར་རྗེའུའི་རིགས། ། 

འཇིག་རྟེན་མཁའ་འགྲོའི་ལྷུམས་སུ་གནས་མལ་མཐོང༌། །གླང་

གི་ཉའམ་བྱི་བ་ལོ་པ་ཞིག།།ཨ་ཏི་ཁྱབ་བརྡལ་ཀུན་བཟང་མཁའ་

དབྱིངས་ལས། །སྣང་རིག་ཟུང་འཇུག་ཡེ་ཤེས་སྒྲོན་མེ་ཆེ། ། 

རང་བྱུང་ཁྱབ་བདག་རིག་པའི་རྡོ་རྗེར་འབོད། །ཅེས་པའི་ལུང་

དོན་བཞིན་གདན་ས་ཆེན་པོ་མཚུར་མདོ་བོ་ལུང་གི་ཤར་

ཕྱོགས། མདོ་ཁམས་སྡེ་དགེའི་མངའ་ཁུལ། ཆུ་བོ་གསེར་

ལྡན་ཏེ། ཡོངས་སུ་གྲགས་པ་འབྲི་ཀླུང་དལ་གྱིས་འབབ་པའི་

འགྲམ། གླིང་རྗེ་གེ་སར་སྐྱེས་བུ་དོན་གྲུབ་བྱོན་པའི་སྐབས་

སུ་སྐྱེན་པོའི་མདའ་ལ་རང་དབང་ཐོབ་པ། ཚ་ཞང་འདན་མ་

བྱང་ཁྲས་སྐྱོང་བའི་ཡུལ་ལྗོངས་འདན་ཁོག །ཆོས་རྒྱལ་སྲོང་

བཙན་སྒམ་པོས་བཞེངས་པའི་མཐའ་འདུལ་གྱི་གཙུག་ལག་

ཁང་བཞིའི་ཡ་གྱལ། གླང་ཐང་བྱང་ཆུབ་སྒྲོལ་མའི་གཙུག་ལག་

ཁང་གི་ཉེ་ཞོལ་དུ། ས་སྐྱོང་སྡེ་དགེའི་མདུན་ན་འདོན། ཆོས་ལ་

དཀར་བའི་རྗེའུའི་རིགས། ཨ་ཐུབ་ཅེས་པའི་འཁྲུངས་གཞིས་

སུ། ཡབ་རྗེ་སྡེ་དགེ་ཆོས་རྒྱལ་ཆེན་པོའི་སྲས་ཀྱི་གོ་མིང་ཅན་

ཚེ་དབང་ཕུན་ཚོགས་དང༌། ཡུམ་འཇིག་རྟེན་མཁའ་འགྲོ་མི་

མོའི་ཚུལ་དུ་བཟུང་བ་སྐལ་བཟང་ཆོས་སྒྲོན་གཉིས་ལ་སྲས་

བཞི་དང་སྲས་མོ་བཞི་བརྒྱད་ཡོད་པའི་མཆེད་བདུན་པར། 

རབ་བྱུང་བཅོ་ལྔ་པའི་ཤིང་ཕོ་ཕྱི་ལོ་ ༡༩༢༤ བྱི་བའི་ཟླ་བ་

དྲུག་པའི་ཚེས་ ༡༥ ལ་སྐུ་བལྟམས་ནས་ད་བར་བགྲང་བྱ་ 

༩༢ ཧྲིལ་པོ་འཁོར་བའི་བཀའ་དྲིན་རྗེས་དྲན་གྱི་མཛད་སྒོ་

འཕགས་ཡུལ་གནས་མཆོག་རྡོ་རྗེ་གདན་གྱི་བཀའ་བརྒྱུད་

65མཛད་འཕྲིན་དུས་ཀྱི་སྦྲང་ཆར། 



སྨོན་ལམ་ཆེན་མོའི་སྒར་ཆེན་ཆོས་རའི་ནང་དུ་དངོས་སུ་དབུ་

འཛུགས་བསྐྱངས།

ཕྱི་ལོ་ ༢༠༡༦ ཟླ་ ༢ ཚེས་ ༡༤ ཉིན། སྔ་དྲོ་ཆུ་ཚོད་

བདུན་དང་ཕྱེད་ཐོག་རྡོར་གདན་མཧཱ་ཡ་ནའི་ཁང་བཟང་ནས་

༸རྒྱལ་དབང་འབྲི་གུང་པ་ཆེན་པོའི་༸སྐྱབས་མགོན་ཆེ་

ཚང་རིན་པོ་ཆེ་དཀོན་མཆོག་བསྟན་འཛིན་ཀུན་བཟང་ཕྲིན་

ལས་ལྷུན་གྲུབ་དཔལ་བཟང་པོ་མཆོག་སྒར་པའི་ལས་སྣེ་དང་

བཀའ་བརྒྱུད་སྨོན་ལམ་ཆེན་མོའི་ལས་སྣེ། བླ་བྲང་ཁག་གི་

སྐུ་ཚབ་རྣམ་པས་ཆིབས་བསུ་དང་བཅས་བཀའ་བརྒྱུད་སྨོན་

ལམ་ཆོས་རར་གདན་དྲངས། དེ་རྟིང་༸རྒྱལ་དབང་༸ཀརྨ་

པ་མཆོག་དང་༸སྐྱབས་རྗེ་འཇམ་མགོན་ཀོང་སྤྲུལ་རིན་པོ་

ཆེ། ༸སྐྱབས་རྗེ་མཚུར་ཕུའི་དྲུང་པ་གཽ་ཤྲི་རྒྱལ་ཚབ་རིན་པོ་

ཆེ། ཟུར་མང་གར་དབང་རིན་པོ་ཆེ། ཡོངས་དགེ་མི་འགྱུར་

རིན་པོ་ཆེ་བཅས་ནས་བསུ་བཀོད་དང་བཅས་སྒར་ཆེན་སྨོན་

ལམ་ཆེན་མོའི་དུས་མཁྱེན་དཔེ་མཛོད་ཁང་དུ་གདན་དྲངས་

ཏེ་འདྲེན་པ་རྣམ་གཉིས་དང་ཡབ་སྲས་རྣམ་པ་ལྷན་བཞུགས་

བཀའ་འཚམས་ཞིབ་ལྷུག་བསྐྱངས། 

དེ་རྗེས་དངོས་གཞི་ཆུ་ཚོད་བརྒྱད་པའི་ཐོག་ཏུ་སེར་

སྦྲེང་དང་དུང་རྒྱ་སྤོས་སྣ་རྒྱས་པའི་སྒོ་ནས་འབྲི་གུང་༸སྐྱབས་

མགོན་ཆེ་ཚང་མཆོག་དང་༸རྒྱལ་དབང་༸ཀརྨ་པ་མཆོག་

སྒར་ཆེན་སྨོན་ལམ་ཆེན་མོའི་ཆོས་རར་གདན་དྲངས། འབྲི་

གུང་༸སྐྱབས་མགོན་ཆེ་ཚང་རིན་པོ་ཆེ་ནས་༸རྒྱལ་དབང་

༸ཀརྨ་པ་སྐུ་ཕྲེང་བཅུ་དྲུག་པ་མཆོག་གི་སྐུ་བརྙན་ལ་མཎྜལ་

རྟེན་དོད་དང་མཇལ་དར་ཕུལ་རྟིང་༸སྐུ་མགྲོན་གཙོ་བོ་འབྲི་

གུང་༸སྐྱབས་མགོན་ཆེ་ཚང་རིན་པོ་ཆེ་མཆོག་དང་། ༸རྒྱལ་

དབང་༸ཀརྨ་པ་མཆོག་དང་། ༸སྐྱབས་རྗེ་འཇམ་མགོན་ཀོང་

སྤྲུལ་རིན་པོ་ཆེ་མཆོག ༸སྐྱབས་རྗེ་མཚུར་ཕུའི་དྲུང་པ་གོ་

ཤྲི་རྒྱལ་ཚབ་རིན་པོ་ཆེ་མཆོག་ཡབ་སྲས་དབུ་བཞུགས་

བཞུགས་གྲལ་དུ་འཁོད། 

གཞན་ཡང་དེ་ཉིན་སྐུ་མགྲོན་སྐྱབས་རྗེ་ཟུར་མང་གར་

དབང་རིན་པོ་ཆེ། སྐྱབས་རྗེ་མཁན་ཆེན་ཁྲ་འགུ་རིན་པོ་ཆེ། 

སྐྱབས་རྗེ་མི་འགྱུར་རིན་པོ་ཆེ། སྐྱབས་རྗེ་འབོ་དཀར་ཆུང་

སྲིད་རིན་པོ་ཆེ། འབར་རྡོ་སྤྲུལ་སྐུ། འབྲི་གུང་ལྷོ་དབོན་སྤྲུལ་

རིན་པོ་ཆེ། མཁན་པོ་ཀརྨ་མཐར་ཕྱིན་རིན་པོ་ཆེ། མཁན་

རིན་པོ་ཆེ་བློ་གྲོས་དོན་ཡོད། སྒྲུབ་དཔོན་བདེ་ཆེན། འབྲི་གུང་

རྒྱལ་སྲས་སྤྲུལ་སྐུ། ཆོས་རྗེ་སྒ་ཨཱཿདབྱངས་རིན་པོ་ཆེ། སྨོན་

ལམ་ཆེན་མོའི་དད་སྦྱིན་ཡངས་པ་འཇའ་ཚོན་རིན་པོ་ཆེ། རི་

མགུལ་སྤྲུལ་སྐུ། གནས་རི་སྤྲུལ་སྐུ་སོགས་བླ་སྤྲུལ་མཁན་པོ་

བརྒྱ་སྐོར་ལ་ཉེ་བ་གཡས་ཕྱོགས་སུ་བཞུགས་གྲལ་དང་། དེ་

བཞིན་སྤྱི་འཐུས་ཚོགས་གཙོ་སྤེན་པ་ཚེ་རིང་། དཔལ་ལྡན་

སྲིད་སྐྱོང་མཆོག་གི་སྐུ་ཚབ་ནང་སྲིད་བཀའ་བློན་རྒྱ་རི་སྒྲོལ་

མ། དིལླཱི་བོད་ཀྱི་དོན་གཅོད་བཀའ་ཟུར་བསྟན་པ་ཚེ་རིང་།  

རྒྱ་གར་སྐུ་ཚབ་ཨ་མིཏ་མཱ་ཐུར། འབྲས་ལྗོངས་ཀྱི་ཁྲིམས་

དཔོན་བསོད་ནམས་དབང་འདུས། འབྲས་ལྗོངས་བོད་ཀྱི་དཔེ་

མཛོད་འགན་འཛིན་འབའ་ཉག་རིན་པོ་ཆེ་བཀྲ་ཤིས་གདན་

ས་པ། འབྲས་ལྗོངས་མངའ་སྡེའི་སྤྱི་ཁྱབ་དྲུང་ཆེ་ཟུར་པ་སྐུ་

ཞབས་ཀྲི་ཀྲི་རྡོ་རྗེ། ཡར་པ་ཀུན་བཟང་ཤེས་རབ། བསོད་

ནམས་སྟོབས་ལྡན། དཔལ་ལྡན་འབྲུག་རྒྱལ་ཁབ་ཀྱི་རྒྱལ་

པོའི་སྐུ་ཉེ་རྣམ་པ། པཱུ་ཇ་བེ་ཊི། གོང་མའི་བླ་སྨན་པ་རཱཇ་ཀོཊ་

ཝལ། འབྲས་ལྗོངས་བློན་ཟུར་ནམ་མཁའ་རྒྱལ་མཚན། ཨ་

མྱེས་རྨ་ཆེན་བོད་ཀྱི་རིག་གཞུང་ཞིབ་འཇུག་ཁང་གི་འགན་

འཛིན་ལོ་རྒྱུས་སྨྲ་བའི་དབང་ཕྱུག་ཇོ་སྲས་བཀྲ་ཤིས་ཚེ་རིང། 

བོད་ཀྱི་ཆེས་མཐོའི་སློབ་གཉེར་ཁང་གི་ལོ་རྒྱུས་སྨྲ་བའི་སློབ་

དཔོན་བྱམས་པ་བསམ་གཏན། ཧོང་ཀོང་གི་གློག་བརྙན་

འཁྲབ་སྟོན་གྲགས་ཅན་དང་དད་སྦྱིན་རྣམ་པ་དེ་བཞིན་ཐེ་ཝན་

དང་མ་ལེ་ཤི་ཡ་སོགས་ཀྱི་དད་སྦྱིན་རྣམ་པ། རང་རིགས་སྤྱི་

ཟུར་བསོད་ནམས་དགྲ་འདུལ་དང་སྤྱི་ཟུར་ཁྱུང་ལྷོ་གྲགས་

པ་རྣམ་རྒྱལ་གྱིས་གཙོས་པའི་ཆོལ་ཁ་ཆོས་བརྒྱུད་དང་

བཅས་པའི་གཞུང་འབྲེལ་དང་གཞུང་འབྲེལ་མིན་པའི་ལས་

ཟུར་སོགས་སྐུ་མགྲོན་རྣམ་པ། ས་གནས་ག་ཡཱའི་རྫོང་དཔོན་

ཀུ་མར་ར་ཝི། ག་ཡཱ་གནམ་ཐང་གཙོ་འཛིན་དི་ལིཔ་ཀུ་མར། 

དམག་དཔོན་སུ་ཇིཏ་ཀུ་མར། ས་གནས་ཉེན་རྟོག་པའི་འགན་

འཛིན་ཤྲཱིཝསྟབ་སོགས་རྒྱ་བོད་ཧོར་གསུམ་དང་འཛམ་གླིང་

ས་གནས་དང་མི་རིགས་མི་གཅིག་པ་མཚན་མ་འཁོད་པའི་

གནད་ཡོད་སྐུ་མགྲོན་ཞལ་གྲངས་༡༠༨ལྷག་ཙམ་དང་འདུས་

པ་གཙོ་བོར་གྱུར་པའི་འཛམ་གླིང་ཤར་ནུབ་ཀྱི་དད་འདུས་ཁྲི་

གཉིས་དང་ལྔ་སྟོང་ལྷག་ཙམ་དེ་ཉིན་སྒར་ཆེན་ཆོས་རར་ཆེན་

མོར་འཛོམས། 

དེ་ཡང་རྗེས་དྲན་མཛད་སྒོའི་མདོ་འཛིན་པ་ར་ལང་

དཔལ་ཆེན་ཆོས་སྒར་བླ་བྲང་གི་མཛོད་སྐུ་ཀརྨ་ཤེས་རབ་

མཐར་ཕྱིན་གྱིས་མཛད་སྒོ་དབུ་འཛུགས་ཀྱི་མཚམས་སྦྱོར་

སྙན་སྒྲོན་ལས། ཨ໋་བདེ་ལེགས་སུ་གྱུར་ཅིག །སྟོབས་སོགས་

ཡོན་ཏན་རྒྱ་མཚོའི་དཔལ་གྱིས་བརྗིད་པའི་སྐུ། །ཞི་བ་སྤྲོས་

བྲལ་ཡེ་ཤེས་ཟབ་མོའི་དགོངས་པ་ཅན། །འགྲོ་བའི་བླ་མ་

ཐུབ་ཆེན་ཆོས་ཀྱི་ཉི་མ་དེས། །ཀུན་ཏུ་དགེ་བའི་དངོས་པོ་

ཀུན་གྱིས་དཔལ་སྩོལ་ཅིག །ཤེས་བྱའི་མཁའ་ལ་མཁྱེན་རབ་

དཀྱིལ་འཁོར་རྒྱས། །མཛད་པའི་འོད་སྟོང་གདུལ་བྱའི་གླིང་

ལ་ཕོག །རྒྱལ་བའི་བསྟན་པ་ཀུན་ནས་གསལ་མཛད་པའི། ། 

བཀའ་བརྒྱུད་རིན་པོ་ཆེ་ལ་གུས་ཕྱག་འཚལ། །ལྷ་རྣམས་བཀྲ་

68 མཛད་འཕྲིན་དུས་ཀྱི་སྦྲང་ཆར། 



ཤིས་ཤིས་པའི་མེ་ཏོག་མནྡ་ར་བའི་དགའ་ཆར་བསྙིལ། །ཀླུ་

རྣམས་བཀྲ་ཤིས་ཤིས་པའི་ནོར་བུ་དབྱིག་གི་སྙིང་པོའ་ིམཆོད་

སྤྲིན་གཏིབས། །མི་རྣམས་བཀྲ་ཤིས་ཤིས་པའི་དགེ་མཚན་

རྫོགས་ལྡན་གསར་པའི་དགའ་སྟོན་རྒྱས། །རྣམ་གསུམ་བཀྲ་

ཤིས་ཤིས་པའི་དཔལ་གྱིས་འཇིག་རྟེན་གསུམ་པོ་མཛེས་

གྱུར་ཅིག །ཅེས་མཆོད་པར་བརྗོད་པའི་ཚིག་གི་མེ་ཏོག་པུནྡ་

རི་ཀས་ཆར་ཡོངས་སུ་བསྙིལ་ཏེ། དེ་ཡང་ཆོས་ནོར་སྡེ་བཞིའི་

དཔལ་ཡོན་དབྱར་མཚོ་ལྟར་རྒྱས་པའི་རྒྱ་གར་ཞི་བདེའི་རྒྱལ་

ཁབ་ཆེན་པོ་འདིར། སྐལ་བཟང་གི་སངས་རྒྱས་སྟོང་རྩ་གཉིས་

མངོན་པར་རྫོགས་པར་འཚང་རྒྱ་བའི་གནས་མཆོག་རྡོ་རྗེ་

གདན་ཞེས། ལྷ་མིའི་མཆོད་སྡོང་ཡིད་བཞིན་དབང་གི་རྒྱལ་

པོའི་ིགཟི་བྱིན་ཉིི་གཞོན་བྱེ་བའི་དཔལ་ལྟར་བརྗིད་པས། དམ་

པ་ཆོས་ཀྱི་དགའ་ཚལ་དཔྱིད་དཔལ་ལྟར་བཞད་ཅིང་དད་

གསུམ་གྱི་འདབ་བརྒྱ་རྣམ་པར་གྲོལ་བས་ས་ཆེན་དོག་པོར་

བྱས་པའི་མདུན་ས་དང་པོར། འཁོར་ལོས་བསྒྱུར་རྒྱལ་སྨྱུག་

སྦམ་གྱི་བསོད་ནམས་ལས་གྲུབ་པའི་ཚང་ཆེན་མ་དྲོས་པ་

ལྟར། སྲིད་ཞིའི་ལེགས་ཚོགས་ཐམས་ཅད་ཀྱི་འབྱུང་གནས། 

བཀྲ་ཤིས་ལ་བྱིན་ཆགས་པའི་བཀའ་བརྒྱུད་སྨོན་ལམ་ཆེན་

མོའིིཆོས་རྭ་ཕུན་ཚོགས་ལྔ་ལྡན་འདིར། ཇི་སྐད་དུ། མདོ་ཏིང་

ངེ་འཛིན་གྱི་རྒྱལ་པོ་ལས། འཆག་དང་འདུག་དང་འགྲེང་དང་

ཉལ་བ་ན། །མི་གང་ཐུབ་པའི་ཟླ་བ་དྲན་བྱེད་པ། །དེ་ཡི་མདུན་

ན་རྟག་ཏུ་ཐུབ་པ་བཞུགས། །དེ་ནི་རྒྱ་ཆེན་མྱ་ངན་འདའ་བར་

འགྱུར། ཞེས་དང་། ༸རྒྱལ་མཆོག་ཀརྨ་པ་དྲུག་པ་

མཐོང་བ་དོན་ལྡན་ལ་༸དཔལ་ས་སྐྱ་པའི་མཁས་པ་

ཆེན་པོ་རོང་སྟོན་ཤེས་བྱ་ཀུན་རིག་གིས་དག་པའི་གཟིགས་

སྣང་དང་མཐུན་པར་བསྟོད་པ་ལས། སྟེང་ན་ལྷ་ཡིས་གདུགས་

དཀར་ལེགས་བཟུང་ཞིང་། །འོག་ན་ཀླུ་ཡིས་མཆོད་སྤྲིན་རྒྱ་

མཚོས་མཆོད། །མདུན་ན་མི་ཡིས་བསྟོད་དབྱངས་རྒྱ་མཚོས་

བསྟོད། །ལྷ་མིའི་ཡོན་གནས་དམ་པ་ཁྱོད་ལ་བསྟོད། །ཅེས་

པའི་གཟིགས་པ་མངོན་གསུམ་དུ་གྲུབ་པ། འཕགས་པ་ཀུན་ཏུ་

བཟང་པོའ་ིརྣམ་རོལ་གྱི་མཆོད་སྤྲིན་ལའང་ཅོ་འདྲི་བའི་མཆོད་

སྤྲིན་རྒྱ་མཚོའི་དབུས་སུ། ཇི་སྐད་དུ། རང་སྲས་གྲུབ་པ་ཐོབ་

པའི་ས་ཆེན་ཁྱབ། །ཅེས་པ་ལྟར།རྫོགས་པའི་སངས་རྒྱས་

དངོས་དང་ཞལ་མི་གཉིས་པ་༸རྒྱལ་མཆོག་བཅུ་དྲུག་པ་ཆེན་

པོའ་ིདངོས་དང་བརྒྱུད་པའི་ཆོས་ཀྱི་སྲས་སུ་གྱུར་པ། ༸སྐུ་

མགྲོན་གྱི་གཙོ་བོ་༸སྐྱབས་མགོན་སྲིད་ཞིའི་རྣམ་འདྲེན་ཆེ་

ཚང་རིན་པོ་ཆེ་མཆོག་དང་། རིས་མེད་བསྟན་འཛིན་གྱི་སྐྱེས་

ཆེན་ཉི་ཟླ་སྐར་ཚོགས་ལྟར་བཀྲ་བ་རྣམས་ཀྱི་དབུས། བོད་

ཆོས་རྒྱལ་ཆེན་པོའི་དབུ་ཡི་མཆོད་གནས་སྡེ་གཉིས། རིགས་

དང་སྟོབས་ཀྱི་ཁྲི་ལ་མངོན་པར་འགྱིང་བའི་ས་གཞི་སྐྱོང་བ་

རྣམས་དང་། བསོད་ནམས་ཀྱི་ཤིང་རྟས་ཉེ་བར་དྲངས་པའི་

འཁོར་དད་སྦྱིན་ཁྱིམ་བདག་ཕོ་མོ། བཀའ་དྲིན་གྱིས་ཞོ་ཤས་

འཚོ་བའི་ལྷ་འབངས་སུ་གྱུར་པ་ཐམས་ཅད་ལ། ཐོག་མར། 

བཀྲ་ཤིས་ཀུན་གྱིས་རྒྱལ་བསྟན་ཕྱོགས་བཅུར་འཕེལ། ། 

བཀྲ་ཤིས་རབ་རྒྱས་འཛམ་གླིང་ཞི་བདེ་འཕེལ། །བཀྲ་ཤིས་

ཁམས་ཀུན་ཆོས་སྲིད་སྲིད་རྩེར་བསྒྲེངས། །བཀྲ་ཤིས་ཆོས་

ཀྱི་ཆར་འབེབས་བདེ་ལེགས་ཞུ། །ཞེས་བདེན་ཚིག་གྲུབ་པའི་

དྲང་སྲོང་ཆེན་པོའ་ིརྡོ་རྗེའི་གསུང་གིས་རྒྱན་ཏེ། གུས་བསུའི་

མཚམས་འདྲི་བཀྲ་ཤིས་བདེ་ལེགས་དང་། བྱོན་པ་ལེགས་སོ་

ཞེས་ཞུ་རྒྱུ་ཡིན།

དེ་ཡང་མདོ་ཏིང་ངེ་འཛིན་གྱི་རྒྱལ་པོ་ལས། ང་འདས་

ལོ་ནི་ཉིས་སྟོང་ན། །གདོང་དམར་ཡུལ་དུ་བསྟན་པ་འབྱུང་། ། 

སྤྱན་རས་གཟིགས་ཀྱི་གདུལ་བྱར་འགྱུར། །དེ་ཡི་བསྟན་པའི་

སྙིགས་མ་ལ། །བྱང་ཆུབ་སེམས་དཔའ་སེངྒེའི་སྒྲ། །ཀརྨ་པ་

69མཛད་འཕྲིན་དུས་ཀྱི་སྦྲང་ཆར། 



ཞེས་བྱ་བ་འབྱུང་། །ཏིང་འཛིན་དབང་ཐོབ་འགྲོ་བ་འདུལ། ། 

མཐོང་ཐོས་དྲན་རེགས་བདེ་ལ་བཀོད། །ཅེས་དང་། སྤྲུལ་པའི་

གཏེར་འབྱིན་རྒྱ་མཚོའི་འཁོར་ལོས་བསྒྱུར་བ་མཆོག་གི་སྤྲུལ་

སྐུ་རྣམ་གསུམ་གྱི་དང་པོ་མངའ་བདག་ཉང་རལ་ཉི་མ་འོད་ཟེར་

གྱི་ཟབ་གཏེར་ལས། ཐུགས་རྗེ་ཆེན་པོ་སྤྱན་རས་གཟིགསཿ 

རྒྱལ་བ་རྒྱ་མཚོའི་ཕྲིན་ལས་ཀྱིསཿ རྒྱ་བོད་ཧོར་གསུམ་འདུལ་

བའི་ཕྱིརཿ ཀརྨ་པ་ཡི་མིང་ཅན་གྱིཿ མཚུར་ཕུ་ཞེས་བྱར་དུས་

གསུམ་མཁྱེནཿ ཞེས་སོགས་མདོ་སྔགས་བཀའ་གཏེར་དུ་

མ་ནས་རྡོ་རྗེའི་ལུང་གིས་ཡང་ཡང་བསྔགས་པ་ལྟར། འདས་

པའི་སངས་རྒྱས་གཞན་ཕན་རྣམ་རོལ་དང་། མ་བྱོན་པའི་

སངས་རྒྱས་དྲུག་པ་སེངྒེ། ད་ལྟའི་མགོན་པོ་འོད་དཔག་མེད་

ལ་སོགས་པའི་རྣམ་སྤྲུལ་༸རྒྱལ་ཀུན་ཕྲིན་ལས་ཀྱི་མངའ་

བདག་མི་བསྐྱོད་མཐོན་ཀའི་ཅོད་པན་འཆང་བ་༸དཔལ་ཀརྨ་

པ་ཞེས། འཛམ་བུའི་གླིང་འདིར་སྐྱེས་རབས་གསེར་གྱི་ཕྲེང་

བ་མཚར་དུ་མངར་བ་ལས་བཅུ་དྲུག་པར་གྱུར་པ་ནི། ༸རྒྱལ་

དབང་མི་བསྐྱོད་རྡོ་རྗེའི་ཐུགས་རྣམ་པར་མི་རྟོགས་པའི་ངང་

ནས་ཤུགས་འབྱུང་དུ་བསྩལ་བའི་མགུར་ལས། ཡང་སྲིད་ཀྱི་

འཆིང་བ་བྲལ་བ་ལས། །སྤྲུལ་སྒྱུར་གྱི་སྐྱེ་འཆི་ཅི་ཡང་སྟོན། ། 

སྲོང་བཙན་གྱི་ཕྲིན་ལས་སྒྲུབ་པ་ལ། །དགོས་དོན་གྱི་ཞྭ་ནག་

གྱོན་པ་ནས། །རྗེ་ཀརྨ་པ་ཡི་མཚན་བཟུངས་ཏེ། །མཐའ་རྒྱ་

མཚོའི་བར་དུ་ད་དུང་བགྲོད། །ཅེས་བསླུ་མེད་རྡོ་རྗེའི་ལུང་

གིས་གསལ་བར་བསྟན་པ་ལྟར། གུས་པ་ཅག་གི་རྣམ་འདྲེན་

འཁོར་ལོའིིམགོན་པོ། འདི་ཕྱིའི་སྐྱབས་མཆོག་དམ་པ།

བཀའ་དྲིན་འཁོར་བ་མེད་པ། དྲིན་ཆེན་རྩ་བའི་བླ་མ། 

རིགས་དང་དཀྱིལ་འཁོར་རྒྱ་མཚོའི་ཁྱབ་བདག ཁམས་

གསུམ་ཆོས་ཀྱིས་འཁོར་ལོས་བསྒྱུར་བ་ཆེན་པོའ་ིམཚན་

བརྗོད་པར་དཀའ་བ།༸དཔལ་ལྡན་རང་བྱུང་ཁྱབ་བདག་རིག་

པའི་ཡེ་ཤེས་ལུང་རྟོགས་ཆོས་ཀྱི་ཉི་མ་ཕྲིན་ལས་དོན་ཀུན་

གྲུབ་པའི་སྡེ་ཆེན་པོ་གང་ཉིད། སྟོན་མཆོག་དོན་ཀུན་གྲུབ་

པའི་དཔལ་དང་ཞལ་མི་གཉིས་པའི་ཐུགས་བསྐྱེད་དང་ཕྲིན་

ལས་སྒོ་ཀུན་ནས་མངའ་བས། ང་དགུའི་དུས་འགྱུར་ལྟས་ངན་

གཡང་དུ་ལེན་པའི་མཛད་བཟང་བདག་གིར་བཞེས་ཏེ། རྒྱ་

70 མཛད་འཕྲིན་དུས་ཀྱི་སྦྲང་ཆར། 



གར་འཕགས་པའི་ཡུལ་དུ་བཤད་སྒྲུབ་འཁོར་ལོ་གསུམ་གྱི་

བསྟན་གཞི་གདན་ས་རྟེན་དང་བརྟེན་པར་བཅས་པ་གསར་དུ་

བཞེངས་ཏེ། སྤྱིར་༸རྒྱལ་བའི་ལུང་རྟོགས་ཀྱི་བསྟན་པ་རིན་

པོ་ཆེ་རྒྱ་མཚོའི་མཐར་ཡང་སྤེལ་བར་མཛད་ཅིང་། ལུས་ཅན་

ཀུན་གྲོལ་བ་བཞི་ལྡན་དུ་མཛད། ལྷག་པར་སྒྲུབ་བརྒྱུད་སྙིང་

པོའ་ིརིང་ལུགས་ཕྱི་མའི་མུ་མཐར་ཐུག་གི་བར་དུ་མི་ནུབ་

བསྟན་པའི་རྒྱལ་མཚན་སྲིད་རྩེར་བསྒྲེང་བའི་བཀའ་དྲིན་སྟོང་

གསུམ་རིན་ཆེན་བདུན་གྱི་བསྐང་སྟེ་དབུལ་ཡང་ཅུང་ཟད་ཙམ་

གཞལ་བར་དཀའ་མོད། འོན་ཀྱང་༸རྒྱལ་བ་གཉིས་པ་ཀླུ་སྒྲུབ་

ཞབས་ཀྱིས། རྒྱལ་བས་སངས་རྒྱས་ཆོས་དང་དགེ་འདུན་

དང་། །གཏོང་དང་ཚུལ་ཁྲིམས་ལྷ་རྗེས་དྲན་པ་དྲུག །རབ་ཏུ་

བཀའ་བསྩལ་དེ་དག་སོ་སོ་ཡི། །ཡོན་ཏན་ཚོགས་ཀྱིས་རྗེས་

སུ་དྲན་པར་གྱིས། །ཞེས་པའི་གདམས་པ་ཕྱག་གཞེས་སུ་

བསྟར་བའི་མཛད་སྟོན་སྤེལ་བ་ལ།

༡༽ མཛད་རིམ་དང་པོ། མདོ་རྒྱ་ཆེར་རོལ་པ་ལས། 

དབྱངས་ཀྱི་ཡན་ལག་རྒྱ་མཚོའི་སྒྲ་ཀུན་གྱིས། །རྒྱལ་བ་ཀུན་

གྱི་ཡོན་ཏན་རབ་བརྗོད་ཅིང་། །བདེ་བར་གཤེགས་པ་ཐམས་

ཅད་བདག་གིས་བསྟོད། །ཅེས་པ་ལྟར། སྨན་ལྗོངས་འབྲུག་གི་

རྒྱལ་ཁབ་ཆེན་པོ་ནས་༸དཔལ་ཀརྨའི་བཀའ་བརྒྱུད་ཀྱི་རིང་

ལུགས་འཛིན་པ་༸དཔལ་མོ་ཆོས་ལྡིང་དགོན་གྱི་བཙུན་མ་བློ་

གསལ་རྣམས་ནས་དཀོན་མཆོག་གསུམ་གྱི་བསྟོད་དབྱངས་

སྙན་འགྱུར་ངག་གི་རོལ་མོ་ལས་དྲངས་ཏེ། གྱེར་རྒྱུ་ལགས་ན་

ཚང་མས་དགའ་བསུ་དང་སྐུ་བཞེངས་གནང་རོགས་གནང་། 

བཞུགས་གདན་འཇགས་རོགས་ཞུ། 

འབྲུག་༸དཔལ་མོ་ཆོས་ལྡིང་དགོན་གྱི་བཙུན་མ་རྣམས་

ནས་དཀོན་མཆོག་གསུམ་གྱི་བསྟོད་དབྱངས་སྙན་འཇེབས་

ལྡན་པའི་སྒོ་ནས་གྱེར་བ་ལ་ཐུགས་རྗེ་ཆེ་ཞེས་ཞུ་རྒྱུ།

༢༽ མཛད་རིམ་གཉིས་པ། (ཀ) གངས་ལྗོངས་ཆོས་

སྲིད་ཀྱི་འདྲེན་པར་མང་པོས་བཀུར་བའི་ཚོགས་ཀྱི་གཙོ་བོར་

མངགས་པ། ༸མི་དབང་སྐུ་ངོ་སྤེན་པ་ཚེ་རིང་མཆོག་ནས་

བཀའ་སློབ་གསུང་བཤད་གནང་རྒྱུ་ལགས་ན་ཚང་མས་དགའ་

བསུ་ཞུ་རོགས།

“དེ་རིང་འདིར་དཔལ་༸རྒྱལ་དབང་༸ཀརྨ་པ་སྐུ་

ཕྲེང་བཅུ་དྲུག་པ་ཆེན་པོ་མཆོག་གི་རྗེས་དྲན་མཛད་སྒོ་དབུ་

བཞུགས་དཔལ་༸རྒྱལ་དབང་ཀརྨ་པ་སྐུ་ཕྲེང་བཅུ་བདུན་པ་

ཆེན་པོ་མཆོག་དང་། མགྲོན་གྱི་གཙོ་བོ་འབྲི་གུང་༸སྐྱབས་

མགོན་ཆེ་ཚང་རིན་པོ་ཆེ་མཆོག །འཇམ་མགོན་རིན་པོ་ཆེ་

མཆོག །རྒྱལ་ཚབ་རིན་པོ་ཆེ་མཆོག་གིས་དབུས་པའི་སྐྱབས་

གནས་དགེ་འདུན་གྱི་སྡེ། ཕྱི་ནང་གི་སྐུ་མགྲོན་རྣམ་པ་ཀུན་

ལ་ངས་བོད་མི་དམངས་སྤྱི་འཐུས་ལྷན་ཚོགས་ཀྱི་ཚབ་ཞུས་

ཏེ་འཚམས་འདྲིའི་བཀྲ་ཤིས་བདེ་ལེགས་ཞུ་རྒྱུ་ཡིན། ང་རང་

སྒེར་ལ་ཆ་མཚོན་ན། ལོ་དྲུག་ཙམ་གྱི་སྔོན་གནས་མཆོག་རྡོ་

རྗེ་གདན་གྱི་ས་གནས་འདི་ག་རང་དུ་༸རྒྱལ་དབང་ཀརྨ་པ་

དུས་གསུམ་མཁྱེན་པ་སྐུ་འཁྲུངས་ནས་བགྲང་བྱ་དགུ་བརྒྱ་

འཁོར་བའི་དུས་དྲན་གྱི་མཛད་སྒོ་དེ་ལ་བཅར་རྒྱུའི་གོ་སྐབས་

བྱུང་། དེ་རིང་ཡང་བསྐྱར་༸རྒྱལ་དབང་ཀརྨ་པ་སྐུ་ཕྲེང་བཅུ་

དྲུག་པ་རང་བྱུང་རིག་པའི་རྡོ་རྗེ་མཆོག་གི་མཛད་རྗེས་དང་

འདིའི་རྗེས་དྲན་གྱི་མཛད་སྒོ་འདིར་བཅར་རྒྱུ་བྱུང་བ་ང་རང་

སྒེར་གྱི་ཐོག་ནས་སྐལ་བ་བཟང་པོ་ཞིག་ཏུ་ངོས་འཛིན་ཞུ་

བཞིན་ཡོད། མཚུར་ཕུ་བླ་བྲང་གིས་གོ་སྒྲིག་ཞུ་མི་ཡོངས་ལ་

ད་ལན་འདིར་མགྲོན་འབོད་གནང་བ་དང་དེར་ངོས་རང་ཡང་

འདིར་བཅར་ཐུབ་པ་བྱུང་བར་ཐུགས་རྗེ་ཆེ་ཞུ་རྒྱུ་ཡིན། 

དེ་རིང་འདིར་འཛོམས་པ་ཀུན་༸རྒྱལ་དབང་༸ཀརྨ་

པ་སྐུ་ཕྲེང་རིམ་བྱོན་དང་འབྲེལ་བ་ཡོད་པའི་རྗེས་འཇུག་ཤ་

71མཛད་འཕྲིན་དུས་ཀྱི་སྦྲང་ཆར། 



སྟག་ཏུ་གྱུར། དེར་བརྟེན་དཔལ་༸རྒྱལ་དབང་༸ཀརྨ་པ་སྐུ་

ཕྲེང་བཅུ་དྲུག་པ་ཆེན་པོ་མཆོག་གི་མཛད་པ་ཀུན་གྱི་ཐུགས་

སུ་ཆུབ་པ་ཞིག་ཡིན། ངས་དེའི་ཐོག་ཏུ་དམིགས་བསལ་ཞུ་

དགོས་པ་མ་མཐོང་། ཡིན་ཡང་ལོ་རྒྱུས་ཐོག་ནས་ང་ཚོའི་

གཉན་འཕྲང་གི་དུས་ཚོད་ཅིག་ལ་སླེབས་པའི་སྐབས་ལ་

དཔལ་༸རྒྱལ་དབང་༸ཀརྨ་པ་སྐུ་ཕྲེང་བཅུ་དྲུག་པ་ཆེན་པོ་

མཆོག་ལོ་རྒྱུས་ཀྱི་ཆ་ཤས་སུ་གྱུར་ཡོད་ལ། དཔང་པོའང་

དངོས་སུ་ཆགས་ཡོད། དགུང་ལོ་ཆུང་ངུའི་དུས་སུ་མཛད་

འགན་དབང་གིས་རྒྱ་ནག་ཏུ་བྱོན་དགོས་པ། རྒྱ་གར་དུའང་

ཕྱི་ལོ་ ༡༩༥༦ ལོར་སྤྱི་ནོར་༸གོང་ས་༸སྐྱབས་མགོན་ཆེན་

པོ་མཆོག་དང་པཎ་ཆེན་རིན་པོ་ཆེ་ཕེབས་པའི་སྐབས་སུའང་

ཕེབས་རྒྱུ་བྱུང་ཡོད། དུས་འགྱུར་དབང་གིས་བཙན་བྱོལ་

ལ་ཕེབས་པ་ནས་བཟུང་སྟེ། གོང་དུ་བཀའ་ཤག་གི་གསུང་

བཤད་ནང་གསལ་བ་ལྟར། རུམ་བཏེག་ཏུ་ཆོས་གྲྭ་ཆེན་པོ་

ཚུགས་གནང་རྒྱུ་དང་། རྒྱ་གར་ཙམ་མ་ཡིན་པའི་རྒྱལ་སྤྱིའི་

འཛམ་གླིང་མང་པོའི་ནང་དུ་ཐུབ་པ་བཅོམ་ལྡན་འདས་ཀྱི་ཆོས་

འཆད་སྤེལ་མཛད་པས་མཚོན་པའི་སྤྱི་ཚོགས་ལ་ཐུགས་ཕན་

གསོས་པའི་ཕྱག་ལས་མཛད་པ་དེ་དག་རྣལ་མ་རླབས་ཆེན་

གྱི་བྱ་བ་ཞིག་ཏུ་གྱུར་ཡོད། དེ་དག་ང་ཚོས་བསྔགས་སུ་འོས་

པ་དང་ང་ཚོས་ཞུ་མི་དགོས་པར་རྗེས་སུ་ཡི་རང་ཞུ་རྒྱུ་ཡིན། 

གཙོ་བོ་དཔལ་༸རྒྱལ་དབང་༸ཀརྨ་པ་བཅུ་དྲུག་པ་མཆོག་

གིས་ཆོས་ཙམ་མ་ཡིན་པར་འཇིག་རྟེན་གྱི་བླང་དོར་བཀའ་

སློབ་སྩལ་བ་དེ་དག་ང་ཚོས་ཉམས་སུ་ལེན་དགོས་པ་གལ་

གནད་དུ་གྱུར། 

ད་ལྟའི་དུས་སུ་དཔལ་༸རྒྱལ་དབང་༸ཀརྨ་པ་སྐུ་ཕྲེང་

བཅུ་བདུན་པ་མཆོག་རྒྱ་གར་ལ་ཞབས་སོར་འཁོད་ཐུབ་པ་

བྱུང་བ་དང་། མཛད་པ་ཕྲིན་ལས་རྒྱས་དང་རྒྱས་བཞིན་པ་

དེའི་ཐོག་ལ་ང་ཚོ་ཚང་མས་དབུ་འོག་དཔུང་འདེགས་ཞུ་རྒྱུ་

དང་། ༸རྒྱལ་དབང་༸ཀརྨ་པ་མཆོག་གི་བཀའ་དགོངས་དེ་

དག་བསྒྲུབ་ཐུབ་རྒྱུར་འབད་བརྩོན་ཞུ་དགོས་པ་གལ་གནད་

ཆེ། དེ་རིང་གི་གོ་སྐབས་འདི་བརྒྱུད་ནས་རྒྱ་གར་གཞུང་གི་

བདེ་འཇགས་བློན་ཆེན་གྱིས་ཐག་གཅོད་མཛད་པ་དེ་ལ་ང་

ཚོས་འགྱུར་བ་བཏང་ཐུབ་པ་བྱུང་ན་རིང་མིན་དཔལ་༸རྒྱལ་

དབང་༸ཀརྨ་པ་མཆོག་རུམ་བཏེག་དགོན་པ་ལ་ཞབས་སོར་

འཁོད་ཐུབ་པ། ཕུགས་སུ་རང་རེའི་བོད་དོན་བདེན་མཐའ་

གསལ་བའི་ཐོག་ནས་དཔལ་༸རྒྱལ་དབང་༸ཀརྨ་པ་མཆོག་

༸གོང་ས་མཆོག་དང་ལྷན་རྒྱས་བོད་དུ་གདན་འདྲེན་ཞུ་རྒྱུར་

ང་ཚོས་དཀའ་ལས་དང་རེ་བ་སྨོན་ལམ་དེ་བཞིན་ཞུ་རྒྱུ་ཡིན། 

ཐུགས་རྗེ་ཆེ། ཞེས་གསུང་བཤད་སྩལད་ཏོ། །”

༸དཔལ་ལྡན་བོད་མི་མང་སྤྱི་འཐུས་སྐུ་ངོ་ཚོགས་གཙོ་

མཆོག་ནས་ཟབ་རྒྱས་ཀྱི་བཀའ་སློབ་གསུང་བཤད་གནང་བ་

ལ་ཐུགས་རྗེ་ཆེ་ཞེས་ཞུ་རྒྱུ།

(ཁ) རང་གཞུང་མི་རྗེ་ནང་སྲིད་བཀའ་བློན་ལྕམས་

སྐུ་རྒྱ་རི་སྒྲོལ་མ་མཆོག་ནས། གངས་ལྗོངས་ཆོས་སྲིད་ཀྱི་

བདག་པོར་མང་པོས་བཀུར་བའི་སྲིད་སྐྱོང་། ༸དཔལ་མི་ཡི་

དབང་པོ་བློ་བཟང་སེངྒེའི་གསུང་འཕྲིན་སྙན་སྒྲོན་གནང་རྒྱུ་

ལགས་ན་ཚང་མས་དགའ་བསུ་ཞུ་རོགས།

“༄༅། །བོད་རབ་བྱུང་བཅུ་བདུན་པའི་མེ་སྤྲེལ་ཟླ་ 

༡ ཚེས་ ༧ དང༌། ཕྱི་ལོ་ ༢༠༡༦ ཟླ་ ༢ ཚེས་ ༡༤ ཉིན་

འཕགས་ཡུལ་གནས་མཆོག་རྡོ་རྗེ་གདན་དུ་མཚུར་ཕུ་བླ་བྲང་

ནས་ཐུགས་འགན་གཙོ་བཞེས་ཀྱིས་༸རྒྱལ་དབང་༸ཀརྨ་

པ་སྐུ་ཕྲེང་བཅུ་དྲུག་པ་རང་བྱུང་རིག་པའི་རྡོ་རྗེ་མཆོག་སྐུ་

བལྟམས་ནས་མི་ལོ་ ༩༢ འཁོར་བའི་རྗེས་དྲན་གྱི་མཛད་

སྒོ་འདིའི་དབུ་བཞུགས་སྒྲུབ་བརྒྱུད་བསྟན་པའི་གསལ་བྱེད་

72 མཛད་འཕྲིན་དུས་ཀྱི་སྦྲང་ཆར། 



དཔལ་༸རྒྱལ་དབང་༸ཀརྨ་པ་རིན་པོ་ཆེ་མཆོག་དང༌། སྐུ་

མགྲོན་གཙོ་བོར་སྒྲུབ་བརྒྱུད་བསྟན་པའི་གསལ་བྱེད་དཔལ་

འབྲི་གུང་༸སྐྱབས་མགོན་ཆེ་ཚང་རིན་པོ་ཆེ་མཆོག་གིས་

དབུས་པའི་སྐྱབས་གནས་བླ་སྤུལ་མཁན་སློབ་དགེ་འདུན་

འདུས་པ་རྒྱ་མཚོ་དང༌། ཕྱི་ནང་སྐུ་མགྲོན་རྣམ་པ། དད་ལྡན་

སེར་སྐྱ་མང་ཚོགས་བཅས་ལ་བོད་མིའི་སྒྲིག་འཛུགས་ཀྱི་

བཀའ་ཤག་ནས་དགའ་སེམས་རབ་ཏུ་འཁོལ་བའི་སྒོ་ནས་

འཚམས་འདྲི་ཞུ་རྒྱུ་དང༌། རྗེས་དྲན་གྱི་མཛད་སྒོ་གྲ་སྒྲིག་

གནང་མཁན་མཚུར་ཕུ་བླ་བྲང་གིས་གཙོས་འབྲེལ་ཡོད་

ཚང་མར་ལེགས་སོའི་བསྔགས་བརྗོད་ཞུ་རྒྱུ་ཡིན། ༸རྒྱལ་

དབང་༸ཀརྨ་པ་སྐུ་ཕྲེང་རིམ་བྱོན་ནི། བོད་གངས་ཅན་གྱི་

ལྗོངས་སུ་དར་བའི་སངས་རྒྱས་ཀྱི་བསྟན་པ་རིན་པོ་ཆེ་སྤྱི་

དང༌། ཁྱད་པར་སྒྲུབ་བརྒྱུད་བསྟན་པའི་མེས་པོ་མར་མི་དྭགས་

གསུམ་ནས་ཉེ་བར་བརྒྱུད་པའི་བཀའ་བརྒྱུད་པའི་བསྟན་པ་

ལ་མཛད་རྗེས་དང་བཀའ་དྲིན་ལྷག་པར་ཆེ་བའི་ཚུལ་རྣམས་

ཞུ་མི་དགོས་པར་ཚང་མས་མཁྱེན་གསལ་ལྟར་ཡིན་པ་དང༌། 

༸རྒྱལ་དབང་༸ཀརྨ་པ་སྐུ་ཕྲེང་བཅུ་དྲུག་པ་རང་བྱུང་རིག་

པའི་རྡོ་རྗེ་མཆོག་རྒྱ་གར་ལ་བཙན་བྱོལ་དུ་ཕེབས་རྗེས། 

སངས་རྒྱས་ཀྱི་བསྟན་པ་རིན་པོ་ཆེ་ཁོ་ན་བོད་མིའི་ཁྱད་ནོར་

དུ་གཟིགས་ཤིང༌། དེ་ཉིད་ཉམས་པ་སླར་གསོ་དང་མི་ཉམས་

རྒྱུན་འཛིན་གནང་སླད་སྐུ་ངལ་བརྒྱ་ཕྲག་ལྷུར་བཞེས་ཀྱིས་

འབྲས་ལྗོངས་རུམ་བཏེག་ཏུ་(ཀརྨ་)བཤད་སྒྲུབ་ཆོས་འཁོར་

གླིང་གི་གདན་ས་ཕྱག་བཏབ་སྟེ་སྔ་མའི་བཤད་སྒྲུབ་ཕྱག་རྒྱུན་

རྣམས་སླར་གསོ་མཛད་པ་དང༌། རིམ་བཞིན་འཛམ་གླིང་ཤར་

ནུབ་ཡུལ་གྲུ་མང་པོར་ཞབས་ཀྱིས་བཅགས་ཏེ་བཤད་སྒྲུབ་ཀྱི་

རྟེན་གཞི་ཆོས་ཚོགས་བརྒྱ་ཕྲག་བརྒལ་བ་གསར་འཛུགས་

མཛད་པ་སོགས་ཀྱི་སྒོ་ནས་བོད་ཀྱི་སངས་རྒྱས་ཀྱི་བསྟན་པ་

འཛམ་གླིང་མཐའ་དབུས་གང་སར་དར་སྤེལ་གྱི་མཛད་འཕྲིན་

རླབས་པོ་ཆེ་བསྐྱངས་ཡོད་ན། རང་ཅག་མཆོག་དམན་ཡོངས་

ནས་༸རྒྱལ་དབང་རིམ་པའི་མཛད་པ་རྣམ་པར་ཐར་པ་དེ་དག་

ལ་སྙིང་ནས་རྗེས་སུ་ཡི་རང་དང་བཀའ་དྲིན་རྗེས་དྲན་ཞུ་རྒྱུ་ཧ་

ཅང་གལ་གནད་ཆེན་པོར་གྱུར་ཡོད།

མཐའ་དོན། བདེ་བར་གཤེགས་པ་༸རྒྱལ་དབང་ཀརྨ་

པ་སྐུ་ཕྲེང་བཅུ་དྲུག་པ་རང་བྱུང་རིག་པའི་རྡོ་རྗེ་མཆོག་གི་

ཐུགས་དགོངས་ཟབ་མོ་རྣམས་ཡོངས་སུ་རྫོགས་པ་དང༌། ད་

ལྟ་འཚོ་ཞིང་གཞེས་པའི་༸རྒྱལ་དབང་ཀརྨ་པ་སྐུ་ཕྲེང་བཅུ་

བདུན་པ་ཨོ་རྒྱན་འཕྲིན་ལས་རྡོ་རྗེ་མཆོག་གིས་དབུས་པའི་

བརྒྱུད་འཛིན་སྐྱེས་ཆེན་དམ་པ་རྣམས་སྐུ་ཚེ་བརྟན་ཅིང༌མཛད་

འཕྲིན་རྒྱས་པའི་སྨོན་འདུན་ཤུགས་དྲག་ཞུ་རྒྱུ་བཅས། བཀའ་

ཤག་ནས། ཕྱི་ལོ་ ༢༠༡༦ ཟླ་ ༢ ཚེས་ ༨ ལ་ཕུལ། ཞེས་

གསལ། ཞེས་སྙན་བསྒྲོན་མཛད།” དཔལ་ལྡན་ནང་སྲིད་

བཀའ་བློན་ལྕམས་སྐུ་རྒྱ་རི་སྒྲོལ་མ་མཆོག་ནས་རང་གཞུང་

གི་གསུང་འཕྲིན་སྒྲ་དག་གསལ་གསུམ་གྱིས་སྙན་སྒྲོན་གནང་

བར་ཐུགས་རྗེ་ཆེ་ཞེས་ཞུ་རྒྱུ།

(ག) ཇི་སྐད་དུ་རཏྣ་གླིང་པའི་གཏེར་ལུང་ལསཿ ཁྱད་

པར་གནས་ཆེན་ཀུན་གྱི་མཆོག་གྱུར་པཿའཕགས་པའི་ཞིང་

ཁམས་དཔལ་གྱི་འབྲས་མོ་གཤོངསཿ ཞེས་ཨོ་རྒྱན་མ་ཧཱ་གུ་

རུས་ལུང་ཟིན་གྱིས་གནས་མཆོག མངའ་སྡེ་འབྲས་གཞུང་གི་

སྤྱི་ཁྱབ་བློན་ཆེན། དཔལ་ལྡན་ས་ཡི་ཚངས་པ་ཌོག་ཊར་པ་

ཝཱན་ཀུ་མར་ཅམ་གླིང་མཆོག་གི་གསུང་འཕྲིན། ཞྭ་ནག་མཛོད་

གཅུང་རྒྱལ་པ་ཀརྨ་དགེ་ལེགས་མཆོག་ནས་སྙན་སྒྲོན་གནང་

རྒྱུ་ལགས་ན་ཚང་མས་དགའ་བསུ་ཞུ་རོགས།

ཞྭ་ནག་མཛོད་པ་མཆོག་ནས་འབྲས་གཞུང་མངའ་

གཞུང་གི་གསུང་འཕྲིན་སྒྲ་དག་གསལ་གསུམ་གྱིས་སྙན་སྒྲོན་

73མཛད་འཕྲིན་དུས་ཀྱི་སྦྲང་ཆར། 



གནང་བར་ཐུགས་རྗེ་ཆེ་ཞེས་ཞུ་རྒྱུ།

༣༽ མཛད་རིམ་གསུམ་པ། མདོ་སྔགས་ཀྱི་ལུང་ལས། 

དྲུག་པ་སེངྒེའི་རྣམ་པར་སྤྲུལ། །རབ་བྱུང་ཆས་ལ་ཞྭ་ནག་ 

ཅན། །རྒྱལ་བ་ཀུན་གྱི་ཕྲིན་ལས་པ། །དྷརྨ་ཀིརྟི་ཞེས་བྱར་

འབྱུང་། ཞེས་མཚན་གྱི་ཡི་གེ་གསལ་བར་བསྟན་པ་གང་

དེར། རྒྱ་གར་རྡོ་རྗེ་གདན་གྱི་སེངྒེའི་ཁྲི་འཛིན་པ་ཆེན་པོས། 

ད་ལྟ་བསྟན་པའི་དངོས་གཞི་བོད་ཡུལ་ན་ཡོད་ཅིང་། དེ་ཡི་

བསྟན་པའི་བདག་པོ་ཤྲཱི་དྷརྨ་ཀིརྟི་ལ་ཕུལ་གསུངས་སྟེ། སྔར་

འཕགས་པ་ཀླུ་སྒྲུབ་ཀྱིས་བུས་པའི་རྡོ་རྗེ་གདན་གྱི་ཚོགས་དུང་

བསྐུར་ཞིང་ངེས་པ་དོན་གྱི་བསྟན་པའི་བདག་པོ་ཆེན་པོར་

བསྔགས་པ་༸དཔལ་ལྡན་དུས་གསུམ་མཁྱེན་པའི་མཆོག་

གི་སྤྲུལ་པའི་སྐུ་བཅུ་བདུན་པ་ཆེན་པོའ་ིམཚན་བརྗོད་པར་

དཀའ་བ།༸དཔལ་ཨོ་རྒྱན་རྒྱལ་བའི་མྱུ་གུ་འགྲོ་འདུལ་ཕྲིན་

ལས་དབང་གི་རྡོ་རྗེའི་རྩལ་ཕྱོགས་ལས་རྣམ་པར་རྒྱལ་བའི་

སྡེ་ཆེན་པོ་མཆོག ཁ་སང་གི་ཉི་མ་དེ་རིང་ཤར་བ་ལྟར་མཚན་

དཔེའི་མེ་ཏོག་ཨུ་དུམ་ཝ་ར་འཛམ་གླིང་བསྟན་འགྲོའ་ིདཔྱིད་

དཔལ་དམ་པར་གསར་དུ་བཞད་དེ། མཁྱེན་བརྩེ་ནུས་གསུམ་

གྱི་མཛད་པ་དང་ཕྲིན་ལས་ཐམས་ཅད་༸རྒྱལ་མཆོག་གོང་

མ་ན་རིམ་དང་རྣམ་དབྱེར་ཡེ་ནས་མ་མཆིས་པ་རང་ཆས་སུ་

མངའ་བ་འདི་ཉིད་ཀྱི་མཛད་ཕྲིན་རྒྱ་མཚོ་ལྟ་བུ་ལས། ཇི་སྐད་

དུ་མདོ་ལས། ལྔ་བརྒྱའི་མཐའ་མར་གྱུར་པ་ན། །ང་ནི་ཡི་གེའི་

གཟུགས་སུ་གནས། །ང་ཡིན་སྙམ་དུ་ཡིད་བྱོས་ལ། །དེ་ཚེ་

དེ་ལ་གུས་པ་གྱིས། །ཞེས་དང་། ང་ཡོངས་སུ་མྱ་ངན་ལས་

འདས་པའི་འོག་ཏུའང་། འཐོར་ཞིང་ནུབ་པར་མི་འགྱུར་བར་

བྱེད་པ་དེ་ནི། བླ་ན་མེད་པའི་བྱང་ཆུབ་ཀྱི་རྒྱུ་ཡང་དག་པར་

ལེན་པས་བསོད་ནམས་ཇི་སྙེད་ཅིག་ཐོབ་པར་འགྱུར་བ་ནི། 

སྐལ་པ་གངྒའི་ཀླུང་གི་བྱེ་མ་སྙེད་དུ་བརྗོད་ཀྱང་མཐར་ཐུག་

པར་མི་འགྱུར་རོ། །ཞེས་སྟོན་མཆོག་དོན་ཀུན་གྲུབ་པས་ཞལ་

གྱི་བུམ་བཟང་ནས་ཇི་ལྟར་གདམས་པ་ལྟར་༸རྒྱལ་བསྟན་

ཡུན་གནས་སུ་མཛད་པ་སྟེ། དེ་ཡང་སྔར་བསྟན་པ་མཆོད་

སྦྱིན་གྱི་མངའ་བདག་སྨུག་པོ་འཇང་གི་ཆོས་རྒྱལ་༸མི་དབང་

བསོད་ནམས་རབ་བརྟན་གྱིས་གཏན་པ་མེད་པའི་མཆོད་

སྦྱིན་གྱི་དཔལ་ལས་གྲུབ་པའི་འཇང་བཀའ་འགྱུར་དུ་གྲགས་

པའི་ཤིང་པར་གཡེར་པོ་ཆེ་དེ། ད་ཆ་ལོ་རྒྱུས་ཀྱི་བྱུང་བ་ཙམ་

དུ་ཟད་པའི་མ་ཚད། དེ་ལས་སྐྲུན་པའི་བཀའ་འགྱུར་གྲངས་

ལས་འདས་པ་དག་ཀྱང་ ཉིན་སྐར་གྱི་དཔེ་ཟླར་འགྲན་བཞིན་

པ་ལ། གནས་དུས་ཀྱི་རྐྱེན་དབང་གང་ལའང་ཇི་མི་ཉམ་པར་

བརླིང་ཞིང་དཔའ་ལ་གཞུམ་པ་མེད་པའི་ཐུགས་བསྐྱེད་དང་། 

མཁྱེན་རབ་ཀྱི་རྩལ་ཆེན་ཀུན་ནས་རྒྱས་པས། ༸རྒྱལ་མཆོག་

གོང་མའི་མཛད་ཆེན་དང་བསྟུན། མིག་གི་བདུད་རྩིར་གྱུར་

པའི་འཇང་བཀའ་འགྱུར་རིན་པོ་ཆེ་ལྔ་རྒྱ་ཕྲག་ལས་བརྒལ་

བ་འཕྲུལ་པར་དུ་ཇི་ལྟར་སྐྲུན་པའི་ཚུལ་ལ་སོགས་པའི་བཀའ་

སློབ་རིན་པོ་ཆེ་བཀའ་དྲིན་བསྩལ་རྒྱུ་ལགས་ན། ཚང་མས་

གུས་བསུ་ཞུ་རོགས། 

“དེ་རིང་རྗེས་དྲན་གྱི་མཛད་སྒོ་འདིའི་ཐོག་ཏུ་ཆིབས་

སྒྱུར་བཀའ་དྲིན་བསྐྱངས་པའི་སྒྲུབ་བརྒྱུད་བསྟན་པའི་སྣང་

བྱེད་ཆེན་པོ་འབྲི་གུང་༸སྐྱབས་མགོན་ཆེ་ཚང་རིན་པོ་མཆོག་

ལ་སྙིང་ཐག་པ་ནས་གུས་བསུའི་འཚམས་འདྲིའི་བཀྲ་ཤིས་

བདེ་ལེགས་ཞུ་རྒྱུ་ཡིན། དེ་བཞིན་དུ་སྐྱབས་རྗེ་འཇམ་མགོན་

ཀོང་སྤྲུལ་རིན་པོ་ཆེ་དང་སྐྱབས་རྗེ་རྒྱལ་ཚབ་རིན་པོ་ཆེ་རྣམ་

གཉིས་ཀྱིས་དབུས་པའི་སེམས་དཔའ་མི་གཟུགས་སུ་བྱོན་

པའི་བླ་སྤྲུལ་རྣམ་པ་ལྷན་རྒྱས་དང་། སྡོམ་གསུམ་སྡེ་སྣོད་

འཛིན་པའི་མཁན་སློབ་དགེ་བའི་བཤེས་གཉེན། དགེ་འདུན་

འདུས་པ་རྒྱ་མཚོ། དམིགས་བསལ་མཛད་སྒོ་འདིའི་ཐོག་

74 མཛད་འཕྲིན་དུས་ཀྱི་སྦྲང་ཆར། 



ཏུ་ཆིབས་སྒྱུར་བསྐྱངས་པའི་སྐུ་མགྲོན་རྣམ་པ་ལྷན་རྒྱས་ལ་

དགའ་བསུའི་འཚམས་འདྲིའི་བཀྲ་ཤིས་བདེ་ལེགས་ཞུ་རྒྱུ་

ཡིན། 

ད་ལན་རང་ཅག་རྣམས་ཀྱི་མགོན་༸སྐྱབས་མཚུངས་

ཟླ་མ་མཆིས་པ་རིགས་དང་དཀྱིལ་འཁོར་རྒྱ་མཚོའི་ཁྱབ་

བདག་རྡོ་རྗེ་འཆང་ཆེན་པོ། ༸རྒྱལ་བའི་དབང་པོ་སངས་རྒྱས་

༸ཀརྨ་པ་མཚན་བརྗོད་པར་དཀའ་ཡང་དོན་གྱི་སླད་དུ་མཚན་

ནས་སྨོས་ན། དཔལ་ལྡན་རང་བྱུང་རིག་པའི་ཡེ་ཤེས་ལུང་

རྟོགས་ཆོས་ཀྱི་ཉི་མ་ཕྲིན་ལས་དོན་ཀུན་གྲུབ་པའི་སྡེ་དཔལ་

བཟང་པོ་མཆོག་གི་རྗེས་དྲན་མཛད་སྒོ་དང་སྟབས་བསྟུན་

ཏེ། བོད་གངས་ཅན་གྱི་ལྗོངས་སུ་༸རྒྱལ་བའི་བཀའ་འགྱུར་

རོ་ཅོག་གཅིག་ལས་དུ་མར་མཆེད་པའི་སྤར་གྱི་འདུ་བྱེད་ལ་

བསྒྲུབས་པ་སྔ་བ། འཇང་བཀའ་འགྱུར་རམ་ཡང་ན་མཚན་

གཞན་ལི་ཐང་བཀའ་འགྱུར་དུ་གྲགས་པ་དེ་ཉིད། དང་པོ་ལྟར་

ན་སྨུག་པོ་འཇང་གི་རྒྱལ་ཁབ་ཀྱི་སྨུག་རྗེ་ས་དམ་ཆོས་ཀྱི་

རྒྱལ་པོ་༸རྒྱལ་བའི་དབང་པོ་བཛྲ་ཤྲཱིའི་ཞལ་སྔ་ནས། ཀརྨ་

མི་ཕམ་བསོད་ནམས་རབ་བརྟན་ཞེས་མཚན་སྩལ་བ་གང་གི་

བདག་རྐྱེན་ལ་བརྟེན་ནས་སྤར་དུ་བསྒྲུབས་པ་ཡིན། 

འཇང་བཀའ་འགྱུར་ཞེས་པ་འདི་རང་རེ་བོད་ཀྱི་ས་ཡི་

ཐོག་ཏུ་༸རྒྱལ་བའི་བཀའ་འགྱུར་རོ་ཅོག་སྤར་ཤིང་ལ་བརྐོས་

པ་ཐེངས་དང་པོར་གྱུར། དེར་བརྟེན་ལོ་རྒྱུས་ཀྱི་དོན་སྙིང་ལྡན་

པ་དང་རིག་དངོས་ཀྱི་རིན་ཐང་ལྡན་པ་དེ་ལྟ་བུའི་༸རྒྱལ་བའི་

བཀའ་འགྱུར་རིན་པོ་ཆེ་འདི་ཉིད་ཀྱི་སྤར་ཤིང་འདི་ཕྱིས་སུ་ལི་

ཐང་དགོན་ཆེན་དུ་གདན་དྲངས་ཏེ་བཞུགས་སུ་གསོལ་མོད་

ཀྱང་ད་ལྟ་སྤར་ཤིང་ཁ་ཤས་ཤིག་ལས་ལྷག་མེད། དེ་ནས་སྤར་

དུ་འཁོད་པའི་དཔེ་ད་ལྟ་འཛམ་བུའི་གླིང་དུ་རེ་རེ་གཉིས་རེ་

ལས་ཕལ་ཆེར་མེད། དེར་བརྟེན་དེ་ལྟའི་རྒྱུ་མཚན་ལ་བརྟེན་

ནས་ང་ཚོས་༸རྒྱལ་བསྟན་པ་ཉམས་གསོ་འབྱུང་རྒྱུའི་སླད་དུ། 

འཇང་བཀའ་འགྱུར་རིན་པོ་ཆེ་འདི་བཞིན་སླར་ཡང་ང་ཚོས་

དེང་དུས་ཀྱི་འཕྲུལ་རྩལ་ལ་བརྟེན་ནས་བསྐྱར་སྤར་ཞུ་རྒྱུ་དེ་

འདྲའི་བསོད་ནམས་ཀྱི་བགོ་སྐལ་བཟང་པོ་ཐོབ་པ་དེར་ངོས་

རང་གཙོ་བོར་གྱུར་པའི་ལས་བྱེད་ཆེ་ཕྲ་ཀུན་དགའ་བ་དང་

75མཛད་འཕྲིན་དུས་ཀྱི་སྦྲང་ཆར། 



སྤོབས་པ་ཡིད་ཚིམ་པ་ཚད་མེད་པ་དེ་ལྟར་བྱུང་། 

ལྷག་པར་དུ་འཇང་བཀའ་འགྱུར་སྤར་སྐྲུན་ཞུ་རྒྱུ་དེ་

བཞིན་ལས་ཕྲ་ཆེན་པོ་ཡིན་པ་ཞིག་དང་འགྲོ་སོང་ཡིན་ཡང་དུ་

མ་འགྲོ་བཞིན་པ་ཡིན་ཙ་ན། དེའི་ཐོག་ཏུ་རྒྱབ་སྐྱོར་གནང་མི་

དང་ཕྱག་ལས་གནང་མི་དུ་མ་ཞིག་ཡོད་ཙ་ན། ཀུན་གྱི་མཚན་

ནས་རེ་རེ་སྨོས་མི་དགོས་པར་ཐོག་མར་ཀུན་ལ་ངོས་ནས་ད་

ལན་གྱི་གོ་སྐབས་འདི་དང་བསྟུན་ཏེ་སྙིང་ཐག་ནས་ཐུགས་རྗེ་

བཀའ་དྲིན་བླ་མེད་དུ་ཆེ་ཞེས་བརྗོད་རྒྱུ་ཡིན། 

སྤྱིར་བཏང་འཇང་གི་རྒྱལ་པོ་རིམ་བྱོན་༸རྒྱལ་དབང་

༸ཀརྨ་པ་དང་ཆོས་ཡོན་གྱི་འབྲེལ་བ་ཡོད་པ་དེ་ལྟར་རེད་

གདའ། ལྷག་པར་རྒྱལ་རབས་ལྔ་པ་སྨུག་ཆིང་གི་སྐུ་རིང་ལ་

༸དྲུང་བདུན་པ་ཆོས་གྲགས་རྒྱ་མཚོ་མཆོག་ལ་འབུལ་སྟོབས་

ཆེན་པོ་བསྟབས་ནས་དད་པ་དང་མོས་པའི་གནས་སུ་མཛད། 

དེའི་རྗེས་སུ་རྒྱལ་རབས་བདུན་པ་སྨུག་ཏིང་གི་སྐབས་༸རྗེ་

བརྒྱད་པ་མི་བསྐྱོད་ཞབས་ས་དམ་དུ་སྤྱན་དྲངས་ནས་འབུལ་

བ་དང་ཞབས་ཏོག་ཆེན་པོ་ཞུས། དེ་བཞིན་༸རྗེ་མི་བསྐྱོད་

ཞབས་ཀྱི་བཞེད་པ་ཇི་ལྟ་བ་བཞིན་དུ་བོད་ལ་དམག་མི་འགྱེད་

པ་དང་། དེ་བཞིན་ལོ་རེ་རེ་བཞིན་དུ་ཐུན་རྫོང་ལྔ་བརྒྱ་ཙམ་

དབུས་གཙང་དུ་གཏོང་བའི་ཁས་ལེན་ཞུས་པའི་ལོ་རྒྱུས་དེ་

ལྟར་ཡོད། 

ལྷག་པར་དུ་རྒྱལ་རབས་བཅུ་གསུམ་པ་སྨུག་ཙང་གི་

དུས་སུ་རྒྱལ་སྲིད་མཐུ་དཔལ་ཤིན་ཏུ་དར་ཞིང་རྒྱས་པ་དེ་

ལྟར་བྱུང་། ལྷག་ཏུ་ཁོ་རང་སྤྱིར་རྒྱ་ཡི་སྙན་ཚིག་དང་བརྡ་སྤྲོད་

ལ་ཤིན་ཏུ་མཁས་པ་དང་། དེ་བཞིན་ཆོས་སེམས་ཆེན་པོ་

ཡོད་པ་དེ་ལྟར་མཆིས། སྐབས་དེ་ཤེད་དུ་ང་ཚོའི་བོད་ཁམས་

ཕྱོགས་ཀྱི་བྱང་ཕྱོགས་ལི་ཐང་ལ་ཐུག་གི་བར་དང་ནུབ་

ཕྱོགས་ཆབ་མདོ་ཐུག་གི་བར་གྱི་ཡུལ་གྲུ་ཐམས་ཅད་འཇང་

གིས་དབང་དུ་བསྡུས་པ་དེ་ལྟར་བྱུང་གདའ། སྐབས་དེ་དུས་

ཙ་ན་འཇང་བཀའ་འགྱུར་སྤར་སྐྲུན་ཞུ་རྒྱུ་རྒྱལ་པོ་དེའི་སྐུ་རིང་

ལ་བྱུང་བ་ཡིན། 

དེ་ཡང་འཇང་བཀའ་འགྱུར་གྱི་མ་དཔེ་དེ་གང་འདྲ་རེད་

ཞུས་ན། གར་དབང་ཐམས་ཅད་མཁྱེན་པ་ཆོས་ཀྱི་དབང་ཕྱུག་

གིས་མཛད་པའི་འཇང་བཀའ་འགྱུར་གྱི་བྱུང་བ་བརྗོད་པའི་

ནང་གསལ་ལྟར་བྱས་ན། “ཕྱི་མོ་མང་ཡང་ཀུན་གྱི་ནང་ནས་

མཆོག་གྱུར་པ། །དུས་དང་བདག་པོའི་སྒོ་ནས་མིང་བཏགས་

ཚལ་པ་ཡི། །བཀའ་འགྱུར་ཞེས་གྲགས་གཞོན་ཚུལ་ཤཱཀྱ་

རྒྱལ་མཚན་དང་། །རྒྱལ་བའི་དབང་པོ་རིམ་པར་བྱོན་པ་ཡ་

ཟུང་དང་། །ཐམས་ཅད་མཁྱེན་པ་སྤྱན་སྔ་ཆོས་ཀྱི་གྲགས་

པ་དང་། འགོས་ལོ་ལ་སོགས་སྐྱེས་བུ་མཁས་གྲུབ་མང་པོ་ 

ཡིས། །ལྗགས་ཞུས་མཆན་བཏབ་བརྟགས་ཤིང་དཔྱོད་པར་

མཛད་པ་སྟེ། །ད་ལྟ་བོད་ན་རིན་ཆེན་ཟླ་མེད་ཉིད་ཡིན་པ། ། 

མཆིང་ངམ་སྟག་རྩེ་སྡེ་སྲིད་མཆོད་ཡུལ་མཛད་པ་ལས། ། 

འགྲོ་དོན་སླད་དུ་བརྩོན་པ་ཆེན་པོས་སྤྱན་དྲངས་ཏེ། །ས་

ཐམ་ས་སྐྱོང་ཆོས་ཀྱི་རྒྱལ་པོ་ཆེན་པོ་དེས། །མདུན་ན་འདོན་

དང་བློན་པོའི་ཚོགས་ལ་བཀའ་བསྒོས་ཏེ། །ཕྱོགས་བཞིར་

བཅས་པའི་མངའ་འབངས་ཆེན་པོ་སོ་སོ་ལ། །དཀའ་བར་མ་

བསམས་འདི་ནི་དོན་ཆེན་བླ་མེད་ཕྱིར། །མྱུར་དུ་སྒྲུབས་ཞེས་

ཕན་པར་སྒྲོགས་པའི་དྲིལ་བསྒྲགས་སོ། །ཟླ་གྲངས་གཞལ་ན་

ལོ་གཉིས་སུ་ཡང་མ་ལོན་པའི། །དུས་སྐབས་ཤིག་ཏུ་མྱུར་བ་

ཁོ་ནར་གྲུབ་ནས་ཀྱང་། །ཡི་གེ་གཟུགས་ལེགས་གསལ་བར་

དོད་ཅིང་དྲས་ཚད་དང་། །བཀོད་པ་རྒྱུ་དབྱིབས་ཕུན་སུམ་

ཚོགས་པར་ལེགས་པར་གྲུབ། །” ཅེས་དེ་ལྟར་གསུངས།

འདིའི་མ་དཔེ་སྤྱིར་བོད་ལ་སྐབས་དེ་ཤེད་དུ་བཀའ་

འགྱུར་བྲིས་མ་ལས་བཀའ་འགྱུར་སྤར་མ་མེད་སྙམ། བྲིས་

76 མཛད་འཕྲིན་དུས་ཀྱི་སྦྲང་ཆར། 



མའི་ནང་ནས་ཀྱང་མཆོག་ཏུ་གྱུར་པ་དུས་དང་བདག་པོའི་སྒོ་

ནས་མཚན་བཏགས་པ་ཚལ་པ་བཀའ་འགྱུར་ཞེས་ཡོངས་

སུ་གྲགས་པ་དེ་ཡིན་པ་རེད། ཚལ་པ་བཀའ་འགྱུར་ཞེས་པ་

གཞོན་ཚུལ་ཤཱཀྱ་རྒྱལ་མཚན་དང་དེ་བཞིན་རྒྱལ་བའི་དབང་

པོ་ཀརྨ་པ་ཞྭ་དམར་ནག་རིམ་པར་བྱོན་པ་དང་། དེ་བཞིན་

སྐྱེས་བུ་དམ་པ་དུ་མས་ཞུས་དག་མཛད། མཆན་སྐྱོན། གང་

ལྟར་གངས་ཅན་ན་འགྲན་ཟླ་དང་བྲལ་བ་ཚལ་པ་བཀའ་འགྱུར་

ཞེས་ཡོངས་སུ་གྲགས་པ་དེ་འདྲ་ཞིག་བྱུང་བ་ཡིན་ཙ་ན། ཚལ་

པ་བཀའ་འགྱུར་དེ་གཞིར་བཞག་མཛད་དེ། འཇང་བཀའ་

འགྱུར་སྤར་བསྐྲུན་ཞུས་པ་ཡིན། 

དེ་བཞིན་ཕྱིས་སུ་ཀུན་མཁྱེན་ཏཱའི་སི་ཏུ་ཆོས་ཀྱི་འབྱུང་

གནས་ཀྱིས་སྡེ་དགེ་བཀའ་འགྱུར་ཞུས་སྒྲིག་བགྱི་འི་སྐབས་

སུ་ཡང་གཙོ་བོ་འཇང་བཀའ་འགྱུར་གཞིར་བཞག་མཛད་

དེ། དེའི་ཐོག་ཏུ་ཡང་བསྐྱར་འཁྲུགས་པ་བསྡེབས་པ་དང་། དེ་

བཞིན་ཞུས་དག་ལ་སོགས་པ་མཛད་པ་དེ་ལྟར་མཆིས།

སྤྱིར་བཏང་༸རྒྱལ་བའི་བཀའ་དང་བསྟན་འགྱུར་དེ་

དག་བོད་གངས་ཅན་གྱི་ལྗོངས་དང་། དེ་བཞིན་རྒྱ་བོད་ཧོར་

གསུམ་ལ་སོགས་པའི་ཡུལ་ལ་རྒྱ་ཆེར་སྤེལ་བ་ལ། ༸རྒྱལ་

བའི་དབང་པོ་༸ཀརྨ་པ་ཞྭ་དམར་ནག་རིམ་པར་བྱོན་པ་རྣམས་

ཀྱིི་མཛད་རྗེས་གཞན་དང་མི་འདྲ་བ་ཞིག་བཞག་གནང་ཡོད་

པ་དེ་འདྲ་ཞིག་ཚོར་བཞིན་མཆིས། གང་རེད་ཅེས་བརྗོད་ན། 

འཛམ་བུའི་གླིང་ལ་བོད་ཡིག་གི་ཐོག་ལ་བཀའ་འགྱུར་སྤར་དུ་

བརྐོས་པ་ཐེངས་དང་པོ་ཕལ་ཆེར་གཡུང་ལོ་བཀའ་འགྱུར་དེ་

གྱུར་ཡོད། མིང་རྒྱལ་རབས་ཀྱི་གོང་མ་གཡུང་ལོའི་སྐབས་ལ་

བཞེངས་པའི་གཡུང་ལོ་བཀའ་འགྱུར་ཡིན། གཡུང་ལོ་བཀའ་

འགྱུར་དེ་ཡང་༸ཀརྨ་པ་སྐུ་ཕྲེང་ལྔ་པ་དེ་བཞིན་གཤེགས་པ་

དང་འབྲེལ་བ་གྱུར་ཡོད། དེ་བཞིན་གཤེགས་པས་ཞུ་དག་

མཛད་པའི་ལོ་རྒྱུས་ཀྱང་གོ་རྒྱུ་ཡོད་པ་དེ་ལྟར་རེད་གདའ། 

དེས་ཀྱང་༸རྒྱལ་བའི་བཀའ་འགྱུར་ལ་ཀརྨ་པ་ཡབ་སྲས་

རྣམས་ཀྱིས་ཞབས་ཏོག་གང་འདྲ་མཛད་ཡོད་པ་གསལ་པོར་

གྱུར། དེ་བཞིན་༸ཀརྨ་པ་གསུམ་པ་རང་བྱུང་རྡོ་རྗེའི་སྐབས་

ལ་ཚལ་པ་དྲུང་ཆེན་སྨོན་ལམ་རྡོ་རྗེ་ལ། ས་ཧོར་མཆོད་ཡོན་

འབྲེལ་བའི་སྐབས་ལ། གོང་ལ་ཡར་ཞུས་རོགས་མཛད་དེ། 

ཚལ་པ་སི་ཏུ་ལ་སི་ཏུའི་ཐམ་ག་དང་སི་ཏུའི་གནང་སྦྱིན་དེ་

དག་ཞུས། དེ་བཞིན་ཚལ་པ་སི་ཏུ་ལ་བསྟན་འགྱུར་བཞེངས་

རྒྱུའི་ཞལ་བཀོད་མཛད་ཅེས་དེ་ལྟར་གསུངས་གདའ། དེའི་

བསྟན་འགྱུར་དེ་བཞིན་ཚལ་པ་བསྟན་འགྱུར་རེད་དམ། ཡང་

ན་རང་བྱུང་རྡོ་རྗེའི་ཐུགས་དམ་བསྟན་འགྱུར་ཞིག་ཡོད་པས། 

དེ་ཡིན་ད་ལྟ་གསལ་པོ་ཞིག་ཆ་མ་རྟོགས། ཇི་ལྟར་ཡང་ཚལ་

པ་དྲུང་ཆེན་སྨོན་ལམ་རྡོ་རྗེ་དང་འབྲེལ་བ་ཡོད་པ་ཞིག་རེད་

གདའ།

དེ་རིང་དམིགས་བསལ་༸རྒྱལ་དབང་བཅུ་དྲུག་པའི་

རྗེས་དྲན་མཛད་སྒོ་དང་འཇང་བཀའ་འགྱུར་དབུ་འབྱེད་ཞུ་

རྒྱུའི་འབྲེལ་བ་ཇི་ལྟར་གྱུར་ཞུས་ན། བོད་གངས་ཅན་གྱི་

ལྗོངས་ལ་ཆབ་སྲིད་ཀྱི་འཕོ་འགྱུར་དང་དུས་ཀྱི་རྒུད་པ་མི་

བཟད་པ་བྱུང་བ་དང་། ལྷག་པར་དུ་རིག་གནས་གསར་བརྗེ་

ཞེས་གྲགས་པའི་མི་ལོ་བཅུའི་རིང་ལ་རྙིང་བཞི་རྩ་གཏོར་དང་།  

བོད་ཀྱི་ཆོས་རིག་སྟོར་བརླག་ཆེན་པོ་བྱུང་བའི་སྐབས་ལ། 

༸རྒྱལ་དབང་བཅུ་དྲུག་པ་ཆེན་པོས་སངས་རྒྱས་ཀྱི་བསྟན་པ་

རིན་པོ་ཆེ་རྨང་ནས་གསོ་བར་མཛད་པའི་བསྔོ་སྨོན་ཐུགས་

བསྐྱེད་དང་མཛད་འཕྲིན་རྨད་དུ་བྱུང་བ་ལ་བརྟེན་ནས། ཕྱི་ལོ་ 

༡༩༧༦ ནས་ ༡༩༧༩ བར་སྡེ་དགེ་མཚལ་སྤར་མའི་བཀའ་

འགྱུར་ཚར་ལྔ་བརྒྱ་ཐམ་པ་མཚལ་སྤར་གྱི་ཐོག་ཏུ་དིལླཱིར་སྤར་

སྐྲུན་མཛད་དེ་ཆོས་བརྒྱུད་རིས་སུ་མ་མཆིས་པའི་ཆོས་སྒར་

77མཛད་འཕྲིན་དུས་ཀྱི་སྦྲང་ཆར། 



དང་དཔེ་མཛོད་ཁག་ཏུ་ཆོས་སྦྱིན་གྱི་སྒོ་འཕར་ཡངས་པོར་

ཕྱེས་ཡོད། དེའི་རྗེས་སུ་ཕྱི་ལོ་ ༡༩༨༡ ལོ་མཇུག་ལ་སླར་

ཡང་༸རྒྱལ་བའི་བསྟན་འགྱུར་རིན་པོ་ཆེ་ཡང་སྤར་སྐྲུན་བགྱི་

འགོ་བཙུགས་ནས་མཐར་ང་ཚོའི་ཕྱག་མཛོད་སྐུ་ངོ་དམ་ཆོས་

ཡོངས་འདུ་མཆོག་ནས་མཛད་འཕྲིན་གྱི་མཇུག་སྐྱོང་གནང་

བ་དེ་ལྟར་རེད། དེའི་རྒྱུ་མཚན་ལ་བརྟེན་ནས་ད་ལན་༸རྒྱལ་

དབང་བཅུ་དྲུག་པའི་རྗེས་དྲན་མཛད་སྒོ་དང་སྟབས་བསྟུན་

འཇང་བཀའ་འགྱུར་རིན་པོ་ཆེ་དབུ་འབྱེད་ཞུ་རྒྱུ་དེ་དགོས་

པ་དང་རྒྱུ་མཚན་དུ་མའི་སྒོ་ནས་འབྲེལ་བ་ཡོད་པ་ཞིག་དང་།  

དེ་བཞིན་འོས་ཤིང་འཚམས་པ་ལྟ་བུ་ཞིག་ལ་ངོས་འཛིན་

ཞུ་བཞིན་ཡོད། དེའི་རྒྱུ་མཚན་ལ་བརྟེན་ནས། འདི་ལྟ་བུའི་

བཀའ་འགྱུར་རིན་པོ་ཆེ་སྤར་སྐྲུན་ཞུས་པ་ལ་བརྟེན་ནས་དགེ་

བའི་རྩ་བ་ཅི་མཆིས་པ་དེ་སྤྱིར་མཉམ་མེད་བུ་རམ་ཤིང་པའི་

བསྟན་པ་རིན་པོ་ཆེ་འཛམ་གླིང་སའི་ཁྱོན་ཀུན་ཏུ་ཁྱབ་ཅིང་

བརྡལ་བ་དང་དེ་འཛིན་ཀུན་གྱི་གཙུག་ནོར། གངས་ཅན་བོད་

མི་ཡོངས་ཀྱི་དཔྲལ་བའི་མིག་དང་། ཁོག་པའི་སྙིང་ལྟ་བུ་

༸གོང་ས་༸སྐྱབས་མགོན་མཆོག་གི་སྐུ་ཚེ་བརྟན་ཅིང་མཛད་

འཕྲིན་རྒྱས་པ་དང་། དེ་བཞིན་གྱི་ཆོས་བརྒྱུད་རིས་མེད་ཀྱི་

བསྟན་པ་འཛིན་པའི་སྐྱེས་ཆེན་དམ་པ་རྣམས་སྐུ་ཚེ་བརྟན་ཅིང་

མཛད་འཕྲིན་རྒྱས་པ་དང་། ལྷག་པར་དུ་མཉམ་མེད་དྭགས་པོ་

བཀའ་བརྒྱུད་ཀྱི་བསྟན་འཛིན་གྱི་ཁྱུ་མཆོག་༸སྐྱབས་མགོན་

ཆེ་ཚང་རིན་པོ་ཆེ་མཆོག་གིས་དབུས་པའི་སྐྱེས་བུ་དམ་པ་

རྣམས་སྐུ་ཚེ་བརྟན་ཅིང་མཛད་འཕྲིན་རྒྱས་པ་དང་། ཕྱོགས་

བཅུའི་དགེ་འདུན་གྱི་སྡེ་ཐམས་ཅད་ཀྱང་ཐུགས་མཐུན་ཁྲིམས་

གཙང་བཤད་སྒྲུབ་ཆོས་སྤྱོད་ཀྱི་བྱ་བས་དུས་འདའ་བ་དང་།  

འཛམ་བུའི་གླིང་ལ་དམག་འཁྲུག་མུ་གེ་ལ་སོགས་པའི་རྐྱེན་

ངན་མཐའ་དག་ཞི་ཞིང་། བདེ་སྐྱིད་རྫོགས་ལྡན་གྱི་དཔལ་ལ་

ལོངས་སུ་སྤྱོད་པའི་ཐུགས་སྨོན་སྐྱབས་འཇུག་འདིར་འདུས་

ཡོངས་ནས་དེ་ལ་མཐུན་འགྱུར་གནང་རོགས་གནང་ཞུ་རྒྱུ་

ཡིན། ཐུགས་རྗེ་ཆེ། ཞེས་བཀའ་སྩལད་ཏོ། ། ”

སྟོན་མཆོག་བདེ་བར་གཤེགས་པས་མདོ་སྡུད་པ་ལས། 

སྟོང་གསུམ་རི་རབ་བསྲང་ལ་གཞལ་བས་ཚད་གཟུང་རུང་། ། 

རྗེས་སུ་ཡི་རང་དགེ་བ་དེ་ནི་དེ་ལྟར་མིན། །ཞེས་གསུངས་པ་

ལྟར། ༸རྒྱལ་མཆོག་བཅུ་བདུན་པ་ཆེན་པོས་རླབས་ཆེན་གྱི་

མཛད་པར་དགའ་དད་སྤྲོ་གསུམ་གྱི་སྒོ་ནས་རྗེས་སུ་ཡི་རང་

ཞུ་བ་དང་ཆབས་ཅིག ཟབ་རྒྱས་ཀྱི་བཀའ་སློབ་གནང་བ་ལ་

ཡང་སྙིང་ཐག་པ་ནས་བཀའ་དྲིན་བླ་མེད་དུ་ཆེ་ཞེས་ཞུ་རྒྱུ།

༤༽ མཛད་རིམ་བཞི་པ། ཡེ་ཤེས་ཡོངས་སུ་རྒྱས་

པའི་མདོ་ལས། བྱང་ཕྱོགས་ཁ་བ་ཅན་གྱི་རི་རྒྱུད་དུ། །མི་

ཡི་འདྲེན་པ་རྒྱལ་བ་ཆོས་ཀྱི་རྗེ། །རིན་ཆེན་དཔལ་ཞེས་

བྱ་བ་འབྱུང་འགྱུར་ཏེ། །མི་མཆོག་དེ་ནི་འཇིག་རྟེན་ཁམས་

སུ་གྲགས། །ང་ཡི་བསྟན་ལ་བྱ་བ་བྱེད་པར་འགྱུར། །ཞེས་

དང་། རྒྱལ་དབང་པདྨ་ཀ་རས་དགོངས་འདུས་ལས། ཆོས་

འབྱུང་འབྲི་ཞེས་གྲགས་པ་རུཿ ཕག་ལོ་རིན་ཆེན་དཔལ་ཞེས་

པཿ སྤྲུལ་སྐུ་འབུམ་ཕྲག་ཚོགས་ཀྱིས་སྐོརཿ དེ་ཕྱིར་མངོན་

དགའི་ཞིང་ཁམས་སུཿ བདེ་གཤེགས་དྲི་མེད་དཀར་པོ་ཞེསཿ 

འདུས་པའི་འཁོར་དང་བཅས་པ་སྣངཿ ཞེས་སོགས་མདོ་རྒྱུད་

བཀའ་གཏེར་དུ་མ་ནས་ཡང་ཡང་བསྔགས་པར་མཛད་པའི་

༸རྒྱལ་བ་འབྲི་གུང་པ་ཆེན་པོའི་གདན་རབས་གསེར་གྱི་ཕྲེང་

བ་སོ་བདུན་པ་དང་། མཆོག་གི་སྤྲུལ་པའི་སྐུ་ན་རིམ་བདུན་

པར་གྱུར་པ། དེ་ཡང་དེ་བཞིན་གཤེགས་པ་འོད་ཟེར་ཀུན་

ནས་འཕགས་པ་དཔལ་བརྩེགས་ཀྱི་རྒྱལ་པོ་བྱང་ཆུབ་སེམས་

དཔའ་ཕྱག་ན་པད་དཀར་འཛིན་པའི་ཚུལ་གྱིས་བསམ་བཞིན་

མི་ཡི་སྲིད་པར་བཟུང་བ། ༸སྐྱབས་མགོན་ཆེ་ཚང་ཕྲིན་ལས་

78 མཛད་འཕྲིན་དུས་ཀྱི་སྦྲང་ཆར། 



ལྷུན་གྱིས་གྲུབ་པ་ཆེན་པོ་མཆོག་ནས། བསྡུ་བའི་དངོས་པོ་

བཞི་ཡི་སྒོ་ནས་རྒྱལ་བསྟན་གསེར་གྱི་ཉི་མ་མཁའ་ཁྱབ་ཏུ་

གདལ་བའི་མཛད་བྲེལ་ཤིན་ཏུ་ཆེ་ན་ཡང་། སྔར་ནས་ད་བར་

དུ་ཀར་འབྲི་བསྟན་པ་ནང་གཙང་བའི་ལོ་རྒྱུས་གསེར་གྱི་ཡི་

གེར་གསལ་བའི་བརྒྱུན་བཟང་མི་ཉམས་གོང་འཕེལ་དང་། 

སྤྱི་སྒོས་བསྟན་འགྲོའི་བཙས་སུ་དགོངས་ཏེ། ད་རིང་མགྲོན་

རིགས་ལྷ་མིའི་ཁྲོམ་ཚོགས་ཀྱི་གཙོ་བོར་གདན་དྲངས་པ་ལྟར་

ཞབས་སེན་གྱི་པདྨོ་རྣམ་པར་བཀོད་དེ། ལྷན་རྒྱས་པ་ཙམ་

དུ་མ་ཟད་བཀྲ་ཤིས་རྟགས་ཀྱི་རྒྱལ་རྔ་(དུང་རྒྱ་སྡེབ་འབུད་)དང་

བཅས། ༸རྒྱལ་བའི་བཀའ་འགྱུར་རིན་པོ་ཆེ་དབུ་འབྱེད་དང་།  

བཀའ་སློབ་རིན་པོ་ཆེ་བསྩལ་རྒྱུ་ལགས་ན། ཚང་མས་གུས་

བསུ་ཞུ་རོགས། 

“བཀྲ་ཤིས་རང་བཞིན་ཆོས་ཀུན་མཁྱེན་པའི་བཀྲ་

ཤིས་ཟག་མེད་ཀུན་ཏུ་བརྟན། །བཀྲ་ཤིས་མི་ཟློག་དབྱིངས་

སུ་འཇུག་རྣམས་བཀྲ་ཤིས་རབ་ཏུ་ཕན་མཛད་པས། །བཀྲ་

ཤིས་དོན་དམ་གནས་ལས་མི་ཕྱེད་བཀྲ་ཤིས་བཟང་པོའི་སྤྱོད་

པ་ཡིས། །བཀྲ་ཤིས་ཡེ་ཤེས་རྟག་ཏུ་འཕེལ་བའི་བཀྲ་ཤིས་

མཁའ་དབྱིངས་ཁྱབ་གྱུར་ཅིག །།

ཅེས་༸སྐྱབས་རྗེ་མཚུར་ཕུའི་དྲུང་པ་རྒྱལ་ཚབ་རིན་

པོ་ཆེས་མཛད་པའི་བཀྲ་ཤིས་ཀྱི་ཚིགས་སུ་བཅད་པ་འདིས་

མདུན་བསུས་ནས་དེ་རིང་འདིར་དུས་གསུམ་སངས་རྒྱས་ཀྱི་

རང་གཟུགས་དཔལ་༸རྒྱལ་དབང་༸ཀརྨ་པ་སྐུ་ཕྲེང་བཅུ་དྲུག་

པ་ཆེན་པོ་རང་བྱུང་རིག་པའི་རྡོ་རྗེ་འཇིག་རྟེན་ཁམས་འདིར་

བྱོན་ནས་ལོ་ངོ་དགུ་བཅུ་གོ་གཉིས་སོན་པའི་མཛད་འཕྲིན་

བླ་ན་མེད་པར་རྗེས་དྲན་ཞུ་རྒྱུ་དང་སྟབས་ཅིག་དོན་ཆེན་གྱི་

མཛད་སྒོ་རྒྱ་ཆེན་ཞིག་མཛད་པ་དེ་ལ་རང་ཉིད་བཅར་ཐུབ་པ་

བྱུང་བ་དེར་ཧ་ཅང་གིས་སྐལ་བ་བཟང་པོ་བྱུང་། རང་ཉིད་ཀྱང་

79མཛད་འཕྲིན་དུས་ཀྱི་སྦྲང་ཆར། 



ཚོགས་བཟང་པོ་བྱུང་བ་དེ་ལ་ཐུགས་རྗེ་ཆེ་ཞུ་རྒྱུ་དང་སྟབས་

ཅིག །དེ་རིང་ཚོགས་མགོན་དུ་ཆིབས་སྒྱུར་བསྐྱངས་པའི་

དཔལ་༸རྒྱལ་དབང་ཀརྨ་པ་ཨོ་རྒྱན་ཕྲིན་ལས་རྡོ་རྗེ་མཆོག་

གིས་དབུས་པའི་བླ་ཆེན་རྣམ་པ། རིན་པོ་ཆེ་རྣམ་པ། འཕགས་

པའི་འདུས་པ་རྒྱ་མཚོའི་དགེ་འདུན་རྣམ་པ། བཙུན་མ་རྣམ་

པ། དེ་བཞིན་རྒྱ་གར་གྱི་དཔོན་རིགས་རྣམ་པ། བོད་གཞུང་གི་

མཛད་གཙོ་རྣམ་པ། དེ་བཞིན་འབྲུག་གཞུང་གི་རྒྱལ་པོའི་སྐུ་ཉེ་

ལ་སོགས་པ། ཕྱིའི་རྒྱལ་ཁབ་ཁག་ནས་ཕེབས་པའི་སྐུ་མགྲོན་

དང་། ཐེ་ཝན་གྱི་བླ་མ་ ཧེ་ཏོ་ ཕ་སི་ གཙོས་པའི་དེ་མིན་ཕྱི་

ནང་གི་མི་རིགས་མང་པོ་ཞིག་ཕེབས་པ་དེར་ཐོག་མར་ངས་

དུས་མཆོད་འདི་བཀྲ་ཤིས་བདེ་ལེགས་ངང་ཚོགས་པའི་རྟེན་

འབྲེལ་མཛད་སྒོ་ལ་བཀྲ་ཤིས་བདེ་ལེགས་དང་ཆབས་ཅིག་

བོད་གནམ་ལོའི་སྤྲེལ་གྱི་ལོའི་དུས་ཆེན་ལོ་གསར་པ་ལ་བཀྲ་

ཤིས་བདེ་ལེགས་ཞུ་རྒྱུ་ཡིན། དྭགས་པོ་བཀའ་བརྒྱུད་ཀྱི་

ལོ་རྒྱུས་ཀུན་གྱིས་མཁྱེན་གསལ་རེད། དེ་ཡང་གངས་ཅན་

རིས་མེད་མིག་གི་རྒྱན་ཅིག་མཁས་གྲུབ་གཉིས་ལྡན་འཇམ་

མགོན་ཀོང་སྤྲུལ་ཡོན་ཏན་རྒྱ་མཚོ་བློ་གྲོས་མཐའ་ཡས་ཀྱི་

ཆོས་འབྱུང་ནང་ལ་གང་གསུངས་ཡོད་ཅེ་ན། རྒྱལ་བས་

ལུང་བསྟན་དགེ་སློང་འཚོ་བྱེད་སྲས། །འབའ་རོམ་ཕག་གྲུ་

ཀཾ་ཚང་ཚལ་པ་སྟེ། །ཆེ་བཞི་རྩ་བའི་བརྒྱུད་འཛིན་བཅས་ཏེ་

ལྔ། །ཞེས་གསུངས་པ་བཞིན་རྒྱལ་བས་ལུང་བསྟན་པ་དང་

ལུང་གིས་ཟིན་པ་དགེ་སློང་འཚོ་བྱེད་སྲས་ཞེས་པ་འཚོ་བྱེད་

གསོ་བ་རིག་པའི་བྱེད་པོ་སྨན་པ་སྒམ་པོ་པ་ཡིན། རྒྱལ་བའི་

ལུང་གིས་ཟིན་པ་དེའི་ཐུགས་སྲས་གཙོ་བོ་འབའ་རོམ་དར་མ་

དབང་ཕྱུག་ལས་འབམ་རོམ་བཀའ་བརྒྱུད། ཕག་གྲུ་རྡོ་རྗེ་རྒྱལ་

པོ་ལས་ཕག་གྲུ་བཀའ་བརྒྱུད། ཀརྨ་པ་དུས་གསུམ་མཁྱེན་

པ་ལས་ཀཾ་ཚང་བཀའ་བརྒྱུད་དམ་ཀརྨ་བཀའ་བརྒྱུད། ཞང་

ཚལ་པ་འགྲོ་བའི་མགོན་པོ་ལས་ཚལ་པ་བཀའ་བརྒྱུད་ཅེས་

ནང་མི་གཅིག་ལ་བུ་བཞི་འཁྲུངས་པ་ལྟ་བུ། དེའི་ནང་ལས་

རྩ་བའི་རྒྱུད་འཛིན་བཅས་ཏེ་ལྔ་ཞེས་དྭགས་པོ་རིན་པོ་ཆེ་ཁོ་

རང་གི་སྐུ་མཆེད་གཅུང་དབོན་སྒོམ་ཚུལ་ཁྲིམས་སྙིང་པོ་ནས་

མར་བརྒྱུད་པའི་གདན་སའི་བརྒྱུད་པ་དང་བཅས་ཏེ་ལྔ་ཞེས་

དེ་ལྟར་མར་བརྩི་བཞིན་མཆིས། འཇམ་མགོན་ཀོང་སྤྲུལ་གྱི་

གསུང་དེའི་ནང་དུ་དེ་ལྟར་མཆིས། 

དེའི་སློབ་བརྒྱུད་འཛིན་མི་ཡང་ཀོང་སྤྲུལ་ཡོན་ཏན་རྒྱ་

མཚོའི་ཆོས་འབྱུང་ནང་གང་གསུང་ཞེ་ན། ཕག་གྲུའི་སློབ་

མ་འབྲི་སྟག་ཁྲོ་གླིང་། །སྨར་ཡེལ་གཡའ་བཟང་ཟུང་བཞི་ཡ་

བརྒྱད་དོ། །ཞེས་ཟུང་བཞི་ཡ་བརྒྱད་དུ་མར་བགྲངས། གང་

ལྟར་མི་ཚང་གཅིག་ལ་ཆ་བཞག་ན་མི་ཚང་གཅིག་གི་ཕ་མ་

སྤུན་བཞི། དེའི་ཕྲུག་གུ་བུ་སློབ་ལྟ་བུ་ཞིག་དེ་འདྲའི་ཉེ་པོ་ལྟ་བུ་

ཞིག་རེད། དེ་འདྲའི་མི་ཚང་ཞིག་ལ་དཔེ་མཚོན་ན། དེ་བཞིན་

ལོ་རྒྱུསུ་ཐོག་ཏུ་ཡིན་ཡང་ཕན་ཚུན་ཆོས་ཀྱི་འབྲེལ་བ་ནང་ལ་

བལྟས་པ་ཡིན་ན། ཕན་ཚུན་བཀའ་བརྒྱུད་ནང་ཁུལ་ཙམ་མ་

ཟད་གངས་ཅན་ལྗོངས་ཀྱི་ཆོས་ལུགས་ཐམས་ཅད་ཕན་ཚུན་

བརྒྱུད་པ་མ་འདྲེས་པ་གཅིག་ཀྱང་མེད། འདི་ལོ་རྒྱུས་མདོར་

བསྡུས་ལྟ་བུ་ཞིག་ཞུས་པ་ཡིན།

དེ་ནས་༸རྒྱལ་དབང་ཀརྨ་པ་བཅུ་དྲུག་རིག་པའི་རྡོ་རྗེ་

མཆོག་ལ་ཆ་མཚོན་ན། ང་ཐོག་མར་བོད་ནས་བདུན་ཅུ་དོན་

ལྔའི་ལོར་ཚུར་སླེབས་དུས་དྷརྨ་ཤཱ་ལཱར་༸གོང་ས་ལྷ་མིའི་

རྣམ་འདྲེན་༸སྐྱབས་མགོན་ཐམས་ཅད་མཁྱེན་པ་མཇལ། དེ་

གཞུག་ཆེད་མངགས་རུམ་བཏེག་གདན་ས་ལ་༸རྒྱལ་དབང་

༸ཀརྨ་པ་མཇལ་རྒྱུའི་གོ་སྐབས་བྱུང་། དེ་ནས་ཨ་མི་རི་ཀ་

ལ་ལོ་གསུམ་ཙམ་སེམས་པ་མཚོན་ཆེད་ཕྱིན་པ་རེད། སྤུན་

མཆེད་ཐུག་རྒྱུའི་ཕྱིར་ཕྱིན། དེ་ནས་ལོ་གསུམ་རྗེས་སུ་ཚུར་

སླེབས་ཏེ་དྷ་སར་གཅིག་དང་། ཐེངས་མ་གཅིག་རུམ་བཏེག་

ལ་འགྲོ་རྒྱུ་བྱུང་། དེ་དུས་ཡིན་ནམ་དེའི་མཇུག་ལ་ཡིན་རྗེ་

བཙུན་མི་ལའི་དབང་བསྐུར་ཞིག་བཀའ་དྲིན་སྩལ། དེ་དུས་

རུམ་བཏེག་ལ་སྤུལ་སྐུ་མང་པོ་ཞིག་ཡོད་རེད། ཕལ་ཆེར་སུམ་

ཅུ་རྩ་གྲངས་མཆིས། དེ་རིང་འདིར་བཞུགས་པ་ཀུན་ཡོད་ཀྱི་

རེད། དེའི་མཇུག་ལ་དིལླཱིར་ཕེབས་དུས་ཕལ་ཆེ་བ་འབྲས་

ལྗོངས་ཁང་བཟང་དུ་བཞུགས་ཀྱི་ཡོད། དེའི་སྐབས་ལ་ཐེངས་

མ་གཉིས་ཙམ་མཇལ་མྱོང་། དེའི་མཇུག་ལ་ནཱ་རོ་ཆོས་དྲུག་

གི་བཀའ་ཁྲིད་ཞུ་རྒྱུའི་སླད་བཅར། དེ་དུས་གཟིམ་ཆུང་ད་ལྟ་

རིའི་སྒང་ལ་ཡོད་པའི་གཟིམ་ཆུང་དེར་ནཱ་རོ་ཆོས་དྲུག་གི་

བཀའ་ཁྲིད་ཅིག་བསྐྱངས། དེ་དུས་ཨ་མི་རི་ཀའི་གྲྭ་པ་ཞིག་

ཡོད་པ་དེ་དང་མཉམ་དུ་བཅར་རྒྱུའི་གོ་སྐབས་ལྟ་བུ་བྱུང་།  

བཀའ་དྲིན་ཆེན་པོ་དེ་ལྟར་ཡིན། 

དེའི་རྗེས་ལ་སྐུ་ཚེ་ཟིན་མེད་པ་མ་གཏོགས་གཞན་

བཀའ་བརྒྱུད་སྔགས་མཛོད་གནང་བའི་འཆར་གཞི་ཡོད་ཅེས་

བཀའ་སྩལ་སོང་ཧ་ཅང་བཀའ་དྲིན་ཆེན་པོ་དང་། ད་རེས་དུས་

དྲན་དེའི་ཐོག་ཏུ་བཅར་ཐུབ་པ་དང་མཆོད་འབུལ་ཕྲན་ཙམ་

ཞིག་བགྱིས་ཐུབ་པ་དེར་ང་རང་ཚོགས་བསགས་པ་དང་ཞེ་

དྲག་དགའ་པོ་བྱུང་ཞེས་ཞུ་རྒྱུ་གཅིག་དེ་ཡིན།

དེ་རིང་འཇང་བཀའ་འགྱུར་དབུ་འབྱེད་དེ་བཞིན་གལ་

གནད་ཅན་ཞིག་དང་། ལྷག་པར་བཀའ་འགྱུར་མང་པོ་ཡོད་

ཀྱང་དེ་ཧ་ཅང་དཀོན་པོ་ཞིག་དང་། དེ་ཡང་ཆ་མ་ཚང་བ་མ་

དཔེ་ཐམས་ཅད་རིག་གནས་གསར་བརྗེའི་སྐབས་འཕྲོ་བརླག་

ཕྱིན་པ་རེད། ཡིན་ན་ཡང་༸རྒྱལ་དབང་༸ཀརྨ་པ་མཆོག་

གིས་སྐུ་ལས་མང་པོ་ཞིག་བསྐྱོན་ཏེ། དེ་རིང་འདིར་དེ་དག་ཆ་

ཚང་ཞིག་སྤར་སྐྲུན་ཚར་གཅིག་གྲུབ་པ་དང་དེ་ཡང་ཞལ་ཕྱེ་ཞུ་

རྒྱུའི་གོ་སྐབས་བྱུང་བ་དཔེ་མི་སྲིད་པའི་དགའ་པོ་བྱུང་། 

སྤྱིར་བཏང་འཇང་ས་དམ་རྒྱལ་པོས་བཞེངས་པ་ཞིག་

རེད། འཇང་ས་དམ་རྒྱལ་པོ་དེ་ང་ཚོ་བོད་ཀྱི་ལོ་རྒྱུས་ཐོག་

ནས་བཤད་ན་གལ་ཆེན་པོ་ཞིག་རེད་སྔོན་མ། དེའི་གོང་

ནས་བོད་བཙན་པོའི་རྒྱལ་ཁབ་སྐབས་ལ་ཡིན་ན། དཔེར་ན། 

བོད་ཀྱི་བཙན་པོ་(“ཡོས་བུའི་ལོ་ལ།(704))འདུས་སྲོང་མང་རྗེའི་

སྐབས་ལ་འཇང་རྒྱལ་པོའི་བློན་པོ་མང་པོ་ཞིག་དང་བཅས་པ་

ཡར་བཅར་ནས་ཐུགས་ཡིད་གཅིག་ཏུ་འདྲེས། དེའི་སྐབས་

ཀྱི་བོད་བཙན་པོའི་གཅུང་གི་ཐབས་གཅུང་ཞེས་པ་རྒྱལ་

པོའི་གཅུང་པོ་ལྟ་བུའི་ཐབས་ཀྱི་གོ་གནས་སྩལ་ཏེ་གསེར་གྱི་

རྟགས་མ་དང་གསེར་གྱི་དམ་ཕྲུག་དང་བཅས་པ་གནང་སྟེ་

དཔེ་མི་སྲིད་པའི་མཛད་པ་རྒྱ་ཆེན་པོ། འཇང་གི་བརྒྱུད་ཀྱི་

མི་རིགས་མང་པོ་གཅིག་ཏུ་དབང་སྒྱུར་ནས་དེ་འདྲའི་མཛད་

པ་མང་པོ་བྱུང་ཡོད། ཏུང་ཧོང་གི་ང་རང་ཚོའི་བོད་ཀྱི་རྒྱལ་

རབས་ནང་ལ་ཡང་བཞག་ཡོད། མ
ྱྭ
་དཀར་པོ་ལ་དཔྱའ་ཕབ། 

མ
ྱྭ
་ནག་པོ་འབངས་སུ་བཀུག་པ་ལ་སྩོག་སྟེ། ཞེས་གསུངས་

པ་བཞིན་ས་མཚམས་བར་མཛད་པ་རྒྱ་ཆེན་པོ་ཞིག་རེད། 

༸ཀརྨ་པ་མཆོག་གིས་ད་ལྟ་གོང་དུ་གསུངས་པ་ཇི་བཞིན་དེ་

འདྲའི་ཐོག་ནས་ཆོས་དང་སྲིད་གཉིས་ཀའི་ཐོག་ནས་ལས་

འབྲེལ་དམ་པོ་ཞིག་དང་། དེ་རིང་འདིར་བཅར་རྒྱུ་བྱུང་བར་ཧ་

ཅང་དགའ་པོ་བྱུང་། ཐུགས་རྗེ་ཆེ་ཞུ་རྒྱུ་ཡིན།

ད་ངས་མང་པོ་ཞུ་རྒྱུ་མིན། དུས་རབས་ཉི་ཤུ་རྩ་གཅིག་

པའི་ནང་དུ་སླེབས་ཚར་བ་རེད། ང་ཚོས་སྔ་མའི་ལུང་ཁུག་

ནང་སྡོད་མིའི་བསམ་བློ་ལྟ་བུ་ཞིག་ངེས་པར་དེའི་བག་ཆགས་

ང་ཚོ་ལོ་རྒན་པ་དག་ལ་མང་པོ་ཞིག་ཡོད། སྔ་མ་བོད་ལ་

གཏམ་རྒྱུད་ཅིག་བཤད་སྲོལ་ཡོད། ལུང་པ་རེ་ལ་བླ་མ་རེ། བླ་

མ་རེ་ལ་ཆོས་ལུགས་རེ། ཞེས་པ་དེ་འདྲ་སྔོན་མ་བཤད་ཀྱི་

གདའ། དེ་ལྟ་བུའི་དུས་སྐབས་ད་ལྟ་ཡོལ་ཚར་བ་རེད། ང་ཚོ་

དེང་སང་འཕྲུལ་ཆས་ཀྱི་དུས་སྐབས་དེ་འདྲ་ཞིག་གི་ནང་དུ་

ཉིན་རེ་ཉིན་རེའི་འཛམ་བུ་གླིང་། ལུང་ཁུག་བཞག་ནས་འཛམ་

བུ་གླིང་པ་ཚང་མ་གྲོང་པ་ཁྱིམ་མཚེས་ལྟ་བུ་ཕར་ཚུར་ཐུག་

འཕྲད་ཀྱི་གནས་སྐབས་ཤིག་ཏུ་སླེབས་ཚར་བ་རེད། དེ་ཡིན་

དུས་ང་རང་ཚོ་བཀའ་བརྒྱུད་སྤྱིའི་ནང་ཁུལ་ལ་མཐུན་སྒྲིལ་

རྡོག་རྩ་གཅིག་སྒྲིལ་དམ་ཚིག་འོ་ཆུ་གཅིག་འདྲེས་བྱེད་དགོས་

པ་ཡིན་དང་ཡིན། མ་ཚད་ཆོས་ལུགས་སྤྱི་དང་། དེ་བཞིན་

འཛམ་བུ་གླིང་གི་ཆོས་ལུགས་ཚང་མ་ལ་ཕར་ཚུར་མཉམ་

ལས་བྱེད་རྒྱུའི་དུས་སྐབས་ཤིག་ཏུ་སླེབས་ཡོད། དེར་བརྟེན་

ང་ཚོས་སྔ་མོའི་སྒོ་ར་ཆུང་ཆུང་ནང་གི་བསམ་བློ་གཏོང་རྒྱུ་

དང་། སྒོག་ཏིང་ནང་གི་ཞབས་བྲོ་རྒྱབ་རྒྱུ་ལྟ་བུ་དང་། སོ་སོས་

རི་ཞིག་ཟིན་ནས་བསྡད་རྒྱུའི་དུས་ཚོད་དྲུངས་ནས་དོར་ཏེ། 

འཛམ་གླིང་ཡོངས་ཀྱི་ནང་དུ་སྐྱེ་འགྲོ་ཀུན་ལ་ཕན་པའི་སླད་དུ་

ཕྱག་ལས་གནང་དགོས་རྒྱུ་ཧ་ཅང་གལ་ཆེན་པོ་ཞིག་མཐོང་

བཞིན་མཆིས། དེར་བརྟེན་དེ་རིང་འདིར་དམིགས་བསལ་

དྭགས་པོ་བཀའ་བརྒྱུད་ཀྱི་ཆོས་བརྒྱུད་ཚང་མ་ཕེབས་ཡོད། 

དེ་དག་ཀུན་ང་རང་ཚོའི་བསྟན་པ་གཙོ་བོ་དེ་དམ་ཚིག་ལ་རག་

ལུས་པ་རེད། དམ་ཚིག་རྡོག་རྩ་གཅིག་སྒྲིལ་གྱི་ཐོག་ནས་ཀུན་

མཉམ་རུབ་བྱས་པ་ཡིན་ན་ཆོས་ལུགས་གཞན་དང་མཉམ་

དུ་ཡང་ཕྱག་ལས་རྒྱ་ཆེན་པོ་གནང་ཐུབ་རྒྱུ། དེ་ཡིན་དུས་

ཚང་མས་དགོངས་པ་རྒྱ་ཆེན་པོ་ཞིག་དང་དམ་ཚིག་རྡོག་རྩ་

གཅིག་སྒྲིལ་ཀྱི་ཐོག་ནས་བྱུང་བ་ཡིན་ན། རྒྱལ་བསྟན་ཉི་མ་

ལྟ་བུར་འགྱུར་བ་ལ་གདོན་མི་ཟ་བ་རེད། དེ་ཡིན་དུས་ཚང་

མས་ཐུགས་ལ་འཇགས་ཏེ། ༸གོང་ས་ལྷ་མིའི་རྣམ་འདྲེན་

༸རྒྱལ་དབང་ཐམས་ཅད་མཁྱེན་ཅིང་གཟིགས་པ་ཆེན་པོ་

གཙོས་རིས་མེད་པའི་སྐྱེས་ཆེན་དམ་པ་ཀུན་སྐུ་ཚེ་ཞབས་

པད་བརྟན་པ་དང་། ལྷག་པར་དུ་ཀརྨ་པ་མཆོག་དང་དེ་བཞིན་

བླ་ཆེན་ཁག་འདིར་ཕེབས་པའི་ཆོས་བྱེད་ཀུན་དམ་ཚིག་རྡོག་

རྩ་གཅིག་སྒྲིལ་དང་བོད་ཀྱི་ཆོས་ཀྱི་བྱེད་སྒོ་ཀུན་ཉིན་རེ་བཞིན་

གོང་འཕེལ། ༸རྒྱལ་དབང་བཅུ་དྲུག་པ་མཆོག་གི་ཐུགས་ཀྱི་

དགོངས་བཞེད་དེ་འཛམ་གླིང་ནང་ལ་འཕེལ་བའི་ཐོག་ལ་ཚང་

མ་རྡོག་རྩ་གཅིག་སྒྲིལ་གྱིས་རྒྱུན་སྐྱོང་ནས་ཚང་མས་ཧུར་

ཐག་འབད་ཐག་གནང་རྒྱུ་དང་མཛད་ཕྲིན་དབྱར་མཚོ་ལྟར་

རྒྱས་རྒྱུར་ང་རང་གི་ཐོག་ནས་སྨོན་འདུན་ཞུ་རྒྱུ་ཡིན། ཐུགས་

རྗེ་ཆེ། ཞེས་བཀའ་སྩལད་ཏོ། །”

༸སྐྱབས་མགོན་སྲིད་ཞིའི་རྣམ་འདྲེན་མཆོག་ནས་

འཇང་བཀའ་འགྱུར་རིན་པོ་ཆེ་དབུ་འབྱེད་དང་བཀའ་སློབ་

གསུང་གི་བདུད་རྩི་ལྟ་བུ་སྩལ་བར་སྙིང་ཐག་པ་ནས་བཀའ་

དྲིན་བླ་མེད་དུ་ཆེ་ཞེས་ཞུ་རྒྱུ།

༥༽ མཛད་རིམ་ལྔ་པ། མདོ་ཏིང་ངེ་འཛིན་གྱི་རྒྱལ་

པོ་ལས། ལུས་དང་ངག་དང་ཡིད་རབ་དང་བ་ཡིས། །རྟག་

82 མཛད་འཕྲིན་དུས་ཀྱི་སྦྲང་ཆར། 



ཏུ་སངས་རྒྱས་དག་གི་བསྔགས་པ་བརྗོད། །དེ་ལྟར་དེས་

ནི་སེམས་ཀྱི་རྒྱུན་སྒོམ་པས། །ཉིན་མཚན་དུ་ནི་འཇིག་རྟེན་

མགོན་པོ་མཐོང་། །ཞེས་བསྟན་པ་ལྟར། སྒྲུབ་བརྒྱུད་སྙིང་པོའི་

རིང་ལུགས་འཛིན་པ་རྩ་བའི་གདན་ས་མ་དགོན་རུམ་བཏེག་

ཀརྨའི་ཆོས་སྒར་གྱི་བཤད་གྲྭ་༸དཔལ་ཀརྨའི་ལནྡ་མཐོ་རིམ་

བཤད་གྲྭ་ཆེན་མོའི་རྒྱུན་ལས་འགན་འཛིན། སྡོམ་གསུམ་སྡེ་

སྣོད་འཛིན་པ་མཁན་པོ་སྐལ་བཟང་ཉི་མ་ནས་༸རྒྱལ་མཆོག་

བཅུ་དྲུག་པ་ཆེན་པོའ་ིབཀའ་འབུམ་དང་མཛད་རྣམ་ངོ་སྤྲོད་

ཀྱི་གསུང་བཤད་གནང་རྒྱུ་ལགས་ན། ཚང་མས་དགའ་བསུ་

གནང་རོགས་གནང་། “༸རྒྱལ་བའི་དབང་པོ་༸དཔལ་ཀརྨ་

པའི་སྐུ་ཕྲེང་བཅུ་དྲུག་པ་དོན་གྱི་སླད་དུ་མཚན་ནས་སྨོས་ན། 

དཔལ་ལྡན་རང་བྱུང་རིག་པའི་ཡེ་ཤེས་ལུང་རྟོགས་ཆོས་ཀྱི་

ཉི་མ་ཕྲིན་ལས་དོན་ཀུན་གྲུབ་པའི་སྡེའི་ཞལ་སྔ་ནས་ཀྱི་བཀའ་

འབུམ་རིན་ཆེན་རྣམ་གསུམ་གྱི་གྲངས་ལྡན་འདི། ༸རྒྱལ་

མཆོག་ཉིད་ལ་དད་ཞེན་ཆེ་བའི་བོད་ཀྱི་ལོ་རྒྱུས་མཁས་དབང་

ཇོ་སྲས་བཀྲ་ཤིས་ཚེ་རིང་མཆོག་ནས་རྐང་འགན་བཞེས་ཏེ་

ཞུ་སྒྲིག་བགྱིས་ཐོག །ཨ་མྱེས་རྨ་ཆེན་བོད་ཀྱི་རིག་གཞུང་

ཞིབ་འཇུག་ཁང་དང་མཚུར་ཕུ་བླ་བྲང་ཟུང་སྦྲེལ་གྱིས་པར་

བསྐྲུན་ཞུ་ཐུབ་པ་བྱུང་བ་ནི། རང་རེ་རྣམས་ཀྱི་སྙིང་ལ་བརྣག་

པའི་དོན་འབྲས་རླབས་ཆེན་ཞིག་གྲུབ་ཡོད།

དེ་ཡང་ཇི་སྐད་དུ། སྲིད་པའི་མ་རྣམས་སྡུག་བསྔལ་

རྒྱ་མཚོ་ལས། །བཏོན་ཏེ་ཐར་པའི་སྐམ་སར་འཇོག་པ་ཡི། ། 

ཕྲིན་ལས་དུས་གསུམ་རྒྱལ་བས་མི་བསྒྲུན་པའི། །འཇིག་

རྟེན་དབང་ཕྱུག་ཀརྨ་པ་ལ་འདུད། །ཅེས་བསྔགས་པ་དོན་ལ་

གནས་པ། ཆོས་ཀྱི་རྒྱལ་པོ། མི་ཡི་སེང་གེ། འཇིག་རྟེན་གྱི་

དབང་ཕྱུག །དཔལ་རྒྱལ་མཆོག་ཀརྨ་པ་བཅུ་བདུན་པ་ཨོ་

རྒྱན་ཕྲིན་ལས་དབང་གི་རྡོ་རྗེ་གང་ཉིད་ནས། ཁ་བ་གངས་

ཅན་པའི་སྣོད་བཅུད་རིག་གཞུང་དང་བཅས་པའི་དར་རྒུད་ལ་

གཟིགས་པས། འཛམ་གླིང་གི་གླིང་སྣེ་གསུམ་པ་ལྟར་མངོན་

པར་མཐོ་བ་རི་བོ་ཧི་མཱ་ལ་ཡ་ཞབས་རྐྱང་གིས་བརྒལ་ཏེ། སྤྱི་

ལོ་ཉིས་སྟོང་ཐམ་པའི་ལོར། རྒྱ་གར་འཕགས་པའི་ཡུལ་དུ་

ཆིབས་སྒྱུར་གནང་རྗེས། བཀའ་འབུམ་ཕྱོགས་སྒྲིག་བྱ་རྒྱུའི་

སྐོར་གྱི་བཀའ་མོལ་ཐོག་མར་བྱུང་ས་ནི་རྫོགས་ཆེན་དཔོན་

སློབ་རིན་པོ་ཆེ་ཡིན། ཁོང་ནི་སྤྱིར་གསུང་རབ་པར་སྐྲུན་ལ་

ཐུགས་སྣང་ཆེ་བར་མ་ཟད། སྔར་ནས་ཉར་ཚགས་མཛད་པའི་

རྒྱལ་དབང་གོང་མའི་གསུང་མང་དག་ཅིག་༸རྒྱལ་དབང་

བཅུ་བདུན་པ་མཆོག་ལ་ཕུལ། གཞན་ཡང་༸རྒྱལ་དབང་བཅུ་

བདུན་པ་མཆོག་ནས་མཁས་དབང་བཀྲ་ཤིས་ཚེ་རིང་དང་

མཉམ་དུ་གསུང་འབུམ་ཕྱོགས་སྒྲིག་སྐོར་གྱི་བཀའ་མོལ་བྱུང་།  

ཕྱི་ལོ་ ༢༠༡༣ ལོར་༸རྒྱལ་དབང་བཅུ་དྲུག་པ་མཆོག་གི་

རྗེས་དྲན་མཛད་སྒོ་བྱ་རྒྱུའི་གཏན་འབེབས་བྱུང་ནས། བཀའ་

83མཛད་འཕྲིན་དུས་ཀྱི་སྦྲང་ཆར། 



འབུམ་ཕྱོགས་སྒྲིག་ཞུ་རྒྱུ་ནི་རྗེས་དྲན་མཛད་སྒོའི་ལས་དོན་

གལ་ཆེ་ཤོས་སུ་གཟིགས་ཏེ། ༸རྒྱལ་དབང་བཅུ་བདུན་

པ་མཆོག་གི་ཐུགས་ཁུར་བླ་མེད་ཀྱིས་ཕྱག་ལས་ཀྱི་དབུ་

དངོས་སུ་ཚུགས་ཤིང་། སྔར་ཡོད་ཡིག་ཆ་ཁག་དང་། ད་

དུང་བོད་ཕྱི་ནང་། འཛམ་གླིང་ཤར་ནུབ་བཅས་ལ་ཡིག་ཆ་

འཚོལ་སྡུད་གང་ཡོད་གནང་ཡོད། བཀའ་འབུམ་གྱི་བརྗོད་

བྱ་སྡེ་ཚན་ཆེན་པོ་གསུམ་སྟེ། གསུང་འབུམ་པོད་དང་པོའི་

ནང་དུ། རྣམ་ཐར་གྱི་རྒྱུ་ཆ་ཕྱོགས་གཅིག་ཏུ་སྒྲིག་པ། གསུང་

འབུམ་པོད་གཉིས་པའི་ནང་དུ། མདོ་སྔགས་དབང་ལུང་མན་

ངག་གསན་ཡིག་ཕྱོགས་གཅིག་ཏུ་སྒྲིག་པ། གསུང་འབུམ་

པོད་གསུམ་པའི་ནང་དུ། གསུང་རྩོམ་ཁག་ཕྱོགས་གཅིག་

ཏུ་སྒྲིག་ཡོད་པ་བཅས་ཀྱི་དོན་སྙིང་ནི། རྒྱལ་བའི་གསུང་

རབ་ཀྱི་དོན་གནད་འདུས་པས། གསུང་གི་ཟེགས་མ་རེས་

ཀྱང་གདུལ་བྱའི་རྒྱུད་ལ་ལྷན་སྐྱེས་ཡེ་ཤེས་རྗེན་ཅར་དུ་

སྟོན་ནུས་པ། རང་བྱུང་གི་ཀློང་ནས་བརྡོལ་བའི་མ་འོངས་

ལུང་བསྟན་གསལ་སྟོན་སོགས་ཡ་མཚན་ཅན་ཤ་སྟག་ཏུ་

མཆིས། དཔེར་མཚོན་ཙམ་ཞུས་ན། སྤྱི་ལོ་ ༡༩༤༠ ལོ་

སྐབས་དེར་བོད་དུ་ང་དགུ་ལོའི་དུས་འགྱུར་ལྟར་སྐྱེ་བོ་སུ་

ཡི་བློ་ངོར་མེད་ཀྱང་། དེ་དུས་༸རྒྱལ་དབང་མཆོག་དགུང་

གྲངས་བཅུ་བདུན་ཐོག་གདན་ས་དཔལ་སྤུངས་ནས་དབུས་

སུ་ཆིབས་ཞལ་བསྒྱུར་ཁར། ཞབས་གཡོན་པ་ཆིབས་ཡོབ་

ཏུ་བཞག་མཛད་ནས་མ་འོངས་ལུང་བསྟན་གྱི་མགུར་འདི་

ལྟར་བཞེས་པ། སང་ཕར་ནང་ད་མིན་ད་ཚོད་ལ། །བྱ་རྒོད་པོ་

ངེད་གཉིས་གར་འགྲོ་ཤེས། །བྱ་རྒོད་པོ་ནམ་མཁའི་དབྱིངས་

ལ་ལྡིང་། །མི་ང་ཚོ་མི་སྡོད་རྒྱ་གར་འགྲོ། །བྱ་ཁུ་བྱུག་དཔྱིད་

དུས་མགྲོན་གྱིས་བོས། །སྟོན་རྩི་ཐོག་འཁྲུངས་དུས་གར་འགྲོ་ 

ཤེས། །ཤཪ་རྒྱ་གར་མ་གཏོགས་འགྲོ་བསམ་མེད། །ཞེས་

སོགས་ཡ་མཚན་ཅན་མང་དུ་བཞུགས། 

གསུང་གི་མཛད་པའི་སྒོ་ནས་རྗེས་དྲན་གཙོ་བོ་བྱ་

དགོས་པ་ཡང་། ཇི་སྐད་དུ། ཚོམས་ལས། ཐུབ་རྣམས་སྡིག་

པ་ཆུ་ཡིས་མི་འཁྲུ་ཞིང་། །འགྲོ་བའི་སྡུག་བསྔལ་ཕྱག་གིས་

མི་སེལ་ལ། །ཉིད་ཀྱི་རྟོགས་པ་གཞན་ལ་སྤོ་མིན་ཏེ། །ཆོས་

ཉིད་བདེན་པ་བསྟན་པས་གྲོལ་བར་མཛད། །ཅེས་དང་། སློབ་

དཔོན་རྟ་དབྱངས་ཀྱིས། བསྟོད་པ་བརྒྱ་ལྔ་བཅུ་པ་ལས། ཁྱོད་

ཞལ་བལྟ་ན་རབ་སྡུག་པ། །དེ་ལས་མཉན་ན་སྙན་པ་ཡི། ། 

གསུང་འདི་དག་ནི་ཟླ་བ་ལས། །བདུད་རྩི་འཛགས་པ་བཞིན་

དུ་འབྱུང་། ཁྱོད་ཀྱི་གསུང་ནི་འདོད་ཆགས་ཀྱི། །རྡུལ་རབ་

ཞི་མཛད་ཆར་སྤྲིན་འདྲ། །ཞེ་སྡང་སྦྲུལ་ནི་དབྱུང་བ་ལ། །ནམ་

མཁའ་ལྡིང་དང་འདྲ་བ་ལགས། །ཞེས་དང་། འཇམ་མགོན་

བླ་མ་ཙོང་ཁ་པ་ཆེན་པོའི་རྟེན་འབྲེལ་བསྟོད་པ་ལས། མཛད་

པ་ཀུན་ལས་གསུང་གི་ནི། །མཛད་པ་མཆོག་ཡིན་དེ་ཡང་

ནི། །འདི་ཉིད་ཡིན་ཕྱིར་མཁས་པ་ཡིས། །འདི་ལས་སངས་

རྒྱས་རྗེས་དྲན་བྱོས། །ཞེས་དང་། ཐམས་ཅད་མཁྱེན་པ་ཞྭ་

དམར་སྐུ་ཕྲེང་ལྔ་པ་དཔལ་དཀོན་མཆོག་འབངས་ཀྱིས་མཛད་

པའི་༸ཀུན་མཁྱེན་མི་བསྐྱོད་རྡོ་རྗེའི་གསུང་འབུམ་དཀར་ཆག་

ལས། གཅིག་ཏུ་ཞི་བའང་བདེ་ཆེན་སྦྱོར་བཞེད་ན། །ཉམ་

ཐག་འགྲོ་འདི་སྒྲོལ་བར་གདོན་མི་ཟ། །བདེ་བ་ཆེ་དེས་ཤེས་

རབ་ལ་རོལ་ནས། །མི་ཤིགས་རྡོ་རྗེའི་གསུང་དག་རྣམ་པར་ 

བསྒྲགས། །རྒྱལ་བ་ཁྱོད་ཀྱི་གསུང་གི་གསང་བ་དག །གསུང་

གི་དབང་ཕྱུག་གིས་ཀྱང་མི་རྟོགས་ན། །ཚུར་མཐོང་བློ་ཡི་ར་

བར་ཅི་ཕྱིར་ཆུད། །དེ་ལྟ་ན་ཡང་འཆིང་བ་ཀུན་ལྡན་རྣམས། ། 

སྒྲོལ་བའི་སླད་དུ་རང་རང་སྐལ་བ་བཞིན། །ཉེ་བར་བསྟན་པའི་

ཆོས་ཚུལ་མཐའ་ཡས་པ། །མདོར་བྱས་གླེགས་བམ་ནང་དུ་

ཞུགས་པའི་ཚུལ། །འཇིག་རྟེན་དཔལ་དུ་བདག་གིས་འགོད་

པར་བྱ། །ཞེས་གསུངས་པ་ལྟར། སངས་རྒྱས་ཀྱི་གོ་འཕང་

སྒྲུབ་པའི་ཐབས་དངོས་ནི་སྟོང་ཉིད་སྙིང་རྗེའི་སྙིང་པོ་ཅན་ཡིན་

ཀྱང་། དེ་ཉིད་ཆོས་སྤྱོད་ཀྱི་བྱ་བ་ལ་རག་ལས་པས་དང་། མི་

བརྗེད་པའི་གཟུངས་མ་ཐོབ་པའི་བར་དུ་སོ་སྐྱེ་རྣམས་ལུང་ལ་

བརྟེན་དགོས་པས་ན། ལུང་གི་ཚིག་ཀྱང་མི་འཁྲུགས་པ་དང་།  

དྲན་པ་གསོ་བའི་ཆེད་དུ་གསུང་རབ་རྣམས་ཡི་གེར་བཀོད་

པ་མེད་དུ་མི་རུང་བས། བདག་ཅག་གི་སྟོན་པ་ཞལ་བཞུགས་

པའི་དུས་ནས་ཀྱང་གསུང་རབ་ཡི་གེར་བཀོད་པའི་སྲོལ་

དར་བ་ལྟར། འདི་ཉིད་བསྟན་པའི་རྨང་གཞིར་གལ་ཆེ་བས། 

༸རྒྱལ་མཆོག་གོང་མའི་བཀའ་འབུམ་རིན་པོ་ཆེ་འདི་ཉིད་

ཀྱང་ནམ་མཁའི་མཐའ་དང་མཉམ་ཞིང་བསྟན་པ་ནམ་གནས་

བར་ཕྲིན་ལས་འགྲོ་དོན་སྐྱོང་ཕྱིར་༸རྒྱལ་དབང་བཅུ་བདུན་པ་

མཆོག་ནས་ཐུགས་ཁུར་ཆེ་བཞེས་གནང་སྟེ་ཕྱོགས་གཅིག་ཏུ་

བསྒྲིགས། རང་ཅག་གདུལ་བྱ་རྣམས་ཀྱི་ངོས་ནས་ཀྱང་། སྟོན་

པ་ཐུགས་རྗེ་ཅན་གྱིས་སྔོན་སློབ་པ་ལམ་གྱི་གནས་སྐབས་སུ། 

ཆོས་ཚིགས་སུ་བཅད་པ་རེ་རེའི་ཕྱིར་ཡང་ལུས་ལ་ལྕགས་

གཟེར་སྟོང་བཏབ་པ་སོགས་ཀྱི་བྱ་དཀའ་བའི་སྤྱོད་པ་རྒྱ་མཚོ་

ལྟ་བུ་ལ་བསླབ་ཅིང་། དགྱེས་མཛད་མར་སྟོན་ཆེན་པོ་སོགས་

ཡབ་རྗེ་གོང་མ་རྣམས་ཀྱིས་དང་པོར་ལུས་སྲོག་ལ་མ་བལྟོས་

པར་ཆོས་བཙལ། བར་དུ་ཉིན་མཚན་གྱི་རྣམ་གཡེང་མེད་

པར་ཉམས་སུ་བླངས། མཐའ་མར་རང་གཞན་གྱི་དོན་གཉིས་

འགྲུབ་པ་ཤ་སྟག་བྱུང་བའི་སྔོན་བྱོན་གོང་མའི་རྣམ་ཐར། རྗེས་

འཇུག་གདུལ་བྱའི་ཉམས་ལེན་དུ་ཤེས་པས། གསུང་འབུམ་

གྱི་པུསྟི་ཀ་འདི་དག་དད་གུས་ཆེན་པོས་མཆོད་པའི་གནས་

སུ་བཀུར་ཞིང་། ས་རྡུལ་གྱི་དྲི་མས་གཡོགས་གཡོགས་སུ་མི་

འཇོག་པར་ཡང་ནས་ཡང་དུ་ཀློག་ཅིང་། དོན་རྟོགས་པར་བྱས་

ཏེ། གཏན་བདེའི་གོ་འཕང་འགྲུབ་པའི་དོན་དུ་འགྱུར་བ་ཞིག་ཅི་

ནས་ཀྱང་གནང་གལ་ཆེ་བ་དང་། 

བཀའ་འབུམ་འདི་ལྟ་བུ་ཕྱོགས་སྒྲིག་བགྱི་བ་ལ། སྤྱི་

སྒེར་དུ་མའི་རྒྱབ་སྐྱོར་རོགས་རམ་ལ་མ་བལྟོས་པར་གྲུབ་རེ་

བྲལ་སྟབས། བྱམས་མགོན་ཏཱའི་སི་ཏུ་རིན་པོ་ཆེ་དང་། རྒྱལ་

བའི་རྒྱལ་ཚབ་གོ་ཤྲི་རིན་པོ་ཆེ། རྫོགས་ཆེན་དཔོན་སློབ་རིན་

85མཛད་འཕྲིན་དུས་ཀྱི་སྦྲང་ཆར། 



པོ་ཆེ། སངས་རྒྱས་མཉན་པ་རིན་པོ་ཆེ། ཟུར་མང་གར་དབང་

རིན་པོ་ཆེ། ཡོངས་འཛིན་མཁན་ཆེན་ཁྲ་འགུ་རིན་པོ་ཆེ། ཞྭ་

ནག་མཛོད་པ་དིལ་ཡག་སྒྲུབ་དཔོན་རིན་པོ་ཆེ་སོགས་སྐུ་

གསུང་ཐུགས་ཀྱི་མཛད་པ་མཐོང་མྱོང་ཅན་གྱི་དམ་པ་རྣམས་

ཀྱིས། བཀའ་སློབ་ལམ་སྟོན་གནང་བ་ལ་སྐབས་འདིར་ཐུགས་

རྗེ་དང་བཀའ་དྲིན་བླ་མེད་དུ་ཆེ་ཞེས་ཞུ་རྒྱུ་དང་། དེ་བཞིན་

དབུས་བོད་མིའི་སྒྲིག་འཛུགས་ཆོས་རིག་ལས་ཁུངས་དང་། 

བླ་བྲང་དགའ་ལྡན་ཕོ་བྲང་། གདན་ས་རུམ་བཏེག་སོགས་ནས་

ཡིག་ཆ་དུ་མ་མཁོ་སྤྲོད་གནང་བ་སོགས་ཀྱི་བདག་རྐྱེན་བཟང་

པོ་དང་། གཙོ་ཆེར་མཁས་དབང་བཀྲ་ཤིས་ཚེ་རིང་མཆོག་

གིས་ཕྱོགས་སུ་མ་ལྷུང་བའི་རྣམ་དཔྱོད་ཀྱི་དྲང་ཐིག་བཟུང་

སྟེ། བོད་ཀྱི་རྒྱལ་རབས་ཆོས་འབྱུང་རྣམ་ཐར་བཅས་ལ་ཞིབ་

འཇུག་དང་མཐོང་རྒྱ་ཆེ་བའི་སྟེང་། རྒྱལ་བའི་དབང་པོ་ལ་

དད་ཞེན་ཟོལ་མེད་ཡོད་སྟབས་བཀའ་འབུམ་འདི་ཉིད་ཀྱི་ཐོག་

མཐའ་བར་གསུམ་དུ་ལུས་ངག་ཡིད་ཀྱི་འབད་པ་དུ་མ་གནང་

བའི་ཉེར་ལེན་དང་། གཞན་ཡང་ཨ་མྱེས་རྨ་ཆེན་ཀྱི་ལས་བྱེད་

སོགས་ཞུས་དག་དང་། དེབ་གཟུགས་མཛེས་བཀོད་སོགས་

གཞོགས་འདེགས་ཧུར་ཐག་བྱས་པ་ལ་བརྟེན་ནས། མཛད་པ་

ཀུན་ལས་ཁྱད་པར་དུ་འཕགས་པའི་གསུང་གི་གླེགས་བུ་འདི་

དག་རྗེས་འཇུག་གདུལ་བྱ་རྣམས་ཀྱི་བསོད་ནམས་ཀྱི་དཔལ་

དུ་བལྟམས་པས་ན། ཁོང་རྣམ་པ་ལ་ཡང་ཐུགས་རྗེ་ཆེ་ཞུ་རྒྱུ་

ཡིན། ཞེས་སོགས་གསུངས་སོ། །” 

མཚུངས་མེད་མཁན་པོ་སྐལ་བཟང་ཉི་མ་ལགས་ནས་

༸རྒྱལ་མཆོག་བཅུ་དྲུག་པ་ཆེན་པོའི་བཀའ་འབུམ་དང་མཛད་

རྣམ་ངོ་སྤྲོད་ཀྱི་གསུང་བཤད་གྲ་རྒྱས་སུ་གནང་བ་ལ་ཐུགས་

རྗེ་ཆེ་ཞེས་ཞུ་རྒྱུ།

༦༽ མཛད་རིམ་དྲུག་པ། རྫོགས་པའི་སངས་རྒྱས་

དངོས་དང་ཞལ་མི་གཉིས་པ་རིགས་ཀུན་ཁྱབ་བདག་༸རྒྱལ་

མཆོག་རིག་པའི་རྡོ་རྗེའི་གསུངས་རྡོ་རྗེ་ཡི་གེའི་གཟུགས་སུ་

ཤར་བ་གང་ཉིད། རྡོ་རྗེའི་ཡིག་འབྲུ་རེ་རེ་ལ་ཡང་དཀྱིལ་འཁོར་

གྱི་འཁོར་ལོ་ཇི་སྙེད་པ་ཡོངས་སུ་རྫོགས་པའི་སྐུ་རྡོ་རྗེ།མཐོང་

ཐོས་དྲན་པ་ཙམ་གྱིས་གདུལ་བྱའི་བློ་རིགས་དང་མཚམས་

པར་གོ་ཉམས་རྟོགས་པའི་ཡེ་ཤེས་རྒྱུད་ལ་བསྐྱེད་པའི་ཐུགས་

རྡོ་རྗེ་སྟེ། རྡོ་རྗེ་གསུམ་དང་དབྱེར་མི་ཕྱེད་པ་ཉིད་དེ། ཧེ་བཛྲྭ་

ལས། འཆད་པ་པོ་ང་ཆོས་ཀྱང་ང་། །རང་གི་ཚོགས་ལྡན་ཉན་

པའང་ང་། །འཇིག་རྟེན་སྟོན་པ་སྒྲུབ་བྱ་ང་། །འཇིག་རྟེན་འཇིག་

རྟེན་འདས་པ་ང་། །ཞེས་པ་ལྟར། སྟོན་པ་དང་བསྟན་པ་ཐ་མི་

དད་པའི་ངོ་བོར་བཞུགས་པ་རྡོ་རྗེའི་གསུངས་རྒྱ་མཚོ་ལྟ་བུ་

ལས། རང་དོན་ཉམས་དང་རྟོགས་པའི་ཡོན་ཏན་གོང་འཕེལ་

དུ་སྤེལ་བར་བྱེད་པའི་ཞལ་གདམས། གེགས་དང་གོལ་ས་

གཅོད་པའི་རྡོ་རྗེའི་གསུང་མགུར། གཞན་དོན་རྒྱལ་བསྟན་

འཛིན་སྐྱོང་སྤེལ་གསུམ་གྱི་བྱ་བ་ལ་ཉེ་བར་མཁོ་བ་འདོད་པ་

འཇོ་བའི་བུམ་བཟང་ལྟར། ཚིགས་ཉུང་ལ་དོན་ཟབ་པ་བདེ་

གཤེགས་བཀའ་ཡི་བླ་མ་ཞེས། མཚན་དང་དོན་མཚུངས་པ་

ཕྱི་རབས་བསྟན་འགྲོའི་བཙས་སུ་བསྩལ་བའི་བཀའ་འབུམ་

དང་མཛད་རྣམ་ཕྱོགས་བསྡུས་དེ་བཞིན། ༸རྒྱལ་མཆོག་བཅུ་

དྲུག་པ་ཆེན་པོ་མཆོག་གི་ཐུགས་སྲས་བུ་ཆེན་རྣམ་པ་བཞི་ཡི་

ཡ་གྱལ། གསང་བ་ཐམས་ཅད་ཀྱི་སྣོད་དུ་གྱུར་ཏེ། སྔགས་ཀྱི་

ལམ་ནས་མིག་འཕྲུལ་ལྟར་ཟུང་འཇུག་རྡོ་རྗེ་འཆང་ཆེན་པོའི་

གོ་འཕང་མངོན་དུ་མཛད་པ་༸སྐྱབས་མགོན་རྒྱལ་བའི་རྒྱལ་

ཚབ་༸དྲུང་ག་ཽཤྲཱི་པ་ཆེན་པོ་མཆོག་ནས། དབུ་འབྱེད་གནང་

རྒྱུ་ལགས་ན་ཚང་མས་གུས་བསུ་ཞུ་རོགས།

སྐྱབས་མཆོག་ག་ཽཤྲཱི་༸རྒྱལ་ཚབ་རིན་པོ་ཆེ་མཆོག་

ནས་༸རྒྱལ་མཆོག་བཅུ་དྲུག་པ་ཆེན་པོའི་བཀའ་འབུམ་དང་

86 མཛད་འཕྲིན་དུས་ཀྱི་སྦྲང་ཆར། 



མཛད་རྣམ་དབུ་འབྱེད་གནང་བ་ལ་སྙིང་ཐག་པ་ནས་ཐུགས་རྗེ་

ཤིན་ཏུ་ནས་ཆེ་ཞེས་ཞུ་རྒྱུ།

༧༽ མཛད་རིམ་བདུན་པ། སྤྲུལ་པའི་ཆོས་རྒྱལ་སྲོང་

བཙན་སྒམ་པོའ་ིམི་ཆོས་གཙང་མ་ཅུ་དྲུག་ཏུ་མཛད་པ་སྟེ། དེ་

ཡང་བཀའ་བརྒྱུད་རྒྱལ་བ་ཡབ་སྲས་ཀྱི་ཡ་གྱལ་༸རྗེ་དཔའ་བོ་

གཙུག་ལག་ཕྲེང་བའི་ཆོས་འབྱུང་མཁས་པའི་དགའ་སྟོན་ཞེས། 

གངས་ལྗོངས་ལོ་རྒྱུས་སྨྲ་བ་ཡོངས་ཀྱིས་མ་ཕྱི་ཁུངས་བཙུན་

དུ་མཛད་པ་དེ་ཉིད་ལས། དཀོན་མཆོག་སྐྱབས་བཟུངས་དད་

ཅིང་གུས་པས་མཆོད། །ཕ་དང་མ་ལ་དྲིན་གཟོ་བཀུར་སྟི་བྱ། ། 

དྲིན་ཅན་ཡིད་མི་གཅོད་ཅིང་བཟང་ལེན་འཇལ། །ལས་སྤྱོད་

ཐམས་ཅད་ཡ་རབས་རྗེས་སུ་འབྲང་། །ཞེས་པའི་དགོངས་དོན་

ཕྱག་གཞེས་སུ་སྟར་བར་མཛད་པ་སྟེ། དེ་ཡང་གངས་ལྗོངས་

ལོ་རྒྱུས་རིག་པ་སྨྲ་བ་ཡོངས་ཀྱི་ཁྱུ་མཆོག དངོས་དོན་གྱི་བྱུང་

བ་སྲོང་པོར་བརྗོད་པ་ལ། མི་འཇིགས་པའི་སྤོབས་པ་མངའ་

བ་བཙུན་པའི་ཚིག་དང་སྨྲ་བའི་འདབ་བརྒྱ་རྣམ་པར་གྲོལ་བའི་

མཁས་དབང་ཇོ་སྲས་བཀྲ་ཤིས་ཚེ་རིང་མཆོག་གིས། བོད་

རྒྱལ་ཁབ་ཆེན་པོའི་ཆོས་སྲིད་ལུགས་གཉིས་ཀྱི་བྱུང་བ་

མཐའ་དག་མི་ཉམས་རྒྱུན་གནས་སུ་བྱ་བར། འགྱུར་མེད་སྙིང་

སྟོབས་ཀྱི་གོ་ཆ་བཙན་པོས་ལྷག་བསམ་གངས་རི་ལས་དཀར་

བའི་མཛད་རྗེས་བླ་ན་དགེ་བའི་མ་ཚད། ༸རྒྱལ་མཆོག་ཀརྨ་

པ་ཡབ་སྲས་ཀྱི་མཛད་ཕྲིན་མཐའ་དག་ལ་ཡང་དད་གུས་ཆེན་

པོས་སྲི་ཞུ་ཟླ་མེད་དུ་བསྒྲུབས་པར། ཡིད་རང་བསྔགས་བརྗོད་

དང་འབྲེལ། ༸རྒྱལ་མཆོག་བཅུ་བདུན་པ་ཆེན་པོ་མཆོག་ནས་

ལེགས་གསོའི་བྱ་དགའ་བཀའ་དྲིན་བསྩལ་རྒྱུ་ལགས་ན་ཚང་

མས་ལེགས་གསོ་ཞུ་རོགས། 

༸རྒྱལ་མཆོག་བཅུ་བདུན་པ་ཆེན་པོ་མཆོག་ནས་

མཁས་དབང་ཇོ་སྲས་བཀྲ་ཤིས་ཚེ་རིང་མཆོག་ལ་ལེགས་

གསོའིིབྱ་དགའ་གནང་བ་ལ་ཐུགས་རྗེ་བཀའ་དྲིན་བླ་མེད་དུ་

ཆེ་ཞེས་ཞུ་རྒྱུ།

༨༽ མཛད་རིམ་བརྒྱད་པ། མདོ་སྡེ་པདྨ་དཀར་པོ་ལས། 

བདེ་བར་གཤེགས་པའི་སྐུ་གཟུགས་བཞེངས་པ་དག །དེ་ཡི་

ལུས་ལ་དྲི་མ་མེད་པ་དང་། །ནད་དང་འཇིག་རྟེན་མྱ་ངན་སྡུག་

སྔལ་བྲལ། །པདྨའི་རང་བཞིན་འཇམ་དང་ཡངས་པར་འགྱུར། ། 

ཞེས་པའི་དགོངས་དོན་ཕྱག་བཞེས་སུ་སྟར་བར་མཛད་པ་སྟེ། 

དེ་ཡང་རྒྱལ་བའི་བསྟན་པ་རིན་པོ་ཆེ་སྤྱི་དང་བྱེ་བྲག་ལ། དང་

འདོད་ཡིད་ཆེས་ཀྱི་དད་པ་རྣམ་པ་གསུམ་གྱིས་སྒོ་ནས། ལྷག་

བསམ་གྱི་པད་དཀར་རབ་ཏུ་བཞད་པ་ཨ་རིའི་འབུམ་རམས་

པ་བཙུན་མ་ལྷུན་གྲུབ་དམ་ཆོས་ལགས་ནས་(ཆོས་ཀྱི་རྒྱལ་

པོའི་རྣམ་ཐར་བརྙན་དེབ་)དེ་བཞིན་ཇི་ལྟར་པར་དུ་སྐྲུན་པའི་

ཚུལ་ལས་དྲངས་ཏེ། གསུང་བཤད་གནང་རྒྱུ་ལགས་ན་ཚང་

མས་དགའ་བསུ་ཞུ་རོགས། 

འབུམ་རམས་པ་བཙུན་མ་ལྷུན་གྲུབ་དམ་ཆོས་ལགས་

ནས་ཆོས་ཀྱི་རྒྱལ་པོའི་རྣམ་ཐར་བརྙན་དེབ་ངོ་སྤྲོད་ཀྱི་གསུང་

བཤད་གྲ་རྒྱས་སུ་གནང་བར་ཐུགས་རྗེ་ཆེ་ཞེས་ཞུ་རྒྱུ།

༩༽མཛད་རིམ་དགུ་པ། མདོ་ཏིང་ངེ་འཛིན་གྱི་རྒྱལ་

པོ་ལས། དེ་བཞིན་གཤེགས་པའི་སྐུ་བྱེད་གང་དྲན་པ། །དེ་ཡི་

ཡིད་ཀྱི་དབང་པོ་ཞི་བར་འགྱུར། །ཞེས་དང་། འཇམ་དཔལ་

རྩ་རྒྱུད་ལས། རྐང་གཉིས་དམ་པ་སྟོན་པ་ཡིན། །སྐུ་གཟུགས་

མཆོད་རྟེན་དག་ཀྱང་བྱ། །ཞེས་སོགས་ཀྱི་དགོས་པ་དང་ཕན་

ཡོན་བསམ་གྱིས་མི་ཁྱབ་པ་བསྟན་པའི་དོན་ལྟར་མཛད་པ་དེ་

ཉིད། མཛོད་ཆེན་རྣམ་པ་ལྔ་ཡི་བདག་ཉིད་༸རྒྱལ་བས་ལུང་

ཟིན་འཇམ་མགོན་བློ་གྲོས་མཐའ་ཡས་པའི་སྡེ་ཆེན་པོ་བསམ་

གཞིན་མི་ཡི་སྲིད་པར་བཟུང་བ། དྭགས་བརྒྱུད་བསྟན་འགྲོའི་

དཔལ་མགོན་མཚུངས་ཟླ་མ་མཆིས་པ། རྒྱལ་ཀུན་ཡེ་ཤེས་

87མཛད་འཕྲིན་དུས་ཀྱི་སྦྲང་ཆར། 



ཀྱི་ཕུང་པོ་གཅིག་ཏུ་བསྡུས་པ་༸སྐྱབས་རྗེ་འཇམ་མགོན་ཀོང་

སྤྲུལ་རིན་པོ་ཆེ་མཆོག་ནས། ཆོས་ཀྱི་རྒྱལ་པོའི་རྣམ་ཐར་

བརྙན་དེབ་མཐོང་གྲོལ་རིན་པོ་ཆེ་དབུ་འབྱེད་གནང་རྒྱུ་ལགས་

ན་ཚང་མས་གུས་བསུ་ཞུ་རོགས།

༸སྐྱབས་རྗེ་འཇམ་མགོན་ཀོང་སྤྲུལ་རིན་པོ་ཆེ་མཆོག་

ནས་(ཆོས་ཀྱི་རྒྱལ་པོའི་རྣམ་ཐར་བརྙན་དེབ་)དབུ་འབྱེད་གནང་བར་

སྙིང་ཐག་པ་ནས་ཐུགས་རྗེ་བཀའ་དྲིན་ཤིན་ཏུ་ཆེ་ཞེས་ཞུ་རྒྱུ།

༡༠༽ མཛད་རིམ་བཅུ་པ། ལུགས་ཀྱི་བསྟན་བཅོས་ས་

གཞི་སྐྱོང་པའི་རྒྱན་ལས། དྲིན་བྱས་བརྗེད་པར་འགྱུར་བ་ནི། ། 

མི་ཡི་ནང་ནས་ཐ་ཆད་ཡིན། །བྱས་པ་ཤེས་ཤིང་དྲིན་གཟོ་

བའི། །མི་ལ་དཔལ་མགོན་ཉེ་བར་གནས། །ཞེས་པའི་གདམ་

པ་ལྟར། ཨ་རིའི་འབུམ་རམ་པ་བཙུན་མ་ལྷུན་གྲུབ་དམ་ཆོས་

ལགས་ནས་ད་ལན་(ཆོས་ཀྱི་རྒྱལ་པོའི་རྣམ་ཐར་བརྙན་དེབ་)པར་སྐྲུན་

གྱི་སྲི་ཞུ་ཟླ་མེད་དུ་བསྒྲུབས་པའི་མ་ཟད། དུས་དང་རྣམ་པ་

ཀུན་ཏུ་རིས་སུ་མ་མཆིས་པའི་རྒྱལ་བའི་བསྟན་པོ་རིན་པོ་ཆེ་

སྤྱི་དང་བྱེ་བྲག་དར་རྒྱས་ཡུན་གནས་ཀྱི་བྱ་བར་ལྷག་བློ་ཟླ་

ལྟར་དཀར་བའི་མཛད་རྗེས་ལ། ༸རྒྱལ་མཆོག་བཅུ་བདུན་པ་

ཆེན་པོ་མཆོག་ནས་ལེགས་གསོའི་བྱ་དགའ་བཀའ་དྲིན་སྩལ་

རྒྱུ་ལགས་ན་ཚང་མས་ལེགས་གསོ་ཞུ་རོགས།

༸རྒྱལ་མཆོག་བཅུ་བདུན་པ་ཆེན་པོ་མཆོག་གི་ཕྱག་

ནས། འབུམ་རམས་པ་བཙུན་མ་ལྷུན་གྲུབ་དམ་ཆོས་ལགས་

སུ་ལེགས་གསོའི་བྱ་དགའ་གསོལ་སྩལ་ལ་ཐུགས་རྗེ་བཀའ་

དྲིན་བླ་མེད་དུ་ཆེ་ཞེས་ཞུ་རྒྱུ།

༡༡༽ མཛད་རིམ་བཅུ་གཅིག་པ། འཇམ་མགོན་མི་

ཕམ་གྱི་ལུགས་ཀྱི་བསྟན་བཅོས་ས་གཞི་སྐྱོང་བའི་རྒྱན་ལས། 

བློ་ལྡན་སེམས་དཔའ་མཆོག་རྣམས་ལ། །བྱས་པ་ཆུང་ཡང་

དྲིན་གཟོ་ཆེ། །ཞེས་གསུངས་པ་ལྟར། འགྱུར་མེད་དད་དམ་གྱི་

ས་གཞིར་ལྷག་བསམ་གྱི་ལྗོན་རྩ་རབ་ཏུ་བརྟན་ཅིང་། མཁྱེན་

རབ་ཀྱི་འབྲས་བུ་གཡུར་དུ་ཟ་བ། སྒར་ཆེན་འཛམ་གླིང་རྒྱན་

གྱི་ཕྲིན་ལས་གསེར་གྱི་ཤིང་རྟ་འདྲེན་མཁས། མི་རྗེ་ཞྭ་ནག་

མཛོད་སྐུ་གཅུང་རྒྱལ་པ་ཀརྨ་དགེ་ལེགས་མཆོག་ནས་ཐུགས་

རྗེ་ཆེ་ཞུའི་གསུང་བཤད་གནང་རྒྱུ་ལགས་ན་ཚང་མས་དགའ་

བསུ་ཞུ་རོགས། ཞྭ་ནག་མཛོད་སྐུ་གཅུང་རྒྱལ་པ་ཀརྨ་དགེ་

ལེགས་མཆོག་ནས་ཐུགས་རྗེ་ཆེ་ཞུའི་གསུང་བཤད་གྲ་རྒྱས་

སུ་གནང་བར་ཐུགས་རྗེ་ཆེ་ཞེས་ཞུ་རྒྱུ།

༡༢༽ མཛད་རིམ་བཅུ་གཉིས་པ། མདོ་ཏིང་ངེ་འཛིན་

གྱི་རྒྱལ་པོ་ལས། གླུ་གར་བཟང་པོ་སྣ་ཚོགས་མང་པོ་དང་། ། 

ཡིད་གཙང་བཞད་གད་རོལ་མོ་བཟང་པོ་དང་། །རྟག་པར་

མར་མེའི་ཕྲེང་སྡུག་བཟང་པོ་ཡིས། །མཚུངས་པ་མེད་ལ་

མཆོད་བཟང་རབ་ཏུ་གྱིས། །ཞེས་དང་། མཁས་གྲུབ་ཆེན་

པོ་ཀརྨ་ཆགས་མེད་ཀྱི་ཞལ་སྔ་ནས། སྒྲུབ་པ་བྱེད་པའི་དུས་

ལ་ནི། །ཆོས་དང་འཇིག་རྟེན་རྒྱབ་འགལ་ཡང་། །འགྲོ་དོན་

88 མཛད་འཕྲིན་དུས་ཀྱི་སྦྲང་ཆར། 



བྱེད་པའི་དུས་སུ་ནི། །བསམ་པའི་ཁྱད་པར་མ་གཏོགས་པ། ། 

ཆོས་དང་འཇིག་རྟེན་ཟུང་འཇུག་ཡིན། །ཞེས་སོགས་བསྟན་

པ་ལྟར་གྱི་དགོངས་དོན་ཕྱག་བཞེས་སུ་བསྟར་བར་མཛད་པ་

སྟེ། དེ་ཡང་། གངས་ལྗོངས་གླུ་གར་གྱི་རྒྱ་མཚོ་ཞེས། གྲགས་

པ་དོན་ལྡན་དུ་བྱ་བ་ལ་ལྷག་བསམ་གྱི་འོ་མཚོ་གྱེན་དུ་འཕྱུར་

བ་རང་གཞུང་དབུས་བོད་ཀྱི་ཟློས་གར་ཚོགས་མི། སྐྱེ་འབྲས་

མཚར་ལ་ལྡེམ་ཞིང་འཁྱུག་པའི་གར་མཁན་ན་གཞོན་ཕོ་མོ་

རྣམས་ནས། རྔ་རོལ་དང་བཅས་བཀྲ་ཤིས་མཆོད་རྩམ་གྱི་གླུ་

གར་གཟིགས་འབུལ་ཞུ་རྒྱུ་ལགས་ན་ཚང་མས་དགའ་བསུ་

ཞུ་རོགས། རང་གཞུང་བོད་ཀྱི་ཟློས་གར་ཚོགས་པའི་གར་

མཁན་ན་གཞོན་ཕོ་མོ་རྣམས་ནས་བཀྲ་ཤིས་མཆོད་རྩམ་གྱི་

འཁྲབ་སྟོན་གྲ་རྒྱས་སུ་གཟིགས་འབུལ་ཞུས་པར་ཐུགས་རྗེ་ཆེ་

ཞེས་ཞུ་རྒྱུ།

༡༣༽ མཛད་རིམ་བཅུ་གསུམ་པ། རྗེ་འབྲི་གུང་སྐྱོབ་

པ་རིན་པོ་ཆེས་ཞལ་སྔ་ནས། ཚོགས་གཉིས་ཡིད་བཞིན་ནོར་

བུ་ལ། སྨོན་ལམ་གྱི་བྱི་དོར་མ་བྱས་ན། །དགོས་འདོད་ཀྱི་

འབྲས་བུ་མི་འབྱུང་བས། །མཇུག་བསྔོ་བ་འདི་ལ་ནན་ཏན་

མཛོད། །ཅེས་པའི་གདམས་པ་ལྟར་བདག་གཞན་དུས་གསུམ་

གྱི་དགེ་ཚོགས་རྒྱ་མཚོ་དང་བཅས་པ་ཐམས་ཅད། འཁོར་

གསུམ་ཡོངས་དག་གི་བསྔོ་བ་དང་སྨོན་ལམ་གྱི་མཚམས་

སྦྱོར་༸རྒྱལ་མཆོག་བཅོ་ལྔ་པ་ཆེན་པོས་བསླུ་མེད་རྡོ་རྗེའི་

གསུང་ལྟར་སྨོན་པ་ནི། །བདུད་ཚོགས་ལས་རྒྱལ་རྒྱལ་བའི་

བསྟན་འཛིན་འཛིན་མའི་ཁྱོན་འདིར་གྲགས་པའི་བ་དན་རྣམ་

པར་རྒྱལ། །རྒྱལ་ཀུན་ཁྱབ་བདག་བདག་ཉིད་ཆེ་མཆོག་

མཆོག་བརྙེས་མགོན་པོ་ཀརྨ་པ་བསྟན་སྙིང་པོའི་མཆོག ། 

མཆོག་ཏུ་མི་འགྱུར་འགྱུར་མེད་རབ་འཕེལ་འཕེལ་བའི་བཀྲ་

ཤིས་ནུབ་པ་མེད་པའི་དགའ་སྟོན་ཆེས། །ཆེས་ཆེར་ཀུན་ཁྱབ་

ཁྱབ་གདལ་དགེ་ལེགས་ལེགས་པའི་ཕུན་ཚོགས་ཡོངས་གྲུབ་

དཔལ་དུ་འབར་གྱུར་ཅིག །ད་རིང་གི་མཛད་སྒོ་རྒྱལ་ཁའི་ངང་

ནས་ལེགས་པར་གྲུབ་པ་ཡིན་ནོ། །ཛ་ཡནྟུ། བཀྲ་ཤིས་ཞལ་དྲོ།

89མཛད་འཕྲིན་དུས་ཀྱི་སྦྲང་ཆར། 



བཀའ་བརྒྱུད་སྨོན་ལམ་ཆེན་མོ་ཐེངས་སོ་གསུམ་པའི་ 

སྔ་དྲོའི་གསོ་སྦྱོང་དང་གསུང་ཆོས།

ཕྱི་ལོ་ ༢༠༡༦ ཟླ་ ༢ ཚེས་ ༡༦ ཉིན་སྔ་དྲོ་འཁོར་ལོའི་དུས་

ཚོད་དྲུག་པའི་ཐོག་དུས་གསུམ་རྒྱལ་བའི་ཕྲིན་ལས་པ་ཆེན་

པོ་དཔལ་༸རྒྱལ་དབང་༸ཀརྨ་པ་ཨོ་རྒྱན་འགྲོ་འདུལ་ཕྲིན་

ལས་རྡོ་རྗེ་དཔལ་བཟང་པོ་མཆོག་བཞུགས་གནས་གཏེར་

སྒར་དགོན་ནས་དུང་རྒྱ་སྤོས་སྣེས་སྤྱན་འདྲེན་གྱིས་སྨོན་ལམ་

ཆོས་རར་ཞབས་པད་གསེར་གྱི་རེ་ཁཱ་མངོན་པར་བཀོད་དེ་

བཞུགས་ཁྲིར་འཁོད་རྟིང་། ༸སྐྱབས་རྗེ་འཇམ་མགོན་ཀོང་

སྤྲུལ་རིན་པོ་ཆེ་མཆོག་དང་། མཚུར་ཕུའི་དྲུང་པ་གཽ་ཤྲཱིའི་

༸སྐྱབས་རྗེ་རྒྱལ་ཚབ་རིན་པོ་ཆེ་མཆོག་རྣམ་གཉིས་ཀྱི་

དབུས་བླ་སྤྲུལ་མཁན་སློབ་དགེ་འདུན་འདུས་པ་རྒྱ་མཚོ་དང་

ཚོགས་ཞུགས་ཕྱི་ནང་དད་ལྡན་ཁྱིམ་པ་ཕོ་མོ་ཀུན་ལ་མགོན་

པོ་མཆོག་ནས་ཐེག་ཆེན་གསོ་སྦྱོང་གི་སྡོམ་པ་འབོགས་པར་

མཛད། 

དེ་ཡང་གསོ་སྦྱོང་ཞེས་པ་ནི་དགེ་བ་གསོ་ཞིང་སྡིག་པ་

སྦྱོང་བའི་དོན་སྟེ། ཇི་སྐད་དུ། སྡིག་པ་གསོ་ཞིང་དགེ་བ་སྦྱོང་

བ་སྟེ། དེ་ཕྱིར་གསོ་སྦྱོང་ཞེས་ནི་མཚན་གསོལ་ཏོ། ཞེས་

གསུངས་པ་ལྟར་ཡིན་ཅིང་། ཐེག་ཆེན་གསོ་སྦྱོང་གི་སྡོམ་པ་

མནོས་རྗེས་བསྙེན་གནས་ཉིན་ཞག་ཅིག་གི་སྡོམ་པ་ལྟར་གསོ་

སྦྱོང་གི་སྡོམ་པ་ཐོབ་རིམ་བཞིན་སྐྱ་སེར་ཕོ་མོ་སུ་རུང་ནས་

ཕྱི་དྲོའི་ཁ་ཟས་ངེས་པར་སྤོང་དགོས་པ་ཙམ་མ་ཟད། སྤང་

བླང་གི་གནས་གཞན་ལའང་དྲན་ཤེས་བག་ཡོད་ཚུལ་བཞིན་

བསྟེན་དགོས། ལྷག་པར་༸རྒྱལ་དབང་མཆོག་ནས་དེ་རིང་ལོ་

མགོར་སོང་སྟབས་དེ་སྔ་ལོ་ངོ་གཅིག་གི་ནང་ཚུད་སྡིག་པ་ཅི་

བགྱིས་པ་མཐའ་དག་ཐེག་ཆེན་གསོ་སྦྱོང་གི་སྡོམ་པ་འབོགས་

པའི་སྒོ་ནས་འགྱོད་སེམས་དྲག་པོས་འདུས་ཚོགས་ཀྱི་དབུས་

སུ་ལྷན་དུ་བཤགས་ཚེ་སྡིག་སྒྲིབ་འདག་ཆེ་བར་འགྱུར་ཚུལ་

དང་ཕུང་པོ་གསུམ་པའི་མདོ་ཡི་ཕན་ཡོན་སྐོར་སོགས་ཞིབ་

པར་སྩལ་རྟིང་སླར་བཀའ་སྩལ་དོན། 

“ད་ལན་སྐབས་སུ་བབ་པ་བཀའ་བརྒྱུད་སྨོན་ལམ་

ཐེངས་སོ་གསུམ་པ་དངོས་གཞི་དེ་རིང་ནས་བཟུང་འགོ་

བཙུགས། ཕྱོགས་མི་འདྲའི་རྒྱལ་ཁབ་བཞི་བཅུ་ཞེ་གཉིས་

ཙམ་ནས་མི་རིགས་དང་སྐད་རིགས་མི་འདྲའི་མི་དུ་མ་ཞིག་

འདིར་འཛོམས། ཀུན་གྱིས་རང་རེ་ནང་པ་སངས་རྒྱས་པའི་

གནས་རྩ་ཆེ་ཤོས་རྒྱ་གར་རྡོ་རྗེ་གདན་འདིར་ཀུན་ལྷན་དུ་

འཛོམས་ནས་སངས་རྒྱས་ཀྱི་བསྟན་པ་རྒྱས་པ་དང་བདེ་སྐྱིད་

འབྱུང་རྒྱུའི་སྨོན་ལམ་ལྷན་དུ་བཏབ། མཉམ་དུ་དཀར་པོ་དགེ་

བའི་ལས་ལ་འབད་རྒྱུའི་གོ་སྐབས་བཟང་པོ་བྱུང་།

91མཛད་འཕྲིན་དུས་ཀྱི་སྦྲང་ཆར། 



དེར་བརྟེན་རང་རེ་ཀུན་སྐལ་བ་བཟང་པོ་ཞིག་རེད་སྙམ། དེང་

འཛམ་གླིང་གི་ཕྱོགས་དུ་མ་ཞིག་ཏུ་དམག་འཁྲུགས་དུས་ཟིང་

དུ་མ་འབྱུང་བཞིན་ཡོད། དེ་དག་ལ་མཚོན་ན་རང་རེ་ཀུན་

འདིར་ལྷོད་ལྷོད་བགྱིད་དེ། ལུས་ངག་ཡིད་གསུམ་བག་ཕེབས་

པའི་སྒོ་ནས་ལྷོད་ལྷོད་ངང་མནོ་བསམ་གཏོང་རྒྱུ་ཡོད་པ་དང་

དེ་བཞིན་དོན་སྙིང་ལྡན་པའི་བྱ་བ་བཟང་པོ་ཞིག་འདི་ལྟ་བུ་

བསྒྲུབ་རྒྱུ་ཡོད་པ་རྣལ་མ་སྐལ་བ་བཟང་པོ་ཡིན། རྒྱུ་མཚན་

དེར་བརྟེན་ནས་ཀུན་གྱིས་སྐལ་བ་བཟང་པོ་ཡིན་པ་ངོ་ཤེས་

པའི་ཐོག་ནས་ད་ལན་གྱི་གོ་སྐབས་དཀོན་པོ་འདི་ལྟ་བུ་ཐོབ་པ་

དཀོན་པའི་འདུ་ཤེས་དང་རྙེད་དཀའ་བའི་འདུ་ཤེས་ལྡན་པའི་

སྒོ་ནས་ཀུན་གྱིས་དུས་ཚོད་ཆུད་ཟོས་སུ་མ་འགྲོ་བ་བགྱིད་རྒྱུ་

གནད་ཡིན། 

ལྷག་དོན་དུ་རང་རེ་བཀའ་བརྒྱུད་སྨོན་ལམ་ཞེས་པ་ལོ་

གཅིག་ལ་ཐེངས་གཅིག་ཡིན་ན། ང་ཚོས་ལོ་གཅིག་གི་ནང་དུ་

བཟང་པོ་དང་ངན་པའི་བྱ་བ་དུ་མ་ཞིག་བསྒྲུབས་ཡོད་པས། ལོ་

གཅིག་གི་མཇུག་དེར་ང་ཚོ་ཀུན་གྱིས་དེར་སྡོམ་ཚིག་རྒྱབ་སྟེ་

སོ་སོས་ལོ་གཅིག་ནང་དུ་བྱ་བ་བཟང་པོ་ཇི་ཙམ་བགྱིས་དང་

ངན་པ་ཇི་ཙམ་བགྱིས་དེ་དག་ལ་ཕྱི་མིག་བལྟས། བཟང་པོ་

བགྱིས་པ་དག་ལ་རྗེས་སུ་ཡི་རང་དང་འབྱུང་འགྱུར་མུ་མཐུད་

དེ་ཡར་རྒྱས་འབྱུང་རྒྱུར་དམ་བཅའ་དང་ཆོད་སེམས་འཇོག་

རྒྱུ་ནི་ཧ་ཅང་གནད་ཆེ་བ་དང་། ལས་ངན་པའི་རིགས་འདྲ་

བགྱིས་ཡོད་ཚེ་སྔར་བྱས་ལ་འགྱོད་སེམས་ཕྱིན་ཆད་ལ་ལྡོག་

སེམས་ཀྱིས་དེ་ལྟ་བུ་བཀའ་བརྒྱུད་སྨོན་ལམ་ཐོག་ཏུ་ང་ཚོས་

ལོ་གཅིག་རིང་སོ་སོའི་མི་ཚེའི་ནང་དུ་བྱ་བ་གང་བྱས་ཡོད་པ་

དེ་དག་ལ་ཕྱིར་མིག་བལྟ་རྒྱུ་དང་ཞིབ་འཇུག་བགྱིད་རྒྱུའི་གོ་

སྐབས་ཞིག་རེད་སྙམ། རྒྱུ་མཚན་དེར་བརྟེན་ནས་ཀུན་གྱིས་

དེ་ལྟ་བུ་བཀའ་བརྒྱུད་སྨོན་ལམ་ཚུགས་རྒྱུར་སོ་སོ་སྒེར་གྱི་

མི་ཚེ་ལ་ཕན་ཐོགས་ཡོད་པ་ཞིག་དང་། མི་ཚེ་དོན་དང་ལྡན་པ་

འབྱུང་རྒྱུར་ཀུན་གྱིས་འབད་བརྩོན་བགྱིད་དགོས།  

ལྷག་དོན་བཀའ་བརྒྱུད་སྨོན་ལམ་ཆེན་མོའི་ཐོག་ཏུ་

ཕེབས་མི་གྲྭ་བཙུན་དུ་མ་ཡོད་ལ། དགོན་སྡེ་མི་འདྲ་བ་ལས་

ཕེབས་མི་གྲྭ་བཙུན་དྲུག་བརྒྱ་ལྷག་ཙམ་དང་། དེ་བཞིན་ཕལ་

ཆེ་བ་བཀའ་བརྒྱུད་དགོན་པ་ཁག་ནས་ཕེབས་མི་གྲྭ་བཙུན་

བཞི་སྟོང་ཙམ་དང་། གྲྭ་བཙུན་དུ་མ་ཞིག་འདིར་ཕེབས་ཙ་

ན། རང་རེ་ཀུན་གྱིས་བཀའ་བརྒྱུད་སྨོན་ལམ་སྐབས་གཙོ་བོ་

མི་གསོན་པོ་མིག་གདངས་ཚད་དང་གཤིན་པོ་མིག་བཙུམ་

ཚད་དེ་དག་གི་དཀོར་རམ། ཡོན། འབུལ་བ་དུ་མ་ཞིག་བཀའ་

བརྒྱུད་སྨོན་ལམ་སྐབས་འབྱུང་བཞིན་ཡོད། དེར་བརྟེན་དེ་

དག་རང་རེས་བེད་སྤྱོད་ལེགས་པོ་བགྱིས་ཏེ། ཟས་སམ་གོས་

གྱོན་རྒྱུ་མདོར་ན་ང་ཚོས་འགུལ་སྐྱོད་རྒྱབ་ཚད་ལ་དད་པ་

དང་ལྡན་པའི་སྦྱིན་བདག་གམ། དད་ལྡན་ཕོ་མོ་དག་གི་དད་

རྫས་དང་གཤིན་རྫས་དེ་ལྟ་བུ་ཞིག་ལ་ལོངས་སྤྱད་དེ་འདུག་

ན། ང་ཚོས་ཟབ་ནན་བགྱིད་རྒྱུ་གནད་ཆེ་ཡིན། འཛམ་གླིང་

འདིའི་ཐོག་ཏུ་དཔེར་ན་མི་གང་འདྲ་ཞིག་ཡིན་ཡང་སོ་སོས་

ལས་ཀ་བགྱིས་ཏེ་གླ་ཆ་འཐོབ་རྒྱུ་ཡོད། མཚམས་རེ་ང་ཚོ་

རབ་ཏུ་བྱུང་བ་དག་གིས་རབ་ཏུ་བྱུང་བའི་ལས་ཀ་ཏག་ཏག་

མ་བགྱིས། རྒྱགས་ཚད་བཟས། རྒྱགས་ཚད་འཐུང་བཞིན་

འདུག་ན། རང་རེ་ཐབས་སྐྱོ་པོ་ཞིག་ཏུ་གྱུར། ང་ཚོ་འཛམ་བུ་

གླིང་གི་ཆོམ་རྐུན་ཆེན་པོ་ཞེས་རྐུན་མ་རྫབ་ཆེན་ལྟ་བུ་དོན་གྱི་

ཆ་ནས་དེ་ལྟར་གྱུར་ཉེན་ཆེ། རང་རེས་གཟབ་ནན་མ་བགྱིས་

པར་བཟའ་བཏུང་སྤྱོད་གསུམ་ཚོད་མེད་ལོངས་སྤྱད། རབ་ཏུ་

བྱུང་བའི་ལས་ཀ་མ་བགྱིས་ཚེ་དཀོར་ལ་ཉེས་པ་ཆེན་པོ་ཡོད་

པར་གསུངས། དད་པ་དང་ལྡན་པའི་སྦྱིན་པའི་བདག་པོ་དག་

གིས་ཕུལ་བ་དེ་དག་རང་དགར་གནམ་ནས་ཟགས་པ་དང་ས་

ནས་སྐྱེས་པ་ཞིག་མ་ཡིན། དད་རྫས་སམ་གཤིན་རྫས་དེ་དག་

བཟའ་ཤག་ཤག་མ་ཡིན་པར་མནོ་བསམ་ལེགས་པོ་བཏང་།  

རབ་ཏུ་བྱུང་བའི་ལས་ཀ་ཐ་ན་འདོན་པ་ཚིག་གཅིག་ལས་ཀྱང་

འདོན་མི་བཏུབ་ཀྱང་བསམ་བློ་ལེགས་པོ་ཞིག་དང་ཀུན་སློང་

བཟང་པོ་ཞིག་གི་ཐོག་ནས་བགྱིད་ན་ངེས་པར་ལེགས་པོ་

འབྱུང་ངེས་ཡིན་སྙམ། 

སོ་སོས་བགྱིད་དགོས་པའི་ལས་ཀ་ཏག་ཏག་བགྱིས་

ཚེ་དཀོར་ཞེས་པ་ཉེས་པ་ཆེན་པོ་གསུངས་ཡོད་ཀྱང་རབ་ཏུ་

བྱུང་བའི་ལས་ཀ་ཏག་ཏག་བགྱིད་ན་ཉེས་པ་དེ་ཙམ་མི་འབྱུང་

སྙམ། བགྱིད་དགོས་པའི་ལས་ཀ་མ་བགྱིས་པར་བཟའ་འཐུང་

དང་སྐུ་འགྱེད་འཐོབ་རྒྱུ་ཁོ་ནའི་སླད་དུ་མནོ་བསམ་བཏང་སྟེ་

སྨོན་ལམ་དུ་སླེབ་ན་ཅུང་མི་ལེགས། སྤྱིར་རང་རེ་ལ་བཟའ་

འཐུང་དགོས་ལ་རང་རེ་ཀུན་འཛམ་བུ་གླིང་འདིའི་ཐོག་ཏུ་

སྲོག་འཚོ་དགོས་པས། བཟའ་བཏུང་དང་གྱོན་རྒྱུ་མེད་ན་

མི་འཐུས་ལ་བཟའ་མི་ཆོག་དང་འཐུང་མི་ཆོག་ཅེས་དེ་བས་

བཀའ་གཏོང་མི་རྩད་ནས་མེད་ལ་སངས་རྒྱས་བཅོམ་ལྡན་

འདས་ཀྱིས་ཀྱང་མི་གསུངས། ངོས་ནས་ཀྱང་དེ་བས་བརྗོད་

ག་ལ་བཏུབ། ཡིན་ཡང་ལྟོ་དང་། གོས། སྙན་གྲགས་འབྱུང་

རྒྱུ་དམིགས་ཡུལ་གལ་ཆེ་ཤོས་མ་ཡིན། རང་རེས་རྗེ་བཙུན་

མི་ལ་རས་པ་ཇི་བཞིན་ལྟོ་མེད་གོས་མེད་བློས་གཏོང་དེ་ལྟ་བུ་

བགྱིད་མི་བཏུབ་ལ་ངེས་པར་དེ་ལྟར་བགྱིད་མི་དགོས། 

དེར་བརྟེན། གཙོ་བོ་རང་རེའི་སྨོན་ལམ་གྱི་སྒྲིག་

འཛུགས་སྒྲིག་ལམ་དང་དེའི་ཐོག་ཏུ་ལྟ་རྟོག་བགྱིད་མི་དགེ་

བསྐོས་དུ་མ་ཡོད། དགེ་བསྐོས་རྣམ་པས་ཀྱང་ལྟ་རྟོག་ལེགས་

པོ་སྐྱོང་དགོས་ལ། གྲྭ་བཙུན་ཚོའི་ངོས་ནས་ཀྱང་སྒྲིག་

འཛུགས་སྒྲིག་ལམ་ཞེས་པ་སྲོལ་རྒྱུན་གྱི་ལམ་ལུགས་སྲོལ་

དང་བགྱིད་འདོད་མེད་ཀྱང་བགྱིད་དགོས་པ་དེ་ལྟར་མ་ཡིན་

པར་སོ་སོས་དགའ་བཞིན་སྤྲོ་བཞིན་དགོས་པ་དང་རྒྱུ་མཚན་

གྱིས་མནོ་བསམ་གཏོང་ཤེས་ན་ལེགས་སྙམ།

དེ་བཞིན་འདིར་ལྷགས་པའི་ཁྱིམ་པ་ཕོ་མོ་དུ་མ་ཞིག་

ཕྱི་ཕྱོགས་ཐག་རིང་པོ་ནས་སླེབས། ཁྱེད་རྣམས་ཀྱང་དེ་དེ་

བཞིན་སྒྲིག་འཛུགས་སྒྲིག་ལམ་ཀུན་ལ་གནོད་སྐྱོན་མི་འབྱུང་

བའི་སླད་དུ་སྒྲིག་འཛུགས་སྒྲིག་ལམ་ལེགས་པོ་སྲུང་ཐུབ་ན་

ལེགས། ཐུགས་རྗེ་ཆེ།”ཞེས་གསུངས་སོ། །

སྨོན་ལམ་ཉིན་གཉིས་པའི་སྔ་དྲོའི་ 
གསོ་སྦྱོང་།

ཕྱི་ལོ་ ༢༠༡༦ ཟླ་ ༢ ཚེས་ ༡༧ ཉིན་སྔ་དྲོ་འཁོར་ལོའི་

དུས་ཚོད་དྲུག་པའི་ཐོག་སྒྲུབ་བརྒྱུད་བསྟན་པའི་༸སྐྱབས་རྗེ་

མཚུར་ཕུའི་དྲུང་གཽ་ཤྲཱི་རྒྱལ་ཚབ་རིན་པོ་ཆེ་མཆོག་བཞུགས་

གནས་གཏེར་སྒར་རིག་འཛིན་མཁའ་སྤྱོད་དར་རྒྱས་གླིང་

དགོན་ནས་དུང་རྒྱ་སྤོས་སྣས་སྤྱན་འདྲེན་གྱིས་ཀརྨའི་སྒར་

ཆེན་འཛམ་གླིང་རྒྱན་གྱི་སྨོན་ལམ་ཆོས་རར་ཞབས་པད་

མངོན་པར་བཀོད་དེ་བཞུགས་ཁྲིར་འཁོད་རྟིང་། ༸སྐྱབས་རྗེ་

འཇམ་མགོན་ཀོང་སྤྲུལ་རིན་པོ་ཆེ་མཆོག་གི་དབུས་བླ་སྤྲུལ་

མཁན་སློབ་དགེ་འདུན་འདུས་པ་རྒྱ་མཚོ་དང་ཚོགས་ཞུགས་

ཕྱི་ནང་དད་ལྡན་ཁྱིམ་པ་ཕོ་མོ་ཀུན་ལ་ཐེག་ཆེན་གསོ་སྦྱོང་གི་

སྡོམ་པ་གནད་སྨིན་འབོགས་པར་མཛད།

བཀའ་བརྒྱུད་མགུར་མཚོའི་ཚོགས་འཁོར།

ཕྱི་ལོ་ ༢༠༡༦ ཟླ་ ༢ ཚེས་ ༡༧ ཉིན་བཀའ་བརྒྱུད་སྨོན་

ལམ་དབུ་ཚུགས་ཏེ་ཉིན་གཉིས་པའི་དགོང་དྲོ་དུས་ཚོད་བདུན་

པའི་ཐོག་དུས་གསུམ་རྒྱལ་བའི་ཕྲིན་ལས་པ་ཆེན་པོ་དཔལ་

༸རྒྱལ་དབང་ཀརྨ་པ་ཨོ་རྒྱན་འགྲོ་འདུལ་ཕྲིན་ལས་རྡོ་རྗེ་

དཔལ་བཟང་པོ་མཆོག་གང་གི་ཐུགས་བསྐྱེད་མཛད་དགོངས་

ཇི་བཞིན་མགོན་པོ་མཆོག་བཀའ་བརྒྱུད་སྨོན་ལམ་ཆེན་མོའི་

སྒར་ཆེན་ཆོས་རར་ཆིབས་སྒྱུར་བསྐྱངས། སྔོན་འགྲོ་འབུམ་

བཞི་ཟིན་པའི་སེར་སྐྱ་ཕོ་མོ་སྟོང་ཚོ་དུ་མ་དང་ལྷན་དུ་བཀའ་

བརྒྱུད་མགུར་མཚོའི་ཚོགས་འཁོར་གྱི་ཚོགས་མགོན་དུ་

བྱོན།  ཚོགས་ཞུགས་འཛམ་གླིང་ཤར་ནུབ་ཀྱི་སེར་སྐྱ་ཕོ་

མོ་ཐུན་མིན་སྔོན་འགྲོ་འབུམ་བཞི་གནད་སྨིན་ཚད་ལྡན་སྔོན་

དུ་ཕུལ་ཟིན་པ་ཤ་སྟག་ལས་དེ་མིན་རྣམས་ཚོགས་གྲལ་དུ་

འདུག་མི་ཆོག་པའི་ཕྱག་སྲོལ་མཛད། དེ་ཡང་༸མགོན་པོ་

མཆོག་གིས་བཀའ་བརྒྱུད་སྨོན་ལམ་ཆེན་མོའི་ཐུགས་འགན་

ཡོངས་སུ་རྫོགས་པ་བདག་གིར་བཞེས་མཛད་ལོ་གསུམ་རེའི་

དུས་སུ་བཀའ་བརྒྱུད་མགུར་མཚོའི་ཚོགས་འཁོར་ཟབ་མོ་

རེ་མཐོང་རྒྱུན་ཕྱག་བཞེས་ཇི་ལྟ་བ་བཞིན་འཚོག་པའི་སྲོལ་

གཏོད་པ་ཡིན།

དེ་ཡང་སངས་རྒྱས་ཀྱི་བསྟན་པ་ཞེས་ཐ་སྙད་འདོགས་

ཡུལ་དེ་ཆོས་ལ་བཤད་པ་དང་སྒྲུབ་པ་གཉིས་ཡོད་པ་ལས་

བཤད་སྒྲུབ་གཉིས་ཡ་བྲལ་ལྟ་བུ་མ་ཡིན་པར་ཟུང་དུ་འབྲེལ་

དགོས། འོན་ཀྱང་བཤད་པ་གཙོ་བོར་བྱེད་པ་དང་སྒྲུབ་པ་གཙོ་

བོར་བྱེད་པའི་ལམ་སྲོལ་འཕགས་ཡུལ་དུའང་བྱུང་ལ་བོད་

ལའང་དེ་བཞིན་བྱུང་། བོད་ལ་མཚོན་ན་ས་སྐྱ་དང་དགེ་ལྡན་

གཉིས་བཤད་པ་གཙོ་བོར་བྱེད་པ་དང་། རྙིང་མ་དང་བཀའ་

བརྒྱུད་གཉིས་སྒྲུབ་པ་གཙོ་བོར་བྱེད་པའི་བཤད་སྲོལ་ཡོད་

པ་བཞིན་རང་རེ་སྒྲུབ་བརྒྱུད་ཀརྨ་ཀཾ་ཚང་ཡང་སྒྲུབ་པ་ཉམས་

ལེན་གཙོ་བོར་བྱེད། དེའི་རྒྱུ་མཚན་ལ་བརྟེན་ནས་བཀའ་

བརྒྱུད་སྤྱི་དང་། ཁྱད་པར་ཀཾ་ཚང་ནང་བཤད་གྲྭ་ལས་སྒྲུབ་གྲྭ་

མང་བ་ཡོད། དེ་བཞིན་བཀའ་བརྒྱུད་སྨོན་ལམ་སྐབས་སུའང་

སྨོན་ལམ་དེ་ཉིད་སྒྲུབ་པ་ཉམས་ལེན་གྱི་ཁོངས་སུ་གཏོགས་

ལ་གཞན་ཡང་སྒྲུབ་པ་ཉམས་ལེན་ལ་ཞུགས་མ་ཐུབ་པའི་

གང་ཟག་ཀུན་ལ་སྐུལ་མ་འདེབས་པའི་ཕྱིར་དུའང་སྨོན་ལམ་

ཚོགས་པ་ཡིན་ཅིང་། དེའི་ནང་ཉམས་ལེན་དང་འབྲེལ་བའི་

གནད་དུ་མ་ཡོད། དེ་ཡང་༸རྒྱལ་དབང་ཀརྨ་པའི་མཛད་པའི་

ཆ་ཤས་ཤིག་ཡིན། མགུར་ཞེས་པ་ཐོག་མར་རང་གིས་སྒྲུབ་

པ་ཉམས་ལེན་བྱས་རྗེས་ཉམས་རྟོགས་ཀྱི་ཡོན་ཏན་སྐྱེས་

ནས་ཆོས་ཀྱི་གནད་དོན་དེ་ལྟར་ཡིན་ཞེས་ངོ་སྤྲོད་ཀྱི་ཚུལ་དུ་

གསུངས་པ་དེར་མགུར་ཞེས་བརྗོད་པ་ཡིན། མཚོ་ཞེས་པ་

ཆུ་གཏེར་རམ་ཆུའི་ཕུང་པོ་འདུས་པའི་བདག་ཉིད་ཡིན་ཅིང་

འདིར་ཡང་བཀའ་བརྒྱུད་ཀྱི་བླ་མ་དུ་མའི་མགུར་དུ་མ་ཕྱོགས་

གཅིག་ཏུ་བསྡུས་པར་བརྟེན་མགུར་མཚོ་ཞེས་བརྗོད། མགུར་

ལེན་པའི་ལུགས་དེ་འཕགས་ཡུལ་དུ་གྲུབ་ཆེན་སཱ་ར་ཧ་དང་།  

བོད་དུ་མར་པ་མི་ལ་ལ་སོགས་པའི་སྐུ་དུས་ནས་དར་སྲོལ་

ཆེན་པོ་བྱུང་། བླ་མ་དུ་མའི་མགུར་ཕྱོགས་གཅིག་ཏུ་བསྡུས་ཏེ་

དགེ་འདུན་དུ་མས་ལྷན་དུ་ཚོགས་ཏེ་འདོན་པའི་དུས་ཡུན་དེ་

རྗེ་བརྒྱད་པ་མི་བསྐྱོད་རྡོ་རྗེའི་སྐབས་ནས་དར། ལམ་ལུགས་

དེ་ཉིད་འབྲི་གུང་དང་། འབྲུག་པ། ཤངས་པ་བཀའ་བརྒྱུད་

ལའང་རིམ་གྱིས་དར། རྒྱལ་དབང་མི་བསྐྱོད་རྡོ་རྗེར་བླ་མ་དུ་

མ་ཡོད་པ་ལས་གཙོ་བོ་སངས་རྒྱས་མཉན་པ་རིན་པོ་ཆེའི་

འདས་མཆོད་སྐབས་གཙོ་བོར་འདོན་སྲོལ་མཛད་པ་ཡིན། རྗེ་

མི་བསྐྱོད་རྡོ་རྗེས་ཕྱོགས་སྒྲིག་མཛད་པའི་མགུར་མཚོ་འདིར་

གྲུབ་ཆེན་ཏི་ལོ། ནཱ་རོ། མར་པ། མི་ལ། སྒམ་པོ་པ། དུས་

གསུམ་མཁྱེན་པ་སོགས་ཀྱི་གསུང་དུ་མ་བསྡུས་ཡོད་པས་ཧ་

ཅང་རྒྱས་སྟབས་ཉིན་གང་པོར་འདོན་དགོས་པ་ཡོད། ཉམས་

རྟོགས་ཀྱི་ཡོན་ཏན་གོང་མཐོར་གཏོང་ཚུལ་གསང་སྔགས་

བླ་མེད་ནས་གསུངས་པའི་ཐབས་ལམ་གཙོ་བོ་ཡིན། མགུར་

དེ་ཉམས་རྟོགས་མཚོན་པའི་ཡོན་ཏན་དང་། ཚོགས་ཞེས་

པ་དེ་ཉམས་རྟོགས་ཡོན་ཏན་གོང་འཕེལ་དུ་གཏོང་དགོས་

པར་བརྟེན་དེ་གཉིས་ལྷན་དུ་འབྲེལ་བ་ཡིན། མགུར་མཚོ་ལ་

མགུར་གྱི་ཚོགས་ཞེས་ཟུར་དུ་མེད་སྟབས་ཚོགས་ཀྱི་ནང་

ནས་འགངས་ཆེ་ཤོས་ཀརྨ་ཀཾ་ཚང་གི་ཡི་དམ་འཁོར་ལོ་བདེ་

མཆོག་གི་ཚོགས་ཡིན་སྟབས་མགུར་མཚོ་དང་བདེ་མཆོག་

གི་ཚོགས་གཉིས་ལྷན་དུ་སྦྱར་བ་ཡིན། དེ་རྣམས་འདས་པའི་

ལོ་རྒྱུས་ཅུང་ཟད་དང་། སྐབས་སུ་བབ་པའི་མགུར་མཚོའི་

ཚོགས་ཀྱི་སྐོར་ནི། བཀའ་བརྒྱུད་མགུར་མཚོ་དེ་བཞིན་རྗེ་

མི་བསྐྱོད་རྡོ་རྗེས་མཛད་པ་དང་། རྗེ་དགུ་པ་དབང་ཕྱུག་རྡོ་

རྗེ་དང་། ཞྭ་དམར་དཀོན་མཆོག་ཡན་ལག་ལ་སོགས་པའི་

བླ་མ་རྣམས་ཀྱིས་ཁ་གསབ་མཛད། མགུར་གྱི་སྤྱི་ཆིངས་

འདོན་རྒྱུ་དེ་རྒྱལ་དབང་བཅུ་བདུན་པ་ཨོ་རྒྱན་ཕྲིན་ལས་རྡོ་རྗེ་

མཆོག་ནས་ཕྱོགས་སྒྲིག་མཛད་པ་ཡིན། རྗེ་མི་བསྐྱོད་རྡོ་རྗེའི་

སྤྱི་ཆིངས་གཙོ་བོ་དང་། དེ་བཞིན་ཏི་ལོ་ནཱ་རོ་མར་པ་མི་ལ་

དུས་གསུམ་མཁྱེན་པ་རྣམས་ཀྱི་མགུར་རྣམས་ཚུར་བསྡུས་པ་

དེ་ཉིད་ཚོགས་འདོན་མཛད་པ་ཡིན། 

ཉིན་གསུམ་པའི་གསོ་སྦྱོང་དང་གསུང་ཆོས།

ཕྱི་ལོ་ ༢༠༡༦ ཟླ་ ༢ ཚེས་ ༡༨ ཉིན་སྔ་དྲོ་འཁོར་ལོའི་དུས་

ཚོད་དྲུག་པའི་ཐོག་སྒྲུབ་བརྒྱུད་བསྟན་པའི་གསལ་བྱེད་

༸སྐྱབས་རྗེ་རྒྱལ་ཚབ་རིན་པོ་ཆེ་མཆོག་བཞུགས་གནས་

གཏེར་སྒར་དགོན་ནས་སྤོས་སྣས་སྤྱན་འདྲེན་གྱིས་སྨོན་

ལམ་ཆོས་རར་ཞབས་པད་མངོན་པར་བཀོད་དེ་བཞུགས་

ཁྲིར་འཁོད་རྟིང་། བླ་སྤྲུལ་མཁན་སློབ་དགེ་འདུན་འདུས་པ་

རྒྱ་མཚོ་དང་ཚོགས་ཞུགས་ཕྱི་ནང་དད་ལྡན་ཁྱིམ་པ་ཕོ་མོ་

ཀུན་ལ་མགོན་པོ་མཆོག་ནས་ཐེག་ཆེན་གསོ་སྦྱོང་གི་སྡོམ་པ་

འབོགས་པར་མཛད། 

ཉིན་བཞི་པའི་གསོ་སྦྱོང་དང་གསུང་ཆོས།

ཕྱི་ལོ་ ༢༠༡༦ ཟླ་ ༢ ཚེས་ ༡༩ ཉིན་སྔ་དྲོ་འཁོར་ལོའི་དུས་

ཚོད་དྲུག་པའི་ཐོག་སྒྲུབ་བརྒྱུད་བསྟན་པའི་གསལ་བྱེད་

༸སྐྱབས་རྗེ་མཚུར་ཕུའི་དྲུང་པ་གཽ་ཤྲི་རྒྱལ་ཚབ་རིན་པོ་ཆེ་

མཆོག་བཞུགས་གནས་གཏེར་སྒར་དགོན་ནས་སྤོས་སྣས་

སྤྱན་འདྲེན་གྱིས་ཀརྨའི་སྒར་ཆེན་འཛམ་གླིང་རྒྱན་གྱི་སྨོན་

ལམ་ཆོས་རར་ཞབས་པད་མངོན་པར་བཀོད་དེ་བཞུགས་

ཁྲིར་འཁོད་རྟིང་། བླ་སྤྲུལ་མཁན་སློབ་དགེ་འདུན་འདུས་པ་

རྒྱ་མཚོ་དང་ཚོགས་ཞུགས་ཕྱི་ནང་དད་ལྡན་ཁྱིམ་པ་ཕོ་མོ་

ཀུན་ལ་མགོན་པོ་མཆོག་ནས་ཐེག་ཆེན་གསོ་སྦྱོང་གི་སྡོམ་པ་

འབོགས་པར་མཛད།

97མཛད་འཕྲིན་དུས་ཀྱི་སྦྲང་ཆར། 



98 མཛད་འཕྲིན་དུས་ཀྱི་སྦྲང་ཆར། 

རྒྱལ་བའི་བཀའ་འགྱུར་རིན་པོ་ཆེའི་ཆོས་སྐོར།

ཕྱི་ལོ་ ༢༠༡༦ ཟླ་ ༢ ཚེས་ ༢༠ ཉིན་གྱི་སྔ་དྲོ་དུས་ཚོད་བདུན་དང་ཕྱེད་

ཐོག་དཔལ་༸རྒྱལ་དབང་༸ཀརྨ་པ་མཆོག་དང་། ༸སྐྱབས་རྗེ་འཇམ་

མགོན་ཀོང་སྤྲུལ་རིན་པོ་ཆེ། ༸སྐྱབས་རྗེ་མཚུར་ཕུའི་དྲུང་པ་གཽ་ཤྲཱི་རྒྱལ་

ཚབ་རིན་པོ་ཆེ་རྣམ་གཉིས་ཀྱང་བཞུགས་གནས་གཏེར་སྒར་དགོན་ནས་

ཆིབས་འཕྲུལ་ཐོག་རྡོར་གདན་མཆོད་རྟེན་ཆེན་མོར་སྤོས་སྣས་མདུན་

བསུས་པར་ཞབས་འཁོད་ཀྱིས་མཆོད་རྟེན་ནང་གི་རྟེན་གཙོ་འོ་སྐོལ་གྱི་

སྟོན་པ་བཀའ་དྲིན་ཅན་གྱི་སྐུ་བརྙན་མཐོང་གྲོལ་རིན་པོ་ཆེར་སྙན་ཤལ་ན་

བཟའ་སྒྲོན་འབུལ། རྒྱལ་བསྟན་དར་ཞིང་འགྲོ་ཀུན་བདེ་བའི་ཐུགས་སྨོན་

མཚམས་སྦྱོར་རྒྱ་ཆེ་མཛད། 



99མཛད་འཕྲིན་དུས་ཀྱི་སྦྲང་ཆར། 

དེ་མཇུག་བཀྲ་ཤིས་པའི་རྟེན་འབྲེལ་དགེ་བའི་མཚོན་

དོན་ཕྱིར་འདི་ལོ་འཇང་བཀའ་འགྱུར་ཆོས་སྐོར་གྱི་སྟ་གོན་

མཛད་ཡུལ་དུ་གཟིགས་ཞིབ་བསྐྱངས། དེ་ཡང་སྔར་བོད་དུ་

བཀའ་འགྱུར་བྲིས་མ་དུ་མ་མཆིས་ཀྱང་ཤིང་སྤར་དུ་འཁོད་

པའི་ཐོག་མ་འཇང་བཀའ་འགྱུར་ཡིན། དེ་ཉིད་འཇང་གི་ས་

སྐྱོང་མི་དབང་ཀརྨ་བསོད་ནམས་རབ་བརྟན་གྱིས་བདག་

རྐྱེན་མཐུན་འགྱུར་མཛད་པ་ལ་བརྟེན་ནས་སྤར་དུ་བཞེངས། 

རྗེ་ཞྭ་དམར་དྲུག་པ་གར་དབང་མི་ཕམ་ཆོས་ཀྱི་དབང་ཕྱུག་

གིས་ཞུ་དག་མཛད། དེ་ཉིད་ཐོག་མར་བཀྲ་ཤིས་པ་འབྲི་གུང་

༸སྐྱབས་མགོན་ཆེ་ཚང་རིན་པོ་ཆེ་མཆོག་གིས་དབུ་འབྱེད་

བསྐྱངས། བར་དུ་བཀྲ་ཤིས་པའི་སྒོ་འཕར་འབྱེད་ཕྱིར་རྡོར་

གདན་མཆོད་རྟེན་རིན་པོ་ཆེར་ཆོས་སྐོར་ལན་གཅིག་མཛད་

རྒྱུའི་དགོངས་གཞི་མངའ་བ་ལྟར་༸རྒྱལ་དབང་༸ཀརྨ་པ་

མཆོག་དང་༸སྐྱབས་རྗེ་འཇམ་མགོན་རིན་པོ་ཆེ། ༸སྐྱབས་

རྗེ་མཚུར་ཕུའི་དྲུང་པ་གཽ་ཤྲཱི་རྒྱལ་ཚབ་རིན་པོ་ཆེ་རྣམ་གཉིས་

ཀྱིས་དབུས་པའི་བཀའ་འགྱུར་ཆོས་སྐོར་གདན་འདྲེན་ཞུ་

མི་བསྙེན་རྫོགས་དགེ་སྦྱོང་ཁོ་ན་༸སྐྱབས་རྗེ་ཡོངས་དགེ་

མི་འགྱུར་རིན་པོ་ཆེ་གཙོ་བོར་གྱུར་པའི་སྤྲུལ་པའི་སྐུ་དང་།  

མཁན་པོ། སྒྲུབ་དཔོན། རྡོར་སློབ། སྒྲུབ་བླ། རབ་བྱུང་གི་དགེ་

སློང་གཞན་བཅས་ཡོངས་བསྡོམས་བརྒྱ་དང་བཅུ་ནས་རྒྱལ་

བའི་བཀའ་འགྱུར་རིན་པོ་ཆེའི་གླེགས་བམ་རེ་རེ་བཞིན་སྐུ་

རྒྱབ་ཏུ་བསྣམས། དེ་བཞིན་ཕྱི་རྒྱལ་གྱི་དགེ་སློང་མ་བཅུ་

གཅིག་ནས་རྗེ་གོང་མ་བཅུ་དྲུག་པ་ཆེན་པོ་མཆོག་གི་གསུང་

འབུམ་ཕྱག་ཏུ་བསྣམས། དུང་རྒྱ་སྤོས་སྣ་དང་བཅས་ཐོག་མར་

མཆོད་རྟེན་རིན་པོ་ཆེའི་ནང་སྐོར་ནས་དབུ་བཙུགས་ཏེ་ཕྱི་

སྐོར་དུ་རིམ་གྱིས་ཕེབས།

ཆོས་སྐོར་བྱོན་ལམ་གྲལ་གཡས་གཡོན་གཉིས་སུ་

འཛམ་གླིང་ཤར་ནུབ་དད་ལྡན་ཁྲི་ཚོའི་ལག་ཏུ་སྲིད་ན་རིང་

བའི་དར་དཀར་དང་། ཡིད་དུ་འོང་བའི་མེ་ཏོག དྲི་ངད་རབ་ཏུ་

ལྡང་བའི་བདུག་སྤོས་སྣ་ཚོགས་ཐོགས། ངག་ནས་ཀར་མཁྱེན་

གྱི་བཟླས་པ་རབ་ཏུ་སྙན་པའི་སྒྲ་དབྱངས་གྱེར་བ་སོགས་དད་

གུས་མོས་པ་ཆེན་པོས་ཕེབས་ལམ་དུ་སྒྲེང་བཞིན་གནས། དེ་

ལྟར་ཆོས་སྐོར་གྱི་མཛད་སྒོ་ལེགས་པར་གྲུབ། སླར་བཀའ་

བརྒྱུད་སྨོན་ལམ་ཆེན་མོའི་སྒར་ཆེན་ཆོས་རར་ཕྱིར་འཁོད་

རྟིང་ཆོས་ཐུན་གཉིས་པར་ས་འདུས་པ་ཕོ་མོ་ཡོངས་ནས་

རྒྱལ་བའི་བཀའ་འགྱུར་རིན་པོ་ཆེ་སྒྲ་དག་གསལ་གསུམ་གྱི་

སྒོ་ནས་དག་སྒྲོགས་ལེགས་པར་མཛད།



100 མཛད་འཕྲིན་དུས་ཀྱི་སྦྲང་ཆར། 



101མཛད་འཕྲིན་དུས་ཀྱི་སྦྲང་ཆར། 

བཀའ་འགྱུར་ཆོས་སྐོར་གྱི་ཉིན་གཅིག་སྔོན་དུ་༸རྒྱལ་དབང་མཆོག་ནས་ 
ལམ་སྟོན་བཀའ་སློབ།

བཀའ་འགྱུར་སྔར་ལག་པས་བྲིས་པ་དུ་མ་ཡོད་ཀྱང་། ཤིང་

སྤར་དུ་བཀོད་དེ་བཞེངས་པ་ཐེངས་དང་པོ་འཇང་བཀའ་

འགྱུར་ཡིན། འཇང་བཀའ་འགྱུར་གྱི་སྦྱིན་བདག་དེ་འཇང་ས་

ཐམ་རྒྱལ་པོ་མི་ཕམ་བསོད་ནམས་རབ་བརྟན་ཁོང་ཀཾ་ཚང་

བཀའ་བརྒྱུད་ཀྱི་སྦྱིན་བདག་ཆེན་པོ་ཞིག་ཏུ་གྱུར། དེའི་ཞུ་

དག་མཛད་པོ་ཞྭ་དམར་དྲུག་པ་གར་དབང་ཆོས་ཀྱི་དབང་

ཕྱུག་ཡིན། དེར་བརྟེན་ལོ་རྒྱུས་ཀྱི་ཐོག་ནས་བཤད་ནའང་

རེད་རིང་ལུགས་ཀྱི་ཐོག་ནས་བཤད་པ་ཡིན་ནའང་རེད་ཧ་

ཅང་རྩཆེན་དུ་གྱུར། དེང་སང་འཇང་བཀའ་འགྱུར་འཛམ་བུའི་

གླིང་དུ་རེ་ཟུང་མ་གཏོགས་ལྷག་མེད། ལྷག་ཡོད་པ་དེ་ཡང་ཆ་

ཚང་བ་ཞིག་མེད། དེས་ན་ང་ཚོས་དེ་ཆ་ཚང་བ་ཞིག་བཟོས་

ཏེ་བསྟན་པ་ཉམས་པ་སླར་གསོས་པ་དེ་འདྲ་ཞིག་ཏུ་བསམ་

བློ་བཏང་ནས་བཟོས་པ་ཡིན། ཁྱེད་རང་ཚོར་བཀའ་འགྱུར་

པོད་ཅིག་ཞལ་ཕྱེས་ཏེ་སྤྱན་འབུལ་ཞུས་ན་དྲན་སོང་། ཁ་སང་

མཛད་སྒོའི་སྐབས་དུས་ཚོད་བྱུང་མེད། བཀའ་འགྱུར་པོད་

གཅིག་ལ་ལྗིད་ཚད་ཀི་ལོ་དགུ་ཙམ་མཆིས། དེང་གི་ཚད་

གཞིའི་ཀི་ལོ་དགུ་ཆུ་ཚོད་ཕྱེད་ཀའི་རིང་འཁུར་དགོས་ན་སྐུ་

ངལ་འཕྲད་མི་ཡོང་ངམ་སྙམ། ངོས་རང་སེམས་ཁྲལ་བྱུང་། 

རྒྱུན་གཏན་ལྟར་ན་ཕྲག་པ་གཡོན་པར་འཁུར་གྱི་ཡོད་རེད་དེ། 

ད་ལན་དཀའ་ངལ་ཕྲད་ཡོང་དུས། སྤྱིར་བཏང་ཅ་ལག་དང་དོ་

པོ་གང་འདྲ་ཞིག་ཡིན་ཡང་རྒྱ་གར་དང་བལ་ཡུལ་སོགས་ལུང་

པ་མང་པོར་སོ་སོའི་འཁྱེར་ལུགས་མི་འདྲ་བ་མང་པོ་ཡོང་གི་

ཡོད། བོད་ལ་ཚང་མས་སྒལ་པའམ་རྒྱབ་ལ་འཁྱེར་གྱི་ཡོད། 

སྔར་རྗེ་བཙུན་མི་ལ་རས་པས་སྒལ་པར་རྡོ་འཁྱེར་ནས་རྨ་

བཟོས་པའི་ལོ་རྒྱུས་རྣམ་ཐར་ནང་ཡོད། ཀོང་པོ་ལ་འོང་སྐོར་

ཞེས་པའི་ལུང་པ་ཞིག་ཡོད་པ་དེར་དབྱར་ཁ་མི་ཚང་མས་ཞིང་

ཁར་སྐོར་བ་རྒྱབ་ཀྱི་ཡོད། དེ་དུས་རྒད་པོ་རྒད་མོ་ཚང་མས་

སྒལ་པར་བཀའ་འགྱུར་འཁྱེར་གྱི་ཡོད། དེ་འདྲ་ཡིན་དུས་སང་

ཉིན་སྒལ་པའི་རྒྱབ་ལ་འཁྱེར་ན་ལེགས་པ་མིན་ནམ་བསམ་གྱི་

འདུག །དེ་མ་གཏོགས་མཚམས་མཚམས་དཀའ་ལས་བྱུང་

དུས་གོ་རྒྱུ་ཚོར་རྒྱུ་མེད་པ་དེ་ག་དུས་ཚར་གྱི་ཡོད་དམ་སྙམ་

སྟེ་སེམས་བསྐྱེད་དང་བསམ་བློ་ལེགས་པོ་གཏོང་རྒྱུ་སོགས་

གཟུགས་པོ་བདེ་པོ་མེད་དུས་ནམ་ཚར་ཡོང་བསམ་པ་འོང་

བས། སྒལ་པ་ལ་འཁུར་ན་ལེགས་སྙམ། ཡང་སྒལ་པར་འཁུར་

ན་ལེགས་བརྗོད་ན་འཁྱེར་ལུགས་གྲ་སྒྲིག་པོ་དང་ལེགས་པོ་

ཞིག་འཁྱེར་ན་མ་གཏོགས་མི་འགྲིག

འཇང་བཀའ་འགྱུར་དེ་ན་ནིང་སྔོན་འགྲོའི་ཚུལ་དུ་སྤར་

བ་རེད། དངོས་གཞིའི་པར་དེ་ད་ལོའི་ལོ་མཇུག་ཏུ་བསྒྲུབ་

རྒྱུ་རེད། ཚར་བརྒྱ་ཐམ་པ་རྒྱབ་རྒྱུ་རེད། ང་ཚོས་རྒྱལ་བའི་

བཀའ་འགྱུར་རིན་པོ་ཆེ་དེ་ལ་འགྲོ་སོང་ཤིན་ཏུ་མང་པོ་བཏང་

ཡོད། ཕལ་ཆེར་གཙུག་ལག་ཁང་ཞིག་བཞེངས་རྒྱུའི་འགྲོ་

སོང་ཆ་ཚང་དེ་ལ་བཏང་ཡོད། སྤྱིར་བཏང་དེང་སང་ལྷ་ཁང་

དེ་ཚོའི་ནང་ལ་མི་སྡོད་མཁན་མང་པོ་མེད་སྟབས་ལྷ་ཁང་

བཞེངས་པ་ལས་གསུང་རབ་བཞེངས་པ་དགེ་བ་ཆེ་བ་ཞིག་

ཏུ་མཐོང་། རྒྱུ་མཚན་དེ་ལ་བརྟེན་ནས་ང་ཚོས་འགྲོ་སོང་མང་

པོ་བཏང་བ་རེད། ཨ་རིའི་སྒོར་ས་ཡ་གསུམ་ཙམ་བཏང་ཡོད། 

དེ་འདྲ་བཏང་བ་དེ་དགོས་པ་རྒྱུ་མཚན་མང་པོ་ཞིག་ལ་བརྟེན་

ནས་བཏང་བ་ལས་དོན་མེད་དུ་མ་བཏང་། རྒྱལ་བའི་གསུང་

རབ་བཞེངས་པ་དེ་དངོས་གནས་དགོན་པའམ་གཙུག་ལག་

ཁང་བཞེངས་པ་ལས་བསོད་ནམས་ཆེ་བ་མཐོང་ནས་འགྲོ་

སོང་བཏང་བ་རེད། 

གཤམ་ལ་འགྲེལ་བཤད་ཞུ་རྒྱུ་ཡིན། དཔེ་ཆའི་ཕྱིའི་དཔེ་

རས་དེ་ང་ཚོའི་ནམ་རྒྱུན་དཔེ་རས་དང་མི་འདྲ་བ་དམིགས་

བསལ་གྱི་དཔེ་རས་ཤིག་བཟོས་ཡོད། ནམ་རྒྱུན་དཔེ་རས་དེ་

ཕྱོགས་གཅིག་ནས་དཔེ་ཆའི་མགོ་མཇུག་ལོག་འགྲོ་རྒྱུའི་ཉེན་

ཁ་འདུག། །དེ་འདྲ་མི་འཁྲུག་པའི་ཆེད་དང་སྒྲིལ་མྱོང་མཁན་

ཞིག་མེད་ན་ཛོར་པོ་ཆགས་ཀྱི་འདུག །དེས་ན་ང་ཚོས་དཔེ་

རས་དེ་འདྲ་ཞིག་བཟོས་པ་རེད། དཔེ་རས་གཅིག་པུ་ལ་ཡང་

འགྲོ་སོང་ཧ་ལམ་ས་ཡ་གཅིག་ཙམ་བཏང་ཡོད། དཔེ་རས་

དེའི་ཁྱད་ཆོས་ནི་འབུས་མི་ཟ་བ་དང་། ཆུ་ལ་སྦངས་ན་ལམ་

སེང་བངརྒྱུ་མེད་པ་དང་། མེ་ལ་ཚིག་ན་ཡང་ལམ་སེང་འཚིག་

རྒྱུ་མེད་པ་སོགས་དེ་འདྲའི་དམིགས་བསལ་གྱི་རས་དེ་ང་

ཚོས་བདམས་ནས་བཟོས་པ་ཞིག་རེད། རྒྱུན་གཏན་ལྟར་མང་

པོ་སྒྲིལ་མ་དགོས་པར་ལས་སླ་བའི་ཆེད་དུ་འདིའི་ནང་ལ་ཕར་

བཅུག་བཞག་ན་ལས་ཀ་ཚང་མ་ཚར་འགྲོ་བཞིན་ཡོད། དཔེ་

ཆ་མང་པོ་ཞིག་ལ་གདོང་དར་དེ་ཟུར་དུ་ཡོད་པ་དང་། གདོང་

དར་བརླག་འགྲོ་བཞིན་ཡོད་པས་འདིར་གདོང་དར་དེ་ཁོ་

རང་གི་སྒང་དུ་སྦྱར་བཞག་ཡོད། སྤྱིར་བཏང་གདོང་དར་གྱི་

མཚོན་དོན་དེ་སྡེ་སྣོད་གསུམ་མཚོན་སྟེ་སེར་པོས་འདུལ་བ་

མཚོན་པ་དང་། དམར་པོས་མདོ་སྡེ་མཚོན་པ་དང་། སྔོན་

པོས་མངོན་པ་མཚོན་པ་རེད་ཅེས་བཤད་ཀྱི་ཡོད། དེ་བཞིན་

ང་ཚོས་བཀའ་འགྱུར་དེ་ལ་དཀར་ཆག་བཟོས་ཡོད། དཀར་

ཆག་དེས་བཀའ་འགྱུར་དེའི་ནང་ལ་མདོ་གང་ཞིག་ཡོད་པ་མ་

ཟད་མདོ་དེའི་ནང་ལ་ལེའུ་གང་དང་གང་ཞིག་ཡོད་པ་དང་། སྡེ་

ཚན་གང་ཞིག་ཡོད་པ་ཐམས་ཅད་བཟོས་ཏེ་བཀའ་འགྱུར་ཞལ་

མ་ཕྱེའི་གོང་དཀར་ཆག་ལབལྟས་པ་ཙམ་གྱིས་ཧ་གོ་བཞིན་

ཡོད། དེ་བར་དེར་བཅུག་ཡོད། དེས་ན་བཀའ་འགྱུར་དེར་

དང་པོ་ཕྱི་ནས་དཀྲིས་ཏེ་དམིགས་བསལ་སྲུང་སྐྱོབ་ཀྱི་ཆེད་དུ་

གོས་ཆེན་གྱི་སྒམ་སྤུས་དག་པོ་ཞིག་བཟོས་པ་དང་གོས་ཆེན་

གྱི་སྒམ་དེར་ཡང་བཀའ་འགྱུར་གྱི་པོད་གང་ཡིན་པ་ཤེས་པའི་

ཆེད་དུ་ང་ཚོས་ཟངས་གསེར་ལས་གྲུབ་པའི་བཀའ་འགྱུར་གྱི་

བྱང་བུ་དེ་འདྲ་བཟོས་ནས་དེའི་ཐོག་ལ་འདུལ་བ་ཀ་ཡིན་ན་ཀ་

དང་། ཁ་ཡིན་ན་ཁ། དེ་ལྟར་བྲིས་ཡོད། དཔེ་ཆ་དེ་མི་འགུལ་

པའི་ཆེད་དུ་ང་ཚོས་བསྡམས་ནས་བཟོས་ཡོད། གླེགས་ཤིང་

གི་ཚད་ལ་འཇང་བཀའ་འགྱུར་ཁོ་རང་གི་གླེགས་ཤིང་དེ་འདྲ་

ཡོད་པ་དང་། གླེགས་ཤིང་གི་ཐོག་ལ་རྒྱ་སྐད་དང་བོད་སྐད་

གཉིས་ཀྱི་ཡི་གེ་དེ་འདྲ་འདུག །

ཤོག་བུ་དང་པོ་དེ་སྟོང་པ་རེད། ཤོག་བུ་གཉིས་པ་དེ་

༸བྱམས་མགོན་ཏཱ་ཡི་སི་ཏུ་རིན་པོ་ཆེ་ལ་ཕྱག་ཡིག་ཅིག་

ཞུས་ནས་དེས་སྐུ་མཚོན་པ་དང་། དེ་འགྲོ་མགོན་ཆོས་རྒྱལ་

འཕགས་པའི་སོག་ཡིག་དང་ནང་དོན་འཇང་བཀའ་འགྱུར་

ཞེས་པ་རེད། གཉིས་པ་དེ་བཀའ་འགྱུར་པར་སྐྲུན་ཚོགས་པའི་

མིང་དམ་ཆོས་བང་མཛོད་ཅེས་པ་དེ་ཐེེེ་ཝན་དུ་ཡོད། གསུམ་

པ་དེ་༸རྒྱལ་དབང་ཀརྨ་པ་སྐུ་ཕྲེང་བཅུ་དྲུག་པས་བཀའ་

འགྱུར་པར་སྐྲུན་མཛད་སྐབས་དེ་འདྲ་ཞིག་ཡོད། དངོས་

འབྲེལ་བྱས་ན་དེའི་ཐོག་ལ་ངོས་ནས་གླེང་བརྗོད་ཤོག་བུ་ཉི་

ཤུ་ཙམ་ཞིག་འབྲི་རྒྱུ་ཡིན་པ་རེད། ཡིན་ཡང་དུས་ཚོད་ཀྱི་

རྐྱེན་པས་ལྷག་སོང་། ད་ལྟ་སྔོན་འགྲོ་ཡིན་པ་དང་ཕྱིས་སུ་

དངོས་གཞི་གྲུབ་དུས་བྲི་རྒྱུ་ཡིན། བཞི་པ་དེ་༸སྐྱབས་རྗེ་

འཇམ་མགོན་རིན་པོ་ཆེའི་ཕྱག་བྲིས་དེས་ཐུགས་མཚོན། དེ་

རྒྱལ་དབང་མཁའ་ཁྱབ་རྡོ་རྗེའི་ཡབ་མེས་ཀྱི་སྐབས་ལ་མཆོད་

རྟེན་བཞེངས་རྒྱུའི་འཆར་གཞི་ཡོད། པར་བྱང་སྨོན་ཚིག་དེ་

༸སྐྱབས་རྗེ་རྒྱལ་ཚབ་རིན་པོ་ཆེ་ལ་གནང་རོགས་ཞེས་ཞུས་

པ་ཡིན། དེ་ལ་ཤོ་ལོ་ཀ་ཉི་ཤུ་རྩ་གཅིག་ཙམ་ཡོད། མཐའ་མ་

བྷཱ་བ་ཏུ་སརྦ་མངྒ་ལཾ། ཞེས་པ་དེ་༸སྐྱབས་རྗེ་དཔའ་བོ་རིན་

པོ་ཆེ་མཆོག་གི་ཕྱག་བྲིས་ཡིན། དེས་ན་བཀའ་འགྱུར་གཅིག་

གི་ནང་དུ་རྒྱལ་བ་ཡབ་སྲས་ཀུན་གྱི་ཕྱག་བྲིས་ཡོད། རྒྱལ་བ་

ཡབ་སྲས་ཚང་མ་དེར་བཅུག་དགོས་པ་དེ་ཐོག་མར་ཐུགས་

བསྐྱེད་པ་ནས་བཟུང་སྐུ་གསུང་ཐུགས་ཀྱི་མཛད་པ་ཕྲིན་

ལས་ཐམས་ཅད་མཉམ་དུ་ཡོད་པའི་རྟགས་དང་རྟེན་འབྲེལ་དེ་

མཚོན་བྱེད་དུ་ཡིན། 

དངོས་གཞི་བཀའ་འགྱུར་རིན་པོ་ཆེ་ཁོ་རང་མཚལ་སྤར་

རེད། མཚལ་སྤར་ཞེས་པ་དེ་མཚལ་གྱིས་བཟོས་པ་ཡིན་ཙ་

ན་མཚལ་སྤར་ཞེས་བརྗོད་པ་ཡིན། རྒྱ་མཚལ་ཅོག་ལ་ཞེས་

པ་དེ་སྔོན་རྒྱ་མཚལ་ཅོག་ལ་དེ་ཧ་ཅང་གོང་ཆེན་པོ་རེད། དེ་

དང་གསེར་གཉིས་གོང་ཆེ་ཆུང་ཆ་མཚུངས་ལྟ་བུ་རེད། དེས་

ན་བཀའ་འགྱུར་ལ་སྣག་ཚ་དམར་པོ་བཏང་བ་རྩ་ཆེན་པོ་ཡིན་

པའི་རྒྱུ་མཚན་གྱི་རེད་མ་གཏོགས་སྣག་ཚ་ནག་པོ་མེད་ནས་

དམར་པོར་བཟོས་པ་མ་ཡིན། 

དངོས་འབྲེལ་བྱས་ན་བཀའ་འགྱུར་པོ་ཏི་བརྒྱ་དང་དགུ་

ཡོད་ཀྱང་ང་ཚོས་ད་ལྟ་པོ་ཏི་བརྒྱ་དང་བཅུ་བཟོས་ཡོད། གང་

ཡིན་ཞེ་ན་སྒམ་ཆེ་ཆུང་གི་ཚད་དང་སྒྲིག་སྟེ་བརྒྱ་དང་བཅུར་

བསྒྲིགས། གཙོ་བོ་དུས་འཁོར་བསྡུས་རྒྱུད་ཀྱི་འགྲེལ་བ་དྲི་

མེད་འོད་ཟེར་དེ་པོ་ཏི་ཤིན་ཏུ་མཐུག་པོ་ཞིག་ཡོད་པ་དེ་ཕྱེད་

ཕྱེད་དུ་བཏང་ནས་གཉིས་སུ་བཟོས་པ་རེད། 

ནམ་རྒྱུན་བཀའ་འགྱུར་ཆོས་འཁོར་འགྲོ་སྟངས་དང་

སང་ཉིན་བཀའ་འགྱུར་ཆོས་འཁོར་འགྲོ་སྟངས་གཉིས་ནང་

དོན་མི་འདྲ། གང་ཡིན་ཞེ་ན་འཇང་བཀའ་འགྱུར་༸རྒྱལ་དབང་

བཅུ་དྲུག་པའི་རྗེས་དྲན་མཛད་སྒོ་དབུ་འབྱེད་བྱེད་པ་དང་དེ་

སྐབས་འབྲི་གུང་༸སྐྱབས་མགོན་རིན་པོ་ཆེ་ཕེབས་པ་དང་

སྒྲུབ་བརྒྱུད་འཛིན་མཁན་མང་པོ་ཕེབས་ནས་ཐོག་མར་བཀྲ་

ཤིས་པ་དེ་འདྲ་བྱུང་། བར་དུ་དགེ་སློང་རྣམས་གནས་མཆོག་

རྡོ་རྗེ་གདན་མཆོད་རྟེན་རིན་པོ་ཆེར་སྐོར་བ་དེ་ལ་བརྟེན་ནས་

སྤྱིར་འཛམ་བུ་གླིང་ལ་བཀྲ་ཤིས་ཀུན་གྱི་ཕུན་སུམ་ཚོགས་པ་

འབྱུང་བ་དང་། ལྷག་པར་དུ་རང་རེ་བོད་ལ་ཡོད་པའི་སངས་

རྒྱས་ཀྱི་བསྟན་པ་དེ་རིག་གནས་གསར་བརྗེའི་སྐབས་ཉམས་

ཆགཏུ་གྱུར་པ་དེ་འདྲ་རེ་རེ་བསམ་བློ་བཏང་སྟེ་གོམ་པ་རེ་རེ་

བོར་ཡང་སངས་རྒྱས་ཀྱི་བསྟན་པ་དར་ཞིང་རྒྱས་ནས་འབྱུང་

གི་ཡོད་དེ་འདྲའི་བསམ་བློ་ཞིག་དང་། དེ་བཞིན་ཞལ་ནས་

སངས་རྒྱས་ཀྱི་མཚན་སྔགས་དང་བླ་མའི་མཚན་སྔགས་གང་

ཞིག་གསུང་གི་ཡོད་ནའང་ཁྱད་པར་མ་མཆིས། གང་ལྟར་རང་

རྒྱུད་སྨིན་ཅིང་གཞན་རྒྱུད་འགྲོལ་ངེས་པ་དེ་འདྲ་ཞིག་གསུང་

དགོས།

མགོན་པོ་མི་འཁྲུགས་པའི་སྒོ་ནས་བྱང་སྲེག

དེ་ཡང་ཐོག་མར་མགོན་པོ་མི་འཁྲུགས་པའི་ངོ་སྤྲོད་ནི། མདོ་

སྡེ་དཀོན་མཆོག་བརྩེགས་པའི་ནང་མི་འཁྲུགས་པའི་ཞིང་

བཀོད་ཀྱི་མདོ་ཞེས་པ་ཞིག་ཡོད། ཉེ་བའི་ལོ་ཤས་ནང་མི་

འཁྲུགས་པའི་ཆོ་ག་ལ་དང་ཞེན་ཆེན་པོ་བྱུང་། དེས་ན་མི་

འཁྲུགས་པའི་བསྙེན་མཚམས་དང་ཆབས་ཅིག་མི་འཁྲུགས་

པའི་ཆོས་འཁོར་ཡང་མཛད་བཞིན་པ་ཡིན། དེང་དུས་རབས་

ཉེར་གཅིག་པ་འཕྲུལ་ཐབས་དང་འབྲེལ་བའི་དུས་རབས་ཡིན་

སྟབས་སྣོད་བཅུད་མཐའ་དག་ལ་སྔར་དང་མི་འདྲ་བའི་དོ་ཕོག་

ཆེན་པོ་དང་གནོད་འཚེ་ཆེན་པོ་འབྱུང་བཞིན་པས། མགོན་

པོ་མི་འཁྲུགས་པ་འདི་ཉིད་ལས་སྒྲིབ་སྦྱོང་བ་ལ་མཆོག་ཏུ་

བསྔགས་པ་ཡིན། དེ་ཉིད་ཀྱི་སྒོ་ནས་གཤིན་པོའི་བྱང་སྲེག་

དང་གསོན་བསྔོ་བྱ་ཐུབ་ན་ཧ་ཅང་འགྱུར་ཆེ་བ་ཡིན།

དེས་ན་སྒྲུབ་བརྒྱུད་བསྟན་པ་རྒྱ་མཚོའི་མངའ་བདག་

དཔལ་༸རྒྱལ་དབང་ཀརྨ་པ་མཆོག་མི་འཁྲུགས་པའི་སྦྱིན་

སྲེག་གི་ཚོགས་ཀྱི་དབུ་བཞུགས་ཐོག་མཁན་པོ་དང་སྒྲུབ་བླ་

དང་། སེར་སྐྱ་ཕོ་མོ་སུམ་ཅུ་རྩ་དྲུག་ཙམ་གྱིས་བདག་ཅག་གི་

སྟོན་པ་ཐུགས་རྗེ་ཅན་མངོན་པར་རྫོགས་པ་སངས་རྒྱས་པའི་

གནས་མཆོག་རྡོ་རྗེ་གདན་གྱི་ཉེ་འདབས་གཏེར་སྒར་དགོན་

གྱི་འདུ་ཁང་ཡང་སྟེང་དུ་མི་འཁྲུགས་པའི་བསྙེན་མཚམས་པ་

རྣམས་ཟླ་བ་གཉིས་ལ་ཉེ་བའི་རིང་བཅོམ་ལྡན་འདས་རྒྱལ་

བ་མི་འཁྲུགས་པའི་བསྙེན་མཚམས་སུ་བཞུགས་འབྲས་ཉིན་

མཐའ་མ་སྟེ་ཕྱི་ལོ་ ༢༠༡༦ ཟླ་ ༢ ཚེས་ ༢༡ ཉིན་གཏེར་

སྒར་འདུ་ཁང་གི་སྒོ་འཕྱོར་མདུན་དུ་དགོང་མོ་ཕྱག་ཚོད་ལྔ་

དང་ཕྱེད་ལ་དཔལ་༸རྒྱལ་དབང་ཀརྨ་པ་མཆོག་མགོན་པོ་

མི་འཁྲུགས་པའི་བསྙེན་མཚམས་པ་སུམ་ཅུ་རྩ་དྲུག་ཙམ་དང་

ལྷན་དུ་བཞུགས་ཁྲིར་འཁོད་དེ་མི་འཁྲུགས་པའི་ཆོ་ག་དངོས་

སུ་དབུ་འཛུགས་བསྐྱངས། སེམས་ཅན་ཚེ་ལས་འདས་ཚད་

རྣམས་ཀྱི་ཕྱིར་གཤིན་སྦྱོང་དང་གསོན་པོར་གནས་པ་རྣམས་

ཀྱི་ཕྱིར་གསོན་བསྔོ། འདས་པོ་རྣམས་ཀྱི་ཕྱིར་གཤིན་སྦྱོང་

བྱང་སྲེག་ལེགས་པར་མཛད་དེ་མཐར་སྲོད་ཀྱི་ཕྱག་ཚོད་

བདུན་དང་ཕྱེད་ཙམ་ལ་མཇུག་བསྡུས་མཛད། །

ཉིན་དྲུག་པའི་སྔ་དྲོའི་གསོ་སྦྱོང་དང་
བསོད་སྙོམས་རྒྱུ་འབུལ།

ཕྱི་ལོ་ ༢༠༡༦ ཟླ་ ༢ ཚེས་ ༢༡ ཉིན་སྔ་དྲོ་འཁོར་ལོའི་དུས་

ཚོད་དྲུག་པའི་ཐོག་སྒྲུབ་བརྒྱུད་བསྟན་པའི་གསལ་བྱེད་

༸སྐྱབས་རྗེ་མཚུར་ཕུའི་དྲུང་པ་གཽ་ཤྲཱི་རྒྱལ་ཚབ་རིན་པོ་ཆེ་

མཆོག་བཞུགས་གནས་གཏེར་སྒར་དགོན་ནས་སྤོས་སྣས་

སྤྱན་འདྲེན་གྱིས་སྨོན་ལམ་ཆོས་རར་ཞབས་པད་མངོན་པར་

བཀོད་དེ་བཞུགས་ཁྲིར་འཁོད་རྟིང་། བླ་སྤྲུལ་མཁན་སློབ་དགེ་

འདུན་འདུས་པ་རྒྱ་མཚོ་དང་ཚོགས་ཞུགས་ཕྱི་ནང་དད་ལྡན་

ཁྱིམ་པ་ཕོ་མོ་ཀུན་ལ་མགོན་པོ་མཆོག་ནས་ཐེག་ཆེན་གསོ་

སྦྱོང་གི་སྡོམ་པ་འབོགས་པར་མཛད།

བསོད་སྙོམས་རྒྱུ་འབུལ།

ཕྱི་ལོ་ ༢༠༡༦ ཟླ་ ༠༢ ཚེས་ ༢༡ ཉིན་སྔ་དྲོ་དུས་ཚོད་བདུན་

དང་ཕྱེད་ཐོག་རྡོར་གདན་མཆོད་རྟེན་ཉེ་འདབས་སུ་མཆིས་

པའི་གཏེར་སྒར་དགོན་ནས་སྨོན་ལམ་ཆོས་རའི་བར་བསོད་

སྙོམས་རྒྱུ་འབུལ་གྱི་མཛད་རིམ་དབུ་ཚུགས་ཤིང་། སྤྱིར་

བསོད་སྙོམས་རྒྱུ་འབུལ་གྱི་མཛད་རིམ་སྔ་ལོ་ལྟར་འདི་ལོ་

ཡང་འཕགས་པའི་གནས་བརྟན་ཡན་ལག་འབྱུང་སོགས་

གནས་བརྟན་ཆེན་པོ་བཅུ་དྲུག་གི་ཞལ་འབག་མནབས་ནས་

གནས་བརྟན་རེ་རེའི་མཇུག་ཏུ་དགྲ་བཅོམ་གྱི་འཁོར་མཚོན་

ཕྱིར་དགེ་སློང་སུམ་ཅུ་རེའི་བར་དུ་གནས་བརྟན་རེ་སྟེ་ཡོངས་

བསྡོམས་དགེ་སློང་ལྔ་བརྒྱ་ལྷག་དང་ཕྱི་རྒྱལ་གྱི་དགེ་སློང་

མ་རྣམས་རེ་རེ་བཞིན་བསོད་སྙོམས་ལ་ཕེབས་སྐབས་སྤྱོད་

ལམ་དུལ་ཞིང་གོམ་སྟབས་དལ་བ་སྔོན་བདག་ཅག་གི་སྟོན་པ་

ཐུགས་རྗེ་ཅན་འཇིག་རྟེན་དུ་འཚོ་ཞིང་གཞེས་པའི་སྐབས་སུ་

ཡང་དགེ་སློང་རྣམས་བསོད་སྙོམས་ལ་ཕེབས་པའི་ཚུལ་འདི་

ལྟ་བུ་ཡིན་ཤས་ཆེ་སྙམ་པའི་དད་གུས་སྤྲོ་གསུམ་གྱི་དགའ་བ་

དཔག་མེད་རང་བཞིན་གྱིས་བརྟས་པར་བྱེད་པ་དང་། 

འདི་ལོར་གནས་བརྟན་རྣམས་ཀྱི་ཞལ་འབག་ན་ནིང་

ལྟར་ཧོང་ཀོང་དུ་༸རྒྱལ་དབང་མཆོག་གི་ལྗགས་བཀོད་

བཞིན་གནས་བརྟན་སོ་སོའི་ཞལ་སྐྱིན་དངོས་དང་མཐུན་པ་

གསར་བསྐྲུན་ཞུས་པ་དེ་ཉིད་ཡིན། གནས་བརྟན་སོ་སོར་དབུ་

གདུགས་འཕན་དང་རྒྱལ་མཚན་གྱིས་བསུ་བ་ལེགས་པར་

ཞུས།

བསོད་སྙོམས་འབུལ་ཚུལ་ཡང་སྔ་ལོ་ལྟར་འཕགས་

པའི་གནས་བརྟན་རྣམས་དང་དགེ་སློང་ཕོ་མོ་ཐམས་ཅད་སྨོན་

ལམ་ཆོས་རའི་ནང་བཞུགས་གྲལ་ལ་འཁོད་གྲུབ་རྗེས་བསྙེན་

བཀུར་ཞུ་བའི་དད་ལྡན་གྱི་ཡོན་བདག་ཕོ་མོ་རྣམས་ཀྱང་རེ་

རེ་བཞིན་ཚང་ཀ་མེད་པར་ཐམས་ཅད་ལ་བསོད་ནམས་ཀྱི་

ཚོགས་གསོག་སླད་བསྙེན་བཀུར་ཞུ་བའི་གོ་སྐབས་ལྡན་ལ་

ཡིད་འཕྲོག་པའི་དཔལ་དང་ལྡན་པར་གྱུར།

འདི་ལོ་བཀའ་བརྒྱུད་སྨོན་ལམ་སྐབས་སོ་གཉིས་པའི་

དུས་འདིར་སྔ་ལོ་བཞིན་འཕགས་པའི་གནས་བརྟན་བཅུ་དྲུག་

གི་ཞལ་འབག་མནབས་ཏེ་བསོད་སྙོམས་ལ་ཕེབས་པ་དེར་རྒྱུ་

མཚན་ཡོད་དེ། དེ་ཡང་ཐོག་མར་བདག་ཅག་གི་སྟོན་པ་སྐུ་མྱ་

ངན་ལས་འདའ་ཁར་གང་གི་ལུང་རྟོགས་ཀྱི་བསྟན་པ་གནས་

བརྟན་བཅུ་དྲུག་པོར་བདག་པོ་བསྐྱོན་དགོས་ཚུལ་བཀའ་

སྩལ་པ་ཇི་བཞིན་ད་བར་གནས་བརྟན་རྣམས་ཀྱིས་ཡུལ་སོ་

སོར་བཞུགས་ཏེ་བསྟན་དོན་རླབས་པོ་ཆེ་མཛད་མུས་ཡིན། 

འཕགས་པའི་གནས་བརྟན་རྣམས་བསྟན་པའི་བདག་པོར་སོང་

རབ་བྱུང་སྟོང་ཚོ་ལྷག་གང་དུ་འདུ་བའི་སར་དངོས་སུ་ཕེབས་

ཏེ་བསྟན་པའི་བྱ་བ་མཛད་ཚུལ་གསུང་རབ་ཁག་ནང་དངོས་

སུ་གསལ་བ་ལྟར། སངས་རྒྱས་མྱ་ངན་ལས་འདས་རྗེས་

འཕགས་པའི་གནས་བརྟན་རྣམས་བསྟན་པའི་བདག་པོ་འགྲོ་

བའི་རྣམ་འདྲེན་དང་གཉིས་སུ་མ་མཆིས་སྟབས་བོད་ཀྱི་དགོན་

སྡེ་ཐམས་ཅད་དུ་གནས་བརྟན་བཅུ་དྲུག་གང་རུང་གི་སྐུ་བརྙན་

ཞིག་ངེས་པར་དུ་བཞེངས་སྲོལ་མཆིས།

རྗེ་བདུན་པ་ཆོས་གྲགས་རྒྱ་མཚོའི་སྐུ་དུས་སྒར་ཆེན་

སྨོན་ལམ་ཆེན་མོ་ཚོགས་སྐབས་གནས་བརྟན་བཅུ་དྲུག་གི་

སྐུ་འབག་མནབས་ནས་བསོད་སྙོམས་སུ་ཕེབས་སྲོལ་ཡོད་

སྟབས་དེ་ཉིད་བསྐྱར་གསོ་མཛད་པ་ཞིག་ཀྱང་ཡིན། དེ་ལྟའི་

རྒྱུན་ཀརྨ་པ་སྐུ་འཕྲེང་བཅུ་པ་བར་ཚུགས། དེ་རྟིང་ཅུང་ཉམས་

ཆག་སོང་ཡང་རྒྱུན་ཙམ་ཞིག་མ་ཉམས་པར་བཞུགས་ཡོད་

ཅིང་། ཕྱི་ལོ་ ༡༩༥༩ སྟེ་བོད་དུས་མ་ལོག་བར་མུ་མཐུད་

གནས་ཡོད་སྟབས་སྒར་ཆེན་གྱི་ལམ་སྲོལ་བསྐྱར་གསོའི་

ཕྱིར་འདི་ལོའི་སྨོན་ལམ་ཐེངས་སོ་གསུམ་པའི་སྐབས་ཀྱང་སྔ་

ལོ་ལྟར་མཛད་པ་ཡིན།

བཀའ་བརྒྱུད་སྨོན་ལམ་ཚོགས་མི་རྣམས་
ལ་ཟུར་མཇལ་དང་བཀའ་སློབ།

ཕྱི་ལོ་ ༢༠༡༦ ཟླ་ ༢ ཚེས་ ༢༡ ཉིན་གུང་ཡོལ་ཆུ་ཚོད་

གསུམ་པའི་ཐོག་དཔལ་༸རྒྱལ་དབང་༸ཀརྨ་པ་མཆོག་གིས་

བཀའ་བརྒྱུད་སྨོན་ལམ་ཚོགས་མི་ཆིག་སྟོང་བཞི་བརྒྱ་ཙམ་

གཏེར་སྒར་འདུ་ཁང་ཚོམས་ཆེན་དུ་འདུས་པ་རྣམས་ལ་བཀའ་

སྩལ་དོན། 

བཀའ་བརྒྱུད་སྨོན་ལམ་ཐེངས་སོ་གསུམ་པར་ཕེབས་

པའི་ཚོགས་མི་ཡོངས་ལ་བཀྲ་ཤིས་བདེ་ལེགས་ཀྱི་འཚམས་

འདྲི་ཞུ་རྒྱུ་ཡིན། ད་རིང་བཀའ་བརྒྱུད་སྨོན་ལམ་ཐེངས་སོ་

གསུམ་པ་དེ་ནང་དོན་ཕུན་སུམ་ཚོགས་པ་སྟེ། དང་པོ་ལོ་

མཇུག་གི་མ་ཧཱ་ཀ་ལའི་ཚོགས་ཀྱི་མཛད་རིམ་ནས་དབུ་

བཟུང་སྟེ་ལོ་གསར་གྱི་མཛད་རིམ། བཀའ་བརྒྱུད་སྨོན་ལམ་

གྱི་སྔོན་འགྲོའི་གསུང་ཆོས། ༸རྒྱལ་དབང་ཀརྨ་པ་བཅུ་དྲུག་

པ་ཆེན་པོའི་རྗེས་དྲན་གྱི་མཛད་རིམ་། དེ་བཞིན་སྨོན་ལམ་

དངོས་གཞི་སོགས་མུ་མཐུད་དེ་ཚོགས་ཡོད། ཁྱེད་རྣམས་

ཀུན་ནས་མཉམ་ཞུགས་གནང་བ་དང་། ད་ལན་གནམ་གཤིས་

ཚ་བའི་རྐྱེན་གྱིས་ཁྱེད་རྣམས་ལ་འོ་བརྒྱལ་བྱུང་ཡོད་ལ་མ་

འོངས་བཀའ་བརྒྱུད་སྨོན་ལམ་གྱི་མཐུན་འགྱུར་མཛད་པ་ལ་

བཀའ་དྲིན་ཆེ་ཞུ་རྒྱུ་དང་། ཚ་བའི་དཀའ་ངལ་ཆེན་པོ་བྱུང་

བར་ཀུན་ལ་དགོངས་སེལ་ཞུ་རྒྱུ་ཡིན། དེ་བཞིན་ངོས་ལ་

མི་འཁྲུགས་པའི་སྟ་གོན་བྱ་བའི་བྲེལ་བ་ཡོད་སྟབས་མང་པོ་

བཤད་རྒྱུ་མེད། བཀའ་བརྒྱུད་སྨོན་ལམ་གྱི་ཚོགས་མི་དེར་

ཕྱིའི་ཚོགས་མི་དང་ནང་གི་ཚོགས་མི་གཉིས་ལས། ཕྱིའི་

ཚོགས་མི་རྣམས་ནས་ལུས་ངག་གི་སྲི་ཞུའམ་ཟང་ཟིང་གི་

ཞབས་ཏོག་སྒྲུབ་པ་དང་། ནང་གི་ཚོགས་མི་ནི་རང་གི་མི་

ཚེའི་ནང་ནས་དུས་ཚོད་ཕྲན་བུ་བླངས་ཏེ་བསྟན་པ་ལ་ཞབས་

ཏོག་སྒྲུབ་ནུས་པའི་བློ་བསྐྱེད་བྱ་དགོས་ཏེ། དེ་ཡང་རྒྱལ་བའི་

བསྟན་པ་དང་སེམས་ཅན་གྱི་ཞབས་ཏོག་བསྒྲུབ་པའི་སླད་དུ་

དེ་ལྟའི་དམ་བཅའམ་ཆ་ཤས་གང་རུང་ཞིག་བླངས་པར་བྱེད་

པ་དེ་ཤིན་ཏུ་གལ་ཆེ། གང་ལྟར་ཕྱི་ནང་གི་རྟགས་མཚུངས་པ་

བྱ་རྒྱུ་གནད་ཆེ་བ་དང་དེ་མིན་འགའ་ཞིག་སྨོན་ལམ་སྐབས་

ཆོས་རའི་ནང་སྡོད་གནས་སོགས་གྲ་མ་འགྲིགས་པར་མདུན་

དུ་གནས་པ་སོགས་རང་ཉིད་ཁོ་ནའི་བསམ་བློ་གཏོང་བ་དེ་

བཞིན་མ་གཞི་བླ་མ་མཇལ་བའི་ཕྱིར་ཡིན་ཡང་རང་འདོད་ཆེ་

བའི་སྐྱོན་ཡིན་པས་གཟབ་དགོས། ཡང་བསྐྱར་ཁྱེད་རྣམས་

ཐམས་ཅད་ལ་ད་ལྟ་ལོ་གསར་པའི་ཟླ་བ་དང་པོ་ཡོལ་མེད་པ་

ཡིན་དུས། ལྷ་སའི་ཁུལ་དུ་བོད་ཟླ་དང་པོའི་ཚེས་གཅིག་ནས་

བཅོ་ལྔ་བར་ལོ་གསར་གཏོང་བཞིན་ཡོད་སྟབས་ལོ་གསར་

རིང་སྨོན་ལམ་ཞུ་རྒྱུ་དང་། དེ་བཞིན་ཚེ་རིང་བ་དང་། ནད་མེད་

པ། བསམ་པའི་དོན་ཐམས་ཅད་བདེ་བླག་ཏུ་སྒྲུབ་པའི་སྨོན་

འདུན་ཞུ་རྒྱུ་ཡིན། ཞེས་བཀའ་སྩལ་ཏོ། །

ཕྱི་ལོ་ ༢༠༡༦ ཟླ་ ༢ ཚེས་ ༢༢ ཉིན། སྔ་དྲོ་དུས་ཚོད་དགུ་

པ་ཆོས་ཐུན་གཉིས་པར་བཀའ་བརྒྱུད་སྨོན་ལམ་གྱི་ཆོས་རར་

བླ་མ་མཆོད་པའི་ཚོགས་ཀྱི་དབུ་བཞུགས་སུ་དཔལ་༸རྒྱལ་

དབང་༸ཀརྨ་པ་མཆོག་གི་དབུས་༸སྐྱབས་རྗེ་འཇམ་མགོན་

ཀོང་སྤྲུལ་རིན་པོ་ཆེ་མཆོག་དང་། ༸སྐྱབས་རྗེ་མཚུར་ཕུའི་

དྲུང་པ་གཽ་ཤྲཱི་རྒྱལ་ཚབ་རིན་པོ་ཆེ་མཆོག་དང་། སྐྱབས་རྗེ་

ཡོངས་དགེ་མི་འགྱུར་རིན་པོ་ཆེ། སྐྱབས་རྗེ་འབོ་དཀར་ཡང་

སྲིད་རིན་པོ་ཆེ། མཁན་པོ་ཀར་མཐར་རིན་པོ་ཆེ། མཁན་

པོ་བློ་གྲོས་དོན་ཡོད་རིན་པོ་ཆེས་དབུས་པའི་བླ་སྤྲུལ་མཁན་

སློབ་དགེ་འདུན་འདུས་པ་རྒྱ་མཚོ་དང་། ཕྱི་ནང་མི་རིགས་སྣ་

ཚོགས་ཀྱི་དད་ལྡན་ཁྱིམ་པ་ཕོ་མོ་སོགས་ཡོངས་བསྡོམས་

ཁྲི་ཚོ་ལྷག་ཙམ་ནས་ཉེ་ཆར་སྐུ་ཞི་བར་གཤེགས་པའི་

ཉིན་བདུན་པ། བླ་མཆོད་ཚོགས་འཁོར།

༸སྐྱབས་རྗེ་བྱ་བྲལ་སངས་རྒྱས་རྡོ་རྗེ་རིན་པོ་ཆེ་མཆོག་དང་།  

སྔ་འགྱུར་རྙིང་མའི་དབུ་འཛིན་ཁྲི་ཐོག་དྲུག་པ་༸སྐྱབས་རྗེ་

སྟག་ལུང་རྩེ་སྤྲུལ་རིན་པོ་ཆེ་རྣམ་གཉིས་ཀྱི་སྐུ་པར་བཤམས་

འབུལ་དང་འབྲེལ་གསོལ་འདེབས་དང་འདས་མཆོད་མཆོད་

སྤྲིན་གྱི་སྲུང་བརྩི་བླ་མེད་ཞུས་པར་འཛམ་གླིང་ཤར་ནུབ་ཀྱི་

དད་ལྡན་ནང་པ་དང་རང་རིགས་སྤྱི་ནས་༸རྒྱལ་དབང་༸ཀརྨ་

པ་མཆོག་གི་རིས་མེད་ཐུགས་བསྐྱེད་མཛད་བཟང་རླབས་

ཆེན་བཞེད་དགོངས་ལ་དྭང་བའི་བསྔགས་བརྗོད་ལན་མང་

ཞུས་པ་བཅས་སོ། །

རིག་འཛིན་གྲུབ་བརྙེས་ཡོངས་ཀྱི་སྤྱི་དཔལ་ཆེན་པོ་

༸སྐྱབས་རྗེ་བྱ་བྲལ་སངས་རྒྱས་རྡོ་རྗེ་རིན་པོ་ཆེ་མཆོག་ནི། 

བོད་རབ་བྱུང་བཅོ་ལྔ་པའི་ཆུ་གླང་ཕྱི་ལོ་ ༡༩༡༣ ལོའི་བོད་ཟླ་ 

༥ ཚེས་ ༡༠ ཉིན་ཁམས་ཉག་རོང་གི་སའི་ཆར། ཡབ་པདྨ་

དོན་གྲུབ་དང་། ཡུམ་བསོད་ནམས་མཚོ་རྣམ་གཉིས་ཀྱི་སྲས་

སུ་སྐུ་བལྟམས་ཤིང་། རྗེ་འདི་ཉིད་ནི་སྤྲུལ་པའི་གཏེར་ཆེན་

བདུད་འདུལ་རྡོ་རྗེའི་དམ་ཆོས་དགོངས་པ་ཡོངས་འདུས་ཀྱི་

ལུང་བྱང་ལས། པཎ་ཆེན་བི་མའི་རྣམ་འཕྲུལ་མཆོག༔ ཀཿཐོག་

ཕྱོགས་ནས་བུདྡྷའི་མིང་ཅན་འབྱུང་༔ ཞེས་དང་། ད་ལྟའི་རྒྱལ་

བ་བློ་གྲོས་ནི༔ མ་འོངས་ཀཿཐོག་ལྷོ་ཕྱོགས་སུ༔ བུདྡྷའི་མིང་

ཅན་ཤེས་རབ་ལྡན༔ གང་ཟག་དེ་ལ་ཆོས་འདི་བྱིན༔



112 མཛད་འཕྲིན་དུས་ཀྱི་སྦྲང་ཆར། 

ཞེས་དང་། ཉག་བླ་པདྨ་བདུད་འདུལ་གྱི་ཞལ་སློབ་

གཡོན་རུ་འཆི་མེད་རྡོ་རྗེའི་མ་འོངས་ལུང་བསྟན་ལས། པདྨའི་

ཐུགས་ཀྱི་སྤྲུལ་པ་མཆོག༔ བི་མས་བྱིན་གྱིས་བརླབས་

པའི་བུ༔ གླང་ལོ་བཛྲ་མིང་ཅན་གྱིས༔ སྒྲུབ་བརྒྱུད་བསྟན་

པ་རྒྱས་པར་བྱེད༔ ཅེས་དང་། གཏེར་ཆེན་བདུད་འཇོམས་

འཇིགས་བྲལ་ཡེ་ཤེས་རྡོ་རྗེས། ཁྱད་པར་མཁར་ཆུ་ས་ཡི་སྒྱུ་

གར་ཁྱོད། །སྙིགས་དུས་མ་རུངས་ལོག་ལྟའི་གཡུལ་ལས་

རྒྱལ། །འདོད་དོན་བསྟན་པའི་མངའ་ཐང་གོང་དུ་འཕེལ། །དོན་

གཉིས་ལྷུན་གྲུབ་དགེ་མཚན་འབར་བཞིན་དུ། །སྐུ་ཚེའི་འདུ་

བྱེད་ལོ་བརྒྱར་འཚོ་གཞེས་ནས། །ཟབ་གསང་ཆོས་རྔས་ས་

གསུམ་ཀུན་ཏུ་ཁྱབ། །ཅེས་སོགས་གནས་དུས་སྟོན་འཁོར་

དགུང་སྙིང་མཛད་པ་སོགས་གསལ་བའི་བསླུ་མེད་རྡོ་རྗེའི་

གཏེར་ལུང་དུ་མ་ནས་ཡང་ཡང་ལུང་བསྟན་པ་ལྟར་དོན་ལ་

གནས་སོ། །༸སྐྱབས་རྗེ་གང་ཉིད་ཀྱིས་རིས་སུ་མ་ཆད་པའི་

མཁས་གྲུབ་གཉིས་ལྡན་གྱི་སྐྱེས་ཆེན་དམ་པ་བཞི་བཅུ་ལྷག་

གི་ཞབས་ལ་གཏུགས་ནས་ཟབ་པའི་གདམས་ངག་མང་པོ་

གསན་ཡོད་པ་དང་། ལྷག་དོན་དུ་པཎ་ཆེན་བི་མ་ལའི་རྣམ་

འཕྲུལ་མཁན་ཆེན་ངག་དབང་དཔལ་བཟང་ངམ་པདྨ་ལས་

འབྲེལ་རྩལ་གྱིས་རྗེས་སུ་བཟུང་ནས། མི་ལོ་དྲུག་དང་ཟླ་

བ་ལྔའི་བར་དུ་མཉེས་པ་གསུམ་གྱིས་ལེགས་པར་བསྟེན་

ནས་ལམ་དང་པོ་སྔོན་འགྲོ་ནས་འཇུག་རིམ་མཐར་ཆགས་

སུ་འོད་གསལ་གསང་བ་ཁྲེགས་ཆོད་ཐོད་རྒལ་གྱི་བར་རྒྱུད་

ལུང་མན་ངག་གི་ཆོས་ཚུལ་རྣམས་བུམ་པ་གང་བྱོའི་ཚུལ་

དུ་གནང་བ་ཐུགས་ཉམས་སུ་བཞེས་པར་བརྟེན། རྫོགས་

པ་ཆེན་པོ་རང་སྣང་རིས་མེད་ཀྱི་དགོངས་པ་ཐུགས་ལ་

འཁྲུངས། སྣང་བཞིའི་རྣལ་འབྱོར་མངོན་དུ་གྱུར། མཁས་དང་

གྲུབ་པའི་གོ་འཕང་མཐོན་པོར་གཤེགས་པ་སོགས་ཉམས་

རྟོགས་ཡོན་ཏན་གྱིས་ཐུགས་རྒྱུད་རབ་ཏུ་ཕྱུག་པར་གྱུར། དེ་

བཞིན་སྤྲུལ་པའི་གཏེར་ཆེན་བདུད་འཇོམས་འཇིགས་བྲལ་

ཡེ་ཤེས་རྡོ་རྗེའི་ཞལ་སྔ་ནས། ངེས་པ་དོན་གྱི་བྱ་བཏང་གི་

རྒྱལ་པོ། །འགྲོ་འདུལ་སྤྲུལ་པའི་རིག་འཛིན་གྱི་རྒྱལ་ཚབ། ། 

འབྲེལ་ཚད་དོན་ལྡན་ཕྲིན་ལས་ཀྱི་དབང་ཕྱུག །ཁྱབ་བདག་

རྡོ་རྗེ་སློབ་དཔོན་དེ་མཁྱེན་ནོ། །ཞེས་སོགས་ཀྱིས་གང་གི་

རྒྱལ་ཚབ་ཏུ་མངའ་གསོལ་མཛད། རྗེ་འདི་ཉིད་ཀྱིས་བོད་ཀྱི་

རྒྱལ་ཚབ་རྭ་སྒྲེང་རིན་པོ་ཆེའི་དབུ་བླ་མཛད་པ་དང་། གཞན་

ཡང་རྨད་བྱུང་སྐྱེས་རབས་ཀྱི་ཕྲེང་བ་ཚར་དུ་དངར་བའི་བླ་

སྤྲུལ་ཆེ་ཆུང་དུ་མ་དང་། ལུང་དང་རྟོགས་པའི་ཡོན་ཏན་གྱིས་

ཕྱུག་པའི་དམ་པའི་སྐྱེས་བུ། ཆེན་པོའི་ལུང་དང་ཐམ་ཀས་

མངོན་པར་མཐོ་བའི་དཔོན་ཆེན། རིགས་རུས་མངའ་ཐང་

སྟོབས་འབྱོར་གྱིས་དྲེགས་པའི་སྡེ་དཔོན་མི་དྲག །དད་འབྱོར་

གཏོང་ཕོད་འཕགས་ནོར་གྱིས་བརྒྱན་པའི་སྦྱིན་བདག་ཕོ་མོ་

སོགས་བོད་མདོ་དབུས་ཁམས་གསུམ་གྱི་མི་སྣ་དུ་མ་ཙམ་

དུ་མ་ཟད། འཛམ་གླིང་ཤར་ནུབ་ཀྱི་སྐྱེས་བུ་དུ་མས་གདུལ་

བྱ་མཆོག་དམན་དུ་མ་ལ་ངོ་སྲུང་རེ་དོགས་ཀྱིས་མཚོན་ཆོས་

བརྒྱད་སྤྲོས་པའི་མངོན་ཞེན་ཕྲ་མོ་ཙམ་གྱིས་སྐུ་ཚེ་ཧྲིལ་

པོར་མ་གོས་པར། ཉིན་རེ་བཞིན་ཡུལ་དང་སྐད་རིགས་མི་

གཅིག་པའི་སྐྱེ་བོ་དཔག་ཏུ་མེད་པ་རྣམས་ལ་ཞལ་ཏ་དང་། 

རྐྱེན་སེལ་བཀའ་དབང་བྱིན་རླབས་ཀྱི་འབྲེལ་བ་མ་ཐོབ་པ་

མེད་པའི་སྒོ་ནས་བློ་ལྡན་དོན་གཉེར་ཅན་རྣམས་ཀྱི་རྒྱུད་ལ་

ཐར་པའི་ས་བོན་བསྐྲུན། རྗེ་འདིས་ཕྱོགས་ཀུན་ཏུ་སྒྲུབ་པའི་

བསྟན་པ་དར་རྒྱས་མཛད་པ་དང་། ལོ་ལྟར་ཉམ་ཆུང་འཆི་ཁ་

མའི་སེམས་ཅན་མང་པོ་ཞིག་ལ་མི་འཇིགས་པ་སྐྱབས་ཀྱི་

སྦྱིན་པ་དོན་དུ་གཉེར་ཞིང་། རྒྱུད་ལུང་མན་ངག་དུ་མ་དཔང་

པོ་རུ་བཞག་ནས་སེམས་ཅན་གྱི་སྲོག་གཅོད་མི་རུང་བ་

དང་། ཤ་ཁྲག་གི་ཁ་ཟས་བསྟེན་མི་རུང་བ་དང་། བསྟེན་པའི་

ཉེས་དམིགས། མ་བསྟེན་པའི་ཕན་ཡོན་སོགས་ཀྱི་སྐོར་ལ་

བཀའ་སློབ་དང་ལྗགས་རྩོམ་དུ་མ་གནང་ནས་སེམས་ཅན་

གྱི་དོན་རྒྱ་ཆེན་པོ་མཛད། དད་ལྡན་རྣམས་ཀྱིས་རྗེ་གང་ཉིད་

ལ་ཟང་ཟིང་གི་དད་དངོས་ཕུལ་བ་རྣམས་ཕྲ་མོ་ཙམ་ཡང་ཆུད་

ཟོས་སུ་མ་སོང་བར། སྒྲུབ་སྡེ་ཁག་ཏུ་བཞུགས་པའི་སྤོང་བ་

བསམ་གཏན་པ་རྣམས་ལ་སྒྲུབ་རྒྱགས་སྦྱོར་འཇགས་མཛད་

པ་དང་། སྲོག་བླུའི་ཐེབས་རྩ། སྨྱུང་གནས་ཆ་བརྒྱད་སོགས་

ཀྱི་མཐུན་རྐྱེན་སྦྱོར་བ་སོགས་མཛད། ༸སྐྱབས་རྗེ་མཆོག་

གིས་དད་ལྡན་ཡོངས་ཀྱི་ཞུས་ངོར་སྩལ་བའི་ལྗགས་རྩོམ་

གྱི་སྐོར་ནི། མདོ་རྒྱུད་བསྟན་བཅོས་དང་འབྲེལ་བའི་ལུང་།  

སྒྲ་ཚད་དངོས་སྟོབས་དང་མཐུན་པའི་རིགས་པ། གསལ་བྱེད་

མན་ངག་དང་སྦྱར་བའི་གོ་བ་སོགས་མདོར་ན་ཚིག་སྙན་ལ་

དོན་བརླིང་པའི་བསྟན་བཅོས་ཡང་དག་གི་མཚན་ཉིད་ཚང་

བ། བརྒལ་ལན་དང་། གདན་རབས། བསྟོད་ཚོགས། ཞལ་

གདམས། རྫོགས་ཆེན་སྙན་བརྒྱུད་ཀྱི་སྐོར། དཀར་ཆག ། 

ཆོས་འབྱུང་། ཕྱག་ལེན། བསྙེན་སྒྲུབ་ལས་སྦྱོར། གར་ཐིག་

དབྱངས་རོལ། འབུད་རྡུང་བཅའ་གསུམ་གྱི་སྐོར་བཅས་སྔ་

ཕྱི་ཡོངས་བསྡོམས་པོད་ཆེན་ལྔ་ཙམ་བཞུགས་ཡོད། ལྷག་

དོན་དུ་སྐུ་ཚེ་ཧྲིལ་པོར་དངོས་པོ་ལ་ཞེན་པ་ཆུང་བ། རང་ནོར་

ལ་ཆོག་ཤེས་པ། གཞན་ནོར་ལ་འདོད་རྔམ་མེད་པ། མདོར་

ན་འདོད་ཆུང་ཆོག་ཤེས་སོགས་ལ་བརྟེན་ནས་སྦས་པའི་རྣལ་

འབྱོར་གྱི་སྤྱོད་པ་ཁོ་ནས་འགྲོ་དོན་བསྐྱངས། སྔ་འགྱུར་རྙིང་

མ་པ་སྤྱིའི་ངོས་ནས་དབུ་འཛིན་གནང་རྒྱུའི་གསོལ་འདེབས་

སྙན་སེང་ཞུ་ནན་མཛད་ཀྱང་ཞལ་བཞེས་གནང་མེད་པ་དང་།  

༸སྐྱབས་རྗེ་འདི་ཉིད་ནི་སྐུ་ཚེ་གང་པོར་མཚན་སྙན་གྲགས་

ཐོབ་དང་གོ་ས་སོགས་ལ་གཏན་ནས་མི་དགྱེས་པར་སྤྲོས་

པ་ཐམས་ཅད་ཡོངས་སུ་དོར་བའི་ངེས་དོན་བྱ་བཏང་གི་རྣལ་

འབྱོར་པ་ཆེན་པོ་ཞིག་ཡིན། ཕྱི་ལོ་ ༢༠༡༥ ཟླ་ ༡༢ ཚེས་ 

༣༠ ཉིན་སྐུ་ཞི་བར་གཤེགས་གང་ཉིད་བོད་ལུགས་ལྟར་ན་

དགུང་གྲངས་ ༡༠༥ ལ་ཕེབས་པ་བཅ

སྔ་འགྱུར་རྙིང་མའི་དབུ་འཛིན་ཁྲི་རབས་དྲུག་པ་

༸སྐྱབས་རྗེ་སྟག་ལུང་རྩེ་སྤྲུལ་རིན་པོ་ཆེ་བཤད་སྒྲུབ་ཉིན་བྱེད་

ཕྲིན་ལས་དབང་པོ་མཆོག་ནི། ༸གོང་ས་༸རྒྱལ་དབང་ཐམས་

ཅད་མཁྱེན་པ་སྐུ་ཕྲེང་བཅུ་བཞི་པ་ཆེན་པོའི་ཞལ་སྔ་ནས། 

རྒྱལ་བསྟན་བཤད༵་དང་སྒྲུབ་པས་འཛིན་པ་ལ། །ཆགས་

ཐོགས་བྲལ་བ་མཁའ་ལ་ཉིན་༵བྱེད་༵བཞིན། །ཕྲིན་༵ལས་བཟང་

པོས་འགྲོ་བ་སྒྲོལ་བའི་ཚུལ། །མཚོ་སྐྱེས་རྒྱལ་བའི་མཆེད་

ཟླར་གསོལ་བ་འདེབས། །ཞེས་ཇི་ལྟར་བསྔགས་པ་དང་། དེ་

བཞིན་དུ་བདུད་འཇོམས་འཇིགས་བྲལ་ཡེ་ཤེས་རྡོ་རྗེས། ཐུབ་

བསྟན་མདོ་སྔགས་རྒྱ་མཚོའི་ཤིང་རྟ་ཆེ། །བཤད་སྒྲུབ་ཉིན་

བྱེད་ཕྲིན་ལས་དཔལ་བཟང་པོ། །ཞེས་སོགས་མཁས་གྲུབ་དུ་

མས་བསྔགས་བརྗོད་ཀྱི་མེ་ཏོག་འཐོར་བའི་གནས་བརྟན་

འདུལ་བ་འཛིན་པ་ཆེན་པོ་སྔ་འགྱུར་རྙིང་མ་པའི་དབུ་འཛིན་ཁྲི་

རབས་དྲུག་པ་༸སྐྱབས་རྗེ་བདེ་བར་གཤེགས་པ་སྟག་ལུང་རྩེ་

སྤྲུལ་རིན་པོ་ཆེ་ཉིད་ཡིན། རྗེ་འདི་ཉིད་ཡར་འབྲོག་སྣ་དཀར་

རྩེར་ཕུན་ཚོགས་དཀྱིལ་ཁང་ངམ་ཕུན་ཁང་ཞེས་པའི་གྲོང་

པར་རིགས་ནི་རྒྱ་གར་ལྷ་མི་གཅིག་གི་རིགས་རྒྱུད་ལས་ཡབ་

རྣམ་རྒྱལ་རྡོ་རྗེ་དང་། མ་ཡུམ་རྡོ་རྗེ་སྒྲོལ་མ་གཉིས་ཀྱི་སྲས་སུ་

ཕྱི་ལོ་ ༡༩༢༦ ལོར་སྐུ་བལྟམས། རིག་འཛིན་སྐུ་ཕྲེང་དགུ་པ་

ཐུབ་བསྟན་ཆོས་དབང་མཉམ་ཉིད་རྡོ་རྗེས་སྐུ་གོང་མའི་ཡང་

སྲིད་དུ་ངོས་འཛིན་མཛད། དགུང་གྲངས་ལྔ་པ་ཕྱི་ལོ་ ༡༩༣༡ 

ལོར་ཡར་འབྲོག་སྟག་ལུང་རྩེ་གྲྭ་ཚང་དུ་སྤྱན་དྲངས། ཆུ་བཟང་

མཁན་ཆེན་པདྨ་ངེས་དོན་བསྟན་པའི་ཉི་མར་གཙུག་ཕུད་ཕུལ་

བས་བཤད་སྒྲུབ་ཉིན་བྱེད་ཕྲིན་ལས་དབང་པོ་ཞེས་མཚན་

གསོལ། སྤྲུལ་སྐུའི་མཚན་དང་གདན་ཐོབ་སོགས་སྩལ་ཏེ་

མཁན་ཆེན་དེ་ཉིད་ལས་བཀའ་ཆོས་མང་དུ་གསན། ཡོངས་

འཛིན་ཐུབ་བསྟན་ཡེ་ཤེས་དང་། ཐུབ་བསྟན་དབང་རྒྱལ་

གཉིས་ཀྱི་དྲུང་དུ་ཡི་གེ་འབྲི་ཀློག་སོགས་སྦྱངས། དགུང་

གྲངས་བརྒྱད་ཀྱི་ཐོག་ཐུབ་བསྟན་རྡོ་རྗེ་བྲག་མ་དགོན་དུ་ཆོས་

ཞུགས་དང་ཁྲི་སྟོན་སོགས་མཛད། ཡང་ཏིག་གཅེས་སྒྲོན་གྱི་

ཁྲིད་བཅས་ལེགས་པར་གསན། ཡང་བཱཿགནས་རིན་པོ་ཆེ་ཨོ་

རྒྱན་བསྟན་འཛིན་གྱི་སྐུ་དྲུང་དུ་བྱང་གཏེར་སྒྲུབ་སྐོར་རྣམ་

གསུམ་གྱི་དབང་དང་། གསང་བ་རྨད་བྱུང་གི་དབང་བཅས་

གསན། དགུང་གྲངས་ཉི་ཤུ་པར་སྨིན་གྲོལ་གླིང་དུ་ཞེ་ཆེན་

རབ་འབྱམས་སྐུ་ཕྲེང་དྲུག་པ་སྣང་མཛད་གྲུབ་པའི་རྡོ་རྗེ་ལས་

རིན་ཆེན་གཏེར་མཛོད་ཀྱི་དབང་ལུང་དང་། བཀའ་བརྒྱད་

རྣམ་གསུམ་གྱི་དབང་ལུང་ཡོངས་རྫོགས། སྨིན་གླིང་སྒྲུབ་གྲྭའི་

སློབ་དཔོན་ཤེས་རབ་རྒྱ་མཚོ་དང་། ལྷ་ལུང་གསུང་སྤྲུལ་རིན་

པོ་ཆེའི་མདུན་ནས། པད་གླིང་ཆོས་སྐོར་ཕལ་ཆེ་བའི་དབང་

ལུང་། མགོ་ལོག་ཆེ་བུ་རིན་པོ་ཆེ་ལས། ཀློང་ཆེན་མཛོད་

བདུན། ངལ་གསོ་སྐོར་གསུམ། གསུང་འཐོར་བུ་བཅས་

གསན། མགོ་ཚྭ་མཆོག་སྤྲུལ་རིན་པོ་ཆེ་ལས། བྱང་གཏེར་

གཏེར་ཁ་གོང་འོག་ཀུན་གྱི་དབང་ལུང་ཡོངས་རྫོགས། རིག་

འཛིན་པད་ཕྲིན་གྱིས་ཕྱོགས་སྒྲིག་མཛད་པའི་བཀའ་མ་མདོ་

དབང་གི་དབང་ལུང་ཆ་ཚང་། སེམས་ཁྲིད་སོགས་མང་པོ་

གསན། བར་མཚམས་སུ་བྱང་གཏེར་སྔོན་འགྲོ་དང་སྙིང་ཐིག་

སྔོན་འགྲོའི་བསགས་སྦྱང་མཛད། དགུང་གྲངས་ཉེར་གཅིག་

ནས་བཟུང་ཐུབ་བསྟན་རྡོ་རྗེ་བྲག་གི་མཁན་ཚབ་ལོ་གཉིས་

དང་། དགུང་གྲངས་ཉེར་བཞིའི་ཐོག་ཐུབ་བསྟན་རྡོ་རྗེ་བྲག་གི་

མཁན་པོ་རུ་བསྐོ་བཞག་མཛད་པ་བཞིན་ལོ་ངོ་གསུམ་ལྷག་

ཐུགས་འགན་བཞེས། སྙེ་མོ་དགོན་དུ་བཀའ་འགྱུར་རིན་པོ་ཆེ་

ལས་བཀའ་འགྱུར་གྱི་ལུང་དང་། རྙིང་མ་རྒྱུད་འབུམ་གྱི་ལུང་། 

མ་ཎི་བཀའ་འབུམ་སོགས་ཀྱི་ལུང་གསན། ཆོས་རྒྱལ་བྱང་པ་

ཡབ་སྲས་ནས་རིམ་པར་བརྒྱུདུ་པའི་ཕྱག་བཞེས་གར་

དབྱངས་ཐིག་གསུམ། འབུད་རྡུང་བཅའ་གསུམ་སོགས་

སྦྱངས། དགུང་གྲངས་བཅུ་གསུམ་པར་སྡོམ་གསུམ་རྣམ་ངེས་

སོགས་ལ་སློབ་གཉེར་གནང་། དགུང་གྲངས་བཅུ་བཞི་པར་གྲ་

ནང་རྒྱལ་གླིང་དུ་བླ་མ་དཔའ་བོ་རིན་པོ་ཆེའི་སྐུ་དྲུང་དུ་སུམ་

རྟགས། ཀ་རི་ཀཱ །གང་བློ་མ། སྤྱོད་འཇུག སོར་མདོ། དབུ་མ་

རྩ་བ་ཤེས་རབ། དབུ་མ་འཇུག་པ། དབུ་མ་བཞི་བརྒྱ་པ། 

བྱམས་ཆོས་སྡེ་ལྔ་སོགས་ལ་སློབ་སྦྱོང་དང་། ཀློང་ཆེན་སྙིང་

ཐིག་གི་དབང་དང་ཁྲིད་སོགས་གསན། དགུང་གྲངས་བཅོ་ལྔ་

པར་རིག་འཛིན་སྐུ་གོང་མའི་ཞལ་སློབ་མདོ་ཁམས་མགོ་ཚ་

མཁན་ཆེན་ཐེག་མཆོག་བསྟན་འཛིན་ལས། བྱང་གཏེར་གྱི་

དབང་ལུང་ཕལ་ཆེ་བ་དང་། རྫོགས་ཆེན་དགོངས་པ་ཟང་ཐལ་

གྱི་ཁྲིད། ཕྱི་ལོ་ ༡༩༥༦ ལོར་གནས་བརྟན་སྡེ་པའི་ལུགས་

ལྟར་སངས་རྒྱས་མྱ་ངན་ལས་འདས་ནས་ལོ་ ༢༥༠༠འ ཁོར་

བའི་དུས་དྲན་གྱི་མཛད་སྒོ་དང་བསྟུན་ཡབ་ཡུམ་ཉེ་འབྲེལ་

རྣམས་དང་ལྷན་རྒྱ་གར་ལ་གནས་སྐོར་དུ་ཕེབས། གནས་

སྐོར་གྲུབ་ནས་ཕྱིར་ཀ་སྦུག་ཏུ་ཕེབས་སྐབས། དེར་བཞུགས་

འདོད་ཀྱང་ཉེ་འབྲེལ་སོགས་ཀྱི་ངག་ལ་གསན་ནས་བོད་དུ་

ཕྱིར་ཕེབས་བསྐྱངས། ཡར་འབྲོག་སྟག་ལུང་རྩེ་གྲྭ་ཚང་གསང་

སྔགས་ཆོས་གླིང་དུ་བོད་ཁམས་སྤྱི་ལ་ཕན་པའི་བསྟན་འགྲོའི་

སྐུ་རིམ་དུ་བཀའ་བརྒྱད་དྲག་པོ་རང་ཤར་གྱི་སྒྲུབ་ཆེན་འཚོག་

པའི་དབུ་བཞུགས་གནང་། དགུང་ལོ་སུམ་ཅུ་སོ་གསུམ་ཕྱི་ལོ་ 

༡༩༥༩ ལོའི་བོད་ཟླ་༣ཚེས་༡མཚན་མོ་སྐུ་འཁོར་འགའ་དང་

ལྷན་དུ་འཁྲུངས་གཞིས་ནས་ལྷོ་བྲག་བརྒྱུད་འབྲུག་བུམ་ཐང་དུ་

བྱོན། རིམ་གྱིས་རྒྱ་གར་དུ་སྐྱབས་བཅོལ་ལ་ཕེབས་ནས་སྦག་

སར་ཟླ་བ་གཅིག་བཞུགས་རྗེས་འབྲས་ལྗོངས་རུམ་བཏེག་

གདན་སར་༸རྒྱལ་དབང་ཀརྨ་པ་བཅུ་དྲུག་རིག་པའི་རྡོ་རྗེ་

ལས་གདམས་ངག་མཛོད་དང་། བཀའ་བརྒྱུད་སྔགས་མཛོད་

ཀྱི་དབང་ལུང་ཆ་ཚང་། ༸སྐྱབས་རྗེ་བདུད་འཇོམས་རིན་པོ་

ཆེ་ལས་རིན་ཆེན་གཏེར་མཛོད་ཀྱི་དབང་ཆ་ཚང་ཚར་གཅིག 

རྙིང་མ་བཀའ་མའི་དབང་ལུང་ཡོངས་རྫོགས། བདུད་འཇོམས་

གླིང་པའི་ཆོས་སྐོར་འགའ་རེའི་དབང་ལུང་། སྙིང་ཐིག་ཡ་

བཞིའི་དབང་ལུང་ཁྲིད་གསུམ། འཇའ་ཚོན་པོད་དྲུག་སོགས་

དབང་ལུང་མང་པོ་གསན། སྤོ་ལུ་མཁན་རིན་པོ་ཆེ་ལས་དབུ་

མ་རྒྱན་གྱི་ཁྲིད་དང་སེམས་ཁྲིད་བཅས་གསན། ༸སྐྱབས་རྗེ་

འཁྲུལ་ཞིག་རིན་པོ་ཆེ་ལས་ཐུགས་སྒྲུབ། བཀའ་བརྒྱད་བདེ་

གཤེགས་འདུས་པའི་དབང་ཆེན། བྱང་གཏེར་ཁྲོས་མའི་དབང་

ལུང་སོགས་འགའ་ཞིག་གསན། དེ་ལྟར་བཀའ་གཏེར་གྱི་

ཆོས་ཚུལ་རྒྱ་མཚོ་ལྟ་བུ་ལས་གསན་བཞེས་མཛད་ནས་བྱང་

གཏེར་གཙོ་བོར་གྱུར་པའི་ཡི་དམ་རབ་འབྱམས་ཀྱི་བསྙེན་

སྒྲུབ་ལས་གསུམ་ལ་གཅིག་ཏུ་གཞོལ་བས་གྲུབ་པའི་ས་མཐོར་

གཤེགས། དགུང་གྲངས་སོ་དྲུག་པར་རྡོ་རྗེ་བྲག་གི་དགོན་

ལག་ལ་དྭགས་བྲག་ཐོག་དགོན་དུ་བྱང་གཏེར་གྱི་དབང་ལུང་། 

ཆོ་ག་ཕྱག་བཞེས་སོགས་རྗེ་ཉིད་ཀྱི་བཀའ་ཁྲིད་གནང་ཞིང་

དགུ་གཏོར་ཚེས་བཅུ་གསར་འཛུགས་དང་གར་དབྱངས་ཐིག་

གསུམ་སོགས་བཀའ་དྲིན་བསྐྱངས། འབུམ་དང་། རྙིང་མ་

རྒྱུད་འབུམ་བཅས་ཀྱི་ལུང་། བཀའ་མ་མདོ་དབང་གི་དབང་། 

གཟུངས་འབུལ་ལ་སོགས་བསྟན་པའི་ཞབས་འདེགས་རྒྱ་

ཆེར་བསྒྲུབས། ཕྱི་ལོ་ ༡༩༨༤ ལོར་རྒྱ་གར་ཧི་མཱ་ཅལ་མངའ་

སྡེའི་རྒྱལ་ས་སིམ་ལར་འཕགས་ཡུལ་ཐུབ་བསྟན་རྡོ་རྗེ་བྲག་

ཨེ་ཝཾ་ལྕོག་སྒར་གྱི་ཆོས་སྡེ་འདི་ཉིད་གསར་བཞེངས་མཛད་

དེ་གཙུག་ལག་ཁང་རྟེན་དང་བརྟེན་པར་བཅས་པ། གྲྭ་ཤག ། 

སྨྱུང་གནས་ལྷ་ཁང་། གུ་རུ་ལྷ་ཁང་གི་ནང་རྟེན་གསེར་ཟངས་

ལས་གྲུབ་པའི་ཨོ་རྒྱན་རིན་པོ་ཆེའི་སྐུ་ཤིན་ཏུ་ཆེ་བ་དང་

བཅས་དང་། བོད་དང་། རྒྱ་གར། བལ་པོ། འབྲུག འབྲས་

ལྗོངས། ལ་དྭགས་ལ་སོགས་པ་ནས་ཕེབས་པའི་དགེ་འདུན་

འདུས་པའི་སྡེ་ལ་བྱང་གཏེར་གཙོ་བོར་གྱུར་པའི་ཆོས་འཆད་

ཉན་དང་། ཆོས་རྒྱལ་བྱང་པ་ཡབ་སྲས་ཀྱི་ཕྱག་སྲོལ་རིག་

འཛིན་བརྒྱུད་པའི་ཕྱག་བཞེས་དྲི་མ་མེད་པའི་གར་དབྱངས་

གཏེར་སོགས་བསྟན་པའི་མེ་རོ་གསོ་བར་མཛད། ཕྱི་ལོ་ 

༡༩༩༢ ཟླ་ ༨ ཚེས་ ༨ ཉིན་སྤྱི་ནོར་༸གོང་ས་༸སྐྱབས་

མགོན་ཆེན་པོ་མཆོག་ཞབས་སོར་འཁོད་དེ་སྔ་འགྱུར་གཙུག་

ལག་སློབ་གཉེར་ཁང་ཐུབ་བསྟན་རྡོ་རྗེ་བྲག་ཨེ་ཝཾ་ལྕོག་སྒར་

གྱི་སྒོ་འབྱེད་རབ་གནས་དང་། རིག་འཛིན་གདུང་སྒྲུབ་ཀྱི་

བཀའ་དབང་བཅས་བཀའ་དྲིན་སྩལ། སྐབས་དེར་ཧི་མཱ་ཅལ་

མངའ་སྡེའི་བློན་ཆེན་སོགས་ཀྱང་ཕེབས་ཡོད་ལ། གཞན་ཡང་

ལ་དྭགས་བོད་པའི་གཞིས་གྲོང་དུ་རྡོ་རྗེ་བྲག་གི་དགོན་ལག་

རྟེན་དང་བརྟེན་པ་བཅས་གསར་བཞེངས་མཛད། རྗེ་འདི་ཉིད་

ཀྱིས་བྱང་གཏེར་གཙོ་བོར་གྱུར་པའི་ཆོས་བཀའ་ཇི་ལྟར་

གནང་བའི་ཚུལ་ནི། འབྲུག་བུམ་ཐང་ལྷོ་བྲག་ནམ་མཁའི་སྙིང་

པོའི་དགོན་པར་བྱང་གཏེར་གྱི་དབང་ལུང་ཆ་ཚང་། འབྲས་

ལྗོངས་གནམ་རྩེ། བྲག་དཀར་བཀྲ་ཤིས་སྡིངས། རྡོ་རྗེ་གླིང་། 

ཤི་ལི་གུ་རིའི་འཁོར་གདོང་དགོན། བལ་ཡུལ་ཞེ་ཆེན་དགོན། 

ལ་དྭགས་བྲག་ཐོག་དགོན། ལ་དྭགས་བོད་པའི་གཞིས་གྲོང་

གི་རྡོ་བྲག་དགོན། བལ་ཡུལ་ཡང་ལེ་ཤོད་ར་ལོའི་དགོན། 

ཤར་ཁུམ་བུ། འབྲས་ལྗོངས་སྒང་ཐོག་དགོན་བྱང་དགོན་ལ་

སོགས་པར་བྱང་གཏེར་གཙོ་བོར་གྱུར་པའི་དབང་ལུང་མང་དུ་

གནང་། ཁྱད་པར་རྒྱ་གར་ལྷོ་ཕྱོགས་སྔ་འགྱུར་རྙིང་མའི་གདན་

ས་ཆེན་པོ་ཐེག་མཆོག་རྣམ་གྲོལ་བཤད་སྒྲུབ་དར་རྒྱས་གླིང་

དུ་༸སྐྱབས་རྗེ་པད་ནོར་རིན་པོ་ཆེའི་བཀའ་དྲིན་ལས། རིན་

ཆེན་གཏེར་མཛོད་ཆེན་མོའི་དབང་ལུང་ཡོངས་རྫོགས་ཚར་

གཅིག་དང་། དེ་རྗེས་བྱང་གཏེར་རྒོད་ལྡེམ་གྱི་གསུང་ཕལ་ཆེ་

བའི་དབང་ལུང་གནང་བ་སོགས་༸སྐྱབས་རྗེ་གྲུབ་དབང་པདྨ་

ནོར་བུ་མཆོག་གིས་ཀྱང་བླ་མར་བཀུར། དེ་བཞིན་རྫོགས་

ཆེན་རིན་པོ་ཆེ། ཞེ་ཆེན་རབ་འབྱམས། སྨིན་གླིང་མཁན་ཆེན། 

དིལ་མགོ་མཁྱེན་བརྩེའི་ཡང་སྲིད་སོགས་བླ་སྤྲུལ་སྐྱེས་ཆེན་

དུ་མ་ཞལ་སློབ་ཏུ་གྱུར། བལ་ཡུལ་གཞལ་པ་དགོན་དུ་རྒྱུད་

བཅུ་བདུན་དང་ཀློང་ཆེན་མཛོད་བདུན་གྱི་ལུང་། བལ་ཡུལ་

མཁས་བཙུན་རིན་པོ་ཆེའི་དགོན་པར་རྙིང་མ་བཀའ་མའི་

དབང་ལུང་བཅས་གནང་བ་དང་། ཕྱི་ལོ་ ༢༠༠༥ ཟླ་ ༨ ཚེས་ 

༣ ནས་དབུ་བཙུགས་ཏེ་ཇོ་མོ་གླང་མའི་ཉེ་འགྲམ་གུ་རུའི་

སྦས་ཡུལ་ཤར་ཁུམ་བུ་ནགས་ཆེ་གསང་སྔགས་ཆོས་གླིང་དུ་

བྱང་གཏེར་རིག་འཛིན་རྒོད་ལྡེམ་ཅན་གྱི་གཏེར་ཆོས་རྫོགས་

ཆེན་དགོངས་པ་ཟང་ཐལ་གྱི་གཙོས་པའི་བཀའ་དབང་ཡོངས་

རྫོགས་གནང་། དགུང་ལོ་བརྒྱད་ཅུ་གྱ་གཉིས་པ་ཕྱི་ལོ་ 

༢༠༠༨ ཟླ་ ༡༡ ཚེས་ ༨ ཉིན་ནས་དབུ་བཙུགས་ཏེ་འཕགས་

ཡུལ་འོག་མིན་ཨོ་རྒྱན་སྨིན་གྲོལ་གླིང་དུ་སྨིན་གླིང་མཁན་ཆེན་

དང་། དིལ་མགོའི་མཁྱེན་བརྩེའི་ཡང་སྲིད་དང་བདུད་འཇོམས་

ཡང་སྲིད་རྣམ་གཉིས་ཀྱིས་དབུས་མཁན་སྤྲུལ་དགེ་འདུན་

འདུས་པའི་སྡེ་སུམ་སྟོང་ཉེ་བ་ཙམ་ལ་རིན་ཆེན་གཏེར་མཛོད་

ཀྱི་བཀའ་དབང་གནང་། ཕྱི་ལོ་ ༢༠༠༩ ཟླ་ ༣ ཚེས་ ༢༦ 

ནས་ ༢༩ བར་ཉིན་བཞིའི་རིང་གནས་ཆུང་གྲྭ་ཚང་དུ་ཆེས་

མཐོའི་སྨན་པའི་ལྷན་ཚོགས་ཀྱིས་ཇི་ལྟར་གསོལ་བ་བཏབ་པ་

བཞིན་བོད་གཞུང་མཐའ་དབུས་ཀྱི་སྨན་པ་ཡོངས་རྫོགས་ལ་

གཡུ་ཐོག་སྙིང་ཐིག་གི་དབང་ལུང་སྨིན་རྒྱས་སུ་སྩལ། ལྷག་

པར་དུ་རྗེ་འདི་ཉིད་ཀྱིས་བོད་ཀྱི་ཆོས་སྲིད་གཉིས་ཀྱི་དབུ་ཁྲིད་

བླ་ན་མ་མཆིས་པ་སྤྱི་ནོར་༸གོང་ས་༸སྐྱབས་མགོན་རིན་པོ་

ཆེ་མཆོག་ལ་མངའ་དབང་རིན་ཆེན་འབར་བས་གཙོས་བཀའ་

དབང་མང་པོ་ཞིག་ཕུལ་ཡོད་པ་སོགས་ཀྱིས་གཙོས་རིས་

མེད་ཀྱི་རྒྱལ་བསྟན་འཛིན་པ་མང་པོ་ཞིག་ཁོང་གི་ཞལ་སློབ་ཏུ་

གྱུར་ཡོད། གཞན་ཡང་ཐེ་ཝན་དང་ཡོ་རོབ་སོགས་ཕྱི་རྒྱལ་གྱི་

ཡུལ་གྲུ་དུ་མར་ཆིབས་སྒྱུར་དང་བཀའ་ཆོས་འཆད་སྤེལ་

སོགས་བྱང་གཏེར་གྱི་ཆོས་བརྒྱུད་འཛིན་པ་ལ་རྗེ་འདི་ཉིད་

བཀའ་དྲིན་འགྲན་ཟླ་དང་བྲལ་བ་ཞིག་ཏུ་གྱུར་ཡོད། རྗེ་འདི་

ཉིད་ཕྱི་སོ་ཐར་གྱི་འདུལ་ཁྲིམས་ལག་ལེན་ལ་ཞིབ་ཆ་ཆེ་ཞིང་

རྒྱ་བལ་འབྲུག་གསུམ་གྱི་དགོན་སྡེ་ཁག་མང་པོར་བྱོན་ནས་

དགེ་ཚུལ་དང་དགེ་སློང་གི་སྡོམ་པ་ཞུ་མཁན་དག་ལ་འདུལ་

བའི་སྡོམ་རྒྱུན་སྤེལ་ཏེ་བསྟན་རྩ་འདུལ་བ་ལ་བཀའ་དྲིན་ཆེ་བ་

དང་། འདུལ་བ་དང་མི་མཐུན་པའི་ཕྱག་ལས་རྩ་བ་ཉིད་ནས་

གནང་སྲོལ་མེད་པས་དེང་གི་དུས་སུ་ཤིན་ཏུ་དཀོན་པའི་

གནས་བརྟན་འདུལ་བ་འཛིན་པ་ཆེན་པོ་ཞིག་ཡིན། ནང་བྱང་

ཆུབ་སེམས་དཔའི་སྤྱོད་པ་ཉམས་སུ་བཞེས་ཤིང་རྟག་ཏུ་

གཞན་ཕན་བྱང་ཆུབ་ཀྱི་སེམས་ལ་མངའ་དབང་འབྱོར་བ། 

གསང་བ་སྔགས་ཀྱི་ཉམས་བཞེས་སྐུ་ཚེ་གང་པོར་གནང་སྟེ་

སྔ་འགྱུར་བཀའ་གཏེར་གྱི་དབང་ལུང་ཁྲིད་གསུམ་གྱི་བསྟན་

པའི་རྩ་ལག་གཅིག་ཏུ་གྱུར་པ་དང་། ལྷག་པར་དུ་བྱང་གཏེར་

རིག་འཛིན་རྒོད་ལྡེམ་ཅན་གྱི་གཏེར་ཆོས་ཉམས་བཞེས་དང་

དབང་ལུང་མན་ངག་གི་རྒྱུད་པ་སྤེལ་ནས་སྔ་འགྱུར་བཀའ་

གཏེར་བསྟན་པའི་བདག་པོར་གྱུར། ཕྱི་ལོ་ ༢༠༡༥ ཟླ་ ༡༢ 

ཚེས་ ༢༣ ཉིན་སྐུ་ཞི་བར་གཤེགས། གང་ཉིད་བོད་ལུགས་

ལྟར་ན་དགུང་གྲངས་ ༩༠ ལ་ཕེབས་པ་བཅས་སོ། ། 



118 མཛད་འཕྲིན་དུས་ཀྱི་སྦྲང་ཆར། 

སྦྱིན་བདག་ཡོན་བསྒོ་དང་མཁན་པོ་ཀརྨ་མཐར་ཕྱིན་རིན་པོ་ཆེར་ 

བརྟན་བཞུགས་དང་འབྲེལ་བཀའ་སྩལ་དོན།

དེ་རིང་འདིར་ཕྱི་དྲོའི་བླ་མ་མཆོད་པའི་ཚོགས་འཁོར་འདི་དང་

སྟབས་བསྟུན་ཐུན་ཏེ་རང་རེའི་མཁན་པོ་ཀརྨ་མཐར་ཕྱིན་གཙོ་

བོར་བགྱིས་པའི་ཀརྨ་ཐེག་གསུམ་ཆོས་འཁོར་གླིང་དུ་༸རྒྱལ་

དབང་བཅུ་དྲུག་པ་མཆོག་གི་བྱང་ཨ་རིའི་གདན་སའམ་ཆོས་

ཚོགས་ལྟེ་བའི་ལས་བྱེད་གསར་རྙིང་ཀུན་ལ་ད་ལན་གྱི་གོ་

སྐབས་དང་བསྟུན་ཀུན་ལ་ད་ལན་འདིར་སླེབས་པ་དེར་དགའ་

བསུའི་འཚམས་འདྲི་དང་བཀྲ་ཤིས་བདེ་ལེགས་ཡོད།



ལྷག་དོན་ད་ལན་༸རྒྱལ་དབང་བཅུ་དྲུག་པ་མཆོག་

གི་རྗེས་དྲན་མཛད་སྒོ་ད་ལན་ཚུགས། དེའི་གོ་སྐབས་དང་

བསྟུན་ཏེ་མཁན་པོ་ཀརྨ་མཐར་ཕྱིན་རིན་པོ་ཆེ་ནས་༸རྒྱལ་

དབང་བཅུ་དྲུག་པ་མཆོག་གི་དགོངས་བཞེད་ཇི་བཞིན་བྱང་

ཀ་མི་རི་ཀ་ལ་ཕེབས། སྤྱི་སྒོས་བསྟན་འགྲོའི་དོན་དུ་ཐུགས་

འཁུར་རླབས་ཆེན་བཞེས་ཤིང་ལོ་ངོ་དུ་མའི་རིང་༸རྒྱལ་

དབང་༸ཀརྨ་པ་མཆོག་གི་བཞེད་དགོངས་འགྲུབ་པར་མཛད་

ནས་སྐུ་ངལ་ཚད་མེད་ཅིག་བསྐྱོན། དེར་བརྟེན་ད་ལན་གྱི་

གོ་སྐབས་འདི་དང་བསྟུན་ཏེ་རིན་པོ་ཆེ་ལ་སྙིང་ནས་བཀའ་

དྲིན་རྗེས་དང་རྗེས་སུ་ཡི་རང་ཞུ་རྒྱུ་ཡིན། རིན་པོ་ཆེ་དགུང་

ལོ་དགུ་བཅུ་གོ་གྲངས་སུ་ཕེབས་ཟིན་ཡང་བརྟན་བཞུགས་

འབུལ་རྒྱུ་ཅུང་ཁྱད་མཚར་དུ་གྱུར། དགུང་ལོ་དགུ་བཅུ་གོ་

གྲངས་ཕེབས་ཟིན་ཡང་ད་དུང་བརྟན་བཞུགས་ཕུལ། 

རྒྱུན་གཏན་རང་རེ་བོད་ཀྱི་ལུགས་སྲོལ་ལྟར་ན་ལོ་

བརྒྱད་ཅུ་ཙམ་སླེབས་ན་ཚེ་མཐར་ཕྱིན་པའི་ཚད་

དུ་འཇོག་པ་ཡིན། ཡིན་ཡང་བསྟན་པ་དང་འགྲོ་བའི་

དོན་དུ་རླབས་ཆེན་གྱི་ཐུགས་བསྐྱེད་དང་སྨོན་ལམ་

བཙན་པའི་སྐྱེས་བུ་དམ་པ་དེ་དག་འཛམ་བུའི་གླིང་

དུ་ཆུ་ཚོད་སྐར་ཆ་ཁ་ཤས་ཙམ་ལས་མ་བཞུགས་

ཀྱང་དེ་ནི་བསྟན་འགྲོའི་སྤྱི་དཔལ་དང་བསྟན་འགྲོའི་

ཕན་བདེའི་གཞི་མ་ལྟ་བུར་གྱུར། དེའི་རྒྱུ་མཚན་

ལ་བརྟེན་ནས་རིན་པོ་ཆེ་ད་དུང་ཡང་སྐུ་ཚེ་ཡུན་དུ་

བརྟན་པ་དང་། སྐུ་ཚེ་ཡུན་དུ་བརྟན་པ་ཙམ་དུ་མ་ཟད་

སྐུ་གཟུགས་ཀྱི་འཕྲོད་བཞེས་དེ་དག་ཀྱང་ལྷུན་བཞིན་

འགྲུབ་པ་འབྱུང་རྒྱུར་སྨོན་འདུན་ཡོད། 

ངོས་ནས་ཤར་མར་བྲིས་པའམ་གློ་བུར་བྲིས་

པའི་ཞབས་བརྟན་ཤོ་ལོ་ཀ་“བསྟན་འགྲོའི་ཕན་བདེ་

སྒྲུབ་པའི་ལྷག་བསམ་གྱིས། །མཁས་བཙུན་བཟང་པོའི་རྣམ་

ཐར་ལེགས་འཆང་ནས། །ཀརྨ་པ་ཡི་བཞེད་དགོངས་ལེགས་

འགྲུབ་པའི། །མཚུངས་མེད་བཤེས་གཉེན་གང་དེའི་ཞབས་

བརྟན་གསོལ། །” འདི་རང་རེ་ཚོགས་དམངས་ཀུན་མཉམ་

འདུས་ཀྱིས་མཇུག་ཏུ་ཚར་བདུན་གསུང་རྒྱུ་དང་དེ་ལྟར་

གསུངས་པ་ལ་བརྟེན་ནས་ད་ལན་བཀའ་བརྒྱུད་སྨོན་ལམ་

ཐོག་ཏུ་ཞལ་འཛོམས་པའི་༸སྐྱབས་རྗེ་རིན་པོ་ཆེ་རྣམ་པ་

གཉིས་གཙོ་བོར་གྱུར་པའི་བླ་སྤྲུལ་མཁས་མང་དགེ་འདུན་

འདུས་པ་རྒྱ་མཚོ། དེ་བཞིན་རིགས་ཀྱི་བུ་དང་བུ་མོ་ལ་

སོགས་པ་འདིར་འཛོམས་ཀུན་གྱིས་གདུང་ཤུགས་གཅིག་

སྒྲིལ་གྱི་སྒོ་ནས་སྨོན་ལམ་རྒྱབ་པའི་མཐུ་ལ་བརྟེན་ནས་ད་

གོང་དུ་ངོས་ནས་བརྗོད་པ་ཇི་བཞིན་འདོད་དོན་མཐའ་དག་

119མཛད་འཕྲིན་དུས་ཀྱི་སྦྲང་ཆར། 



འབད་མེད་དུ་འགྲུབ་པའི་སྨོན་འདུན་དང་ཡིད་ཆེས་ཡོད། 

མཁན་པོ་ཀརྨ་མཐར་ཕྱིན་རིན་པོ་ཆེ་ལ་འཕྲལ་དུ་

ཐུགས་རྗེ་ལེགས་འབུལ་ལམ་བཀའ་དྲིན་རྗེས་དྲན་གྱི་

དམིགས་བསལ་འབུལ་རྒྱུ་གང་ཡང་མེད་མོད། རིན་པོ་ཆེས་

བསྟན་འགྲོའི་སླད་དུ་ཐུགས་འཁུར་རྒྱ་ཆེ་བཞེས་པ་དང་། སྐུ་

ངལ་འོ་བརྒྱལ་དུ་མ་བསྐྱོན་པ་དེ་ལ་དམིགས་བསལ་རྒྱུ་ཡི་

འབུལ་བ་འབུལ་རྒྱུ་དང་། དངོས་པོའི་མཚམས་རྟགས་སྤྲད་

དེ་བཀའ་དྲིན་ལེགས་གསོལ་བགྱིད་ཐུབ་རྒྱུ་ཞིག་མིན། ཡིན་

ཡང་སྔར་གྱི་སྐྱེས་བུ་དམ་པ་རྣམས་ཀྱི་ཕྱག་བཞེས་ཇི་བཞིན་

ད་ལན་དམིགས་བསལ་རྒྱུན་གཏན་ངོས་ཀྱིས་གྱོན་བཞིན་

པའི་དྭགས་པོའི་སྒོམ་ཞྭ་དེ་རིན་པོ་ཆེ་ལ་ཕུལ་ཏེ་གཙོ་བོ་སྒོམ་

ཞྭ་དེ་བཞིན་བླ་མ་རིགས་བདག་མཚོན་བྱེད་དུ་གྱུར་ཙ་ན། 

རང་རེས་རྒྱུན་གཏན། བདག་ནི་སྐྱེ་བ་ཐམས་ཅད་དུ། །བླ་མ་

མི་བསྐྱོད་རྡོ་རྗེ་དང་། །ཡི་དམ་རྡོ་རྗེ་རྣལ་འབྱོར་མ། །ཆོས་

སྐྱོང་རྡོ་རྗེ་འཁོར་བཅས་དང་། །ནམ་ཡང་དབྱེར་མེད་གོ་

འཕང་ཤོག །གསུངས་པ་ཇི་བཞིན་རྩ་གསུམ་ཆོས་གསུམ་རྒྱ་

མཚོ་རིན་པོ་ཆེ་དང་དུས་རྟག་ཏུ་འབྲལ་བ་མེད་པ་འགྲོགས་

རྒྱུ། ཐུགས་རྗེའི་བྱིན་རླབས་འབད་མེད་དུ་འབྱུང་བ་དང་དེ་

ཡི་མཐུ་ལ་བརྟེན་ནས་རིན་པོ་ཆེ་སྐུ་ཚེ་འདི་ཙམ་དུ་མ་ཟད་མ་

འོངས་པའི་སྐུ་ཚེ་རྗེས་མ་དག་ཀྱང་བསྟན་འགྲོའི་དོན་རླབས་

ཆེན་སྐྱོང་ཐུབ་པའི་སྨོན་འདུན་ཞུ་རྒྱུ་ཡིན།

དེ་བཞིན་རིན་པོ་ཆེ་ལ་སྣམ་སྦྱར་ཞིག་ཕུལ་རྒྱུ་ཡོད་

པས་རིན་པོ་ཆེ་མཁས་བཙུན་བཟང་པོ་ལེགས་པར་བསྐྱངས་

པའི་མཚོན་རྟགས་དེ་ལྟར་ཡིན། ཞེས་བཀའ་སྩལད་ཏོ། །

120 མཛད་འཕྲིན་དུས་ཀྱི་སྦྲང་ཆར། 



121མཛད་འཕྲིན་དུས་ཀྱི་སྦྲང་ཆར། 

བཀའ་བརྒྱུད་སྨོན་ལམ་སྐབས་ཁྱིམ་པ་ཕོ་མོ་རྣམས་ནས་གོས་དཀར་པོ་གྱོན་དགོས་ཚུལ།

རྒྱ་གར་གྱི་ཐུན་མིན་ལམ་སྲོལ་སྤྱི་དང་། བྱེ་བྲག་རྒྱ་གར་གྱི་

མངའ་སྡེ་ཡུ་པི་བི་ཧཱར་གཉིས་ནང་ཧ་ཅང་ཚ་བ་ཆེ་བས་གོས་

དཀར་པོ་གྱོན་པའི་ལམ་སྲོལ་གནའ་རབས་ནས་མཆིས། རབ་

ཏུ་བྱུང་བ་རྣམས་ཀྱིས་ངུར་སྨྲིག་དང་བཙོད་མདོག་སོགས་

རབ་བྱུང་གི་ན་བཟའ་མནབས་ཤིང་། དགེ་བསྙེན་རྣམས་ཀྱིས་

གོས་དཀར་པོ་བགོས། ཁྱིམ་པ་རྣམས་ཀྱིས་གོས་དཀར་ཤས་

ཅན་ཆེར་སྤྱོད། དེ་བཞིན་བོད་དུའང་སྔགས་འཆང་རྣམས་ལ་

ཁྱིམ་པ་གོས་དཀར་ཅན་ནམ་ལྕང་ལོ་གོས་དཀར་ཅན་གྱི་སྡེ་

སྟེ་བླ་མཆོད་སྡེ་གཉིས་ཞེས་ཡོངས་སུ་གྲགས། དེ་བཞིན་དུ་

ཐ་ཡི་ལེཎྜ། ཤྲཱི་ལངྐ་རྣམས་སུ་གོས་དཀར་པོ་གྱོན་སྲོལ་ཤས་

ཆེར་ལྡན། སྔར་གྱི་ཁུངས་ལྡན་ལོ་རྒྱུས་ཡོད་པ། དེ་བཞིན་

གཙང་ཞིང་ཁམས་དྭངས་པས་སྙིང་དུ་འཇེབས་པ། འདི་ལོ་

སྨོན་ལམ་དུ་ཕེབས་མི་ཐམས་ཅད་ཀྱི་གསོ་སྦྱོང་གི་སྡོམ་པ་

ལེན་དགོས་པས། གསོ་སྦྱོང་གི་སྡོམ་པ་ཡོད་པའི་མཚོན་

བྱེད་དང་། དེ་བཞིན་བསམ་པ་དཀར་པོའམ་ཀུན་སློང་བཟང་

པོ་མཚོན་ཕྱིར་དང་ཁྱིམ་པ་རྣམས་ནས་རྒྱུན་དུ་ལག་ལེན་དུ་

བསྟར་མི་ནུས་ཀྱང་བཀའ་བརྒྱུད་སྨོན་ལམ་དུ་གནས་ཡུན་

རིང་དགེ་བསྙེན་གྱི་བསླབ་སྡོམ་དང་ལྷ་ཆོས་དགེ་བ་བཅུ་

སོགས་རྣམ་དཀར་གྱི་བགྱི་བ་ཁོ་ནར་གཞོལ་བའི་མཚོན་བྱེད་

ཀྱང་ཡིན། གནའ་རབས་སྒྲུབ་བརྒྱུད་པའི་བརྒྱུད་འཛིན་གྱི་

རས་པ་ཞེས་པ་མི་ལའི་བཞེད་ཚུལ་གསང་སྔགས་ཀྱི་ལུགས་

ཡིན། དེའི་ནང་ནས་ཀྱང་བླ་མེད་ཀྱི་ལུགས་ཡིན། གངས་

ལྗོངས་ཆེས་གྲང་བའི་ཡུལ་དུ་དེ་ལྟའི་ན་བཟའ་གསོལ་བ་ནི་

གཏུམ་མོའི་ཉམས་ལེན་ཡོད་པ་མཚོན་བྱེད་ཕྱིར་གོས་དཀར་

པོ་མནབས་པ་སྟེ། གྲང་རེག་ལ་མི་འཇིགས་པའི་མཚོན་བྱེད་

ཡིན།



བཀའ་བརྒྱུད་སྨོན་ལམ་ཐེངས་༣༣ཕྱི་ལུགས་དང་བོད་ལུགས་ཀྱི་རིན་མེད་སྨན་བཅོས།

དུས་གསུམ་རྒྱལ་བའི་ཕྲིན་ལས་པ་ཆེན་པོ་དཔལ་༸རྒྱལ་

དབང་༸ཀརྨ་པ་མཆོག་གི་བཞེད་དགོངས་ལམ་སྟོན་ཇི་བཞིན་

མཚུར་སྒར་བླ་བྲང་གི་ཀུན་སྐྱོང་དགེ་རྩ་ཚོགས་པ་དང་བཀའ་

བརྒྱུད་སྨོན་ལམ་ཚོགས་པ་ནས་མཐུན་རྐྱེན་མཛད་དེ། ལོ་

ལྟར་སྨོན་ལམ་ནམ་ཚོགས་ལ་གཙོ་བོ་རྡོར་གདན་ས་གནས་

ཀྱི་ཡུལ་མི་རང་བཞིན་པ་རྣམས་ལ་ཆེད་དུ་དམིགས་པ་དང་།  

དེ་བཞིན་འཛམ་གླིང་ཤར་ནུབ་ཀྱི་དད་འདུས་ནང་པ་དང་

ལྗོངས་རྒྱུ་བ་སྟོང་ཚོ་དུ་མ་ལ་དམིགས་ཏེ། ཕྱི་ལུགས་དང་

བོད་ལུགས་ཀྱི་རིན་མེད་སྨན་བཅོས་ཞབས་ཞུ་སྒྲུབ་མུས་ལ། 

འདི་ལོ་ཕྱི་ལུགས་ཀྱི་རིན་མེད་སྨན་བཅོས་སྔ་ལོ་བཞིན་རྡོར་

གདན་གཞུང་ལམ་ཨ་མའི་གཞོགས་གཡས་སུ་ཇ་ཏ་བི་ཧར་

”Sujata vihar tourist complex” ས་གནས་སུ་ཕྱི་

ལུགས་རིན་མེད་སྨན་སྦྱིན་སྡེ་ཚན་དུ་ཕྱི་ལུགས་ཀྱི་ལྷ་རྗེ་དང་

བོད་རིགས་ཀྱི་སྨན་ཞབས་མ་ཕོ་མོ་བཅས་ནས་ས་གནས་དེ་

ག་དང་དེ་བཞིན་རླངས་འཁོར་བརྒྱུད་ཆུ་བོ་ནེ་རཱཛྙ་ནའི་གྲོང་

ཚོ་སོགས་གཡས་གཡོན་གང་སར་རིན་མེད་བཅོས་ཀྱིས་

འཁོས་ཀ་ཞན་པ་དང་ནད་མནར་བ་མི་གྲངས་ཁྲི་གཅིག་ལྷག་

ལ་རིན་མེད་སྨན་བཅོས་བྱས། 

དེ་བཞིན་བོད་ལུགས་རིན་མེད་སྡེ་ཚན་གྱི་སྨན་པ་ཟླ་བ་

ལགས་དང་། ནོར་གླིང་ཉེ་འདབས་ནས་ཆེད་དུ་གདན་ཞུས་

སྨན་པ་ཁྱུ་གསར་རྣམ་རྒྱལ་ལགས། སྨན་པ་ཁྱུ་གསར་སྐལ་

ཆོས་ལགས། སྨན་པ་ཚེ་དབྱངས་ལགས་དང་སྨན་རྩིས་མཐོ་

སློབ་ཀྱི་སློབ་མ་བསོད་ནམས་ཉི་མ་སོགས་ནས་ཤར་ནུབ་

ཀྱི་ཆོས་ཞུ་བ་གཙོ་བོ་དང་ས་གནས་མི་དམངས་བཅས་མི་

གྲངས་བདུན་བརྒྱ་ལྷག་ལ་རིན་མེད་སྨན་བཅོས་ཀྱི་ཞབས་ཞུ་

བསྒྲུབས་སོ། །

122 མཛད་འཕྲིན་དུས་ཀྱི་སྦྲང་ཆར། 



འདུལ་བའི་ཕྱག་བཞེས་ཇི་ལྟ་བ་བཞིན་དགེ་ཚུལ་སློང་སྤྱོད་ལམ་རྒྱུགས་ 
བཞེས་དང་གྲུབ་འབྲས།

ཕྱི་ལོ་ ༢༠༡༦ ཟླ་ ༢ ཚེས་ ༡༢ དང་ ༡༣ གཉིས་ཀྱི་ཉིན་

སོ་སོར་དགོང་དྲོ་དུས་ཚོད་དྲུག་པའི་ཐོག་ཡོངས་དགེ་གཏེར་

སྒར་དགོན་གྱི་འདུ་ཁང་ཚོམས་ཆེན་ནང་རྒྱ་བལ་འབྲུག་

གསུམ་ནས་ཕེབས་པའི་ཀཾ་ཚང་བཀའ་བརྒྱུད་དགོན་སྡེ་སོ་

སོའི་རབ་ཏུ་བྱུང་བའི་དགེ་ཚུལ་སློང་དང་། བཙུན་མ་དགེ་

ཚུལ་མ་རྣམས་ཀྱི་ན་བཟའ་མནབ་ཚུལ་སོགས་ཀྱི་སྤྱོད་ལམ་

རྒྱུགས་བཞེས་མཛད་པར། ཐོག་མར་གཟུ་དཔང་རྣམས་ནས་

སྔོན་དུ་དགེ་ཚུལ་ཕ་མ་རྣམས་ཀྱི་རྒྱུགས་བཞེས་དགོན་སྡེ་

རིམ་པ་བཞིན་ཆོས་གོས་མནབ་ཚུལ། ལྟེབ་ཚུལ། དེ་བཞིན་

ཆོས་གོས་ཕྲག་པར་འགེལ་ཚུལ། གདིང་བ་འདིངས་ཚུལ། 

ཕྱག་འབུལ་ཚུལ། ཚོགས་ཕོར་ཐོགས་ཚུལ། དེ་བཞིན་ཇ་

འདྲེན་རྣམས་ནས་གསོལ་ཇ་འདེགས་ཚུལ་རྣམས་རྣམ་

གྲངས་རེ་རེ་བཞིན་རྒྱུགས་འབུལ་ཞུས། དེ་བཞིན་དུ་དགེ་

སློང་རྣམས་ནས་ཆོས་གོས་དང་སྣམ་སྦྱར་མནབ་ཚུལ། ཆོས་

གོས་ལྟེབ་ཚུལ། ཆོས་གོས་བལྟབས་ཏེ་ཕྲག་པ་ལ་ཇི་ལྟར་

གཟར་ཚུལ། གདིང་བ་འདིངས་ཚུལ། གདིང་བ་ལྟེབ་ཚུལ། 

ཕྱག་འབུལ་ཚུལ། ཚོགས་ཕོར་ཐོགས་ཚུལ། བསོད་སྙོམས་

རྒྱུ་འབུལ་སྐབས་ལྷུང་བཟེད་ཐོགས་ཚུལ་དང་གཟེད་ཚུལ། 

བསོད་སྙོམས་སྐབས་དལ་བགྲོད་ཀྱིས་གོམ་སྟབས་འདོར་

ཚུལ། བཀའ་འགྱུར་ཆོས་སྐོར་སྐབས་གླེགས་བམ་ཇི་ལྟར་

ཐོགས་ཚུལ། གདོང་དར་ཕྱོགས་གང་དུ་ཞལ་བསྟན་དགོས་

ཚུལ། གོམ་སྟབས་འདོར་ཚུལ་རྣམས་རྣམས་དགོན་སྡེ་སོ་

སོའི་དགེ་འདུན་པ་རྣམས་ནས་རྣམ་གྲངས་རེ་རེ་བཞིན་གཏེར་

སྒར་འདུ་ཁང་ཚོམས་ཆེན་ནང་སྤྱོད་ལམ་རྒྱུགས་འབུལ་ཞུས་

པའི་གྲུབ་འབྲས་ཐོབ་ནོར་བརྒྱ་ཆ་ཇི་ལོན་སྨོན་ལམ་སྐབས་

སོ་གསུམ་པའི་ཉིན་མཐའ་མ་ཕྱི་ལོ་ ༢༠༡༦ ཟླ་ ༢ ཚེས་ ༢༢ 

དགོང་དྲོ་༸རྒྱལ་དབང་མཆོག་ནས་སྦྱིན་བདག་ཡོན་བསྒོའི་

བཀའ་སློབ་གྲུབ་མཚམས་གསལ་བསྒྲགས་བསྐྱངས་པར། 

དགེ་ཚུལ་ཨང་རིམ་དང་པོ། ཏི་ལོག་ཕུག་ཀརྨ་སྒྲུབ་

བརྒྱུད་དར་རྒྱས་གླིང་ལ་གསོལ་རས་བྱ་དགའ་ཧིན་སྒོར་

འབུམ་གཅིག

 དགེ་ཚུལ་ཨང་རིམ་གཉིས་པ། དཔལ་སྤུངས་བཙུན་

དགོན་ཡེ་ཤེས་རབ་རྒྱས་གླིང་ལ་གསོལ་རས་བྱ་དགའ་ཧིན་

སྒོར་ལྔ་ཁྲི། དགེ་ཚུལ་ཨང་རིམ་གསུམ་པ། སྒྲུབ་སྡེ་དཔལ་མོ་

ཆོས་ཀྱི་ལྡིང་ཁང་ལ་གསོལ་རས་བྱ་དགའ་ཧིན་སྒོར་ཉིས་ཁྲི་

ལྔ་སྟོང་། 

དགེ་སློང་སྤྱོད་ལམ་རྒྱུགས་སྤྲོད་ཨང་རིམ་དང་པོ། ཁྲ་

འགུ་བཀྲ་ཤིས་ཆོས་གླིང་ལ་གསོལ་རས་བྱ་དགའ་ཧིན་སྒོར་

འབུམ་གཅིག 

དགེ་སློང་ཨང་རིམ་གཉིས་པ། ཕུལླ་ཧ་རི་རིག་པའི་རྡོ་

རྗེ་གཙུག་ལག་སློབ་གཉེར་ཁང་ལ་གསོལ་རས་བྱ་དགའ་ཧིན་

སྒོར་ལྔ་ཁྲི། 

དགེ་སློང་ཨང་རིམ་གསུམ་པ། འབོ་དཀར་ངེས་དོན་

ཆོས་འཁོར་གླིང་ལ་གསོལ་རས་བྱ་དགའ་ཧིན་སྒོར་ཉིས་ཁྲི་

ལྔ་སྟོང་བཅས་སྩལད་ཏོ། །

མར་མེ་སྨོན་ལམ།

ཕྱི་ལོ་ ༢༠༡༦ ཟླ་ ༢ ཚེས་ ༢༣ དགོང་དྲོ་དུས་ཚོད་བདུན་དང་

ཕྱེད་ཐོག་དཔལ་༸རྒྱལ་དབང་ཀརྨ་པ་མཆོག་སྨོན་ལམ་ཆོས་རར་

དུང་རྒྱ་སྤོས་སྣས་སྔུན་བསུས་ཏེ་དབུས་ཀྱི་ཞབས་སྟེགས་སུ་འཁོད། 

དེ་བཞིན་གཡས་ཀྱི་ཞབས་སྟེགས་སུ་༸སྐྱབས་རྗེ་འཇམ་མགོན་

ཀོང་སྤྲུལ་རིན་པོ་ཆེ་དང་། གཡོན་གྱི་ཞབས་སྟེགས་སུ་༸སྐྱབས་

རྗེ་རྒྱལ་ཚབ་རིན་པོ་ཆེ་རྣམ་གཉིས་འཁོད། དེ་བཞིན་སྐུ་རྒྱབ་ཏུ་བླ་

སྤྲུལ་མཁན་སློབ་རྣམས་དང་། ས་གནས་དཔོན་རིགས་རྣམ་པ། རབ་

ཏུ་བྱུང་བའི་བཙུན་པ་དང་བཙུན་མའི་འདུས་པ་རྒྱ་མཚོ། ཕྱི་ནང་མི་

རིགས་སྣ་ཚོགས་ཀྱི་ཁྱིམ་པ་ཕོ་མོ་སོགས་ཁྲི་ཚོ་ལྷག་ཙམ་འདུས་ཏེ་

བཀའ་བརྒྱུད་སྨོན་ལམ་གྱི་མཐའ་མར་དགེ་བ་མར་མེའི་སྨོན་ལམ་གྱི་

མཛད་སྒོ་གཟབ་ཅིང་རྒྱས་པའི་ངང་དབུ་ཚུགས། །

བཀའ་བརྒྱུད་སྨོན་ལམ་ཐེངས་སུམ་ཅུ་སོ་གསུམ་པའི་མར་མེ་

སྨོན་ལམ་གྱི་མཛད་རིམ་མཚམས་སྦྱོར། 

༡ མཚམས་སྦྱོར། 
སྟོན་པ་བླ་མེད་སངས་རྒྱས་རིན་པོ་ཆེ། །སྐྱོབ་པ་བླ་མེད་དམ་ཆོས་

རིན་པོ་ཆེ། །འདྲེན་པ་བླ་མེད་དགེ་འདུན་རིན་པོ་ཆེ། །བླ་མེད་དཀོན་

མཆོག་གསུམ་ལ་ཕྱག་འཚལ་ལོ། ། 

ལེགས་བྱས་སྤྲིན་དཀར་གྱི་བླ་རེ་མཁའ་ལ་བྲེས་ཏེ། བཀྲ་ཤིས་

པའི་དགེ་མཚན་ཕྱོགས་མཐར་གདལ་བའི་དུས་ཚེས་ཁྱད་པར་ཅན་

འདིར། དད་པའི་འོད་སྣང་སེམས་ཁོང་ན་བཞད་ཅིང་། གཏོང་བའི་

ཕྱག་གིས་མཆོད་སྤྲིན་བླ་མེད་དུ་བསྟར་ཏེ། ལུས་ངག་ཡིད་ཀྱི་སྤྱོད་

པ་བཟང་ཕྱོགས་སུ་བསྒྱུར་བ། ཕྱོགས་ཀྱི་ཐ་གྲུ་ཀུན་ནས་ཕེབས་

པའི་དད་ལྡན་མི་དམངས་རྣམ་པ་དང་། སྲིད་དང་འབྱོར་བའི་དཔལ་

གྱིས་ཕྱུག་ཅིང་། མི་ཆོས་གཙང་མ་ལ་མཁས་པའི་སྐུ་མགྲོན་རྣམ་

པ། བསླབ་པ་གསུམ་གྱིས་སེམས་བརྒྱན། སྡེ་སྣོད་གསུམ་གྱིས་ངག་

བརྒྱན། ཆོས་གོས་གསུམ་གྱིས་ལུས་བརྒྱན་པའི་མཁན་སློབ་དགེ་

འདུན་རྣམ་པ། བསྟན་དང་འགྲོ་བའི་དོན་དུ་བསམ་བཞིན་སྲིད་པ་ཉེ་

བར་བཟུང་བ་མཆོག་གི་སྤྲུལ་པའི་སྐུ་རྣམ་པ་བཅས། ཏིལ་གྱི་གང་བུ་

ཁ་བྱེ་བ་ལྟ་བུ་ཕྱུར་བུར་འཛོམས་པའི་གྲལ་གོང་མཛེས་པའི་རྒྱན་དུ། 

གསང་བདག་ཕྱག་ན་རྡོ་རྗེ་མི་ཡི་ཟོལ་དུ་ཕེབས་པ་གོ་ཤྲི་རྒྱལ་ཚབ་

རིན་པོ་ཆེ་དང་། 

རྣམ་པར་སྣང་མཛད་མི་ཡི་གར་དུ་རོལ་བ་སྐྱབས་རྗེ་

འཇམ་མགོན་ཀོང་སྤྲུལ་རིན་པོ་ཆེ་རྣམ་པ་གཉིས་གྱིས་གྲལ་

གྱི་གོང་བརྒྱན།  ཆོས་ཀྱི་རྒྱལ་པོ། མི་ཡི་སེང་གེ། འཇིག་

རྟེན་གྱི་དབང་ཕྱུག །རྒྱལ་མཆོག་ཀརྨ་པས་གྲལ་གྱི་དབུ་

བཟུང་བའི་དཀྱིལ་འཁོར་ཕུན་སུམ་ཚོགས་པ་ལ་ཐོག་མར་

བྱོན་པ་ལེགས་སོ་དང་། འཚམས་འདྲིའི་བཀྲ་ཤིས་བདེ་

ལེགས་ཞུ་རྒྱུ་ཡིན། ཞེས་དང་།

དེ་ཡང་སངས་རྒྱས་བཅོམ་ལྡན་འདས་ཞེས་བྱ་བ། སྐྱེས་

བུ་འདུལ་བའི་ཁ་ལོ་སྒྱུར་བ། ལྷ་དང་མི་རྣམས་ཀྱི་སྟོན་པ་བླ་ན་

མེད་པ། དེ་བཞིན་གཤེགས་པ་གང་ཉིད་ཀྱི་གསང་བ་བསམ་

གྱིས་མི་ཁྱབ་པའི་ཆོས་མ་ལུས་ཤིང་ལུས་པ་མེད་པ་རྣམས་

ནི། སློབ་པ་ལམ་དུས་ཀྱི་སྨོན་ལམ་རྣམ་པར་དག་པ་ལ་བརྟེན་

པ་ཡིན་ཕྱིར། གང་ཐེག་པ་ཆེན་པོ་ལ་ཞུགས་པའི་གང་ཟག་

དག་གིས། སྨོན་ལམ་ནི་བསྒྲུབ་བྱའི་སྙིང་པོར་བཟུང་ཡོད། 

དཔལ་ཀརྨ་པ་སྐུ་ཕྲེང་བདུན་པ་རང་བྱུང་ཀུན་མཁྱེན་མཚོ་

སྐྱེས་རྡོ་རྗེ་མི་ཕམ་ཆོས་ཀྱི་རྒྱལ་པོས་ཀྱང། བཀའ་བརྒྱུད་ཀྱི་

ཕྱོགས་ན་སྔ་བར་གྲགས་པའི་སྨོན་ལམ་ཆེན་མོ་ཀོང་པོ་འོ་

ཐང་ཟླ་བ་ཐང་དུ་དབུ་འཛུགས་ཀྱིས། ཧོར་ཟླ་དང་པོ་ཆོ་འཕྲུལ་

ཆེན་པོའི་ཟླ་བའི་ཚེས་གཅིག་ནས་བཅོ་ལྔའི་བར་གནང་བ་ན། 

རྟེན་གནྡྷོ་ལ་སོགས་པའི་རྟེན་རྫས་དང་། མཆོད་རྫས་བསམ་

གྱིས་མི་ཁྱབ་པ་བཤམས་པའི་སྤྱན་སྔར་དྲུང་ཉིད་ཀྱང་སྲབ་

སྟན་གྱི་ཐོག་གུས་ཕྱག་སོགས་མཛད་དེ། སྔ་དྲོ་རྣམས་སུ་སྨོན་

ལམ་གྱི་ཆོ་ག་ཡན་ལག་ཉི་ཤུ་པ་གསུང་འདོན་དང་། ཕྱི་དྲོ་

རྣམས་སུ་སངས་རྒྱས་ཀྱི་སྐྱེས་རབས་དུ་མ། རྒྱ་བོད་ཀྱི་གྲུབ་

ཆེན་རྣམས་བྱོན་ཚུལ། འཁོར་ལོས་བསྒྱུར་རྒྱལ། རྒྱ་བོད་

ཧོར་གསུམ་སོགས་ཀྱི་རྒྱལ་པོ། ལྷ་ལྷ་མིན་རྩོད་པ། བརྒྱ་བྱིན་

དང་རྒྱལ་ཆེན་བཞིའི་ཚུལ་སོགས་རྩེ་མོ་རིགས་མི་གཅིག་པ་

སྣ་ཚོགས་པ་མཛད། 

སྤྱིར་ཡང་རྒྱལ་དབང་ཀརྨ་པ་ཆོས་གྲགས་རྒྱ་མཚོ་

གར་བཞུགས་ཀྱི་གནས་སུ་འཇའ་དང་མེ་ཏོག་གི་ཆར་འབྱུང༌། 

གར་ཕེབས་ཀྱི་ས་ལ་ནད་ཡམས་ཆད། སྐྱ་རྒྱལ། ལུང་སྟོང་

ཆེན་པོ་རྣམས་སུའང་ཁྲོམ་ཁྲི་ཕྲག་ལས་མི་ཉུང་བ་འདུ། ཉིན་

མོ་མིས་སྐོར་བ་བས་ཀྱང་མཚན་མོ་ལྷ་འདྲེས་བསྐོར་བ་སྐོར་

ལམ་བྱང་ཕུལ་ཆེ་བ་ཞིག་ཡིན་ཅིང༌། ལྷག་ཏུ་ཆོ་འཕྲུལ་གྱི་

ཟླ་ཕྱེད་ཀྱི་རིང་སྨོན་ལམ་དང་ཟློས་གར་གཉི་ག་མཛད་པ་ལ་

འཇའི་གུར། མེ་ཏོག་གི་ཆར། རྒོད་ཀྱིས་སྐོར་བ་བྱེད་པ། ས་

གཞི་ལ་མེ་ཏོག་སྐྱེ་བ། ཆར་དྲི་ཞིམ་པོ་ཅུང་ཟད་འབབ་པ་

སོགས་རེ་རེ་ཞིང་ཡང་ངོ་མཚར་མཐའ་ཡས་པས་ན། སྐྱེ་བོ་

མཆོག་དམན་ཀུན་ཀྱང་སྒར་པ་ལོ་སར་ཟེར་ནས་ལྟད་མོ་ཡང་

རབ་དང་ཉིང་རབ་ཏུའང་འདུ། དིང་གི་དུས་ནའང་། ༸རྒྱལ་

དབང་བཅུ་བདུན་པ་ཆེན་པོའི་ངོ་མཚར་རྨད་བྱུང་གི་མཛད་

བཟང་ལ་བརྟེན་ནས། བསྐལ་པ་བཟང་པོའི་སངས་རྒྱས་

རྣམས་གང་དུ་འཚང་རྒྱ་བའི་གནས་མཆོག །རྒྱ་གར་རྡོ་རྗེ་

གདན་བྱང་ཆུབ་ཤིང་གི་ཉེ་ལོགས། བཀའ་བརྒྱུད་སྨོན་ལམ་

ཆེན་མོའི་ཆོས་ར། ཉམས་དགའ་ཞིང་། བག་ཡངས་བའི་

བསྟི་གནས་ག་ལ་བ་རུ། ཇི་སྐད་དུ། ཡུལ་དང་སྐད་རིགས་

མི་གཅིག་པ། །མི་རིགས་རྣམ་པ་སྣ་ཚོགས་པ། །བདེ་སྐྱིད་

ཡང་ཡང་འདིར་འཚོགས་ཤོག །བཀྲ་ཤིས་དེ་ཡིས་བཀྲ་ཤིས་ 

ཤོག །ཅེས་སྔར་གྱི་དུས་ན་སྨོན་ལམ་དུ་མཛད་པ། དིང་གི་

དུས་ན་མངོན་སུམ་དུ་གྱུར་པའི་འདུས་པ་རྒྱ་མཚོ་ལྟ་བུས། 

བཀའ་བརྒྱུད་སྨོན་ལམ་ཆེན་མོ། ཞེས་ཐུབ་བསྟན་རིས་མེད་

ཀྱི་སྨོན་ལམ་ཡངས་པའི་འཇིག་རྟེན་ཀུན་ཏུ་ཁྱབ་པ་གྲ་རྒྱས་

ཚགས་ཚུད་ཀྱི་ངོ་བོར་ལོ་བསྟར་ཆགས་སུ་འཚོག་བཞིན་པ་

འདི་ག་ལགས་སོ། ། 

126 མཛད་འཕྲིན་དུས་ཀྱི་སྦྲང་ཆར། 

༢ བཀའ་འགྱུར་ངོ་སྤྲོད།

མཛད་སྒོ་དབུ་འཛུགས་མ་ཞུས་གོང་། དེ་རེས་དམིགས་

གསལ་གྱི་མཛད་རིམ། ༸རྒྱལ་བའི་དབང་པོ་དཔལ་ཀརྨ་

པ་ཆེན་པོའི་རླབས་ཆེན་མཛད་ཕྲིན་གྱི་ཆ་ཤས། འཇང་

བཀའ་འགྱུར་རིན་པོ་ཆེ་གྲངས་ཡིག་ཅན་དུ་བསྒྱུར་བའི་

དྲྭ་གནས་དང་། མཉེན་ཆས་དབུ་འབྱེད་དང་ངོ་སྤྲོད་རྒྱལ་

བའི་དབང་པོ་སྐུ་ངོ་མ་ནས་གནང་བ་དང་ཆབས་ཅིག་

མགོན་པོ་མཆོག་གི་ཞལ་གྱི་བུམ་བཟང་ལས། བཀའ་

སློབ་གསུང་གི་བདུད་རྩི་སྩལ་དོན་དུ། 



སྟོན་པ་བླ་མེད་སངས་རྒྱས་རིན་པོ་ཆེ། །སྐྱོབ་པ་བླ་མེད་

དམ་ཆོས་རིན་པོ་ཆེ། །འདྲེན་པ་བླ་མེད་དགེ་འདུན་རིན་པོ་

ཆེ། །སྐྱབས་གནས་དཀོན་མཆོག་གསུམ་གྱིས་བཀྲ་ཤིས་

ཤོག །ཅེས་པའི་ཚིགས་བཅད་ཀྱིས་མདུན་བསུས་ཏེ། ད་

ལན་འདིར་བཀའ་བརྒྱུད་སྨོན་ལམ་ཐེངས་སོ་གསུམ་པའི་མར་

མེའི་སྐབས་སུ་ཆིབས་སྒྱུར་བསྐྱངས་པའི་༸སྐྱབས་རྗེ་རིན་པོ་

ཆེ་རྣམ་པ་གཉིས་ཀྱིས་དབུས་པའི་བླ་སྤྲུལ་དགེ་བའི་བཤེས་

གཉེན་དང་། ས་གནས་རྒྱ་གར་གྱི་དཔོན་རིགས་རྣམ་པ་ཚོ། 

དེ་བཞིན་སེར་སྐྱ་མི་དམངས་ཀུན་ལ་ཐོག་མར་ངོས་ཀྱིས་

འཚམས་འདྲིའི་བཀྲ་ཤིས་བདེ་ལེགས་ཞུ་རྒྱུ་ཡིན།

གཤམ་ལ་འཇང་བཀའ་འགྱུར་གྲངས་ཡིག་ Digital 

ཅན་གྱི་དྲྭ་གནས་དབུ་འབྱེད་ཞུ་རྒྱུ་ཡིན། ཐོག་མར་འཇང་

བཀའ་འགྱུར་གྲངས་ཡིག་ཅན་དུ་བསྒྱུར་བའི་མཉེན་ཆས་

དེའི་མིང་ལ་ལེགས་སྦྱར་སྐད་དུ་ Adarsha ཞེས་མཚན་

གསོལ། བོད་སྐད་དུ་མེ་ལོང་དང་། མདོར་ན་དེའི་མཚོན་

དོན་ནི་༸རྒྱལ་བའི་བཀའ་འགྱུར་དང་མ་འོངས་པ་ལ་བསྟན་

འགྱུར། དེ་བཞིན་བོད་ཀྱི་གསུང་རབ་ཐམས་ཅད་མཉེན་ཆས་

འདིའི་ཐོག་ནས་གཟིགས་ཐུབ་པ་འབྱུང་གི་ཡོད་ཙ་ན། དེའི་རྒྱུ་

མཚན་ལ་བརྟེན་ནས་(ངོས་ཀྱིས་) Adarsha མེ་ལོང་ཞེས་

མཚན་དེ་ལྟར་བཏགས། 

དྲྭ་གནས་སུ་འཆར་བའི་འཇང་བཀའ་འགྱུར་གྱི་ཤོག་

བུ་དང་པོའི་པར་དེའི་དབུས་སུ་བདག་ཅག་གི་སྟོན་པ་དང་།  

གཡས་སུ་རྒྱལ་དབང་ཀརྨ་པ་སྐུ་ཕྲེང་དགུ་པ་དབང་ཕྱུག་རྡོ་རྗེ་

དང་། གཡོན་དུ་ཞྭ་དམར་སྐུ་ཕྲེང་དྲུག་པ་གར་དབང་ཆོས་ཀྱི་

128 མཛད་འཕྲིན་དུས་ཀྱི་སྦྲང་ཆར། 



དབང་ཕྱུག་ཡོད། སྐུ་པར་དེས་འཇང་བཀའ་འགྱུར་གྱི་མཚོན་

བྱེད་གལ་ཆེན་ཞིག་ཏུ་གྱུར་སྙམ་ནས་སྐུ་པར་དེ་བཞིན་

བཞག་པ་ཡིན། 

དྲྭ་གནས་སུ་འཆར་བའི་འཇང་བཀའ་འགྱུར་གྱི་ཤོག་

བུ་དང་པོའི་གཡོན་ཟུར་སྒང་དུ་བཀའ་འགྱུར་དང་། བསྟན་

འགྱུར། བོད་མ་ཞེས་པའི་ཐོག་གི་ཐིག་ནག་པོ་གསུམ་ཡོད་

པ་དེའི་ཐོག་ཏུ་བསྣུན་ན་བཀའ་འགྱུར་གྱི་སྡེ་ཚན་མི་འདྲ་བ་དེ་

དག་གཟིགས་ཐུབ། 

ད་ལྟ་འཇང་བཀའ་འགྱུར་དང་། བསྟན་འགྱུར། བོད་མ་

ཞེས་སྡེ་ཚན་གསུམ་བཟོས། བཀའ་འགྱུར་ཞེས་པ་དེའི་ནང་

དུ་འཇང་བཀའ་འགྱུར་ཆ་ཚང་དང་། བསྟན་འགྱུར་ལ་ད་ལྟ་

ཆོས་ཚན་གཅིག་ལས་མེད། བོད་མ་ལ་ད་ལྟ་བོད་ཀྱི་མཁས་

པས་མཛད་པའི་པོད་གཅིག་ལས་མེད།

འཇང་བཀའ་འགྱུར་དྲྭ་ངོས་ནང་དུ་འཛུལ་ན་དེའི་ནང་

འདུལ་བ་དང་འབུམ་ལ་སོགས་པ་སྡེ་ཚན་ཕྱོགས་གཅིག་

དང་། ཕྱོགས་གཅིག་ལ་བཀའ་འགྱུར་གྱི་ནང་དོན་ཡོད། དེའི་

རྗེས་སུ་བཀའ་འགྱུར་གྱི་ཤོག་བུ་སོ་སོ་ལ་ཨང་གྲངས་ཡོད། 

ཨང་གྲངས་དེའི་ཐོག་ཏུ་བསྣུན་ན་མ་དཔེ་ཆ་ཚང་གཟིགས་

ཐུབ། དེ་ཙམ་དུ་མ་ཟད་བཀའ་འགྱུར་གྱི་ནང་དོན་འཚོལ་

དགོས་ན་ཡི་གེ་འཚོལ་ཐུབ་པ་ཙམ་མ་ཟད། དེ་བཞིན་བཀའ་

འགྱུར་གྱི་ནང་དོན་ཞིབ་ཕྲ་འཚོལ་རྒྱུ་ཡོད། དཔེར་ན། བྱ་

རྒོད་ཕུང་པོ་ཞེས་རྒྱབ་སྟེ་འཚོལ་ཞིབ་བགྱིས་ན་བྱ་རྒོད་ཕུང་

རིར་གསུངས་པའི་བཀའ་འགྱུར་དེ་རྣམས་ཆ་ཚང་དྲྭ་ངོས་སུ་

འཆར་ནས་གཟིགས་ཐུབ། དེ་བཞིན་འཁོར་ལོ་བར་མཐའ་

གསུམ་གྱི་ནང་ནས་བཀའ་འགྱུར་འཁོར་ལོ་བར་མཐའ་གང་

གི་ཁོངས་སུ་གཏོགས་པ་དང་། ལོ་ཙཱ་བ་སུས་བསྒྱུར། ཞུ་

དག་བྱ་མི་སུ་ཡིན་པ་དྲྭ་ངོས་ལས་སྟབས་བདེ་པོའི་ཐོག་

ནས་མཁྱེན་ཐུབ་པ་འབྱུང་ངེས་ཡིན། དྲྭ་རྒྱའི་ཐོག་ཏུ་འདི་

ལྟ་བུ་ཡོད་པ་ཙམ་མ་ཟད། ཡང་དྲྭ་རྒྱ་བེད་སྤྱོད་གཏོང་ཡུལ་

མེད་པའི་ས་ཆ་ག་གེ་མོ་ཞིག་ཏུ་སླེབས་ཚེ་ང་ཚོས་དམིགས་

བསལ་ USB བྱང་བུའི་ནང་དུ་བཙུད་དེ་འདི་ལྟར་བཟོས་

ཡོད།  

འཇང་བཀའ་འགྱུར་དེ་བཞིན་གློག་ཀླད་ནས་གཟིགས་

ཐུབ་པ་ཙམ་དུ་མ་ཟད། ཀུ་ཤུ་རྟགས་ཅན་གྱི་ལག་ཐོགས་

ཁ་པར་དང་། ཀུ་ཤུ་རྟགས་ཅན་གྱི་ iPad ནང་དུ་གཟིགས་

ཐུབ་པ་ཞིག་(ངོས་ཀྱིས་)བཟོས་ཡོད། དེའང་ App Store 

ནས་རིན་མེད་ངང་ཕབ་ལེན་བྱ་ཐུབ། དེའི་ནང་གི་ནང་དོན་

ལ་མཚོན་ན་དྲྭ་རྒྱ་དང་ཆ་མཚུངས་ཀྱིས་དང་པོ་བཀའ་འགྱུར་

ནང་གི་སྡེ་ཚན་རྣམས་སོ་སོར་ཡོད། དཔེར་ན། མདོ་སྡེའི་ནང་

དུ་ཕྱིན་ན་མདོ་སྡེ་ཀ་ཁ་ག་ང་ཞེས་རིམ་བཞིན་འཆར་བ་དང་།  

དྲྭ་རྒྱ་ཇི་བཞིན་ནང་དོན་འཚོལ་བ་དང་ད་དུང་ནང་དོན་ཞིབ་

ཕྲ་འཚོལ་ཞིབ་ཀྱི་མ་ལག་གཉི་གའི་ཆ་རྐྱེན་ཆ་ཚང་ལྡན་ཡོད། 

མཐའ་དོན་ང་ཚོའི་དྲྭ་རྒྱའི་འབྲེལ་མཐུད་དམ་ཁ་བྱང་

ནི། e-mail: dharma.treasure.corp@gmail.com 

website: adarsha.dharma_treasure.org 

དེ་ལྟ་བུའི་སྒོ་ནས་སངས་རྒྱས་ཀྱི་བསྟན་པ་དེང་གི་

དུས་རབས་ཉི་ཤུ་རྩ་གཅིག་པའི་ནང་དུ་མི་ཀུན་གྱི་འཚོ་བའི་

ནང་དུ་དངོས་སུ་བེད་སྤྱོད་མང་ཙམ་འབྱུང་ཐུབ་རྒྱུ་ཞིག་དང་།  

རྒྱལ་བའི་བཀའ་འགྱུར་དང་། བསྟན་འགྱུར་དེ་དག་མཆོད་

གཤོམ་ནང་དུ་བཞུགས་སུ་གསོལ་བ་མ་ཡིན་པར་དངོས་

སུ་སོ་སོ་འགྲོ་ཞོར་འདུག་ཞོར་ལྟ་ཀློག་བྱེད་རྒྱུ་ཡོད་པ། དེའི་

ཐོག་ནས་སོ་སོས་རྣམ་དཔྱོད་དང་། ཤེས་རབ། དེ་བཞིན་

སྙིང་རྗེའི་ནུས་པ་གང་ཐུབ་ཐུབ་ཅིག་ལེན་ཐུབ་རྒྱུའི་སྨོན་

འདུན་ཡོད། ཐུགས་རྗེ་ཆེ།

129མཛད་འཕྲིན་དུས་ཀྱི་སྦྲང་ཆར། 



༣ དབུ་འཛུགས། འགྲོ་དོན་མཁའ་ཁྱབ་མ། 
འགྲོ་བའི་རིགས་སུ་གཏོགས་པ་རང་རེ་རྣམས་ཀྱི་བྱ་བ་བཟང་

ངན་ཅི་ཞིག་ཡིན་ནའང་། སེམས་ཀྱི་དབང་དུ་འགྲོ་བ་སྟེ། རྗེ་

བདག་ཉིད་ཆེན་པོས། བསམ་པ་བཟང་ན་ས་དང་ལམ་ཡང་

བཟང་། །བསམ་པ་ངན་ན་ས་དང་ལམ་ཡང་ངན། །ཐམས་ཅད་

བསམ་པ་དག་ལ་རག་ལས་པས། ནམ་ཡང་བསམ་པ་བཟང་

ལ་འབད་པ་གནད། །ཞེས་གསུངས་ཡོད། གནས་སྐབས་དང་

མཐར་ཐུག་གི་ཕན་བདེ་ཇི་སྙེད་ཐམས་ཅད་འབྱུང་བའི་གནས་

གཅིག་པུ་བ་རིན་ཆེན་བྱང་ཆུབ་ཀྱི་སེམས་ཞེས་བྱ་བ་ཡང་

བསམ་བཟང་གི་ཡང་རྩེ་བླ་ན་མེད་པ་དེ་རེད། གཞན་དག་

ཕན་བདེ་ལ་འགོད་པར་འདོད་པའི་བློ་རིན་ཆེན་བྱང་ཆུབ་ཀྱི་

སེམས་རང་གི་རྒྱུད་དུ་སྐྱེ་བར་བྱེད་པ་ལ་ཡང་གཞན་གྱི་སྡུག་

བསྔལ་དང་བྲལ་བར་འདོད་པའི་བློ་སྙིང་རྗེ་རང་གི་རྒྱུད་ལ་

ཡོད་དགོས་ཤིང་། སྙིང་རྗེའི་སེམས་བཅོས་མ་མིན་པ་རང་

རྒྱུད་དུ་སྐྱེ་བར་བྱེད་པའི་ཐབས་མཆོག་ཏུ་གྱུར་པ་ནི། རྒྱལ་

ཀུན་སྙིང་རྗེའི་རང་གཟུགས་འཕགས་པ་སྤྱན་རས་གཟིགས་

ཀྱི་བྱིན་རླབས་རང་རྒྱུད་དུ་ཞུགས་རྒྱུ་དེ་ཡིན། འཕགས་པ་

སྤྱན་རས་གཟིགས་ཀྱི་བྱིན་རླབས་རང་རྒྱུད་དུ་ཞུགས་པའི་

ཐབས་མཆོག་ཏུ་གྱུར་པ་ནི་འཕགས་པ་སྤྱན་རས་གཟིགས་ཀྱི་

སྒོམ་བཟླས་ཉམས་སུ་ལེན་རྒྱུ་དེ་རེད། །

བོད་ཡུལ་དུ་གྲགས་པའི་སྤྱན་རས་གཟིགས་ཀྱི་སྒྲུབ་

ཐབས་ཀུན་གྱི་ནང་ནས་འཕགས་པ་སྤྱན་རས་གཟིགས་ཀྱི་

སྤྲུལ་པར་གྲགས་པ་གྲུབ་པའི་དབང་ཕྱུག་ཐང་སྟོང་རྒྱལ་པོའི་

དག་སྣང་ལས་བྱུང་བའི་སྤྱན་རས་གཟིགས་ཀྱི་སྒོམ་བཟླས་

འགྲོ་དོན་མཁའ་ཁྱབ་མ་ནི། བྱིན་རླབས་ཀྱི་ཚན་ཁ་ཆེ་ཞིང་། 

བློ་གྲོས་མཆོག་དམན་ཀུན་གྱིས་བྱ་སླ་ལ། བོད་ཁམས་ཡོངས་

སུ་ཁྱབ་པའི་སྤྱན་རས་གཟིགས་ཀྱི་སྒྲུབ་ཐབས་སྙན་གྲགས་

ཆེ་བ་ཞིག་ཡིན། གཤམ་ལ་མཁས་ཤིང་གྲུབ་པ་ཐོབ་པའི་རྣལ་

འབྱོར་པ་ཆེན་པོ། མཁན་ཆེན་ཚུལ་ཁྲིམས་རྒྱ་མཚོ་མཆོག་

གིས་ཕྱག་བཏབ་པ། འབྲུག་སྒྲུབ་སྡེ་དཔལ་མོ་ཆོས་ཀྱི་ལྡིང་

ཁང་གི་བཙུན་མ་རྣམས་ཀྱིས་འཕགས་པ་སྤྱན་རས་གཟིགས་

ཀྱི་སྒྲུབ་ཐབས་འགྲོ་དོན་མཁའ་ཁྱབ་མ་དེ་ཉིད་། དད་པའི་མིག་

ཆུ། ཞེས་པའི་དབྱངས་ཀྱི་རྟ་ལ་བསྐྱོན་ཏེ་འབུལ་ལམ་དང་ཀུན་

གྱིས་འདོན་སྒོམ་ལྷན་དུ་མཛད། 

༤ སྡེ་དགེ་ཡི་མེ་ཏོག །
ས་ཆེན་པོ་ལ་གནས་པ། དབང་འབྱོར་བའི་འཕགས་པ་རྣམས་

ནི། སེམས་ཅན་གྱི་དོན་དུ་བསམ་བཞིན་དུ་སྐྱེ་བའི་ཆོ་འཕྲུལ་

སྟོན་པས་ན། གདོད་མའི་ཡེ་ཤེས་ཀྱི་རང་མདངས་སྙིང་རྗེ་

ཆེན་པོའི་གོང་བུར་གྱུར་པ། མཐོང་བ་དང་། ཐོས་པ་དང་། དྲན་

པ་དང་། རེག་པ་ཙམ་གྱིས། བདེ་བ་ནས་བདེ་བར་འདྲེན་པའི་

ཕྲིན་ལས་པ་ཆེན་པོ། དཔལ་༸རྒྱལ་དབང་ཀརྨ་པ་རང་བྱུང་

ཁྱབ་བདག་རིག་པའི་རྡོ་རྗེ། ཞེས་སྙན་པའི་གྲགས་པ་སྲིད་

ཞིའི་ཁོངས་ན་ལྡིར་བ་གང་ཉིད་ཀྱི་མཚན་དཔེའི་མེ་ཏོག །བོད་

ཆེན་པོའི་ལྗོངས་ཀྱི་ཆ། སྡེ་བཞི་དགེ་བཅུ་འཛོམས་པའི་ཡུལ། 

འབྲི་ཀླུང་ཕྱུག་མོ་དལ་གྱིས་འབབ་པའི་འགྲམ་ངོགས། འདན་

ཤུག་ར་སྐྱིད་ཀྱི་སོ་མཚམས་སུ་བཞད་པའི་རྟེན་འབྲེལ་གྱི་ཆེ་

བ་མཚོན་ཆེད། མི་ཡི་བདག་པོ་ཆེན་པོ་རྣམས་རྒྱལ་ཐབས་ཀྱི་

ཁྲི་ལ་མངའ་གསོལ་བགྱི་བ་ན། འཁྲབ་སྟོན་གནང་སྲོལ་ཡོད་

པ་ཙམ་ལས། ཕལ་གྱི་སྤྱོད་ཡུལ་དུ་མ་གྱུར་པ། སྡེ་དགེའི་བྲོ་

ཆེན་ཞེས། མིག་ཡིད་རྣ་བའི་བདུད་རྩིར་གྱུར་པ་དེ་ཉིད། བྷིར་

སྡེ་དགེ་རིག་གཞུང་ཉམས་གསོ་ཚོགས་པ་ནས།  ལུས་ཀྱི་

གར་སྟབས་དང་། ངག་གི་དབྱངས་རྟ་ལ་བརྟེན་ནས། བསྲེ་

ལྷད་མེད་པའི་གནའ་སྲོལ་གཙང་མ། རྒྱ་ཆེའི་གཟིགས་མོ་བ་

རྣམས་ཀྱི་སྤྱན་ལམ་དུ་གཟིགས་འབུལ་ཞུས། 

༥ བཀའ་བརྒྱུད་ཀྱི་སྲོག་ཤིང་། 
རྒྱལ་བ་རྡོ་རྗེ་འཆང་གི་བཀའ་སྲོལ་དྲི་མ་མེད་པའི་བརྒྱུད་པ། 

དཔལ་འགྲོ་བའི་མགོན་པོ་བཀའ་བརྒྱུད་པ་རྣམས་ནི། ངེས་

དོན་ཕྱག་རྒྱ་ཆེན་པོའི་གདམས་པ་མཛུབ་ཚུགས་སུ་མཛད་དེ། 

བྱིན་རླབས་ཀྱི་ཕ་ཕོག་སྩལ་བས། རྟོགས་གྲོལ་དུས་མཉམ་དུ་

བྱུང་བའི་རིག་པ་ཡེ་ཤེས་ཀྱི་རྩལ་ལས། འདས་པ་དང་། མ་

འོངས་པ་དང་། ད་ལྟར་གྱི་ཤེས་བྱ་ཡོད་དོ་ཅོག་རྣམས་སྐྱུ་རུ་

ར་རློན་པ་ལག་མཐིལ་དུ་བཞག་པ་ལྟ་བུར། ཕྱི་ནང་གསལ་

འགྲིབ་མེད་པ་མངོན་སུམ་རྗེན་གཅེར་དུ་གཟིགས་པའི་དབང་

གིས། མངོན་ཤེས་ལུང་བསྟན་གྱི་གདམས་པ་དང་། རྗེས་

འཛིན་རྒྱ་ཆེར་མཛད་པ་ལས། དཔལ་༸རྒྱལ་དབང་ཀརྨ་པ་

རང་བྱུང་ཁྱབ་བདག་རིག་པའི་རྡོ་རྗེ་མཆོག་གིས་ཀྱང་། འབྱུང་

འགྱུར་ལུང་བསྟན་གྱི་མགུར། གླུ་ཨ་ལ་ཐ་ལ། ཞེས་པ་བསླུ་

མེད་རྡོ་རྗེའི་ཚིག་ཏུ་སྩལ་པའི་བཀའ་དྲིན་ལ་བརྟེན་ནས། 

བཀའ་བརྒྱུད་རྒྱལ་བ་ཡབ་སྲས་སོགས་སྐལ་བ་དང་ལྡན་པའི་

གང་ཟག་བགྲང་གིས་མི་ལང་བ། བོད་ཡུལ་གྱི་དུས་འགྱུར་

ཉམ་ང་བ་ལས་ཐར་བར་མཛད་པའི་བྱིན་རླབས་ཅན་དེ་ཉིད། 

སྙན་འགྱུར་ངག་གི་དཔལ་ལ་དབང་འབྱོར་བའི་སྤྲུལ་སྐུ་པདྨ་

བཀྲ་ཤིས་ཀྱིས་གནའ་སྲོལ་གྱི་དབྱངས་རྟ་ལ་དྲངས་ཏེ་གྱེར་

ནས་གཟིགས་འབུལ་ཞུས།  

༦ འབྲུག་ཡུལ་གྱི་སྐྱབས་གནས།
གནམ་འདེགས་ཀྱི་ཀ་བ་ལྟ་བུར། དགུང་སྔོན་གྱི་དབྱིངས་སུ་

མངོན་པར་འཕགས་པ་རི་བོ་ཧི་མཱ་ལ་ཡའི་ལྷོ་ཕྱོགས་ཀྱི་རི་

སུལ། སྨན་ལྗོངས་འབྲུག་གི་ཡུལ་དུ་ཆོས་སྲིད་ཀྱི་དར་འཕེལ་

ཅི་ཡང་བྱུང་བ་ལས། ཞབས་དྲུང་ངག་དབང་རྣམ་རྒྱལ་གྱི་

ཐུགས་བསྐྱེད་དང་སྨོན་ལམ་དུས་སུ་སྨིན་ཏེ་ཆིབས་ཀྱི་ཁ་

ལོ་བསྒྱུར་བ་ནས། དོན་བརྒྱུད་དཔལ་ལྡན་འབྲུག་པའི་ཆོས་

སྲིད་ཀྱི་གདུགས་དཀར་བླ་ནས་བླ་རུ་སྒྲེང་བའི་གདུལ་ཞིང་དུ་

གྱུར། སྡེ་སྲིད་ཁྲི་རབས་བཅུ་པ་མི་ཕམ་དབང་པོའི་སྐབས་སུ། 

དགའ་ལྡན་ཕོ་བྲང་དང་རྩོད་རྙོག་གིས་བདེ་གཟར་བྱུང་བ་ན། 

དཔལ་༸རྒྱལ་དབང་ཀརྨ་པ་བྱང་ཆུབ་རྡོ་རྗེ་དང་། ཞྭ་དམར་

དཔལ་ཆེན་ཆོས་ཀྱི་དོན་གྲུབ་ཟུང་གིས་བར་འདུམས་ཆིངས་

འགྲིག་གནང་བ་ནས་བཟུང་། མངའ་དབང་ལྡན་པའི་རྒྱལ་ཁབ་

རང་ཚུགས་ཅན་ཞིག་ཏུ་གྱུར། །

འབྲུག་རྒྱལ་དང་པོ་གོང་ས་ཨོ་རྒྱན་དབང་ཕྱུག་གིས། 

དཔལ་༸རྒྱལ་དབང་ཀརྨ་པ་མཁའ་ཁྱབ་བདེ་བའི་རྡོ་རྗེ་གཙུག་

ཏུ་བཀུར་ཞིང་། འབྲུག་རྒྱལ་གཉིས་པ་འཇིགས་མེད་དབང་

ཕྱུག་དང་། འབྲུག་རྒྱལ་གསུམ་པ་འཇིགས་མེད་རྡོ་རྗེ་དབང་

ཕྱུག །འབྲུག་རྒྱལ་བཞི་པ་འཇིགས་མེད་སེངྒེ་དབང་ཕྱུག་སྟེ། 

འབྲུག་རྒྱལ་རབས་གསུམ་གྱི་རིང་། དཔལ་༸རྒྱལ་དབང་

ཀརྨ་པ་རང་བྱུང་ཁྱབ་བདག་རིག་པའི་རྡོ་རྗེ་རྩ་བའི་བླ་མ་

གཙུག་གི་ནོར་བུར་བསྙེན་ནས། མཆོད་ཡོན་གྱི་འབྲེལ་བ་

དཀར་འཇམ་ཡུག་གཅིག་ཏུ་གྱུར་པའི་རྟེན་འབྲེལ་གྱི་ཆེ་བ་

མཚོན་ཆེད། འབྲུག་རྒྱལ་གཞུང་ཟློས་གར་སློབ་སྦྱོང་སྤེལ་

ཁང་གིས། གཟིགས་ན་མིག་ལ་མཛེས་པ། ཉན་ན་རྣ་བར་སྙན་

པ། བསམ་ན་ཡིད་ལ་སིམ་པ། སྨན་ལྗོངས་འབྲུག་གི་ཞེས་པ་

༸རྒྱལ་དབང་བཅུ་དྲུག་པའི་ལྗགས་རྩོམ་བྱིན་རླབས་ཅན་ཏེ་

གླུ་གར་གྱི་སྒྱུ་རྩལ་ཐོག་ནས་གཟིགས་འབུལ་ཞུས།

༧ འཕགས་ཡུལ་གྱི་གྲོགས་པོ།
དཔལ་༸རྒྱལ་བའི་དབང་པོ་ཀརྨ་པ་མཆོག་གིས། རྒྱ་གར་

འཕགས་པའི་ཡུལ་དུ། གྲུབ་བརྒྱའི་སྤྱི་མེས་ས་ར་ཧ་ལ་

སོགས་པའི་སྐྱེ་བའི་ཆོ་འཕྲུལ་དུ་མ་བསྟན་ཅིང་། ཀརྨ་པ་དུས་

གསུམ་མཁྱེན་པ་གྲུབ་པའི་སྤྱོད་པས་རྒྱ་གར་འཕགས་ཡུལ་

གྱི་གནས་ཆེན་ཕལ་མོ་ཆེ་རྣམས་སུ་ཚོགས་ཀྱི་འཁོར་ལོའི་

འདུ་བ་ལ་ཞུགས་པ་དང། ཀརྨ་པ་ཆོས་གྲགས་རྒྱ་མཚོ་ལ། 

འཕགས་པའི་ཡུལ་ཐམས་ཅད་ཀྱི་བསྟན་པའི་བདག་པོ། རྡོ་རྗེ་

གདན་པ་ཆེན་པོ་དཔལ་ལྡན་ཡིད་ཀྱི་ཤིང་རྟ་དང་། པཎྜི་ཏ་ཆེན་

པོ་དགྲ་གཅན་འཛིན་གཞོན་ནུ། མ་ག་དྷའི་རྒྱལ་པོ་སོགས་

ཀྱིས་སྤྱན་འདྲེན་གྱི་ཞུ་ཡིག་ཕུལ་བར་བྱོན་པ་མ་བྱུང་ཡང༌། 

དགེ་བ་ལ་སྦྱོར་བའི་ཆབ་ཤོག་དང་། རྡོ་རྗེ་གདན་དུ་མཆོད་པ་

འབུལ་བ་སོགས་ཀྱི་གནང་སྦྱིན་མཛད། །

དཔལ་༸རྒྱལ་དབང་ཀརྨ་པ་རང་བྱུང་རིག་པའི་རྡོ་

རྗེ། རྒྱ་གར་དབུས་གཞུང་གིས། སངས་རྒྱས་སྐུ་མྱ་ངན་

ལས་འདས་ནས་ལོ་ཉིས་སྟོང་ལྔ་བརྒྱ་ཟིན་པའི་མཛད་སྒོའི་

སྐུ་མགྲོན་དུ་གདན་འདྲེན་ཞུས་ཤིང་། རྒྱ་གར་གྱི་སྲིད་བློན་

ནེཧ་རུ་སོགས་ཀྱིས་མཇལ་འཕྲད་ཞུས། སྦས་ཡུལ་འབྲས་

མོ་ལྗོངས་སུ། བོད་པ་སྐྱབས་བཅོལ་བའི་དགོན་པ་དང་པོ་

དཔལ་ཀརྨའི་གདན་ས་རུམ་བཏེག་བཤད་སྒྲུབ་ཆོས་འཁོར་

གླིང་གསར་བཞེངས་གནང་བ་ན། རྒྱ་གར་དབུས་གཞུང་གིས་

མཐུན་སྦྱོར་རྒྱབ་སྐྱོར་གྱིས་ཧིན་སྒོར་འབུམ་ཕྲག་འགའ་ཡི་

ཞབས་འདེགས་ཕུལ། རྒྱ་གར་གྱི་སྲིད་འཛིན་ནཱི་ལམ་སན་

ཇིབ་རེ་ཌི་མཆོག་ནས། དམ་པའི་ཆོས་

ལ་ཐོས་བསམ་སྒོམ་པ་བྱ་སའི་སློབ་གྲྭ་

གསར་བཞེངས་ཆེད་རྒྱ་གར་གྱི་རྒྱལ་ས་

དིལླཱི་གསར་པ་ནས་ས་ཆ་རྒྱ་ཆེན་ཕུལ་

བ་སོགས། རྒྱ་གར་འཕགས་ཡུལ་དང་།  

༸རྒྱལ་དབང་ཀརྨ་པའི་བར་དུ་མཆོད་ཡོན་

སྦྱིན་བདག་གི་འབྲེལ་བ་དམ་ཟབ་ཡོད་

པ་མཚོན་བྱེད་དུ། དབུས་བོད་མིའི་སྒྲིག་

འཛུགས་ཀྱི་ཟློས་གར་ཚོགས་པ་ནས། 

ཆོས་ལུགས་མཐུན་སྒྲིལ་ཞེས་པའི་གླུ་

གཞས་གཟིགས་འབུལ་ཞུས།

༨ ཉམ་ཆུང་གི་མགོན་སྐྱབས།
དཔལ་༸རྒྱལ་དབང་ཀརྨ་པ་རང་བྱུང་ཁྱབ་

བདག་རིག་པའི་རྡོ་རྗེ་མཆོག་ནི། མགོན་

དང་། སྐྱབས་དང་། དཔུང་གཉེན་མེད་པའི་

ཉམ་ཆུང་གི་དུད་འགྲོ་རྣམས་ལ་ལྷག་པར་དུ་

བརྩེ་བས། སྐལ་བ་དང་ལྡན་པའི་བྱ་བྱིའུ་རི་

དྭགས་གང་མང་ཞིག་འཚོལ་སྒྲུབ་གནང་བ་

དག་ལ་ཉིན་མཚན་ལྟོས་མེད་ཀྱི་གཟིགས་

རྟོག་མཛད་དེ། བྱམས་པའི་གཅེས་སྐྱོང་

གིས་རེ་རེ་བཞིན་ཚེ་མཐའ་ཕུད་ཅིང། 

ཐུགས་རྣམ་པར་མི་རྟོག་པའི་ཏིང་ངེ་འཛིན་

ཆེན་པོས་བྱིན་གྱིས་བརླབས་པས། སྐུ་གམ་དུ་བཅར་མྱོང་

ཡོད་པའི་བྱ་བྱིའུ་རི་དྭགས་གང་ཞིག་ཚེ་ཡི་འཕེན་པ་རྫོགས་

པ་ནའང་། ཐུགས་དམ་དུ་བཞུགས་པ་དང་། འཇའ་འོད་ཤར་

བ་སོགས། ངོ་མཚར་གྱི་རྟགས་མཚན་མངའ་བ་རྗེས་དྲན་གྱི་

རྟེན་འབྲེལ་མཚོན་ཆེད། རྒྱལ་ཁབ་གྱི་རིམ་པ་དང་པོའི་རོལ་

མོ་མཁན། དགེ་རྒན་ཆེན་མོ་ཁྲན་ཅུན་ནས། སྙན་འགྱུར་ཕུན་

སུམ་ཚོགས་པའི་པི་ཝཾ་རྐྱང་དཀྲོལ་གྱི་རོལ་དབྱངས་རྟ་ཡི་

རྨིག་སྒྲ་ཞེས་པ་གཟིགས་འབུལ་ཞུས། 

༩ འབྲས་ལྗོངས་ཀྱི་ཉི་གཞོན།
ཨོ་རྒྱན་གྱི་སློབ་དཔོན་ཆེན་པོ། གུ་རུ་པདྨ་སམྦྷ་ཝས། སྦས་

གནས་སུ་བྱིན་གྱིས་བརླབས་ཤིང་། དུས་བཞིར་ལྗང་མདོག་

ཏུ་གནས་པ། ས་ལ་སྤྱོད་པའི་ཞིང་ཁམས། སྦས་ཡུལ་འབྲས་

མོ་ལྗོངས་སུ་ཆོས་ཀྱི་རྒྱལ་པོ་རིམ་པར་བྱོན་པ་རྣམས་ལས། 

རྒྱལ་རབས་བཞི་པར་སོན་པ། ཆོས་རྒྱལ་འགྱུར་མེད་རྣམ་

རྒྱལ་དང་། དཔལ་༸རྒྱལ་དབང་ཀརྨ་པ་བྱང་ཆུབ་རྡོ་རྗེའི་བར་

དུ་མཆོད་ཡོན་གྱི་འབྲེལ་བ་བྱུང་སྟེ། དགོན་སྡེ་གསར་བསྐྲུན་

གྱིས། སྒྲུབ་བརྒྱུད་ཀརྨ་ཀཾ་ཚང་གི་བསྟན་པ་དར་རྒྱས་སུ་

མཛད། ལྷག་ཏུ་བོད་ལ་དུས་འགྱུར་བྱུང་བ་ན། དཔལ་༸རྒྱལ་

དབང་ཀརྨ་པ་རང་བྱུང་ཁྱབ་བདག་རིག་པའི་རྡོ་རྗེ་སྐུ་འཁོར་

ལྷན་རྒྱས་པ། སྦས་ཡུལ་འབྲས་མོ་ལྗོངས་སུ་ཞབས་ཀྱི་པདྨོ་

འཁོད་དེ། དཔལ་ཀརྨའི་རུམ་བཏེག་བཤད་སྒྲུབ་ཆོས་འཁོར་

གླིང་རྟེན་དང་བརྟེན་པར་བཅས་པ་གསར་བཞེངས་ཀྱིས། 

ཀློག་པ་ཐོས་བསམ་གྱི་འཁོར་ལོ་དང། སྤོང་བ་བསམ་གཏན་

གྱི་འཁོར་ལོ། བྱ་བ་ལས་ཀྱི་འཁོར་ལོའི་སྒོ་ནས། རྒྱལ་བའི་

བསྟན་པ་རིན་པོ་ཆེ། འཛམ་གླིང་ཕྱོགས་ཀྱི་ཐ་གྲུ་ཀུན་ཏུ་ཉི་

མ་ཤར་བ་ལྟར་མཛད་པའི་རྟེན་འབྲེལ་གྱི་ཆེ་བ་མཚོན་ཆེད། 

འབྲས་ལྗོངས་གཞུང་གི་རིག་གཞུང་སྡེ་ཚན་ནས་ལུས་ཀྱི་

ཉམས་འགྱུར་དང་། ངག་གི་སྙན་འཇེབས་ལེགས་ཤིང་། དལ་

བྲེལ་སྙོམས་པའི་གླུ་གར། གླུ་ཁང་གཞས་ཀྱི་སྒོ་མོ་ཞེས་པ་

གཟིགས་འབུལ་ཞུས། 

༡༠ འཛམ་གླིང་གི་རེ་ས།
དེ་བཞིན་གཤེགས་པ་རྣམས་ཀྱི་བྱིན་རླབས་དང་། བྱང་ཆུབ་

སེམས་དཔའ་རྣམས་ཀྱི་ཞིང་སྦྱོང་བའི་སྨོན་ལམ་གྱི་ཁྱད་པར་

དང་། སེམས་ཅན་རྣམས་ཀྱིས་ལས་ཀྱི་ཚོགས་མངོན་པར་

བསགས་པ་དང་། ཆོས་ཉིད་ཀྱིས་རབ་ཏུ་ཐོབ་པ་ལ་སོགས་

པ་རྒྱུ་དང་རྐྱེན་སྣ་ཚོགས་པས་ཞིང་ཁམས་རྒྱ་མཚོ་འབྱམས་

ཀླས་པར་སྣང་བ་ལས། མཆོག་གི་སྤྲུལ་པའི་སྐུ་གཅིག་གི་

འདུལ་ཞིང་དུ་གྱུར་པ། མི་མཇེད་འཇིག་རྟེན་གྱི་ཁམས་ཀྱི་

དབུས་སུ་ཚུད་པའི་རང་རེ་འཛམ་བུའི་གླིང་པ་རྣམས། འདོད་

ཆགས་དང་། ཞེ་སྡང་དང་། གཏི་མུག་གི་གཞན་དབང་དུ་སོང་

བས། ལྟར་སྣང་གི་བདེ་བ་ཕྲན་བུ་ལ་ཞེན་ཏེ། འཕྲལ་གྱི་འདོད་

ཡོན་ཁོ་ནའི་རྗེས་སུ་རྒྱུག་དྲགས་པས་ན། སྤྱོད་འཇུག་ལས། 

སྡུག་བསྔལ་འདོར་འདོད་སེམས་ཡོད་ཀྱང༌། །སྡུག་བསྔལ་

ཉིད་ལ་མངོན་པར་རྒྱུག །བདེ་བ་འདོད་ཀྱང་གཏི་མུག་པས། 

།རང་གི་བདེ་བ་དགྲ་ལྟར་འཇོམས། །ཞེས་པ་བཞིན། ཞེ་འདོད་

དང་ལག་ལེན་ཕྱིན་ཅི་ལོག་ཏུ་སོང་བ་རྣམས། བདེ་བ་ནས་

བདེ་བར་བགྲོད་པ་ལམ་ཡང་དག་པ་ལ་འཛུད་པའི་ཆེད་དུ། 

དཔལ་༸རྒྱལ་དབང་ཀརྨ་པ་རང་བྱུང་ཁྱབ་བདག་རིག་པའི་

རྡོ་རྗེ་མཆོག་གིས། མཁས་པ་དང་གྲུབ་པའི་སློབ་དཔོན་མང་

པོའི་ཞབས་ལ་གཏུགས་ཏེ། རྒྱལ་བའི་བསྟན་པ་རིས་སུ་མ་

ཆད་པ་རྣམས་ལ། ཐོས་པ་དང་། བསམ་པ་དང་། སྒོམ་པའི་

ཚུལ་གྱིས། མཆོག་གི་དངོས་གྲུབ་ཅེས་པའི་གཡེར་པོ་ཆེ། ཚེ་

ལུས་འདི་ཉིད་ལ་མངོན་དུ་མཛད་ཅིང། སྐུ་གསུང་ཐུགས་ཀྱི་

གསང་བ་བསམ་གྱིས་མི་ཁྱབ་པའི་ཆོ་འཕྲུལ་འབྱམས་ཀླས་

པས། འཛམ་གླིང་ཤར་ནུབ་ཀྱི་སྐྱེ་བོ་བགྲང་གིས་མི་ལང་བ་

རྣམས་སྨིན་པ་དང་གྲོལ་བའི་གནས་སུ་བཀོད་པ་མ་ཚད། མ་

འོངས་པའི་བསྟན་པ་དར་རྒྱས་དང་། སེམས་ཅན་གྱི་བདེ་

སྐྱིད་ལ་དགོངས་ཏེ་ཐུགས་སྨོན་མཛད་པའི་བསྟན་རྒྱས་སྨོན་

ལམ། བསོད་ནམས་ཡེ་ཤེས་རྒྱ་མཚོ་ཞེས་བྱ་བ། སྨན་ལྗོངས་

འབྲུག་གི་ཡུལ་དུ་གནས་འཆའ་བ་འབྲུག་དཔལ་མོ་ཆོས་ཀྱི་

ལྡིང་ཁང་གི་བཙུན་མ་རྣམས་ནས། མགུར་དབྱངས་སུ་གྱེར་

འདོན་ཞུས། 

༡༡ གངས་ལྗོངས་ཀྱི་རེ་སྨོན།
འཛམ་གླིང་གི་ཡང་རྩེར་ཆགས་པ། གངས་དཀར་གྱི་རི་བོ་

ཕྲེང་དུ་བསྟར་བས་མུ་ཁྱུད་བྱས་ཤིང། ཆུ་ཀླུང་ཆེ་ཆུང་འབུམ་

ཕྲག་དུ་མའི་འབྱུང་ཁུངས་སུ་གྱུར་པ། རི་དྭགས་དང་གཡུང་

དྭགས་ཀྱི་རིགས་རྣམས་བག་ཡངས་སུ་རྒྱུ་བའི་ཞིང་ཁམས། 

རྩི་ཤིང་དང་མེ་ཏོག་གི་ཚལ་རྣམས་ཐགས་སུ་བྲེས་པའི་ཞིང་

ས། རི་ཐང་གི་བཀོད་པ་ཤིན་ཏུ་མཛེས་པའི་ཡུལ་ལྗོངས། 

གནའ་ནས་ད་བར་དུ་གདོང་དམར་བོད་པའི་ཕ་ས། ཁ་བ་

གངས་ཅན་གྱི་ཡུལ་དུ་གྲགས་པ་འདི་ནི། ས་ཆེན་གོ་ལ་འདི་

ཡི་འཆི་གསོན་གྱི་འགག་རྩ་ཡིན་ཅིང། བོད་ཡུལ་དུ་བྱུང་བའི་

རྒྱལ་བསྟན་རིན་པོ་ཆེ་ཡང་། ཉན་ཐོས་རང་རྒྱལ་བྱང་ཆུབ་

སེམས་དཔའི་ཐེག་པ་ཆ་ཡོངས་སུ་ཚང་བ་དང་། བྱ་སྤྱོད་རྣལ་

འབྱོར་བླ་མེད་ཀྱི་རྒྱུད་སྡེའི་མན་ངག་གི་ཆ་ལག་ཡོངས་སུ་

རྫོགས་པ་སྟེ། ཚང་ལ་མ་ནོར་བ་ཡིན་ཕྱིར། སྐྱེ་བོ་ཀུན་གྱི་

བདེ་བའི་འཇུག་ངོགས་སུ་ངེས་པས། བོད་ཀྱི་རྒྱལ་འབངས་

རྣམས་ནས། རང་རང་སོ་སོའི་ལུས་སྲོག་ལོངས་སྤྱོད་ལས་

ལྷག་པའི་གཅེས་སྐྱོང་གིས་བདག་ཉར་བྱས་ཡོད། །བདག་

ལས་གཞན་གཅེས་ཀྱི་བློ་གོམས་པ་མཐར་ཕྱིན་པས། སེམས་

ཅན་གྱི་ཕན་བདེ་ཁོ་ནར་དགོངས་པ། དཔལ་༸རྒྱལ་དབང་

ཀརྨ་པ་རང་བྱུང་ཁྱབ་བདག་རིག་པའི་རྡོ་རྗེའི་ཐུགས་ཀྱང་།  

བོད་ཡུལ་གངས་ལྗོངས་ཀྱི་སྣོད་བཅུད་རིག་གཞུང་སྲུང་

སྐྱོབས་ཀྱི་ཆེད་དུ་གཞོལ་བས་སྐུ་ཚེ་གང་པོའི་མཛད་ཕྲིན་

ལེགས་སྐྱེས་སུ་ཕུལ་བར་ཐུགས་རྗེ་དང་བཀའ་དྲིན་རྗེས་དྲན་

མཚོན་བྱེད་དུ། ངོ་མཚར་ཆེ་ཀརྨ་པ་ཞེས་པ་ལྷན་སྐྱེས་ཀྱི་

སྐད་ངག་བདེ་ལ། སྐྱེ་གཟུགས་ལེགས་ལ། ཤེས་ཡོན་དང་

སྤོབས་པས་ཁེངས་པ། སྙན་གྲགས་ཅན་གྱི་གླུ་མ་ཕུར་བུ་ལྷ་

མོ་ནས་འབུལ་ལམ་ཞུས།

༡༢ མར་མེ་སྨོན་ལམ། 
སྔོན་སངས་རྒྱས་མར་མེ་མཛད་ཀྱི་དུས་སུ། རྒྱལ་པོ་གསེར་

གྱི་ལག་པ་ཞེས་བྱ་བས་སངས་རྒྱས་མར་མེ་མཛད་ལ་སྔོན་

དགེ་རྩ་ཅི་ཞིག་སྤྱད་ནས་ད་ལྟར་མཚན་དང་དཔེ་བྱད་སྐུ་ལས་

འོད་ཟེར་མཐའ་ཡས་པ་འབྱུང་བའི་རྒྱུ་རྐྱེན་གང་ལགས་ཞུས་

པ་ན། མར་མེ་མཛད་ཀྱིས། ངས་སོ་སྐྱེའི་དུས་ན་ལུས་ལ་རས་

དཀྲིས་ནས་མར་མེ་སྤར་བས་ད་ལྟར་ལུས་མཚན་དཔེ་དང་

ལྡན་པ་ཡིན་པར་གསུངས། རྒྱལ་པོ་ཡི་རང་སྟེ་རང་གི་ལུས་

ལ་མར་ཁུའི་རས་ཀྱིས་དཀྲིས་ནས་མཆོད་མེར་སྤར་ཏེ་སྨོན་

ལམ་བཏབ་པ་ཁུངས་སུ་མཛད་དེ། ཇོ་བོ་རྗེ་དཔལ་ལྡན་ཨ་

ཏི་ཤ་བོད་དུ་ཕེབས་སྐབས་མར་མེ་སྨོན་ལམ་གྱི་ཕྱག་ལེན་

གནང་བའི་རྒྱུན་དར་འཕེལ་དུ་བྱུང་བ་ཡིན། ། 

སྔོན་བྱོན་དམ་པའི་ཕྱག་ལེན། རྗེས་འཇུག་གདུལ་བྱའི་

ཉམས་ལེན། ཟེར་བ་ལྟར། རང་རེ་འདུས་པ་རྒྱ་མཚོ་ཐུན་མོང་

ནས། དཀོན་མཆོག་མཆོད་པའི་རྫས། ལྷ་དང་མི་ཡི་ཡུལ་ན་

མཆིས་པ་འདོད་ཡོན་གྱི་དངོས་པོ་གཟུགས་སྒྲ་དྲི་རོ་རེག་བྱ་

རེ་རེ་ཞིང་ཡང་ངོ་མཚར་མཐའ་ཡས་པའི་བཀོད་བཤམ་རྨད་

དུ་བྱུང་བ་བསྟར་ཞིང། རང་རང་སོ་སོའི་ལག་ཏུའང་མར་མེའི་

རྒྱུ་ཆ་དང་།

བཟོ་དབྱིབས་དང་། ཁ་དོག་སོགས་མི་འདྲ་བ་སྣ་ཚོགས་

པ་རྒྱུ་སྐར་གྱི་འཁོར་ཁྱིམ་ས་ལ་འཕོས་པ་འདྲ་བ་ཐོགས་ཏེ། 

སྒོ་གསུམ་གྱི་འཇུག་པ་གཅིག་ཏུ་དྲིལ་བས་མར་མེ་སྨོན་ལམ་

གྱི་དམིགས་རིམ། མར་མེའི་ལོ་རྒྱུས་དང་སྨོན་ལམ་གྱི་མདོ་

ལས་གསུངས་པ་དེ་ཉིད། དུས་གསུམ་རྒྱལ་བ་ཀུན་གྱི་ཕྲིན་

ལས་ཀྱི་རང་གཟུགས། རྫོགས་པའི་སངས་རྒྱས་དཔལ་

༸རྒྱལ་དབང་ཀརྨ་པ་མཆོག་གིས་ཚངས་པའི་དབྱངས་སུ་

གྱེར་བའི་རྗེས་སུ་ཟློས་ཏེ། སྨོན་ལམ་གྱི་ཚིག་རྣམས། སྙན་

པའི་རོལ་དབྱངས་དང་ལྷན་ཅིག་གིས་དམིགས་རྣམ་གསལ་

བའི་ངང་ནས་གསུང་བ་ལ་འཇུག་པར་བགྱི་བའི་གསོལ་བ་

འདེབས་པ་ལགས་སོ། ། 

༡༣ མཇུག་བསྡོམས།
འགྲོ་མགོན་བཀའ་བརྒྱུད་པའི་སྨོན་ལམ་ཆེན་མོ་ཐེངས་སོ་

གསུམ་པའི་ཐོག་མར་དགེ་བ་ལ་༸རྒྱལ་དབང་ཀརྨ་པ་མཆོག་

གི་བཀའ་དབང་དང་གསུང་ཆོས། བར་དུ་དགེ་བ་ལ་བཀའ་

བརྒྱུད་སྨོན་ལམ་ཆེན་མོ། མཐའ་མར་དགེ་བ་ལ་མར་མེ་

སྨོན་ལམ་དང་བཅས་པ་གྲ་རྒྱས་ལ་ཚགས་སུ་ཚུད་པ། བྱིན་

ཆགས་ལ་སྒྲིག་འཛུགས་དང་ལྡན་པའི་སྒོ་ནས་ཡོངས་སུ་

ལེགས་པར་གྲུབ་བོ། །  

༡༤ དགེ་བསྔོ།
མཐའ་དོན་འདི་ལྟ་བུའི་དགེ་བ་རླབས་པོ་ཆེ་བསགས་པའི་

མཐུ་ལ་བརྟེན་ནས། རྒྱལ་སྲས་ཞི་བ་ལྷས། འགྲོ་བའི་སྡུག་

བསྔལ་སྨན་གཅིག་པུ། །བདེ་བ་ཐམས་ཅད་འབྱུང་བའི་ 

གནས། །བསྟན་པ་རྙེད་དང་བཀུར་སྟི་དང༌། །བཅས་ཏེ་ཡུན་

རིང་གནས་གྱུར་ཅིག །ཅེས་སྨོན་པར་མཛད་པ་བཞིན་དུ། 

བདག་ཅག་གིས་ཀྱང་རྣམ་འདྲེན་བཞི་པའི་ལུང་རྟོགས་ཀྱི་

140 མཛད་འཕྲིན་དུས་ཀྱི་སྦྲང་ཆར། 



བསྟན་པ་རིན་པོ་ཆེ་སྤྱི་དང་། བྱེ་བྲག་ཏུ་ཤེས་བྱ་ཀུན་ཁྱབ་

ལས། བོད་ཡུལ་སྒྲུབ་བརྒྱུད་ཤིང་རྟ་ཆེན་པོ་བརྒྱད། །རྙིང་མ་

བཀའ་གདམས་ལམ་འབྲས་བཀའ་བརྒྱུད་པ། །ཤངས་པ་ཞི་

བྱེད་སྦྱོར་དྲུག་བསྙེན་སྒྲུབ་བོ། །ཞེས་པའི་ས་དགེ་བཀའ་རྙིང་

སོགས་སྒྲུབ་བརྒྱུད་ཤིང་རྟ་ཆེན་པོ་བརྒྱད་ཀྱི་བཤད་སྒྲུབ་ཀྱི་

བསྟན་པ་རིན་པོ་ཆེ་འདི་ཉིད་འཛམ་གླིང་ཡུལ་གྲུ་མཐའ་དབུས་

ཀུན་ཏུ་དར་ཞིང་རྒྱས་ལ་ཡུན་རིང་དུ་གནས་པ་དང་། བསྟན་པ་

དེ་འཛིན་གྱི་སྐྱེས་ཆེན་དམ་པ་འཛམ་གླིང་ཞི་བདེའི་དེད་དཔོན་

བླ་ན་མེད་པ་སྤྱི་ནོར་༸གོང་ས་ལྷ་མིའི་རྣམ་འདྲེན་༸སྐྱབས་

མགོན་རྒྱལ་བའི་དབང་པོ་ཐམས་ཅད་མཁྱེན་ཅིང་གཟིགས་པ་

ཆེན་པོ་མཆོག་དང་། སྒྲུབ་བརྒྱུད་བསྟན་པ་རྒྱ་མཚོའི་མངའ་

བདག་དཔལ་༸རྒྱལ་བའི་དབང་པོ་ཀརྨ་པ་ཆེན་པོ་མཆོག་

གིས་དབུས་བཀའ་བརྒྱུད་རྒྱལ་བ་ཡབ་སྲས་རྣམས་དང་། 

རིས་སུ་མ་ཆད་པའི་བསྟན་འཛིན་གྱི་སྐྱེས་བུ་ཐམས་ཅད་སྐུ་

ཚེ་ཞབས་པད་བསྐལ་བརྒྱར་བརྟན་ཅིང་། བསྟན་དང་འགྲོ་བའི་

དོན་དུ་རླབས་ཆེན་ཐུགས་ཀྱི་བཞེད་པ་ཇི་ལྟ་བ་བཞིན་གེགས་

མེད་བདེ་བླག་ཏུ་འགྲུབ་པའི་ཐུགས་སྨོན་ཞུ་རྒྱུ་དང་། །

གཞན་ཡང་ཡངས་པའི་འཇིག་རྟེན་གྱི་ཁམས་འདིར་ནད་

མུག་འཁྲུག་རྩོད་འབྱུང་བཞིའི་འཇིགས་པ་སོགས། སྙིགས་

དུས་ཀྱི་རྒུད་པ་མ་ལུས་ཞི་ཞིང་འགྲོ་ཀུན་བདེ་སྐྱིད་རྫོགས་

ལྡན་གསར་པའི་དཔལ་ལ་དུས་རྟག་ཏུ་ལོངས་སུ་སྤྱོད་པ་དང་།  

བཀའ་བརྒྱུད་རྒྱལ་བ་ཡབ་སྲས་རྣམས་གདན་འཛོམས་

པའི་དབུས། འགྲོ་མགོན་བཀའ་བརྒྱུད་པའི་སྨོན་ལམ་ཆེན་

མོ་འདི་བཞིན་བསྐལ་པ་ཇི་སྲིད་ནམ་གནས་ཀྱི་བར། རྒྱུན་

མི་ཆད་པར་དར་རྒྱས་ཡུན་གནས་འབྱུང་བའི་ཐུགས་སྨོན་

ཟབ་རྒྱས་གནང་སྐྱོང་ཞུ་བ་དང་འབྲེལ། བཀའ་བརྒྱུད་སྨོན་

ལམ་ཆེན་མོ་ཐེངས་སོ་གསུམ་པ་འདི་ཉིད་ཐོག་མཐའ་བར་

གསུམ་དུ་ལེགས་ཚོགས་དབྱར་མཚོ་ལྟར་རྒྱས་པའི་ངང་ནས་

རེ་ཞིག་མཇུག་ཡོངས་སུ་གྲུབ་པ་སྟེ། སླར་སྨོན་པ། སེམས་

ཅན་ཐམས་ཅད་བདེ་དང་ལྡན་གྱུར་ཅིག །ངན་འགྲོ་ཐམས་

ཅད་རྟག་ཏུ་སྟོངས་པར་ཤོག །བྱང་ཆུབ་སེམས་དཔའ་གང་

དག་སར་བཞུགས་པ། །དེ་དག་ཀུན་གྱི་སྨོན་ལམ་འགྲུབ་པར་ 

ཤོག །སརྦ་མངྒ་ལཾ།  

141མཛད་འཕྲིན་དུས་ཀྱི་སྦྲང་ཆར། 



བཀའ་བརྒྱུད་དགུན་ཆོས་ཆེན་མོ་ཐེངས་བཅུ་དགུ་པ།

ཕྱི་ལོ་ ༢༠༡༦ ཟླ་ ༢ ཚེས་ ༢༦ ཉིན་འཕགས་ཡུལ་གནས་

མཆོག་རྡོ་རྗེ་གདན་གཏེར་སྒར་རིག་འཛིན་མཁའ་སྤྱོད་དར་

རྒྱས་གླིང་དགོན་གྱི་འདུ་ཁང་ཚོམས་ཆེན་ནང་དུ་སྔུན་ནས་

བདག་ཅག་གི་སྟོན་པ་ཐུབ་པའི་དབང་པོའི་སྐུ་བརྙན་དྲུང་དུ་

མཆོད་རྫས་སྣ་ཚོགས་དངོས་བཤམས་ཚར་དུ་དངར་བ་སྒྲིག་

གཤོམ་དང་འབྲེལ་རྒྱ་བལ་འབྲུག་གསུམ་གྱི་བཤད་གྲྭ་ཁག་

གི་མཁན་བླ་གཙོ་བོར་གྱུར་བའི་འདུས་པ་རྣམས་ལྷ་ཁང་ནང་

དུ་འཛོམས་ཐོག །དུས་གསུམ་རྒྱལ་བའི་ཕྲིན་ལས་པ་ཆེན་

པོ་དཔལ་༸རྒྱལ་དབང་༸ཀརྨ་པ་མཆོག་གཟིམ་ཆུང་ཡང་རྩེ་

ནས་དགུན་ཆོས་ཐེངས་བཅུ་དགུ་པའི་གོ་སྒྲིག་པ་འབོ་དཀར་

བཤད་གྲྭ་ཐོས་བསམ་ནོར་གླིང་དགའ་ཚལ་གྱི་མཁན་བླ་དབུ་

ཆོས་ལས་སྣེ་ནས་རྣམས་ནས་སྤྱན་རྒྱ་སྤོས་སྣས་གཙུག་ལག་

ཁང་དུ་དགུན་ཆོས་ཆེན་མོ་ཐེངས་བཅུ་དགུ་པའི་ཚོགས་

མགོན་དུ་གདན་དྲངས། སྟན་དམར་ཐོག་སྐུ་ཕྱག་དང་འབྲེལ་

རྟེན་གཙོར་སྙན་ཤལ་ཐུགས་སྨོན་མཛད་རྟིང་མི་འཇིགས་

གདོང་ལྔས་བཏེག་པའི་ཁྲི་འཕང་དུ་འཁོད་རྟིང་། ༸སྐྱབས་རྗེ་

འཇམ་མགོན་ཀོང་སྤྲུལ་རིན་པོ་ཆེ་དང་། ༸སྐྱབས་རྗེ་སངས་

རྒྱས་མཉན་པ་རིན་པོ་ཆེ། གདན་ས་ཆེན་པོ་སེ་ར་བྱེས་ཀྱི་

དགེ་བཤེས་ལྷ་རམས་པ་ཡང་སྟེང་སྤྲུལ་སྐུ། སྐྱབས་རྗེ་འབོ་

དཀར་ཆུང་སྲིད་རིན་པོ་ཆེ། མཁན་པོ་བློ་གྲོས་དོན་ཡོད་རིན་

པོ་ཆེ། སྐྱབས་རྗེ་སྒྲུབ་དཔོན་རིན་པོ་ཆེ། སྤྲུལ་སྐུ་དམ་ཆོས། 

འཇའ་ཚོན་རིན་པོ་ཆེ། འཛི་སྒར་མཁན་པོ་ཕྲིན་ལས་རྡོ་རྗེ། 

ཝཱ་ཎའི་སློབ་དཔོན་ནེ་གེ་དབང་ཕྱུག་རྡོ་རྗེ། ལཱ་བ་བཤད་གྲྭའི་

མཁན་པོ་ནེ་གེ་བློ་གྲོས་ཤེས་རབ། རུམ་བཏེག་བཤད་གྲྭའི་

མཁན་པོ་སྐལ་བཟང་ཉི་མ། གདན་ས་ཆེན་པོ་སེར་བྱེས་ཀྱི་

དགེ་བཤེས་ལྷ་རམས་པ་རིན་ཆེན་དངོས་གྲུབ། མཁན་བླ་

གཙོ་བོར་གྱུར་པའི་རིས་མེད་ཆོས་སྡེ་ཁག་ནས་ཕེབས་པའི་

མཁས་དབང་རྣམ་པ་དང་། གདན་ས་རུམ་ཀརྨ་ཤྲཱི་ནཱ་ལནྡཱའི་

བཤད་གྲྭ། ཤེས་རབ་གླིང་ལུང་རིགས་འཇམ་དཔལ་གླིང་

བཤད་གྲྭ། ལཱ་བ་རིག་པའི་རྡོ་རྗེ་གཙུག་ལག་སློབ་གཉེར་ཁང་། 

འབྲུག་སྟག་ལུང་དགོན། ཟུར་མང་ལུང་རྟོགས་ནོར་བུ་དགའ་

ཚལ་བཤད་གྲྭ། འབོ་དཀར་ཐོས་བསམ་ནོར་གླིང་དགའ་ཚལ་

བཤད་གྲྭ། བན་ཆེན་ནང་བསྟན་ཐོས་བསམ་གླིང་བཤད་གྲྭ། 

ཁྲ་འགུ་བཛྲ་བིདྱཱ་གཙུག་ལག་སློབ་གཉེར་ཁང་། གཏེར་སྒར་

ལུང་རིགས་འོད་གསལ་དར་རྒྱས་གླིང་། ཀརྨ་ལེགས་བཤད་

གླིང་བཤད་གྲྭའི་འདུས་པ་སྤྱི་དང་ཤར་ནུབ་ཀྱི་སེར་སྐྱ་ཀུན་

ནས་གུས་ཕྱག་དང་བཅས་རིམ་བཞིན་གྲལ་དུ་འཁོད། གསུང་

བཟང་ནས་ཞལ་འདོན་དབུ་བསྐུལ་དང་འབྲེལ་༸སྐྱབས་རྗེ་

འབོ་དཀར་ཆུང་སྲིད་རིན་པོ་ཆེ་དང་མཁན་རིན་པོ་ཆེ་བློ་གྲོས་

དོན་ཡོད་གཙོས་འབོ་དཀར་བཤད་གྲྭ་ཐོས་བསམ་ནོར་གླིང་

དགའ་ཚལ་གྱི་མཁན་བླ་ནས་མགོན་པོ་མཆོག་ལ་མཎྜལ་རྟེན་

གསུམ་འདེགས་འབུལ་ཞུས་པར་མཇལ་དར་དང་སྲུང་མདུད་

སྩལ། རིམ་བཞིན་དད་སྦྱིན་ཕོ་མོ་ཀུན་ལ་དམིགས་བསལ་

མཇལ་ཁ་དང་རིམ་བཞིན་རྟེན་འབྲེལ་གསོལ་ཇ་བཞེས་འབྲས་

བསྟར། 

དེ་རྟིང་༸རྒྱལ་དབང་ཀརྨ་པ་མཆོག་གིས་བཀའ་བརྒྱུད་

དགུན་ཆོས་ཆེན་མོ་ཐེངས་བཅུ་དགུ་པའི་བཤད་གྲྭ་བ་རྣམས་

ལ་རྗེ་བརྒྱད་པ་མི་བསྐྱོད་རྡོ་རྗེ་མཆོག་གིས་མཛད་པའི་ཁྲིད་

ཐུང་བརྒྱ་རྩའི་སྔ་ལོའི་གསུང་ཆོས་འཕྲོ་མཐུད་ཐེག་༵པ༵་ཆེ༵ན་

པོ༵་ཕ༵་རོ༵ལ་ཏུ་༵ཕྱི༵ན་པ༵འི་སྤང་གཉེ༵ན་གྱི་ཆོས་ཐུན་སྔོན་འགྲོར་

བཀའ་སྩལ་དོན། 

དེ་རིང་འདིར་བཀའ་བརྒྱུད་དགུན་ཆོས་ཐེངས་བཅུ་

དགུ་པ་ཚུགས་པའི་སྐབས་འདིར་ཕེབས་པའི་༸སྐྱབས་རྗེ་

འཇམ་མགོན་ཀོང་སྤྲུལ་རིན་པོ་ཆེ་དང་། ༸སྐྱབས་རྗེ་སངས་

རྒྱས་མཉན་པ་རིན་པོ་ཆེ། བླ་སྤྲུལ་དགེ་བའི་བཤེས་གཉེན་

རྣམ་པ། དེ་བཞིན་དམིགས་བསལ་ཆེད་དུ་གདན་དྲངས་པའི་

རིས་མེད་ཆོས་སྡེ་ཁག་ནས་ཕེབས་པའི་མཁས་དབང་རྣམ་

པ། རང་རེ་རྒྱ་བལ་འབྲུག་གསུམ་གྱི་བཤད་གྲྭ་ཁག་ནས་

ཕེབས་པའི་དགེ་འདུན་འདུས་པ་རྒྱ་མཚོ། དེ་བཞིན་སེར་སྐྱ་

མི་དམངས་ཀུན་ལ་ཐོག་མར་འཚམས་འདྲིའི་བཀྲ་ཤིས་བདེ་

ལེགས་ཡོད། 

ཞིནད་ལན་བཀའ་བརྒྱུད་དགུན་ཆོས་ཐེངས་བཅུ་དགུ་

པ་འདིའི་ཐོག་ཏུ་དམིགས་བསལ་དོ་སྣང་བྱ་ཡུལ་ལམ་རིག་

པ་སྒྲིམ་ཡུལ་དྭགས་པོ་ཐར་རྒྱན་གྱི་བགྲོ་གླེང་ཐོག་ཏུ་རིག་པ་

སྒྲིམ་རྒྱུ་དེ་ལྟར་ཡིན། སྔ་ལོའི་ཆར་རྡོར་གདན་དུ་༸གོང་ས་

༸སྐྱབས་མགོན་ཆེན་པོ་མཆོག་ནས་དཔལ་དུས་ཀྱི་འཁོར་

ལོའི་དབང་ཆེན་སྩོལ་འཆར་གྱིས་རང་རེའི་མཛད་རིམ་དུ་མ་

ཞིག་ཕྱི་བསྣུར་འགྱུར་བ་ཕྱིན། ད་ལན་དགུན་ཆོས་འདི་བཞིན་

རྒྱུན་གྱི་དགུན་ཆོས་ལས་དུས་ཚོད་ཐུང་བར་གྱུར། དེར་

བརྟེན་གཙོ་བོ་བགྲོ་གླེང་ལ་དོ་སྣང་བྱ་རྒྱུ་ཞིག་དང་དེ་དང་ལྷན་

ད་ལན་དམིགས་བསལ་༸སྐྱབས་རྗེ་སངས་རྒྱས་མཉན་པ་

རིན་པོ་ཆེ་ཆེད་དུ་གདན་འདྲེན་ནས་འདུལ་ཊཱིཀ་ཉི་མའི་དཀྱིལ་

འཁོར་གྱི་ལྗགས་ལུང་སྩལ་རྒྱུ་སྐལ་བ་བཟང་པོ་བྱུང་ཙ་ན་དེ་

ལ་དམིགས་བསལ་ད་ལན་གྱི་གོ་སྐབས་འདི་དང་བསྟུན་ཏེ་

༸སྐྱབས་རྗེ་སངས་རྒྱས་མཉན་པ་རིན་པོ་ཆེ་དམིགས་བསལ་

ཐུགས་རྗེ་ཆེ་བཀའ་དྲིན་ཆེ་ཞེས་ཞུ་རྒྱུ་ཡིན། 

འདུལ་ཊཱིཀ་ཉི་མའི་དཀྱིལ་འཁོར་གྱི་ལུང་ནི་དམིགས་

བསལ་ལྟ་བུར་གྱུར། གང་རེད་ཅེ་ན། དེའི་ནང་དུ་ཀུན་མཁྱེན་

མཚོ་སྣ་བ་ཆེན་པོས་མཛད་པའི་མཚོ་ཊཱིཀ་དང་མཚོ་མཆན་

གཉི་ག་མཆིས། འདུལ་ཊཱིཀ་ཉི་མའི་དཀྱིལ་འཁོར་གྱི་ལུང་

ཐོབ་ཙ་ན། ཆབས་ཅིག་ཏུ་མཚོ་ཊཱིཀ་དང་མཚོ་མཆན་གྱི་ལུང་

ཡང་ཐོབ། ཡིན་ཡང་འདུལ་བའི་སྐོར་ཡིན་ཙ་ན། མི་དམངས་

སྐྱ་བོ་ཀུན་ལ་དེའི་ལུང་ཞུ་དགོས་ཨེ་ཡོད་དམ་སྙམ། སང་ཉིན་

གསལ་བསྒྲགས་བྱ་ངེས་ཡིན། 

དེར་བརྟེན་དེ་རིང་སྔ་ཆར་ངོས་ཀྱིས་ཁྲིད་ཐུང་བརྒྱ་

རྩའི་ནང་ནས་ཐེག་པ་ཆེན་པོའི་སྤང་གཉེན་གྱི་ཁྲིད་མར་ཀློག་

ན་འཐུས་སྙམ། སང་ཉིན་ནས་བཟུང་ཉིན་གསུམ་གྱི་རིང་

ལ་ལྗགས་སྩལ་རྒྱུ་དེ་ལྟར་དང་། ངོས་ནས་དམིགས་བསལ་

བཤད་མི་དགོས་པ་ཡིན། ཐེག་པ་ཆེན་པོའི་སྤང་གཉེན་གྱི་

ཁྲིད་བགྱི་རྒྱུ་ཐོག་མར་ནས་དེ་ལྟར་ཡིན་ཙ་ན་འཆར་གཞི་ལྟར་

ཡིན། ཞེས་བཀའ་ཁྲིད་བསྐྱངས་པ་དང་། 

སོགས་རྣམ་གྲངས་ཀྱི་ཚད་བཟུང་དུ་མེསླར་བཀའ་སྩལ་

དོན། གཤམ་ལ་ངོས་ཀྱིས་དེབ་ཅིག་དབུ་འབྱེད་ཞུ་རྒྱུ་ཡིན། 

དེབ་འདི་ནི་རང་རེ་འབྲུག་པ་བཀའ་བརྒྱུད་དང་དེའི་ནང་ནས་

འཛི་སྒར་མཁན་པོ་ཕྲིན་ལས་རྡོ་རྗེས་བརྩམས་པའི་དྭགས་

པོའི་ཐར་རྒྱན་གྱི་དོགས་དཔྱོད་ཚིག་དོན་གསལ་བའི་མེ་ལོང་

ཞེས་པ་འདི་ཡིན། འབོ་དཀར་ངེས་དོན་ཆོས་འཁོར་གླིང་ནས་

སྤར་དུ་བསྐྲུན། ད་ལན་ཐར་རྒྱན་བགྲོ་གླེང་ཡིན་ཙ་ན་དམིགས་

བསལ་ལྟ་བུར་གྱུར། དེབ་འདི་སྔོན་མཁན་པོས་བརྩམས་ཟིན་

ཡང་དེ་ལ་ཞུ་དག་བགྱིས་ཏེ་ད་ལན་སླར་སྤར་དུ་བསྐྲུན། དོ་

ནུབ་ཐར་རྒྱན་བགྲོ་གླེང་བགྱིས་པའི་སྐབས་མཁན་པོ་དང་

སྤྲུལ་སྐུ་རྣམ་པར་འབུལ་རྒྱུ་དང་། ཀུན་ལ་བྱིན་ན་དོ་སྣང་མ་

བགྱིས་པར་གང་སར་སྐྱུར། དེ་མིན་ཐུགས་སྣང་ལྡན་པ་དག་

ལ་བླུ་ཡོན་བཏང་ན་སྙམ། 

ད་ལན་དགུན་ཆོས་སྐབས་སུ་གྲུབ་མཐའ་རྩོད་རྒྱུ་ཡིན་

ཙ་ན། ངོས་ཀྱིས་གྲུབ་མཐའ་ཕྱོགས་སྒྲིག་བགྱིས་པ་གཙོ་བོ་

བྱེ་བྲག་སྨྲ་བ་དང་མདོ་སྡེ་པའི་སྐོར་ཕྱོགས་སྒྲིག་གི་དེབ་འདི་

བཏོན། དེབ་འདིའི་འགོ་ན་བྱུང་བ་བརྗོད་པ་ཞེས་པའི་བྱུང་

བརྗོད་ཅིག་ཡོད། དེའི་ནང་ནས་བྱེ་བྲག་སྨྲ་བའི་སྐོར་དེ་རིང་

ངོས་ཀྱིས་མདོར་བསྡུས་ཙམ་ཞིག་ངོ་སྤྲོད་ཞུས་ན་སྙམ། ལ་

ལས་རྒྱུན་གཏན་འཆད་པ་དང་འདིའི་ནང་དུ་འཆད་པ་གཉིས་

ཅུང་མི་འདྲ་བ་དང་མགོ་རྙོག་པོ་ཞིག་ཡོད། ཅེས་དང་།

གྲུབ་མཐའ་བཞིའི་སྐོར་ངོ་སྤྲོད་སྩལ་དོན། དང་པོ། བྱེ་

བྲག་སྨྲ་བ་དང་། མདོ་སྡེ་པ། སེམས་ཙམ་པ། དབུ་མ་པ་སྟེ་

གྲུབ་མཐའ་སྨྲ་བ་བཞི་ཞེས་བཤད། དེ་བཞིན་བྱང་ཆུབ་སེམས་

དཔའི་མདོ་རྡོ་རྗེ་སྙིང་འགྲེལ་ལས། སངས་རྒྱས་པ་ལ་བཞི་

པ་དང་། ལྔ་པ་ཐུབ་པའི་དགོངས་མིན། ཞེས་སངས་རྒྱས་པ་

ལ་གྲུབ་མཐའ་བཞི་ལས་གྲུབ་མཐའ་ལྔ་པ་ཞེས་མེད་པ་རྒྱུན་

གཏན་དེ་ལྟར་བཤད། དེང་གི་ཞིབ་འཇུག་བགྱིད་སྟངས་ལྟར་

ན་རྡོ་རྗེ་སྙིང་འགྲེལ་ལས་རང་རེ་ལྟ་བུ་ལ་གྲུབ་མཐའ་སྨྲ་བ་བཞི་

ཡོད་པ་དེའང་རྡོ་རྗེ་སྙིང་འགྲེལ་ལས། སངས་རྒྱས་པ་ལ་བཞི་

པ་དང་། ལྔ་པ་ཐུབ་པའི་དགོངས་པ་མིན། ཞེས་གསུངས་པའི་

ཕྱིར་ཞེས་རང་རེར་འཐུས་མོད། ཡིན་ཡང་ཞིབ་འཇུག་བགྱིད་

མི་ཚོས་དེ་གསུངས་པའི་ཕྱིར་ཞེས་བརྗོད་ན་རྩད་ནས་འགྲིག་

རྒྱུ་མིན། སྔོན་ལ་གསུང་མི་རང་ཉིད་དུས་རབས་ནམ་ཡིན་

ཁོང་ཚོས་བརྟག་དཔྱད་བགྱིད་རྒྱུ་དང་། ཕལ་ཆེར་ཁོང་ཚོས་

བསམ་ན་གྲུབ་མཐའ་སྨྲ་བ་བཞི་དར་ཟིན་པའི་རྗེས་སུ་བྱུང་བ་

ཡིན་པ་ཁོང་ཚོས་བཤད་སྲིད། རྒྱུ་མཚན་དེར་བརྟེན་ནས་རྡོ་

རྗེ་སྙིང་འགྲེལ་གྱི་ལུང་དྲངས་པ་ཙམ་གྱིས་སངས་རྒྱས་པ་ལ་

གྲུབ་མཐའ་བཞི་ཡིན་པ་བཤད་རྒྱུ་དཀའ། དེ་བཞིན་སངས་

རྒྱས་པའི་གྲུབ་མཐའ་ཡིན་ན་གྲུབ་མཐའ་སྨྲ་བ་བཞིའི་ནང་དུ་

འདུ་མིན་སླར་དྲི་བ་ཞིག་ཡིན། དེར་རང་རེས་མནོ་བསམ་

གཏོང་དགོས་པ་ཞིག་ཡིན། གང་རེད་ཅེ་ན། གྲུབ་མཐའ་སྨྲ་བ་

བཞི་བཤད་པའི་སྐབས་བྱེ་བྲག་སྨྲ་བ་རང་རེས་རྒྱུན་པར་ཉན་

ཐོས་སྡེ་པ་བཅོ་བརྒྱད་ཀུན་བྱེ་བྲག་སྨྲ་བ་ཡིན་པའི་སྐད་ཆ་

ཞིག་ཡོད། ཉན་ཐོས་སྡེ་པ་བཅོ་བརྒྱད་ཀུན་བྱེ་བྲག་སྨྲ་བ་ཡིན་

བརྗོད་རྒྱུ་ཅུང་དཀའ་སྙམ། 

གཉིས་པ། གྲུབ་མཐའ་སྨྲ་བ་བཞི་ལ་ངེས་པའི་ཚིག་དེ་

རང་རེ་བོད་དུ་ཤུགས་ཆེན་ཤོད་པ་ལས་རྒྱ་ནག་ཏུ་གྲུབ་མཐའ་

སྨྲ་བ་བཞི་ཞེས་པའི་ཐ་སྙད་བེད་སྤྱོད་མི་བགྱིད། སྤྱིར་བཏང་

བྱེ་བྲག་སྨྲ་བ་དང་མདོ་སྡེ་པ་སེམས་ཙམ་པ་དབུ་མ་པ་ཞེས་

པ་ཡོད། འོན་ཀྱང་གོང་གསལ་བཞི་པོ་དག་ལ་གྲུབ་མཐའ་སྨྲ་

བ་བཞི་ཞེས་ང་ཚོས་མིང་རྡོག་རྡོག་ཅིག་བཏགས་མོད། དེ་

ལྟ་བུའི་མིང་འདོགས་རྒྱུ་དཔེར་ན། རྒྱ་གཞུང་དེ་དག་ཏུ་གྲུབ་

མཐའ་སྨྲ་བ་བཞི་ཞེས་སྤྱིར་བཏང་གྲུབ་མཐའ་སོ་སོར་བྱེ་བྲག་

སྨྲ་བ་དང་། མདོ་སྡེ་པ། སེམས་ཙམ་པ། དབུ་མ་པ་ཞེས་མིང་

བཏགས་པ་ལས་གྲུབ་མཐའ་སྨྲ་བ་བཞི་ཞེས་པའི་ཐ་སྙད་དེ་

ཡོད་དང་མེད་ང་ཚོས་བརྟག་རྒྱུ་ཡིན། རྒྱ་ནག་ཏུ་དེ་ལྟ་བུའི་

ཐ་སྙད་མ་མཆིས། ཡིན་ཡང་དུས་རབས་དགུ་པའི་ནང་དུ་

གཉིས་མེད་རིག་བྱེད་ཐར་པའམ་མུ་སྟེགས་གསང་བ་པའང་

བརྗོད། སྤྱོད་པ་བ་གསར་མ་དེ་དག་ཀུན་དོན་གཅིག་མིང་

གི་རྣམ་གྲངས་སུ་གསུངས། དེར་བརྟེན་གཉིས་ཐར་པའམ་

གཉིས་མེད་རིག་བྱེད་སྨྲ་བའི་སྲོལ་གཏོད་པ་ཤངྐར་ཞེས་

པ་སྙན་གྲགས་ཅན་ཞིག་བྱུང་དེས་ཚངས་པའི་མདོ་ཞེས་པ་

འགྲེལ་པ་ཞིག་བརྩམས། དེའི་ནང་དུ་ཁ་ཅིག་བཞག་ཙ་ན་ནང་

པ་དེ་ཁ་ཅིག་བཞག་ཡོད། དེའི་ནང་དུ་ནང་པའི་གྲུབ་མཐའ་

བཞག་ཙ་ན་བྱེ་བྲག་སྨྲ་བ། མདོ་སྡེ་པ། སེམས་ཙམ་པ། དབུ་

མ་པ་ཞེས་གྲུབ་མཐའ་བ་བཞི་པོ་ཚུར་ཁ་ཅིག་ནང་དུ་བཀོད་

ཡོད་པ་དང་། དེའི་རྒྱུ་མཚན་ལ་བརྟེན་ནས་མཁས་པ་ལ་ལས་

བསམ་གཞིགས་བགྱིས་ན་གྲུབ་མཐའ་སྨྲ་བ་བཞི་ཞེས་པ་ནང་

པ་སངས་རྒྱས་པ་ལ་གྲུབ་མཐའ་དུ་མ་ཡོད་པ་ལས་དེའི་ནང་

ནས་སྐད་གྲགས་ཆེ་ཤོས། ཤུགས་རྐྱེན་ཆེ་ཤོས། ནུས་པ་

ཆེན་པོ་བཞི་ཡོད་པ་དེ་ལྟར་བགྱིས་པ་མ་གཏོགས་ནང་པ་

སངས་རྒྱས་པའི་གྲུབ་མཐའ་ཡིན་ན་གྲུབ་མཐའ་སྨྲ་བ་བཞི་

ལས་བརྒལ་བའི་སྐད་ཆ་མ་ཡིན། ཡིན་ཡང་གྲུབ་མཐའ་དུ་མ་

ཡོད་པའི་ནང་ནས་ཤུགས་རྐྱེན་ཆེ་ཤོས་སམ་ནུས་པ་ཆེན་

པོ་བཞི་ཡོད་པ་དེའི་རྒྱུ་མཚན་ལ་བརྟེན་ནས་གྲུབ་མཐའ་སྨྲ་བ་

བཞི་བྱུང་བ་མིན་ནམ་ཞེས་དེ་ལྟར་སྨྲ་མི་མཆིས། 

བྱེ་བྲག་སྨྲ་བའི་ལོ་རྒྱུས་བཤད་པར་བྱ་བའི་སྔོན་ཉན་

ཐོས་ཀྱི་སྡེ་པ་དེ་དག་གྱེས་ཚུལ་ཆ་མ་རྟོགས་པར་བྱེ་བྲག་སྨྲ་

བའི་ལོ་རྒྱུས་བཤད་དཀའ། ཉན་ཐོས་ཀྱི་སྡེ་པ་གྱེས་ཚུལ་ད་

ལྟ་ཆ་མཚོན་ན་བཤད་ཚུལ་ཆེན་པོ་གཉིས། ཐམས་ཅད་ཡོད་

པར་སྨྲ་བའི་བཤད་ཚུལ་རྒྱ་ནག་དང་བོད་ཀྱི་བཤད་ཚུལ་དང་།  

ལྷོ་བརྒྱུད་ནང་བསྟན་དང་གནས་བརྟན་པའི་སྡེ་པ་དག་གི་

བཤད་ཚུལ། དེའི་ནང་ནས་གནས་བརྟན་སྡེ་པའི་བཞེད་ཚུལ་

འཆད་མི་དགོས་པ་ཡིན། རྒྱ་ནག་དང་བོད་ཀྱི་བཤད་ཚུལ་

ལས་དེའི་གཙོ་བོའི་གཞི་བཞག་ས་སློབ་དཔོན་དབྱི་ཤས་

མཛད་པའི་གཞུང་བྱེ་བྲག་བཀོད་པའི་འཁོར་ལོ་གཞིར་བཞག་

གིས་གསུངས། རྒྱ་ནག་ཏུ་གཞུང་བྱེ་བྲག་བཀོད་པའི་འཁོར་

ལོ་འགྱུར་མི་འདྲ་བ་གསུམ་ཙམ་དང་བོད་དུ་གཅིག་ལས་མེད། 

ངོས་ཀྱིས་རྒྱ་ཡིག་ཏུ་བསྒྱུར་བ་ཐང་ཞོན་ཙང་གིས་བསྒྱུར་བ་

དེ་དང་བོད་སྐད་ནང་དུ་ཡོད་པ་གཉིས་བལྟ་བསྡུར་བགྱིས་

པ་ཡིན། བོད་སྐད་ནང་དུ་བསྒྱུར་མི་ལོ་ཙཱ་བ་དེ་བརྗོད་པ་མི་

བདེ་བ་མ་གཏོགས། སྒྱུར་མིའི་ལོ་ཙཱ་བ་དེ་གང་འདྲ་ཡིན་ཐེ་

ཚོམ་ཅུང་ཟད་བྱུང་། གོ་བདེ་པོ་དེ་ཙམ་མི་གདའ། ཐང་ཞོན་

ཙང་གིས་བསྒྱུར་བ་དེ་ངོས་ཀྱིས་ཚུར་བསྒྱུར་ཏེ། སྤྱིར་བཏང་

འགོ་ལ་སྡེ་པ་གྱེས་ཚུལ་གསུངས། དེའི་གཞུག་དེར་སྡེ་པ་སོ་

སོའི་འདོད་པ་བཀོད་ཡོད་པས་དེ་དག་ངོས་ཀྱིས་མ་བསྒྱུར། 

འགོའི་སྡེ་པ་གྱེས་ཚུལ་ཚུར་བསྒྱུར་བ་ཡིན། སྔར་བོད་ཡིག་

ཏུ་བསྒྱུར་བ་ཚར་གཅིག་འདོན། དེའི་མཇུག་རྒྱ་ཡིག་ནས་

ཚུར་བསྒྱུར་བ་ཚང་གཅིག་འདོན། གང་གོ་བདེ་བ་གདའ་ཞེས་

དྲིས་པས། རྒྱ་ཡིག་ནས་ཚུར་བསྒྱུར་བ་གོ་བདེ་བ་ཡོད་ཚུལ་

བཤད། སྔོན་བོད་སྐད་དུ་བཞུགས་པའི་འགྱུར་རྙིང་པ་ཚིག་གི་

གཅོད་མཚམས་སུ་ཁྱད་མཚར་དང་གོ་བ་རྩད་ནས་ལོན་མི་

ཤེས་པ། འགྱུར་གཉིས་ཀ་ལ་བལྟས་ཚེ་གོ་བ་ལོན་སླ། དེ་ནི་

ཞོར་འཕྲོས་ཙམ་ལས་གལ་གནད་ཅན་གང་ཡང་མིན། 

མདོར་ན་སངས་རྒྱས་མྱ་ངན་ལས་འདས་ནས་ལོ་

བརྒྱའི་མཚམས་ལ་གྲོང་ཁྱེར་པཊ་ལི་པུཏྲ་ཞེས་དེང་གི་གྲོང་

ཁྱེར་པཊ་ནཱ་ཡིན། གྲོང་ཁྱེར་པཊ་ནཱར་རྒྱལ་པོ་མྱ་ངན་མེད་

ཅེས་པ་བྱུང་། དེ་ཡང་རྒྱལ་པོ་ནག་པོ་མྱ་ངན་མེད་ཅེས་པ་

ཞིག་དང་ཆོས་རྒྱལ་མྱ་ངན་མེད་ཅེས་པ་གཉིས་མཆིས། དེར་

བརྟེན་གནས་བརྟན་སྡེ་པའི་བཤད་ཚུལ་ལྟར་ན་འདི་རྒྱལ་པོ་

ནག་པོ་མྱ་ངན་མེད་རེད་མ་གཏོགས་ཆོས་རྒྱལ་མྱ་ངན་མེད་

མ་རེད་ཅེས་པའི་བཤད་ཚུལ་ཞིག་ཡོད་སྙམ། གང་ལྟར་རྒྱལ་

པོ་མྱ་ངན་མེད་ཀྱི་སྐུ་རིང་ལ་དགེ་སློང་ལྷ་ཆེན་པོ་ཞེས་པ་ཞིག་

བྱུང་། དགེ་སློང་ལྷ་ཆེན་པོ་ཞེས་པ་ཐང་ཞོན་ཙང་གི་འགྱུར་

དེའི་ནང་ལྷ་ཆེན་པོ་ཞེས་མིང་གསལ་པོ་ཡོད་ལ་དགེ་སློང་

ལྷ་ཆེན་པོ་སྔ་ཕྱི་གཉིས་ཡོད། དེར་བརྟེན་ལྷ་ཆེན་པོ་སྔ་མ་དེ་

ལ་ཐུག་ཡོད། ཡང་དུ་ལྷ་ཆེན་པོ་ཕྱི་མ་ཞིག་ཀྱང་ཡོད། དེར་

བརྟེན་དགེ་སློང་ལྷ་ཆེན་པོ་ཞེས་པ་ཞིག་བྱུང་ནས་དེའི་ལྟ་བ་

ལྔའམ་འདོད་པ་ལྔ་བཤད། འདོད་པ་ལྔ་བཤད་ཙ་ན་ནང་མ་

འཆམས་ཚོགས་པ་བཞི་རུ་གྱེས། དགེ་སློང་ལྷ་ཆེན་པོ་ཁོང་

དང་དེའི་རྗེས་འབྲངས་པ་སྟེ་ཚོགས་པ་གཉིས་དང་། དེ་ནས་

གནས་བརྟན་བགྲེས་སོང་ཁ་ཤས་ཤིག་དང་དེ་ལ་རྒྱབ་སྐྱོར་

ཞུ་མི་སྟེ་ཚོགས་པ་གཉིས་ཏེ་བཞི་རུ་གྱེས། གང་ལྟར་རྩ་བའི་

སྡེ་པ་གཉིས་གྱེས་རྒྱུ་དགེ་སློང་ལྷ་ཆེན་པོའི་ལྟ་བ་ལྔ་བཤད་

པར་བརྟེན་ནས་གྱེས། བོད་སྐད་ཀྱི་འགྱུར་ནང་དུ་དགེ་སློང་

ལྷ་ཆེན་པོའི་སྐད་ཆ་མི་གདའ། ཡིན་ཡང་ལྟ་བ་ལྔ་བཤད་ཡོད། 

དེར་བརྟེན་དགེ་སློང་ལྷ་ཆེན་པོའི་ལོ་རྒྱུས་བྱེ་བྲག་ཏུ་

བཤད་པ་ཆེན་པོའི་ནང་ལོ་རྒྱུས་ཧ་ཅང་རྒྱས་པོ་ཡོད། བྱེ་བྲག་

ཏུ་བཤད་པ་ཆེན་པོ་གཞིར་བཞག་ལྟར་ན་དགེ་སློང་ལྷ་ཆེན་པོ་

ཞེས་པ་མཚམས་མེད་པ་གསུམ་བགྱིས་པའི་མི་ཞིག་ཏུ་གྱུར། 

རྗེས་སུ་འགྱོད་པ་སྐྱེས་ཏེ་རབ་ཏུ་བྱུང་བ་དང་མང་དུ་ཐོས་

པའི་ཅུང་མཁས་པ་དང་དགྲ་བཅོམ་པ་ཡིན་མདོག་བཟོས་ཙ་

ན། ཉིན་ཞིག་ཁོ་རང་གི་གོས་དེ་དག་ཅུང་མི་གཙང་བའི་སྐྱག་

གཅིན་འགོས། སྐྱག་གཅིན་འགོས་ཙ་ན་དགྲ་བཅོམ་པ་ལ་དེ་

ལྟ་བུ་གང་ནས་འབྱུང་ཞེས་པའི་སྐད་ཆ་ཞིག་མཆིས་སྙམ། ཁོ་

རང་གིས་དགྲ་བཅོམ་པ་ཁ་ཤས་ལ་དེ་ལྟར་འབྱུང་ཞེས་འགྲེལ་

བཤད་གསར་པ་རྒྱབ། དགྲ་བཅོམ་པ་ཞེས་པ་ཀུན་རང་རེས་

རྒྱུན་གཏན་བསམ་པ་ཇི་བཞིན་མ་ཡིན་པར་དགྲ་བཅོམ་པ་

ཞེས་པ་དེར་ཉེས་པ་ཡོད་ཅེས་ཁོའི་ལྟ་བ་ལྔ་བཤད་པ་དེ་དག་

དགྲ་བཅོམ་པ་ལ་ད་དུང་ཡིན་ཡང་སྐྱོན་ཡོད་པའི་འགྲེལ་

བཤད་ཕལ་ཆེ་བ་དགྲ་བཅོམ་པ་དང་འབྲེལ་བ་ཡོད་རྐྱང་ཡིན། 

དེར་བརྟེན་ཁོས་འགྲེལ་པ་དེ་ལྟར་དུ་མ་རྒྱབ། དེའི་ནང་དུ་གཙོ་

བོ་ཁོ་རང་གི་ལྟ་བ་ལྔ་སྟེ། ཁོ་རང་ཞོགས་པ་གསོ་སྦྱོང་འདོན་

པའི་སྐབས་ཤིག་ལ་གསོ་སྦྱོང་འདོན་པའི་རྗེས་སུ་ཁོའི་ལྟ་བ་

ལྔ་འདོན་ཙ་ན། སྐབས་དེ་དུས་གནས་བརྟན་གྱི་དགེ་འདུན་

དུ་མ་ཡོད་སྟབས་དེ་དག་གིས་དེ་རྩད་ནས་གོ་མ་མྱོང་། དེ་ནི་

སངས་རྒྱས་ཀྱི་གསུང་མིན་ཞེས་རྒྱལ་པོ་དང་བློན་པོ་དག་

གིས་བར་བགྱིད་དགོས་པའི་ནང་འཁྲུག་ཆེན་པོ་བྱུང་། ཁོས་

འཆད་པའི་ལྟ་བ་ལྔ་དམ་པའི་ཆོས་ཡིན་མིན་འཁྲུག་རྩོད་ཀྱིས་

རྙོག་དྲ་ཆེན་པོ་བྱུང་། རྩ་བའི་ཕལ་ཆེན་པའི་སྡེ་པ་དང་གནས་

བརྟན་པའི་སྡེ་པ་ཞེས་པ་ཚིག་གི་ངོ་ཐོག་ནས་འགྲེལ་བཤད་

རྒྱབ་ན་ཕལ་ཆེན་པ་ཞེས་པ་ནི་རྒྱུན་གཏན་གཞོན་ནུ་མང་

ཞིག་ཚོགས་པས་ཕལ་ཆེན་སྡེ། རྒད་པོ་འགའ་ཞིག་ཚོགས་

པའི་གནས་བརྟན་སྡེ། ལོ་ཆུང་བ་དང་ཅུང་ཀླད་པ་གུ་ཡངས་

པའམ་དེང་ལྟར་མནོ་བསམ་བཏང་ན་ཅུང་བསམ་བློ་གུ་ཡངས་

པ་དང་ལོ་ཆུང་བ་དེ་དག་ཕར་ཕྱིན་ཏེ་དེ་ལ་མི་མང་བ་བྱུང་བ་

དང་ཕལ་ཆེན་པའི་སྡེ་པ་ཞེས་དང་། རྒྱ་སྐད་དུ་བསྒྱུར་ན་དགེ་

འདུན་ཆེན་པོའམ་འདུས་པ་ཆེན་པོའི་སྡེ་པ་དང་། སྤྱིར་གནས་

བརྟན་ཞེས་པ་དགེ་སློང་བསླབ་པ་བགྲེས་པ་དག་ལ་གནས་

བརྟན་ཞེས་བརྗོད། ཅུང་རྒས་འཁོགས་དག་ལ་གནས་བརྟན་

པའི་སྡེ་པ་ཞེས་དེ་ལྟར་ཐོགས། ཇི་ལྟར་གཞུང་ལུགས་བྱེ་

བྲག་ཏུ་བཀོད་པའི་ནང་ལྟར་ན། ཕལ་ཆེན་པའི་སྡེ་པ་ཤུགས་

མ་ཐུབ་ཀྱིས་ཞན་པ་དང་གནས་བརྟན་པའི་སྡེ་པ་ཞེས་ཡང་

དག་པ་ཞིག་ཏུ་གསུངས། མདོར་ན་སངས་རྒྱས་མྱ་ངན་ལས་

འདས་ནས་ལོ་ཉིས་བརྒྱའི་རྗེས་སུ་གནས་བརྟན་སྡེ་པ་བྱུང་།  

དེའི་རྗེས་སུ་གནས་བརྟན་སྡེ་པའི་ནང་ནས་ཐམས་ཅད་ཡོད་

པར་སྨྲ་བའི་སྡེ་པ་བྱུང་། ཐམས་ཅད་ཡོད་པར་སྨྲ་བའི་སྡེ་པ་

ཞེས་བྱེ་བྲག་སྨྲ་བ་མཛུབ་མོ་བཙུགས་ས་ཐོག་མའི་གཞི་རྩ་སྟེ་

ཐམས་ཅད་ཡོད་པར་སྨྲ་བའི་སྡེ་པ་དང་། ཐམས་ཅད་ཡོད་པར་

སྨྲ་བའི་སྡེ་པ་ལ་རིམ་བཞིན་ཐམས་ཅད་ཡོད་པར་སྡེ་པ་ལ་བྱེ་

བྲག་སྨྲ་བ་ཞེས་པའི་མིང་དེ་ལྟར་ཐོགས་པར་བཤད། ཐམས་

ཅད་ཡོད་པར་སྨྲ་བ་ལའང་འགྱུར་སྨྲ་བ་སོགས་མིང་སྣ་ཚོགས་

མཆིས། འདིའི་ཐད་དུ་དོགས་གནད་ཅིག་སྟེ་ཐམས་ཅད་ཡོད་

པར་སྨྲ་བ་དང་གཞི་ཐམས་ཅད་ཡོད་པར་སྨྲ་བ་ཞེས་པ་དོན་

གཅིག་ཡིན་མིན་དེའི་ཐད་དུ་རྩོད་གཞི་དུ་མ་ཡོད། དབྱི་ཤས་

ཀྱི་གཞུང་ལུགས་བྱེ་བྲག་ལ་བཀོད་པའི་འཁོར་ལོ་ལ་སོགས་

པ་སྔོན་གྱི་བསྟན་བཅོས་དུ་མའི་ནང་དུ་ཐམས་ཅད་ཡོད་པར་

སྨྲ་བ་ལས་གཞི་ཐམས་ཅད་ཡོད་པར་སྨྲ་བ་ཞེས་པའི་ཚིག་

དེ་སྨོས་ཞེས་དང་། ཡིན་ཡང་ཕྱིས་སུ་བསྒྱུར་བའི་ཡུན་ནན་

གྱི་འདུལ་བ་དུ་མའི་ནང་དུ་གཞི་ཐམས་ཅད་ཡོད་པར་སྨྲ་བ་

ཞེས་པ་འབྱུང་བཞིན་པ་དང་། དེ་བཞིན་ཤཱཀྱ་འོད་ཀྱི་འདུལ་

བ་འོད་ལྡན་ནང་དུ་སྡེ་པ་ཀུན་གཞི་ཐམས་ཅད་ཡོད་པར་སྨྲ་

བ་ལ་བརྟེན་ནས་གྱེས་པ་ཡིན་པ་དེ་ལྟར་གསུངས། གཞི་

ཞེས་པ་བརྗོད་དགོས་པའི་རྒྱུ་མཚན་གང་ཡིན་ཞེས་འགྲེལ་

བཤད་རྒྱབ་ཙ་ན། སྡེ་པ་ཀུན་གཞི་ཐམས་ཅད་ཡར་སྨྲ་བ་ལ་

བརྟེན་ནས་གྱེས་པ་ཡིན་ཞེས་འགྲེལ་བཤད་དུ་མ་ཞིག་རྒྱབ་

ཡོད། ཇི་ལྟར་ཐམས་ཅད་ཡོད་པར་སྨྲ་བ་དང་གཞི་ཐམས་ཅད་

ཡོད་པར་སྨྲ་བ་ཞེས་པ་ཐ་དད་རེད་དམ་ཆ་མཚུངས་རེད་རང་

རེས་དེ་ལ་ཞིབ་འཇུག་བགྱིད་དགོས། ཆ་མཚུངས་རེད་ཅེས་

བརྗོད་ན་ཅུང་དཀའ། གང་རེད་ཅེ་ན། དེང་སང་ཐམས་ཅད་

ཡོད་པར་སྨྲ་བའི་འདུལ་བའི་སྡེ་སྣོད་དང་། གཞི་ཐམས་ཅད་

ཡོད་པར་སྨྲ་བའི་འདུལ་བའི་སྡེ་སྣོད་ཐ་དད་ཡོད། གཞི་ཐམས་

ཅད་ཡོད་པར་སྨྲ་བ་དང་ཐམས་ཅད་ཡོད་པར་སྨྲ་བ་མི་འདྲ་ས་

གཙོ་བོ་འདུལ་བའི་སྐོར་དུ་ཐུག་མེད་དམ་སྙམ་ཞེས་མཁས་

པ་ལ་ལས་དེ་ལྟར་བཤད། དེང་དུས་ཀྱི་མཁས་པ་ཤས་ཆེ་

བས་ཐམས་ཅད་ཡོད་པར་སྨྲ་བ་ཞེས་པ་དང་པོ་བྱུང་བ་དང་།  

གཞི་ཐམས་ཅད་ཡོད་པར་སྨྲ་བ་ཞེས་པ་རིམ་པ་བཞིན་གཞི་

ཐམས་ཅད་ཡོད་པར་སྨྲ་བ་ཞེས་སྡེ་པ་བཅོ་བརྒྱད་ཀྱི་ནང་ནས་

མཛད་འཕྲིན་ནམ་རླབས་ཆེ་ཤོས་དེ་གྱུར་པ་ཡིན་ཙ་ན། རིམ་

བཞིན་གཞི་ཐམས་ཅད་ཡོད་པར་སྨྲ་བ་ཞེས་དེ་ལྟར་གྱུར་མེད་

དམ་སྙམ་ཞེས་དེ་ལྟར་བཤད་ལུགས་མི་འདྲ་བ་ཡོད་པས་ཀུན་

གྱིས་ཞིབ་འཇུག་བགྱིད་དགོས་པར་གྱུར།

གསུམ་པ། ད་ལྟ་གྲུབ་མཐའ་སྨྲ་བའི་འགོ་ལ་ཡོད་པའི་

བྱུང་བ་བརྗོད་པ་དེ་དང་དངོས་གཞི་གྲུབ་མཐའི་རྣམ་གཞག་

གཉིས་ལ་ཅུང་ཁྱད་པར་ཡོད་ལ་མི་མཐུན། མི་མཐུན་པའི་རྒྱུ་

མཚན་གང་རེད་ཅེ་ན། གྲུབ་མཐའི་རྣམ་གཞག་སྔོན་ལ་དགུན་

ཆོས་ཀྱི་ཡིག་ཆ་ཕྱོགས་སྒྲིག་ཚོགས་པ་དེ་དག་སླེབས་ནས་

གྲུབ་མཐའི་རྣམ་གཞག་གི་ཡིག་ཆ་ཕྱོགས་སྒྲིག་བགྱིས། གྲུབ་

མཐའི་བྱུང་བ་བརྗོད་པ་དེ་དག་ངོས་ཀྱིས་བརྩམས་པ་ཞིག་

ཡིན། དེང་དུས་སམ་སྔོན་གྱི་རྒྱ་ནག་ནང་དུ་ཡོད་པའི་ཡིག་

རྙིང་དེ་དག་ཅུང་མི་འདྲ་ཙམ་བྱུང་ན་རང་རེ་ལ་བློ་སྐྱེད་སྟེར་བ་

དང་། རྒྱུན་གཏན་ལྟར་འཆད་ན་བློ་སྐྱེད་འབྱུང་རྒྱུ་དབེན། ཅུང་

མི་འདྲ་ཙམ་བཤད་ན་བློ་སྐྱེད་སྟེར་སྙམ་སྟེ་ཕྱིས་སུ་ཕྱོགས་

སྒྲིག་བགྱིས་པ་ཞིག་ཡིན། དངོས་གཞི་གྲུབ་མཐའི་རྣམ་གཞག་

དང་གོང་གི་བྱུང་བ་བརྗོད་པ་ཅུང་མི་མཐུན་པ་ཡོད་པས་ཀུན་

གྱིས་ཐུགས་སུ་ཆུབ་པ་བགྱིད་དགོས། 

མདོར་ན་ཐམས་ཅད་ཡོད་པར་སྨྲ་བ་ཞེས་པའི་བཞེད་

ཚུལ་གཙོ་བོ་གང་རེད་ཅེ་ན། དུས་གསུམ་རྫས་གྲུབ་ཏུ་སྨྲ་རྒྱུ་

བཞེད་ཚུལ་གཙོ་བོ་ཡིན། རྣམ་པར་ཕྱེ་་་་་་མདོ་བསྟན་པའི་

གྲུབ་མཐའི་ལུས་སྔ་མ་་་་ཕྱིས་སུ་དེ་ལ་མདོ་སྡེ་པ་ཞེས་པའི་

མཚན་ཐོགས་པ་ཡིན་ཞེས་དང་། གནས་བརྟན་པའི་སྡེ་པའི་

ནང་ནས་གྲུབ་མཐའ་ཆེ་ཤོས་གཉིས་ཏེ། རྣམ་པར་ཕྱེ་སྟེ་སྨྲ་

བ་དང་ཐམས་ཅད་ཡོད་པར་སྨྲ་བ་གཉིས། གང་རེད་ཅེ་ན། 

ཐམས་ཅད་ཡོད་པར་སྨྲ་བ་དར་རྒྱས་ཤུགས་ཆེན་པོ་བྱུང་ནས་

ཕྱིས་སུ་བྱེ་བྲག་སྨྲ་བ་ཞེས་པའི་མཚན་དེ་ལྟར་ཐོགས། རྣམ་

པར་ཕྱེ་སྟེ་སྨྲ་བ་ཞེས་པ་གང་རེད་ཅེ་ན། ཐོག་མར་རྣམ་པར་ཕྱེ་

སྟེ་སྨྲ་བ་ཞེས་པ་བྱུང་། རིམ་བཞིན་རྣམ་པར་ཕྱེ་སྟེ་སྨྲ་བ་ཞེས་

པ་མདོ་སྡེ་བར་གྱུར་ཏེ་ཕྱིས་སུ་མདོ་སྡེ་པ་ཞེས་མཚན་ཐོགས་

པ་དང་ཡར་རྒྱས་ཕྱིན། 

ཕྱིས་ཀྱི་མཁས་པ་རྣམས་ཀྱིས་བརྟག་དཔྱད་བགྱིས་པ་

ཇི་བཞིན་ལྟར་ན་གནས་བརྟན་པའི་ས་མ་དྷ་པསི་དྷི་ཀ་ཞེས་

པའི་བསྟན་བཅོས་ཤིག་ཡོད། ཕལ་ཆེར་བཀའ་བསྡུ་གསུམ་

པའི་ནང་དུ་བྲིས་སྐོར་བཤད། དེའི་ནང་དུ་ཞིབ་འཇུག་བགྱིས་

པ་ལྟར་ན་ཆོས་རྒྱལ་མྱ་ངན་མེད་སྐབས་ནས་ཐམས་ཅད་ཡོད་

པར་སྨྲ་བའི་གྲུབ་མཐའ་དར་ཟིན། དེའི་དུས་ནས་དུས་གསུམ་

རྫས་གྲུབ་ཏུ་འདོད། བསྟན་བཅོས་དེ་ལ་གཞིར་བཞག་ནས་

དཔྱད་པ་བགྱིས་ཙ་ན་ཆོས་རྒྱལ་མྱ་ངན་མེད་པའི་སྐབས་

ནས་ཐམས་ཅད་ཡོད་པར་སྨྲ་བ་ཞེས་པའི་གྲུབ་མཐའ་དར་

ཟིན། གོང་དུ་གནས་བརྟན་པས་བཤད་པ་ཇི་བཞིན་ལྟར་ན་

ནག་པོ་མྱ་ངན་མེད་དང་ཆོས་རྒྱལ་མྱ་ངན་མེད་ཅེས་གཉིས་

ཡོད། ནག་པོ་མྱ་ངན་མེད་སྔོན་དུ་བྱུང་བ་དང་ཆོས་རྒྱལ་མྱ་

ངན་མེད་རྗེས་སུ་བྱོན། ནག་པོ་མྱ་ངན་མེད་སངས་རྒྱས་སྐུ་མྱ་

ངན་ལས་འདས་ནས་ལོ་བརྒྱའི་མཚམས་སུ་བྱུང་བ་མིན་ནམ། 

ནག་པོ་མྱ་ངན་མེད་སྐབས་སུ་རྩ་བའི་སྡེ་པ་གྱེས། ཆོས་རྒྱལ་

མྱ་ངན་མེད་རྗེས་སུ་བྱོན། ཆོས་རྒྱལ་མྱ་ངན་མེད་ཀྱི་དུས་སུ་

ཐམས་ཅད་ཡོད་པར་སྨྲ་བའི་གྲུབ་མཐའ་དར་ཟིན། སྐབས་དེ་

ཤེད་ནས་བསྟན་བཅོས་དེ་ལྟར་ན་དུས་གསུམ་རྫས་གྲུབ་ཏུ་

ཁས་ལེན་བཞིན་ཡོད་ཅེས་གསུངས། སྐབས་དེའི་དུས་སུ་

རྣམ་པར་ཕྱེ་སྟེ་སྨྲ་བ་དང་ཕལ་ཆེན་པའི་སྡེ་པ་དང་ཐམས་ཅད་

ཡོད་པར་སྨྲ་བའི་སྡེ་པ་གཙོ་བོ་ཡིན་པ་བསྟན་བཅོས་དེ་ལ་

གཞིགས་ན་རྟོགས། དེ་ཙམ་དུ་མ་ཟད་ད་ལྟ་པ་ཀི་སི་ཐན་ས་

ལ་ཡོད་པའི་ཏཀྵིཤཱིལ་སྔར་གྱི་ནཱ་ལནྡཱ་ཇི་བཞིན་སློབ་གཉེར་

བྱེད་ཡུལ་ཆེན་པོ་ཞིག་བྱུང་ཡོད་སྙམ། དེར་བརྟེན་ཏཀྵིཤཱིལའི་

གནའ་རྫས་རྟོག་ཞིབ་པར་དུས་རབས་དང་པོའི་ནང་དུ་བརྐོས་

པའི་ཡི་གེ་ཞིག་བརྙེད། དེའི་ཐོག་ཏུ་ཐམས་ཅད་ཡོད་སྨྲའི་

སྡེ་པ་ཞེས་མཚན་གསལ་པོར་འཁོད་ཡོད་ཅེས་བཤད། དེ་

བཞིན་རྒྱ་ནག་གི་སློབ་དཔོན་གཡིང་ཧྲུས་ཞེས་ཉེ་རབས་

ཀྱི་སློབ་དཔོན་ཞིག་ཡིན། དེང་སང་རྒྱ་ནག་གི་ནང་པའི་ལོ་

རྒྱུས་དང་གསུང་རབ་དེང་དུས་ཀྱི་འགྲོ་སྟངས་དང་མཐུན་པའི་

ཞིབ་འཇུག་བགྱིད་སྐབས་གཞི་འཇོག་ས་གཙོ་བོ་སློབ་དཔོན་

གཡིང་ཧྲུས་ཁོང་ལ་གདེང་འཇོག་ཆེན་པོ་བགྱི་བཞིན་ཡོད། 

ང་ཚོའི་ཞིབ་འཇུག་བགྱིད་སྟངས་ཀུན་ད་ལྟ་བསྐལ་པ་སྔ་མའི་

ལམ་ལུགས་ལས་དེང་དུས་དང་མཐུན་པའི་ལམ་ལུགས་ཐོག་

ཏུ་སླེབས་མ་བཏུབ། དེར་བརྟེན་རྒྱ་ཡི་སློབ་དཔོན་ཁོང་གིས་

རྣམ་པར་ཕྱེ་སྟེ་སྨྲ་བ་ཞེས་པ་གནས་བརྟན་སྡེ་པ་ལས་གྱེས་

པ་དང་། རྩ་བའི་སྡེ་པ་གནས་བརྟན་སྡེ་པ་ལས་གྱེས་པ་ཞིག་

ཡིན། སྔར་གྱི་གནས་བརྟན་པ་རྣམས་ཀྱིས་རང་ཉིད་ལ་ཐམས་

ཅད་ཡོད་པར་སྨྲ་བ་ཞེས་པའི་མིང་འབོད་འགོ་བརྩམས་འདུག 

ཅེས་སྔར་གྱི་གནས་བརྟན་པ་རྣམས་ཞེས་པ་སྔར་འགྱུར་བ་

མ་ཕྱིན་པའི་གནས་བརྟན་པ་དག་གིས་སོ་སོར་ང་ཐམས་ཅད་

ཡོད་པར་སྨྲ་བ་ཡིན་ཞེས་པའི་མིང་འབོད་རྒྱུ་དེའི་དུས་འགོ་

བརྩམས་འདུག་ཅེས་དང་། ཡེ་ཤེས་ལ་འཇུག་པ་ཞེས་པ་ཕྱིས་

སུ་ཀཱཏྱཱ་ཡ་ནའི་བུས་ཡེ་ཤེས་ལ་འཇུག་པ་བྱུང་བའི་སྐབས་

སུ་གཞི་ནས་ཐམས་ཅད་ཡོད་པར་སྨྲ་བའི་སྡེ་པ་ཞེས་པ་ཡེ་

ཤེས་ལ་འཇུག་པ་བྱུང་བའི་རྗེས་ཐམས་ཅད་ཡོད་པར་སྨྲ་བའི་

སྡེ་པ་ཞེས་པ་དེའི་མཇུག་ཏུ་བྱུང་། ཐམས་ཅད་ཡོད་པར་སྨྲ་

བ་ཞེས་པ་དང་ཐམས་ཅད་ཡོད་པར་སྨྲ་བའི་སྡེ་པ་ཞེས་པ་སོ་

སོ་ཡིན། ཐམས་ཅད་ཡོད་པར་སྨྲ་བ་ཞེས་སྨྲ་བཞིན་ཡོད་མོད། 

ཡིན་ཡང་དེའི་གྲུབ་མཐའ་སྒྲོམ་གཞི་ཆ་ཚང་ཡོད་པ་ཡེ་ཤེས་

ལ་འཇུག་པ་བྱུང་བའི་རྗེས་སུ་ཐམས་ཅད་ཡོད་པར་སྨྲ་བའི་སྡེ་

པ་བྱུང་འདུག་ཅེས་ཁོང་གིས་ཞིབ་འཇུག་བགྱིས་པའི་འབྲས་

བུ་དེ་ལྟར་ཡིན། 

དེ་བཞིན་ཁ་ཆེའི་སློབ་དཔོན་འདུས་བཟང་གི་ཆོས་

མངོན་རིག་པའི་རྫས་ཀྱི་བསྟན་བཅོས་ནང་དུ། དུས་གསུམ་

རྫས་གྲུབ་ལས་གཞན་འདུས་མ་བྱས་གསུམ་པོ་དེའང་བདེན་

པར་གྲུབ་པ་འདོད་དགོས། དེ་ལྟར་མ་འདོད་ན་ཐམས་ཅད་

ཡོད་པར་སྨྲ་བ་མ་ཡིན་པར་འགྱུར་གསུངས། མདོར་ན་ཐམས་

ཅད་ཡོད་པར་སྨྲ་བ་དང་རྒྱུར་སྨྲ་བ་ཞེས་བརྗོད་དགོས་པའི་

རྒྱུ་མཚན་ནི་སློབ་དཔོན་དབྱི་ཤས་ཀྱི་གཞུང་ལུགས་བྱེ་བྲག་

ཏུ་བཀོད་པའི་འཁོར་ལོའི་ནང་དུ་གསལ་པོར་གསུངས། གང་

རེད་ཅེན། ཐམས་ཅད་ཡོད་པར་སྨྲ་བ་ལབ་དགོས་པའི་རྒྱུ་

མཚན་ནི་འདུས་བྱས་དང་འདུས་མ་བྱས་ཀྱི་ཆོས་ཐམས་ཅད་

བདེན་གྲུབ་ཏུ་འདོད་པའི་ཕྱིར་ན། ཐམས་ཅད་ཡོད་པར་སྨྲ་

བའམ་ཐམས་ཅད་བདེན་པར་གྲུབ་པ་སྨྲ། རྒྱུ་རུ་སྨྲ་བ་ཞེ་ན་

དེ་དག་གི་རྒྱུ་མཚན་རེ་རེ་ནས་སྨོས་པའི་ཕྱིར་ན་རྒྱུར་སྨྲ་བ་

ཞེས་པའི་རྒྱུ་མཚན་དེ་ལྟར་ཡིན། ད་ལྟ་གཞུང་ལུགས་བྱེ་བྲག་

ཏུ་བཀོད་པའི་འཁོར་ལོ་བརྩམས་མི་བཙུན་པ་དབྱི་ཤས་དེ་

ལ་རྩོད་པ་ཡོད། རང་རེ་ཕལ་ཆེ་བས་བྱེ་བྲག་སྣང་བའི་བཙུན་

པ་བཞི་བཤད། བྱེ་བྲག་སྣང་བ་ལ་མཁས་པའི་ཚད་ཐུབ་ཀྱི་

མཁས་པ་བཞི་ཞེས་དེའི་ནང་དུ་བཙུན་པ་དབྱི་ཤས་རེད་ཅེས་

གསུངས། ད་དུང་བཙུན་པ་དབྱི་ཤས་དེ་ལ་བྱང་ཆུབ་སེམས་

དཔའ་དབྱི་ཤས་དང་། རང་རེ་བོད་སྐད་དུ་བསྒྱུར་བའི་དབུའི་

ཚིགས་བཅད་ནང་དུའང་འདུག་ལ། ཐང་ཞོན་ཙང་གིས་བསྒྱུར་

བའི་འགོ་བརྗོད་ཚིགས་བཅད་ནང་དུའང་བྱང་ཆུབ་སེམས་

དཔའ་དབྱི་ཤས་ཞེས་མཆིས། ཁོང་ལ་བྱང་ཆུབ་སེམས་

དཔའ་ཞེས་འབོད་དགོས་པའི་རྒྱུ་མཚན་གང་རེད་ཅེ་ན། རྣམ་

འདྲེན་ལྔ་པའི་རྗེས་སུ་རྣམ་འདྲེན་དྲུག་པ་སེངྒེ་ཡིན། དེར་

བརྟེན་ཁོང་མ་འོངས་པར་དྲུག་པ་སེངྒེའི་ངོ་བོར་འཚང་རྒྱ་བ་

དང་ད་ལྟ་བྱང་ཆུབ་སེམས་དཔའ་རེད་ཅེས་དེའི་རྒྱུ་མཚན་ལ་

བརྟེན་ནས་བྱང་ཆུབ་སེམས་དཔའ་ཞེས་འབོད། དེར་བརྟེན་

ཁོང་བྱང་ཆུབ་སེམས་དཔའ་ཡིན་པའི་སྐད་ཆ་དེ་ལྟར་ཡིན། 

རང་རེས་ཀརྨ་པ་མ་འོངས་པར་རྣམ་འདྲེན་དྲུག་པར་འགྱུར་

རྒྱུའི་སྐད་ཆ་ཞིག་ཡོད། དེར་བརྟེན་བཙུན་པ་དབྱི་ཤས་བྱང་

ཆུབ་སེམས་དཔའ་དང་མ་འོངས་པར་བསྐལ་བཟང་རྣམ་འདྲེན་

དྲུག་པའི་རྣམ་པ་ལ་འཚང་རྒྱ་རྒྱུ་ཡིན་པས་ན་ཁོང་ལ་བྱང་

ཆུབ་སེམས་དཔའ་ཞེས་འབོད་པའི་རྒྱུ་མཚན་དེ་ལྟར། སྤྱིར་

བྱེ་བྲག་སྨྲ་བ་ལ་ཁུངས་ཐུབ་འཛིན་སའི་ཚད་བཙུན་པ་བཞི། 

དེའི་ནང་ནས་ཀྱང་ཚད་མར་འཛིན་ས་བཙུན་པ་དབྱི་ཤས་རེད་

ཅེས་གསུངས་སོ། །

བཞི་པ། མངོན་པ་སྡེ་བདུན་སྐོར་ཅུང་ཟད་འཆད་ན། 

སྤྱིར་མངོན་པ་སྡེ་བདུན་འདི་གང་རེད་ཅེ་ན། གནས་བརྟན་

པའི་སྡེ་པ་དེ་ལ་ཐམས་ཅད་ཡོད་པར་སྨྲ་བ་མ་བྱུང་གོང་། 

ཐམས་ཅད་ཡོད་པར་སྨྲ་བའི་སྡེ་པ་ཞེས་མིང་མ་ཐོགས་གོང་

གནས་བརྟན་པའི་སྡེ་པ་ནང་ལོགས་ནས་འདུག་ཡུལ་ཐ་དད་

པའི་དབང་གིས་ཚོགས་པ་མི་འདྲ་བ་བྱུང་། དེར་བརྟེན་ཐ་དད་

པའི་དབང་གིས་གཅིག་སྟེ་ཡུལ་བཅོམ་བརླག་དང་། གཅིག་

སྟེ་ཀཽ་ཤཱམྦཱི་སྟེ་དགེ་འདུན་གྱི་སྡེ་གཉིས་བྱུང་། བཅོམ་བརླག་

ཏུ་མཆིས་པའི་དགེ་འདུན་གྱི་སྡེ་དེ་དག་གིས་ཆོས་ཀྱི་ཕུང་

པོ་དང་བསྡུས་པའི་རྣམ་གྲངས། གདགས་པའི་བསྟན་བཅོས་

ཞེས་མངོན་པ་སྡེ་གསུམ་གཙོ་བོར་འདོད། ཁོང་ཚོའི་འདོད་

སྡེ་དེ་ཕྱིས་ཐམས་ཅད་ཡོད་པར་སྨྲ་བའི་སྡེ་པར་འགྱུར། ཀཽ་

ཤཱམྦཱི་ལ་ཡོད་པ་དེ་དག་ཀུན་ཕྱིས་སུ་རྣམ་པར་ཕྱེ་སྟེ་སྨྲ་བའི་

སྡེ་པར་འགྱུར།  ཀཽ་ཤཱམྦཱི་ལ་མཆིས་པའི་གནས་བརྟན་པའི་

སྡེ་པ་དེ་དག་ད་ལྟ་ཚུར་གྱེས་རྒྱུ་ཡིན། གནས་པའི་སྡེ་པ་དེ་

དག་ཡུལ་སོ་སོར་གང་སར་གནས་སྤོས་ཏེ་ཕྱིན། ཕལ་ཆེ་བ་

ཐོག་མར་པཊ་ནཱ་འཁྲུགས་པ་ཤོར་ཙ་ན་གནས་བརྟན་པ་ལ་

ལས་འདི་ན་མི་འདུག་ཅེས་ཁ་ཆེའི་ཡུལ་དུའང་ཕྱིན། སྐབས་

དེ་ཤེད་དུ་རྒྱལ་པོ་དང་དམངས་ཀྱིས་དགེ་སློང་ལྷ་ཆེན་པོ་ལ་

རྒྱབ་སྐྱོར་བགྱིས་སྐོར་བརྗོད། སྐབས་དེར་གནས་བརྟན་པའི་

སྡེ་པ་ཡུལ་གང་སར་གནས་སྤོས་ཏེ་བསྐྱོད་ཡོད་ཙ་ན། ལུང་

པ་སོ་སོར་ཡོད་པ་དཔེར་ན་རྒྱ་གར་ལྷོ་ཕྱོགས་ཡོད་པ་དག་

སྡེ་ཚན་གཅིག་བྱུང་། ཡང་དུ་ལ་ལ་དྷརྨ་ཤཱ་ལཱ་ལྟ་བུ་ཕྱིན་ཏེ་སྡེ་

ཚན་གཅིག་བྱུང་སྟེ་གང་ལྟར་ལུང་པ་སོ་སོར་གནས། དཔེར་

ན་དྷརྨ་ཤཱ་ལཱ་མཆིས་པ་དེ་དག་ཕྱིས་སུ་རིམ་བཞིན་ཐམས་

ཅད་ཡོད་པར་སྨྲ་བའི་སྡེ་པར་གྱུར། ལྷོ་ཕྱོགས་སུ་མཆིས་པ་

གནས་བརྟན་པའི་སྡེ་པ་དེ་དག་ཕྱིས་སུ་རྣམ་པར་ཕྱེ་སྟེ་སྨྲ་

བའི་སྡེ་པར་གྱུར། རྣམ་པར་ཕྱེ་སྟེ་སྨྲ་བའི་སྡེ་པ་དག་གིས་གང་

བྱ་བཞིན་ཡོད་དམ་ཞེ་ན། ཤཱ་རིའི་བུའི་མངོན་པ་གཙོ་བོར་

བྱེད། སྔར་ཤཱ་རིའི་བུའི་མངོན་པ་ཞེས་པ་མངོན་པ་སྔ་རབས་

དང་། ཀཱཏྱཱཡ་ནའི་བུས་མཛད་པ་ མངོན་པ་ཕྱི་རབས་དང་། 

མངོན་པ་སྔ་རབས་ཞེས་པ་ནི་ཤཱ་རིའི་བུས་མཛད་པའི་མངོན་

པའི་རྗེས་འབྲངས་པ་དག་ལ་མངོན་པ་སྔ་རབས་བརྗོད། དེར་

བརྟེན་ཀཽ་ཤཱམྦཱི་ལ་མཆིས་པའི་འདུས་སྡེ་དེ་དག་རྣམ་པར་ཕྱེ་སྟེ་

སྨྲ་བ་ཇི་བཞིན་ཤཱ་རི་བུའི་མངོན་པ་དེ་དག་གཙོ་བོར་འཛིན་ཏེ་

ཕྱིས་སུ་གནས་མ་བུ་ཡི་སྡེ་པ་དེ་ལྟར་གྱུར་པ་སོགས་བརྗོད་

ལས་འདས། སྐབས་དེ་ཤེད་དུ་རང་རེའི་སྟོན་པའི་གཏད་

རབས་ཞེས་པ་རིམ་བཞིན་བྱུང་ཡོད་སྙམ། ཡིན་ཡང་རང་

རེས་སྟོན་པའི་གཏད་རབས་བདུན་དུ་བརྩི་བ་དང་རྒྱ་ནག་ཏུ་

སྟོན་པའི་གཏད་རབས་བདུན་ཞེས་པའི་རྣམ་གཞག་མ་མཐོང་།  

གང་རེད་ཅེན། བྱེ་བྲག་བཤད་མཛོད་ནང་དུ་སྟོན་པའི་གཏད་

རབས་ལྔ་གསལ་པོ་བཤད། དེའི་ཕྱིན་ཆད་དག་གསལ་པོ་

དེ་ཙམ་མེད་སྙམ། སྟོན་པའི་གཏད་རབས་ལྔ་པ་བར་བཤད། 

152 མཛད་འཕྲིན་དུས་ཀྱི་སྦྲང་ཆར། 



གང་རེད་ཅེ་ན། ཐམས་ཅད་ཡོད་པར་སྨྲ་བའི་གྲུབ་མཐའ་དེ་

ཉིད་ཁུངས་བཙུན་པ་དང་སྒྲུབ་བྱེད་དུ་སྟོན་པའི་གཏད་རབས་

ལྔ་བཤད། སྡེ་པ་དུ་མ་ཡོད་ཙ་ན་དེའི་ནང་ནས་ང་ཚོ་ཁུངས་

བཙུན་པ་དང་ཡང་དག་པ་ཡིན་ཞེས་འོད་སྲུང་ཆེན་པོ་དང་། 

ཀུན་དགའ་བོ། ཤཱ་ནའི་གོས་ཆེན་ནས་མར་བརྒྱུད་པ་འདེད་

དེ། ང་ཚོས་ཁུངས་བཙུན་པ་ཡིན་སྒྲུབ་བྱེད་དུ་གཏད་རབས་

ལྔ་བགྲངས་ནས་རྒྱུ་མཚན་དེ་ལྟར་བཤད། སྐབས་དེ་ཤེད་

དུ་གཏད་རབས་ལྔ་ཞེས་པ་ལས་གཏད་རབས་བདུན་ཞེས་

པ་ཕྱིས་སུ་གཏད་རབས་ལྔ་པ་མན་ཆད་ཇི་ཙམ་བརྩི་འཇོག་

བགྱིས་ཡོད་དམ་ཆ་མ་རྟོགས། གཏད་རབས་ལྔ་བར་རྩོད་

མེད་བརྩི་འཇོག་ཆེན་པོ་བགྱིས་ཡོད། དེ་བཞིན་རང་རེའི་སྟོན་

པའི་གཏད་རབས་ཞེས་པ་རང་རེའི་བསམ་བློའི་ནང་དུ་རྒྱ་

གར་གྱི་ནང་པའི་ཆོས་ལུགས་ཡོངས་རྫོགས་ཀྱིས་ཁོང་ཚོ་ལ་

གུས་བཀུར་ཞུ་བའི་བསམ་བློ་གཏོང་བཞིན་ཡོད་མོད་ཀྱང་དེ་

ལྟར་ཨེ་ཡིན་ནམ་སྙམ། སྟོན་པའི་གཏད་རབས་ལྔ་སྟེ་གཙོ་བོ་

ཐམས་ཅད་ཡོད་པར་སྨྲ་བ་དང་འབྲེལ་བར་གྱུར། ཐམས་ཅད་

ཡོད་པར་སྨྲ་བ་ཁོང་ཚོས་མར་བརྒྱུད་པ་འདེད་ཙ་ན། རྒྱུད་པ་

འདེད་ཡུལ་གཙོ་བོ་ཀུན་དགའ་བོ་ནས་ཤཱ་ནའི་གོས་ཅན་བར་

འདེད་དེ་ཐམས་ཅད་ཡོད་པར་སྨྲ་བའམ་ཁོང་ཚོའི་རྒྱུད་པ་དང་

ཡབ་མེས་གོང་མ་དེ་ལྟར་གྱུར། དེ་ལྟར་ཙམ་ལས་ཀུན་གྱིས་

བརྩི་བཞིན་ཨེ་ཡོད་སྙམ། ཕལ་ཆེན་སྡེ་པ་དག་གིས་སྟོན་པའི་

གཏད་རབས་ལ་བརྩི་འཇོག་བགྱིས་ཨེ་ཡོད་དམ། ཇི་ལྟར་ལོ་

རྒྱུས་དེ་དག་ཅུང་མགོ་རྙོག་པས་མང་པོ་འཆད་ན་ཀུན་གཉིད་

དུ་ཡུར་ཉེན་ཆེ། 

ལྔ་པ། ཡེ་ཤེས་ལ་འཇུག་པའི་སྐོར་ཅུང་འཆད་ན། 

མངོན་པ་སྡེ་བདུན་སྐོར་ལ་བཤད་པ་དང་ཡིག་ཐོག་ཏུ་སྔ་ཤོས་

རྒྱ་ནག་སྐད་དུ་ཤེར་ཕྱིན་འབུམ་གྱི་འགྲེལ་པ་མགོན་པོ་ཀླུ་

སྒྲུབ་ཀྱིས་མཛད་ཅེས་པ་ཞིག་ཡོད། དེའི་ནང་དུ་མངོན་པ་སྡེ་

153མཛད་འཕྲིན་དུས་ཀྱི་སྦྲང་ཆར། 



བདུན་སྐོར་བཤད་པ་སྔ་ཤོས་དེ་རེད་ཅེས་བཤད། མངོན་པའི་

བསྟན་བཅོས་དང་དེ་དག་མཛད་པ་པོ་སུ་ཡིན་སྐོར་ལ་ཡིག་

ཐོག་ཏུ་འཁོད་སྔ་ཤོས་མགོན་པོ་ཀླུ་སྒྲུབ་ཀྱིས་མཛད་པའི་ཤེར་

ཕྱིན་སྟོང་ཕྲག་བརྒྱ་པའི་བསྟན་བཅོས་ཞེས་མགོན་པོ་ཀླུ་སྒྲུབ་

ཀྱིས་མཛད་མིན་རྩོད་པ་དུ་མ་མཆིས་ཀྱང་ཡིག་ཆ་དེ་ནི་སྔ་

ཤོས་ཡིན། སློབ་དཔོན་གཞོན་ནུ་སོགས་ཀྱིས་རྒྱ་སྐད་དུ་

བསྒྱུར་བ་དེའི་གསུང་ངོས་ཀྱིས་བོད་སྐད་དུ་ཚུར་བསྒྱུར་བ་

མར་ཚར་ཅིག་འདོན་ན། 

“དེ་ཉིད་ལས། དྲིས་པ། ཆོས་མངོན་པ་ཡེ་ཤེས་ལས་

འཇུག་པ་དང་ཡན་ལག་ཏུ་ཆོས་མངོན་པ་སྡེ་དྲུག་པོ་གང་ལས་

བྱུང་ངམ། ལན་སྨྲས་པ། སངས་རྒྱས་འཇིག་རྟེན་དུ་བཞུགས་

པའི་ཚེ་དམ་པའི་ཆོས་ལ་རྩོད་པ་མེད་ཅིང་སངས་རྒྱས་མྱ་

ངན་ལས་འདས་ནས་བཀའ་ཡི་བསྡུ་བ་དང་པོའི་མཚན་ལ་

ཡང་སངས་རྒྱས་ཞལ་བཞུགས་པའི་དུས་དང་མཚུངས་སོ། ། 

དེ་ནས་ལོ་བརྒྱ་ཡི་ཚེ་རྒྱལ་པོ་མྱ་ངན་མེད་ཀྱིས་ཀུམྦྷ་

མེ་ལ་བཙུགས་ཏེ་དེར་བསྟན་བཅོས་མཁན་པོ་རྣམས་ཀྱིས་

རང་རང་གི་འདོད་ཚུལ་མཐའ་ཅིག་ཏུ་སྡེ་པ་སོ་སོར་གྱེས་ནས་

མིང་ཐོགས་སོ། །

དེ་ནས་དར་རྒྱས་སུ་སོང་ནས་མཐར་ཀ་ཏིའི་རིགས་

ལས་བྲམ་ཟེ་མཁས་པ་བློ་གྲོས་ཆེ་བ་སྡེ་སྣོད་གསུམ་དང་

བཅས་པ་ཕྱི་ནང་གི་བསྟན་བཅོས་མཐའ་དག་རྒྱལ་བའི་བཀའ་

ཡི་དགོངས་དོན་གྱི་འགྲེལ་པར་འདོད་ནས་ཆོས་མངོན་པ་ཡེ་

ཤེས་ལ་འཇུག་པ་ལེའུ་བརྒྱད་བརྩམས་སོ། །

ལེའུ་དང་པོ་ནི་འཇིག་རྟེན་པའི་ཆོས་ཀྱི་ཕྱོགས་ཡིན། 

རྗེས་སུ་བྱུང་བའི་སློབ་མ་རྣམས་ཀྱིས་ལེའུ་བརྒྱད་པའི་བསྟན་

བཅོས་འདིའི་དགོངས་དོན་ཕྱིས་འབྱུང་རྣམས་ཀྱིས་མི་རྟོགས་

པར་དགོངས་ནས་བྱེ་བྲག་ཏུ་བཤད་པ་ཆེན་པོ་བྱས་སོ། ། 

ཁ་ཅིག་ན་རེ། ཡན་ལག་མངོན་པ་སྡེ་དྲུག་ལས། ཡན་

ལག་གསུམ་པའི་ལེའུ་བརྒྱད་པ། ཆོས་ཀྱི་རྣམ་གྲངས་ནི་མོའུ་

འགལ་གྱི་བུས་བྱས་སོ། །ཡན་ལག་གི་བསྟན་བཅོས་དྲུག་གི་

ལེའུ་དང་པོའི་ལེའུ་བརྒྱད་ལས། ལེའུ་སྔ་མ་བཞི་ནི་བྱང་ཆུབ་

སེམས་དཔའ་དབྱིག་བཤེས་ཀྱིས་བྱས་སོ། །ལེའུ་ཕྱི་མ་བཞི་

ནི་ཁ་ཆེའི་དགྲ་བཅོམ་པས་བྱས་ཤིང་། ཡན་ལག་གཞན་ལྔ་པོ་

ནི་བསྟན་བཅོས་ཀྱི་མཁན་པོ་རྣམས་ཀྱིས་བྱས་སོ། །

ཁ་ཅིག་ན་རེ། སངས་རྒྱས་འཇིག་རྟེན་དུ་བྱོན་པའི་ཚེ། 

ཤཱ་རིའི་བུས་སངས་རྒྱས་ཀྱི་བཀའ་ཡི་དགོངས་པ་འགྲེལ་བའི་

ཆོས་མངོན་པར་གྲགས་ལ་དེའི་ཕྱིས་གནས་མ་བུ་བ་རྣམས་

ཀྱིས་ཁ་ཏོན་དུ་བྱས་ཤིང་། ད་ལྟའང་ཤཱ་རིའི་བུའི་མངོན་པ་

ཞེས་འབོད་དོ། །མཧཱ་ཀ་ཏིའི་བུས་སངས་རྒྱས་འཇིག་རྟེན་

དུ་བཞུགས་པའི་ཚེ། སངས་རྒྱས་ཀྱི་བཀའ་ཡི་དགོངས་པ་

བཀྲལ་ཏེ་སྡེ་སྣོད་དུ་བྱས་པ་གྲགས་སོ། །ད་ལྟའང་རྒྱ་གར་གྱི་

ལྷོ་ཕྱོགས་སུ་དར་ཁྱབ་ཆེ་བ་ཡིན་ཏེ། དེ་དག་སངས་རྒྱས་ཀྱི་

བཀའ་ཡི་དགོངས་པ་རྒྱ་ཆེར་བཀྲལ་བས་སོ། །

ཆོས་མངོན་པ་ལ་རྣམ་པ་གསུམ་དུ་དབྱེ་ཞིང་། དང་པོ། 

ཆོས་མངོན་པ་ལུས་ལ་དོན་གྱི་སྡེ་མདོར་བྱས་ན། ཤོ་ལོ་ཀ་

འབུམ་ཕྲག་གསུམ་དང་ཁྲི་ཕྲག་གཉིས། གཉིས་པ་ནི་ཡན་ལག་

དང་བསྟན་བཅོས་མདོར་བྱས་ན་ཤོ་ལོ་ཀ་འབུམ་ཕྲག་གསུམ་

དང་ཁྲི་ཕྲག་དྲུག གསུམ་པ་ནི། སྡེ་སྣོད་དང་ཤོ་ལོ་ཀ་འབུམ་

ཕྲག་གསུམ་དང་ཁྲི་ཕྲག་གཉིས་སོ། །”ཞེས་དུ་མ་བཤད། 

མདོར་དྲིལ་ན་འདིའི་ནང་དུ་མངོན་པ་སྡེ་བདུན་ཇི་ཡིན་

དང་དེ་དག་གི་མཛད་པ་པོ་སུ་ཡིན་གསུངས། ཇི་ལྟར་མངོན་

པ་སྡེ་བདུན་གྱི་བསྟན་བཅོས་མཛད་པ་པོ་སུ་ཡིན་མིན་ཐད་

ཡིག་ཐོག་ཏུ་འཁོད་པ་ཐོག་མ་མགོན་པོ་ཀླུ་སྒྲུབ་ཀྱིས་མཛད་

པའི་ཤེར་ཕྱིན་སྟོང་ཕྲག་བརྒྱ་པའི་བསྟན་བཅོས་དེ་གྱུར་ཡོད་

154 མཛད་འཕྲིན་དུས་ཀྱི་སྦྲང་ཆར། 



པར་གསུངས། འདིའི་ཀ་ཏྱ་དང་སངས་རྒྱས་ཀྱི་དངོས་སློབ་

ནང་དུ་ཀ་ཏྱ་ཞེས་པ་དེ་གཉིས་ཐ་དད་ཡིན་པ་ལྟ་བུ་གསུངས། 

སངས་རྒྱས་ཀྱི་སློབ་མ་དེ་ལ་མཧཱ་ཀཱཏྱཱ་དང་ཕྱིས་སུ་བྱུང་བ་

དེ་ལ་ཀཱ་ཏྱཱ་སངས་རྒྱས་སྐུ་མྱ་ངན་ལས་འདས་ནས་ལོ་ལྔ་

བརྒྱའི་རྗེས་སུ་བྱུང་སྐོར་བཤད། ལ་ལས་ལོ་སུམ་བརྒྱའི་འགོ་

དང་ལ་ལས་ལྔ་བརྒྱའི་དཀྱིལ་དུ་བྱུང་ཞེས་བཤད། ཁོང་གིས་

ཆོས་མངོན་པ་ཡེ་ཤེས་ལ་འཇུག་པ་བརྩམས། ཆོས་མངོན་

པ་ཡེ་ཤེས་ལ་འཇུག་པ་མངོན་པ་ལ་ཐམས་ཅད་ཡོད་པར་སྨྲ་

བའི་བཤད་ལུགས་ལྟར་མངོན་པ་དེ་ལ་ལུས་ཀྱི་བསྟན་བཅོས། 

ཡན་ལག་གི་བསྟན་བཅོས། དོན་གྱི་བསྟན་བཅོས་གཅིག་སྟེ་

རྣམ་པ་གསུམ། ལུས་ཀྱི་བསྟན་བཅོས་ནི་ཆོས་མངོན་པ་ཡེ་

ཤེས་ལ་འཇུག་པ་དང་། ཡན་ལག་གི་བསྟན་བཅོས་དྲུག  ། 

དོན་གྱི་བསྟན་བཅོས་བྱེ་བྲག་ཏུ་བཤད་པ་ཆེན་པོ་ཡིན། ཇི་

ལྟར་ཆོས་མངོན་པ་ཡེ་ཤེས་ལ་འཇུག་པ་བརྩམས་ནས་

ཐམས་ཅད་ཡོད་པར་སྨྲ་བ་དག་གིས་ཚད་མར་འཛིན་ནས་

མངོན་པ་སྡེ་གཞན་འགྲོ་བའི་རྣམ་གྲངས་དང་ཆོས་ཀྱི་ཕུང་པོ་

ཞེས་པ་དེ་དག་གི་ནང་དུ་ཡེ་ཤེས་ལ་འཇུག་པ་མི་མཐུན་པ་

དེ་དག་བཟོ་བཅོས་རྒྱབ་སྟེ་ཡེ་ཤེས་ཀྱི་འཇུག་པ་དང་མཐུན་

པར་བཟོས། གང་ལྟར་ཡེ་ཤེས་ལ་འཇུག་པ་ཞེས་པ་ཚད་མར་

འཛིན་པ་བྱུང་བའི་ལོ་རྒྱུས་དེ་ལྟར་བཤད་རྒྱུ་གདའ། 

དྲུག་པ། བྱེ་བྲག་ཏུ་བཤད་པ་ཆེན་པོའི་སྐབས་ཏེ། བྱེ་

བྲག་ཏུ་བཤད་པ་ཆེན་པོའི་སྐབས་ཁ་ཆེའི་མཁས་པ་ལྔ་བརྒྱ་

ལྷག་ཙམ་བཤད། ཇི་ལྟར་བྱེ་བྲག་ཏུ་བཤད་པ་ཆེན་པོ་ཞེས་

པ་ཁ་ཆེའི་མཁས་པ་དེ་དག་གིས་རང་གི་བཞེད་པ་གཅིག་

155མཛད་འཕྲིན་དུས་ཀྱི་སྦྲང་ཆར། 



གྱུར་འབྱུང་རྒྱུའི་སླད་དུ། བཞེད་པ་མི་མཐུན་པ་དང་མཁས་པ་

སོ་སོའི་འགྲེལ་བཤད་མི་འདྲ་བ་དུ་མ་བརྒྱབས་ཙ་ན་དེ་དག་

གཅིག་གྱུར་འབྱུང་ཐབས་སུ་བྱེ་བྲག་ཏུ་བཤད་པ་ཆེན་པོ་ཞེས་

བཤད་པ་མི་འདྲ་བ་ཀུན་བསྡུ་རུབ་ཀྱིས་རྡོག་གཅིག་ཏུ་བཅོས་

པ་དེ་ལྟར་བྱུང་། བྱེ་བྲག་ཏུ་བཤད་པ་ཆེན་པོ་ནམ་བྱུང་ཞེ་ན། 

ཕལ་ཆེར་རྒྱལ་པོ་ཀ་ནི་ཤི་ཀའི་རྗེས་མགོན་པོ་ཀླུ་སྒྲུབ་མ་བྱོན་

གོང་། ཕྱི་ལོ་ ༡༡༠ འམ་ ༡༥༠ ཡས་མས་དེ་ལྟ་བུ་ཞིག་ལ་

བྱུང་མེད་དམ་ཞེེས་དང་། དེ་ལའང་བྱེ་བྲག་ཏུ་བཤད་པ་ཆེན་

པོ་དེ་ལའང་དཔེ་མི་འདྲ་བ་ཡོད་སྙམ། དཔེར་ན། རྒྱ་སྐད་ཐོག་

ཏུ་འགྱུར་མི་འདྲ་བ་གསུམ་མཆིས། མང་ཤོས་ཞོན་ཙང་གིས་

བསྒྱུར་བ་དེ་ཡིན། བམ་པོ་ཉིས་བརྒྱ་ཡོད། དེ་ཕྱིས་ཀྱི་སློབ་

དཔོན་ཆོས་འཕགས་ཀྱིས་བོད་ཡིག་ཐོག་ཏུ་ཚུར་བསྒྱུར། ད་

ལྟ་སྤར་བསྐྲུན་ཞུས་ཡོད། དེ་ནི་ཕལ་ཆེར་མང་ཤོས་སུ་གྱུར། 

བྱེ་བྲག་ཏུ་བཤད་པ་ཆེན་པོ་ཞེས་པ་གང་ལྟར་ཁ་ཆེའི་ཡུལ་གྱི་

རྩ་བའི་བསྟན་བཅོས་སུ་གྱུར། གཙོ་བོའི་བྱེ་བྲག་ཏུ་བཤད་པ་

ཆེན་པོ་ཞེས་པ་གང་བཤད་བཞིན་ཡོད་དམ་ཞེ་ན། མངོན་པ་

ཡེ་ཤེས་ལ་འཇུག་པ་བརྗོད་བྱའི་སྙིང་པོར་བྱས། འདོད་ཚུལ་

མི་འདྲ་བ་དེ་དག་ལ་བརྡར་ཞིང་བརྟག་པར་བྱས། ཡེ་ཤེས་

ལ་འཇུག་པའི་བརྗོད་བྱ་གཏན་ལ་ཕབ་པའི་སྐབས་བྱེ་བྲག་

སྨྲ་བའི་བཙུན་པ་བཞི་ཚད་མར་བཟུང་། དེའི་ནང་ནས་སློབ་

དཔོན་དབྱིག་བཤེས་ཀྱི་བཞེད་ཚུལ་དབང་བཙན་པར་བགྱིས་

ཏེ་ཚད་མར་བཟུང་བ་དེ་ལྟར་བྱུང་གདའ། གཞན་རྣམས་དེ་

ཙམ་ཚད་མར་མི་བཟུང་སྙམ། 

བདུན་པ། ཇི་ལྟར་ཡེ་ཤེས་ལ་འཇུག་པ་དང་ལུས་ཀྱི་

བསྟན་བཅོས། གཞན་དྲུག་པོ་ཡན་ལག་གི་བསྟན་བཅོས་ཞེས་

པ་ཕལ་ཆེར་བྱེ་བྲག་ཏུ་བཤད་པ་ཆེན་པོ་བྱུང་བའི་རྗེས་སུ་

དེའི་སྐད་ཆ་ཕལ་ཆེར་བྱུང་མེད་དམ་སྙམ། དེའི་གོང་མགོ་དང་

ཡན་ལག་གི་སྐད་ཆ་མེད་པར་ཀུན་ཆ་མཚུངས། བྱེ་བྲག་ཏུ་

བཤད་པ་དེས་ཡེ་ཤེས་ལ་འཇུག་པ་ཤས་ཆེ་བས་ཚད་མར་

བཟུང་ཙ་ན། མགོ་དང་ཡན་ལག་ཅེས་པའི་སྐད་ཆ་རིམ་བཞིན་

བྱུང་། དེར་བརྟེན་ཡེ་ཤེས་ལ་འཇུག་པ་ལུས་ལྟ་བུ་དང་དེ་དག་

ཐམས་ཅད་ཡན་ལག་ལྟ་བུ། ལུས་གཅིག་ལ་ཡན་ལག་དྲུག་པོ་

བགྲོད་ཚུལ་ཞེས་པ་སྐབས་དེ་ཤེད་དུ་བྱུང་མེད་དམ་སྙམ་པ་དེ་

ལྟར་མཆིས།

བརྒྱད་པ། མདོ་སྡེ་པ་ནམ་བྱུང་ཞེ་ན། ཕལ་ཆེར་བྱེ་བྲག་

བཤད་མཛོད་ཆེན་པོ་བྱུང་། དེའི་རྗེས་སུ་རིམ་པ་བཞིན་བྱེ་

བྲག་ཏུ་བཤད་པ་ཆེན་པོ་བསྟན་བཅོས་དང་ཡེ་ཤེས་ལ་འཇུག་

པ་བསྟན་བཅོས་ཡིན་ཙ་ན། བསྟན་བཅོས་ཞེས་པ་ཡང་དག་

མ་ཡིན། སངས་རྒྱས་ཀྱི་བཀའ་ལ་ཕུགས་གཏུག་དགོས་ཞེས་

ཁོང་ཚོས་ཡང་དེའི་སྐད་ཆ་དུ་མ་བྱུང་ནས་དེའི་རྗེས་སུ་མདོ་

སྡེ་པ་བྱུང་། མདོ་དོན་ངོས་ཀྱིས་བརྗོད་རྒྱུར་བྱེ་བྲག་སྣང་བ་

ཞེས་ཐོགས་དགོས་པའི་རྒྱུ་མཚན་གཙོ་བོ་གང་རེད་ཅེ་ན། ཁ་

ཆེ་ལ་མཆིས་པའི་ཐམས་ཅད་ཡོད་པར་སྨྲ་བ་དེ་དག་བྱེ་བྲག་

ཏུ་བཤད་པ་ཆེན་པོའི་སྤྱན་གྱིས་བྱེ་བྲག་སྣང་བ་ཞེས་ཐོགས། 

བྱེ་བྲག་ཏུ་བཤད་པ་ཆེན་པོ་བརྩམས། དེའི་རྗེས་སུ་འབྲངས་

ནས་བྱེ་བྲག་ཏུ་བཤད་པ་ཆེན་པོ་བྱས་པ་ཡིན་ཙ་ན་དེས་བྱེ་

བྲག་སྣང་བ་ཞེས་དེ་ལྟར་བྱུང་། ཐོག་མར་ཐམས་ཅད་ཡོད་པར་

སྨྲ་བ་བྱུང་། དེའི་རྗེས་བྱེ་བྲག་ཏུ་བཤད་པ་ཆེན་པོ་བྱུང་། བྱེ་

བྲག་ཏུ་བཤད་པ་ཆེན་པོའི་བསྟན་བཅོས་ཀྱི་རྗེས་སུ་འབྲངས་

ནས་སྐད་ཆ་བཤད་ཙ་ན་བྱེ་བྲག་སྣང་བ་ཞེས་པ་དེ་ལྟར་བྱུང་།  

དེར་བརྟེན་བྱེ་བྲག་སྣང་བ་ཤེས་པ་བྱེད་པར་ཐམས་ཅད་ཡོད་

པར་སྨྲ་བའི་འབྱུང་ཁུངས་ཤེས་དགོས། ཐམས་ཅད་ཡོད་

པར་སྨྲ་ཤེས་པ་བྱེད་པ་ལ། སྡེ་པ་བཅོ་བརྒྱད་རྩ་བའི་སྡེ་པ་

གྱེས་ཚུལ་ཤེས་དགོས། རྩ་བའི་སྡེ་པ་གྱེས་ཚུལ་མི་རྟོགས་ན་

156 མཛད་འཕྲིན་དུས་ཀྱི་སྦྲང་ཆར། 



ཐམས་ཅད་ཡོད་པར་སྨྲ་བ་མི་རྟོགས། ཐམས་ཅད་ཡོད་པར་སྨྲ་

བ་མ་རྟོགས་ན་བྱེ་བྲག་ཏུ་སྨྲ་བ་མི་རྟོགས་པས་ཕལ་ཆེར་འགྲོ་

སྟངས་དེ་ལྟར་ཡིན་སྙམ།

མདོ་སྡེ་པ་ཞེས་གཙོ་བོ་ཕལ་ཆེ་བ་འཁྲུགས་པ་འབྱུང་

རྐྱེན་བྱེ་བྲག་བཤད་མཛོད་ཆེན་མོ་བརྩམས་པའི་རྗེས་སུ་ཁོང་

ཚོ་གྲུབ་མཐའ་ཕན་ཚུན་ཁྱད་པར་ཧ་ཅང་གསལ་པོ་བཟོས། 

གསལ་དུ་གྱུར་ཙ་ན་ཅུང་མི་མཐུན་པ་དུ་མ་བྱུང་དེ་ལ་བརྟེན་

ནས་མདོ་སྡེ་པ་བྱུང་སྙམ། 

དགུ་པ། དེར་བརྟེན་རྒྱ་སྐད་ཐོག་ཏུ་ཐམས་ཅད་ཡོད་

པར་སྨྲ་བའི་ལྟ་བའི་གཞུང་རང་རེ་བོད་སྐད་ཐོག་ཏུ་ཧ་ཅང་

དཀོན་པོ་ཡོད་པ་དེ་ལྟར་མཐོང་། བརྗོད་དགོས་པའི་རྒྱུ་མཚན་

གང་རེད་ཅེ་ན། རང་རེ་ལ་ཤཱ་རི་བུའི་ཆོས་ཀྱི་ཕུང་པོ་ཆ་ཚང་

མིན་དང་གཞན་མངོན་པ་སྡེ་བདུན་ཡང་ཆ་ཚང་མེད་པ་ལྟ་བུ་

དང་། ཡེ་ཤེས་ལ་འཇུག་པ་མེད་ལ་ཕྱིས་སུ་བསྒྱུར་བ་ལས་ཡེ་

ཤེས་ལ་འཇུག་པ་མེད། བྱེ་བྲག་བཤད་མཛོད་ཀྱང་མེད། དེར་

བརྟེན་རང་རེ་བོད་སྐད་ཐོག་ཏུ་ཐམས་ཅད་ཡོད་པར་སྨྲ་བའི་ལྟ་

བའི་གཞུང་ཧ་ཅང་དཀོན་པོ་ཡིན་པ་དེ་ལྟར་མཆིས། མངོན་

པ་མཛོད་ལ་རང་རེས་ཅུང་མནོ་བསམ་གཏོང་དགོས་པ་ཞིག་

ཡོད། མངོན་པ་མཛོད་སྤྱིར་བཏང་ཐམས་ཅད་ཡོད་པར་སྨྲ་

བའམ་བྱེ་བྲག་སྣང་བའི་འདོད་པ་བསྐྱར་བཅོས་མཛད་ཡོད་

ཀྱང་མདོ་སྡེ་པའི་ཕྱོགས་གཅིག་ཏུ་བཟུང་སྟེ། ཁ་ཅིག་བྱེ་བྲག་

སྣང་བ་ལ་དགག་པ་བརྒྱབས། དེར་བརྟེན་ཁ་ཅིག་བྱེ་བྲག་སྣང་

བའམ་བྱེ་བྲག་སྣང་བ་གཙང་མར་གྱུར་གྱི་ཨེ་ཡོད་དམ་སྙམ་

པའི་ཐེ་ཚོམ་ཆེ། བྱེ་བྲག་སྣང་བ་མདོ་སྡེ་པའི་ལུགས་བཟུང་སྟེ་

བྱེ་བྲག་སྣང་བ་ལ་དགག་པ་བསྐྱོན་ཙ་ན། བྱེ་བྲག་སྣང་བའམ་

ཐམས་ཅད་ཡོད་པར་སྨྲ་བ་ལུགས་གཙང་མ་ཞིག་གྱུར་ཐུབ་ཨེ་

ཡོད་དམ་སྙམ། དེར་བརྟེན་ཁ་ཆེའི་མཁས་པ་གཙོ་བོ་ཐམས་

ཅད་ཡོད་པར་སྨྲ་བ་ཁ་ཆེའི་ཡུལ་དུ་དར་རྒྱས་ཆེན་པོ་བྱུང་

བ་དང་ཁ་ཆེའི་ཡུལ་དུ་དར་བ་དེ་ལྟར་རེད་གདའ། ཁོང་ཚོས་

བཤད་ལུགས་ལྟར་ན་རང་རེའི་མངོན་པ་མཛོད་ཀྱི་ནང་ནས་

བཤད་སྟངས་ཅུང་མི་མཐུན་པ་འབྱུང་ལ་ཁ་ཅིག་བྱེ་བྲག་སྣང་

བ་དང་ཇི་ལྟར་ཡང་ཐམས་ཅད་ཡོད་པར་སྨྲ་བ་དག་ལ་དགག་

པ་བསྐྱོན་ཙ་ན། དེས་ཐམས་ཅད་ཡོད་པར་སྨྲ་བའི་བཞེད་པ་

གཙང་མ་འབྱུང་ཐུབ་ཀྱི་ཨེ་ཡོད་དམ་སྙམ། དེར་བརྟེན་རང་

རེས་སྔ་མ་དང་ཕྱིས་སུ་མངོན་པ་མཛོད་ནས་བཤད་པ་མི་འདྲ་

བའི་ཁྱད་པར་གང་ཡོད་བརྟག་དཔྱད་བགྱིད་དགོས་སོ། །

བཅུ་པ། རྒྱ་སྐད་ཀྱི་ཐོག་ད་ལྟ་འཛམ་བུ་གླིང་ཐོག་ཏུ་

ཐམས་ཅད་ཡོད་པར་སྨྲ་བའམ། ཡང་ན་བྱེ་བྲག་སྨྲ་བའི་ལྟ་

བའི་གཞུང་ལུགས་ཆ་ཚང་བ་རྒྱ་སྐད་ཐོག་ཏུ་ཡོད་པ་དེ་ལྟར་

མཆིས། གང་རེད་ཅེ་ན། མངོན་པ་སྡེ་བདུན་པོ་རྒྱ་སྐད་ཐོག་

ཏུ་ཡོད། དེ་ཙམ་དུ་མ་ཟད་སྔ་རབས་བསྟན་བཅོས་ཆོས་ཀྱི་

ཕུང་པོ་བསྡུས་པའི་རྣམ་གྲངས་ཁམས་ཀྱི་ཚོགས་རྣམ་ཤེས་

ཀྱི་ཕུང་པོ་ཞེས་པ་ཆ་ཚང་ཡོད། ཡེ་ཤེས་ལ་འཇུག་པ་ཆ་ཚང་

ཡོད། བྱེ་བྲག་ཏུ་བཤད་པ་ཆེན་པོ་འགྱུར་མི་འདྲ་བ་གསུམ་

ཆ་ཚང་ཡོད། དེའི་སྟེང་དུ་ཕྱི་རབས་སུ་བྱོན་པའི་རྩོད་བཟློག་

གི་བསྟན་བཅོས་སློབ་དཔོན་དབྱིག་གཉེན་གྱིས་དགག་པ་

མཛད། ཐོག་མར་སློབ་དཔོན་དབྱིག་གཉེན་གྱིས་མཛོད་རྩ་བ་

མཛད། ཁ་ཆེའི་ལུང་པར་བཏང་བས་ན་ཁ་ཆེའི་མཁས་པ་དག་

ཧ་ཅང་དགའ་བ་དང་ཁ་ཆེའི་མཁས་པ་དག་གི་ལྟ་བ་ལ་རྒྱབ་

སྐྱོར་བགྱིས་པ་ལྟ་བུ་བྱུང་སྟེ་ལེགས་པོ་བྱུང་ཞེས་དང་། དེ་

ནས་དེ་ལ་འགྲེལ་པ་བརྩམས་ཙ་ན་དེའི་ནང་དུ་ཟུར་ཟ་མཛད་

སྟབས་ཁོང་ཚོ་མ་མགུ། མ་མགུ་བས་ཁ་ཆེའི་སློབ་དཔོན་

འདུན་བཟང་གིས་དེ་ལ་ཚུར་དགག་པ་རྒྱབ་པ་རྩོད་བཟློག་

གི་བསྟན་བཅོས་ཆོས་མངོན་རིགས་པའི་རྗེས་འབྲངས་ཞེས་

པ་བརྩམས། དེའང་གཙོ་བོ་མདོ་སྡེ་བ་དག་ལ་ཕར་དགག་པ་

རྒྱབ་པའི་རྩོད་བཟློག་གི་བསྟན་བཅོས་དེ་གཉིས་པོའང་རྒྱ་

སྐད་དུ་ཡོད། དེ་བཞིན་ཆོས་མངོན་པ་ལ་འཇུག་པའི་འཇུག་

སྒོའི་བསྟན་བཅོས་ཞེས་པ་དེ་ལྟར་ཡོད། དེར་བརྟེན་མདོར་

ན་ཐམས་ཅད་ཡོད་པར་སྨྲ་བའི་རྩ་བ་དང་ལྟ་བའི་གྲུབ་མཐའི་

འདོད་ཚུལ་རྩ་བ་དང་ཡན་ལག་གི་བསྟན་བཅོས་ཕལ་ཆེ་བ་

རྒྱ་རྒྱུད་ནང་བསྟན་གྱི་སྡེ་སྣོད་གསུམ་ནང་དུ་ཚང་བ་ལྟ་བུ་

དང་། རང་རེ་བོད་སྐད་དུ་བསྡུར་ན་ལྟ་བའི་གཞུང་ལུགས་དེ་

ཙམ་མེད་པ་ལྟ་བུ། ད་ལྟ་ཡེ་ཤེས་ལ་འཇུག་པ་དང་དེ་བཞིན་

བྱེ་བྲག་བཤད་མཛོད་དེ་དག་ཀུན་སློབ་དཔོན་ཆོས་འཕགས་
1ཁོང་སྤྱིར་བཏང་རྒྱ་མིའི་བླ་མ་ཞིག་རེད་ལ། གཞིས་ཀྱི་

འབྲས་སྤུངས་དགོན་དུ་སློབ་སྦྱོང་མཛད། ལ་ལས་འདན་མ་

སྟོང་དཔོན་གྱིས་བསྒྱུར་སྐོར་བཤད་ཀྱང་ཁོང་གིས་བསྒྱུར་

བ་མིན་པར་ཕྱག་རོགས་མཛད་མེད་དམ་སྙམ། གཙོ་བོ་སློབ་

དཔོན་ཆོས་འཕགས་རང་ཉིད་ཀྱི་ལག་བྲིས་མའི་འགྱུར་ཞིག་

མཆིས་པས་འགྱུར་ལེགས་ལ་གོ་བདེ་བ་ཞིག་མཆིས། དེར་

1  《 ཆོས་མངོན་པ་ཡེ་ཤེས་ལ་འཇུག་པ》  དང 《 ཆོས་མངོན་པའི་བསྟན་བཅོས་བྱེ་བྲག་ཏུ་

བཤད་པ་ཆེན་མོ》  ཞེས་བྱ་བའི་བསྟན་བཅོས་ཆེན་པོ་འདི་གཉིས་ནི་སྤྱི་ལོ 1945 ལོ་ནས 

1949 ལོའི་བར་ལོ་ཆེན་བློ་བཟང་ཆོས་འཕགས་སམ་སློབ་དཔོན་ཆེན་མོ་ཧྥ་ཙུན་བྱ་བས་རྒྱ་

ནག་སྐད་དུ་བཞུགས་པའི་བཀའ་བསྟན་གྱི་ཁུངས་ལ་བརྟེན་ནས་གཞུང་འདི་གཉིས་ཆ་ཚང་བར་

བོད་སྐད་དུ་བསྒྱུར་བའོ།། འདིའི་མ་དཔེ་ནི་མཁས་དབང་གཟན་དཀར་ཐུབ་བསྟན་ཉི་མ་མཆོག་

གིས་ལོ་ངོ་བཅུ་ཕྲག་དུ་མར་རྩད་གཅོད་ཞུས་ཏེ་འཚོལ་བསྡུ་བྱུང་བ་ཡིན་ལ། དེ་ལས་《ཡེ་ཤེས་

ལ་འཇུག་པ》ལ་དེབ་གཅིག་དང 《 བྱེ་བྲག་བཤད་མཛོད་ཆེན་མོར》 དེབ་དགུ་སྟེ་བསྡོམས་པའི་

དེབ་བཅུ་བསྒྲིགས་ཡོད། 《  ཡེ་ཤེས་ལ་འཇུག་པའི》   ནང་ནས་བམ་པོ་ 3 དང་ 4 བྱེ་བྲག་བཤད་

མཛོད་ཆེན་མོའི》  ནང་ནས་བམ་པོ་ 5 དང་། 9 ནས 18 བར། 20 ནས 50 བར། 59 ནས 

61 བར། བམ་པོ་ 69 པ། 70 པ། 123 པ། 124པ། 132 པ་བཅས་ཀྱི་མ་དཔེ་འཐོར་བརླག་

སོང་། དཀར་ཆག་དང་གཞུང་ཡིག་ཏུ་དམིགས་བསལ་མཆན་བུ་བཀོད་ཡོད། དེ་མིན་ད་དུང་ཕྲ་

རྒྱས་སྐབས་སུ་བམ་པོ་དབུ་མཇུག་མི་ཚང་བ་ཞིག་འདུག་པ་བམ་པོ་གང་ཡིན་མི་གསལ་ཡང་ཕྲ་

རྒྱས་བཤད་པའི་མཇུག་ཏུ་བཀོད་ནས་གསལ་བཤད་བྱས་ཡོད། གཞན་ཡང་། མ་དཔེར་ཡི་གེ་

མི་གསལ་བ་ཁ་ཤས་འདུག་པ་ལ་མཆན་བཏབ་པ་ལས་ཁ་གསབ་དང་བཟོ་བཅོས་བྱས་མེད་པ་

ངེས་པར་འཚལ། ད་དུང་ཁོང་གིས ་《བྱང་ཆུབ་ལམ་རིམ་ཆེ་བ་བཞུགས་སོ》  《 菩提道次第

广论》(བོད་རྒྱ་ཤན་སྦྱར་མ) (པོད 1-3 ནི་རྗེ་ཙོང་ཁ་པས་མཛད་པ་དང་། ལོ་ཙྭ་བ་བློ་བཟང་

ཆོས་འཕགས་ཀྱིས་རྒྱ་སྐད་དུ་བསྒྱུར་ནས 2012 ལོར་ཀྲུང་གོའི་བོད་རིག་པ་དཔེ་སྐྲུན་ཁང་ནས་

པར་དུ་བསྐྲུན། གཞན་ལས་དྲངས། རྩོམ་སྒྲིག་པས། 

158 མཛད་འཕྲིན་དུས་ཀྱི་སྦྲང་ཆར། 



བརྟེན་ཁོང་གིས་བསྒྱུར་བ་བྲིས་མ་དེ་ཉིད་སྤར་སློག་གིས་ད་

ལྟ་སྤར་བསྐྲུན་བགྱིས་ཡོད། དེའི་ནང་ནས་བམ་པོ་ཁ་ཤས་

ཤིག་རིག་གསར་གྱི་གོད་ཆག་སྐབས་བརླགས་ཟིན་ཡང་

ཕལ་ཆེ་བ་ལྷག་ཡོད། དེའི་ནང་དུ་ཡེ་ཤེས་ལ་འཇུག་པ་ཡོད་

ལ། བྱེ་བྲག་ཏུ་བཤད་པ་ཆེན་པོ་བམ་པོ་ཉིས་བརྒྱ་ཆ་ཚང་

བསྒྱུར། པོ་ཏི་བཅུ་ཙམ་ཞིག་མཆིས། དེར་བརྟེན་རང་རེས་་

དེར་་ཞིབ་འཇུག་རྣལ་མ་བགྱིད་དགོས། བྱེ་བྲག་སྨྲ་བའི་འདོད་

ཚུལ་དང་ཐམས་ཅད་ཡོད་པར་སྨྲ་བའི་འདོད་ཚུལ་ལེགས་

པར་རྟོགས་དགོས་ན་དེ་ལ་མི་ལྟ་ཐབས་མེད་དུ་གྱུར། དེའི་

གཞུག་ཏུ་མངོན་པ་མཛོད་དང་མངོན་པ་མཛོད་བྱེ་བྲག་སྣང་

བའི་འདོད་ཚུལ་གཙང་མ་ཞིག་རེད་དམ་ཞེ་ན་ཅུང་དཀའ་སྙམ། 

ཁོང་གིས་བྱེ་བྲག་སྣང་བའི་ཕྱོགས་བཟུང་ཡང་དུ་སྐབས་རེ་

བྱེ་བྲག་སྣང་བ་ལ་དགག་པ་མཛད། དེ་ལ་གཞིགས་ན་བྱེ་བྲག་

སྣང་བ་གཙང་མ་ཞིག་ཡིན་ན་སོ་སོ་སོ་སོར་མི་དགག །མདོ་

སྡེ་བའི་ཕྱོགས་བཟུང་སྟེ་བྱེ་བྲག་སྣང་བ་ལ་དགག་པ་མཛད་ཙ་

ན་གཙང་མ་ཇི་འདྲ་ཞིག་གྱུར་སྙམ། ཀུན་གྱིས་ཐུགས་བསམ་

བཞེས་དགོས་པའི་གནད་དོ། ། 

བཅུ་གཅིག་པ། མདོ་སྡེ་པ་ཞེས་པ་དེའང་རྒྱུན་གཏན་

རང་རེས་ཅུང་དཀའ་ངལ་ཆེ་ཤོས་གང་རེད་ཅེ་ན། མདོ་སྡེ་

པའི་གྲུབ་མཐའི་གཞུང་ལུགས་གཅིག་ཀྱང་ད་ལྟ་འཛམ་བུའི་

གླིང་དུ་མེད་སྙམ་པ་དེ་ལྟར་གྱུར། དེ་མེད་ཙ་ན། མདོ་སྡེ་པའི་

བཞེད་ཚུལ་ཕྱོགས་རེ་བཀོད་པ་བཞེད་ཚུལ་རེ་གཉིས་ཙམ་

ལས་མདོ་སྡེ་པའི་སྲོལ་འབྱེད་ཀྱི་མཁན་པོ་དག་གིས་མཛད་

པའི་གཞུང་ལུགས་ཤིག་མེད་ཙ་ན། ང་ཚོ་ལ་དཀའ་ངལ་

ཆེན་པོ་ཞིག་དང་མདོ་སྡེ་པའི་ལྟ་བ་ཚང་ལ་མ་ནོར་བ་འཁྲུལ་

མེད་འདི་རེད་ཅེས་མིག་སྟོན་རྒྱུ་རྣལ་མ་དཀའ། ཕྱོགས་སྔ་

ལ་བཀོད་པ་དེ་དག་ནི་ཐེ་ཚོམ་ཅན་ཞིག་དང་སྐབས་རེ་རང་

རེས་ཕྱོགས་སྔ་ལ་བཀོད་ཙ་ན་ཅུང་སྐྱོན་ཅན་དང་གང་སྡུག་

159མཛད་འཕྲིན་དུས་ཀྱི་སྦྲང་ཆར། 



སྡུག་ཏུ་བཀོད་བཞིན་ཡོད། རང་རེའི་དཔེ་ཆའི་ནང་དུ་གཞན་

གྱིས་མ་བཤད་ཀྱང་བཤད་པ་རེད་ཅེས་དགག་པ་རྒྱབ་པ་དུ་

མ་ཡོད། དེར་བརྟེན་མདོ་སྡེ་པའི་གྲུབ་མཐའི་སྲོལ་འབྱེད་སློབ་

དཔོན་གཞོན་ནུ་ལེགས། སློབ་དཔོན་གཞོན་ནུ་ལས་ནི་ཕྱི་

ལོ་ ༡༢༣༠ ནང་དུ་སྐུ་འཁྲུངས། སློབ་དཔོན་གཞོན་ནུ་ལས་

ཐོག་མར་ཐམས་ཅད་ཡོད་པར་སྨྲ་བའི་སྡེ་པ་ལས་རབ་ཏུ་བྱུང་།  

ཕྱིས་ཡེ་ཤེས་ལ་འཇུག་པ་དང་བྱེ་བྲག་ཏུ་བཤད་པ་ཆེན་པོ་

ཁོ་ནར་གཙོ་བོར་མི་འཛིན་པར་ཐམས་ཅད་ཡོད་པར་སྨྲ་ལས་

དཔེ་སྟོན་པའི་སྡེ་པའི་ཁོངས་སུ་གཏོགས། ཕྱིས་སུ་ཁོང་གིས་

དགག་པ་མཛད་པ་ལ་བརྟེན་ནས་མདོ་སྡེ་པ་བྱུང་། དེའི་སྐོར་

ཐང་ཞོན་ཙང་གི་ལམ་ཡིག་ནང་ཁ་གསལ་བྲིས་ཡོད། རྒྱ་ནག་

ཆིང་རྒྱལ་རབས་སྐབས་ཀྱི་ཆོས་འབྱུང་བརྩམས་མི་གུང་

མགོན་པོ་སྐྱབས་ཀྱིས་བསྒྱུར། གུང་མགོན་པོ་སྐྱབས་ཀྱིས་

བསྒྱུར་བ་དེའི་ནང་དུ་ཚིག་སྣ་ལ་ལ་རྒྱ་སྐད་ཇི་བཞིན་མ་བསྒྱུར་

བར་བསྡུས་ཏེ་སྒྱུར་ཡོད། དེར་བརྟེན་སློབ་དཔོན་གཞོན་ནུ་

ལས་ཀྱི་ཐད་དུ་བསྡུས་པོ་ཞིག་གི་ཐོག་ནས་བོད་སྐད་དུ་བསྒྱུར་

བ་ལས་ཆ་ཚང་བ་མེད། དེར་བརྟེན་ངོས་ཀྱིས་ཡང་བསྐྱར་ཐང་

ཞོན་ཙང་གི་ལམ་ཡིག་ལས་སློབ་དཔོན་གཞོན་ནུ་ལས་ཀྱི་ཐད་

དེ་བོད་སྐད་བསྒྱུར་བ་ཡིན། མར་འདོན་ན། 

“དེ་ནས་རྒྱལ་པོའི་ཕོ་བྲང་གི་བྱང་ཤར་ཕྱོགས་སུ་སྤོས། 

དེའི་ཕོ་བྲང་རྙིང་པ་སློབ་དཔོན་གཞོན་ནུ་ལས་ལ་གཙུག་ལག་

ཁང་བཞེངས་པའི་དོན་དུ་ཕུལ། གཙུག་ལག་ཁང་གི་ཐེམ་སྐས་

དང་བ་གམ་མཐོ་ཞིང་རྒྱ་ཆེ་ལ། སྐུ་བརྙན་རྣམས་ཀྱི་བཀོད་

པ་ཤིན་ཏུ་མཛེས། སློབ་དཔོན་ནི་ཡུལ་ཏཀྵིཤཱིལ་ནས་བྱུང་

བ་ཡིན་ཅིང་། ཆུང་ངུ་ནས་རྣམ་དཔྱོད་ཀྱི་རྟོགས་པ་སད་ཅིང་

གཞོན་ནུའི་དུས་ནས་རབ་ཏུ་བྱུང་སྟེ། གཞུང་ལུགས་ཆེན་

པོ་དག་ལ་ཞིབ་ཏུ་གསལ། ཟབ་མོའི་དོན་ལ་རབ་ཏུ་གྲོལ། 

ཉིན་རེར་ཚིགས་སུ་བཅད་པ་ཁྲི་ཕྲག་གསུམ་དང་ཉིས་སྟོང་

ཁ་འདོན་དུ་བྱེད་ཅིང་ཤོ་ལོ་ཀ་ཁྲི་ཕྲག་གསུམ་དང་ཉིས་སྟོང་

ཀློག་ཅིང་འབྲི་བར་ནུས། དེས་ན་དུས་དེའི་མཁས་པ་ཐམས་

ཅད་ཀྱི་གཙུག་རྒྱན་དུ་གྱུར་ཏེ་སྙན་པའི་གྲགས་པ་འཇིག་རྟེན་

དུ་གསལ་ཞིང་ཡང་དག་པའི་ལྟ་བ་སྒྲུབ་བྱེད་ལྟ་བ་ངན་པའི་

ཚོགས་འཇོམས་པ་རྣམ་ཤེས་ཡང་དག་པ་ལེགས་པར་བསྟན་

ནས་ཅི་ཞིག་དྲིས་ཀྱང་ལན་ལྡོན་མི་ནུས་པ་མེད། རྒྱ་གར་གྱི་

བསྟན་བཅོས་བཅུ་ཕྲག་འགར་ལོངས་པ་ཁྱབ་རྒྱ་ཤིན་ཏུ་ཆེ་

ཞིང་དེ་དག་ལ་སྦྱངས་བརྩོན་མི་བྱེད་མཁན་ནི་མེད་དོ། །འདི་

ཉིད་མདོ་སྡེ་པའི་སྲོལ་འབྱེད་ཀྱི་ཡིན་ཅིང་དེ་ཡི་དུས་སུ་རྒྱ་

གར་གྱི་ཤར་ཕྱོགས་སུ་རྟ་དབྱངས། ལྷོ་ཕྱོགས་སུ་འཕགས་པ་

ལྷ། ནུབ་ཕྱོགས་སུ་ཀླུ་སྒྲུབ། བྱང་ཕྱོགས་སུ་གཞོན་ནུ་ལས་

ཀྱིས་འཇིག་རྟེན་གསལ་བའི་ཉི་མ་བཞི་ཞེས་གྲགས་སོ། །དེའི་

དབང་གིས་རྒྱལ་པོ་དེས་སློབ་དཔོན་གྱི་ཆེ་བའི་ཡོན་ཏན་གྱི་

དོན་དུ་དམག་གི་དཔུང་དང་བཅས་ཏེ་ཡུལ་ཏཀྵིཤཱིལ་འཇིགས་

ཤིང་དངངས་པར་བྱས་ཏེ་སློབ་དཔོན་བཙན་གྱིས་གདན་

དྲངས་ཏེ་གཙུག་ལག་ཁང་འདི་བརྩིགས་ཏེ་དད་ལྡན་པའི་རྟེན་

དུ་འགྱུར་རོ།།” ཞེས་པ་དང་། 

འདིའི་ཡུལ་དབུས་ལ་གཙུག་ལག་ཁང་ཞིག་མཆིས། 

གཙུག་ལག་ཁང་འདི་སྔར་པཎ་ཆེན་གཞོན་ནུ་ལས་ཀྱི་གཙུག་

ལག་ཁང་རེད་ཅེས་བཤད། སྐབས་དེའི་རྒྱ་གར་གྱི་ཕྱོགས་

ལྔའི་རྒྱལ་པོ་ཀུན་གྱིས་ཁོང་ལ་གུས་བཀུར་ཞུ་བ་དང་ཕྱོགས་

ལྔའི་རྒྱལ་པོ་ནི་ཤར་ལྷོ་ནུབ་བྱང་དབུས་ཀྱི་རྒྱལ་པོ་ཀུན་གྱིས་

ཁོང་བཀུར། ཁོང་གིས་བརྩམས་པའི་བསྟན་བཅོས་བཅུ་ཕྲག་

ཁ་ཤས་མཆིས་ལ་ཀུན་ཁྱབ་བརྡལ་ཆེན་པོ་དང་སློབ་སྦྱོང་མི་

བགྱིད་མཁན་སུ་གཅིག་མེད་པ་དང་ཁོང་ནི་མདོ་སྡེ་པའི་སྲོལ་

འབྱེད་དང་། སྐབས་དེ་དུས་ཙ་ན་རྒྱ་གར་གྱི་ཤར་ཕྱོགས་སུ་

160 མཛད་འཕྲིན་དུས་ཀྱི་སྦྲང་ཆར། 



སློབ་དཔོན་རྟ་དབྱངས། ལྷོ་ཕྱོགས་སུ་འཕགས་པ་ལྷ། ནུབ་

ཕྱོགས་སུ་ཀླུ་སྒྲུབ། བྱང་ཕྱོགས་སུ་གཞོན་ནུ་ལས་ཞེས་

འཇིག་རྟེན་གསལ་བའི་ཉི་མ་བཞི་ཞེས་དེ་ལྟ་བུ་བྱུང་། སྐབས་

དེའི་མ་ག་དྷའི་རྒྱལ་པོས་སློབ་དཔོན་གྱི་གྲགས་པ་ཐོས་ཏེ་

དམག་འཁྲིད་ནས་ལྟག་བཞི་ལ་ལ་ནས་སློབ་དཔོན་ཡུལ་མ་

ག་དྷ་ན་གདན་དྲངས། རྒྱལ་པོ་གང་གི་ཕོ་བྲང་རྙིང་པའི་ཤུལ་

དུ་གཙུག་ལག་ཁང་བརྩིགས་ཏེ་སློབ་དཔོན་ལ་ཕུལ། སློབ་

དཔོན་འདིས་ཕྱིས་སུ་དུས་གསུམ་རྫས་གྲུབ་བཀག་ནས་ཐ་

དད་དུ་གྱེས། མདོ་སྡེ་པའི་གྲུབ་མཐའི་སྲོལ་གཏོད། ཁོང་གི་

བསྟན་བཅོས་དཔེ་ཡི་ཕྲེང་བ་སོགས་དུ་མ་བརྩམས་ཀྱང་ད་

ལྟ་དཔེ་རྒྱུན་ཆད་ཟིན། སློབ་དཔོན་གྱི་སློབ་མའི་གཙོ་བོ་སློབ་

དཔོན་སྤངས་ལེན་དང་སློབ་དཔོན་འཕྲོག་བྱེད་དམ་སེངྒེའི་

གོ་ཆ་གཉིས། སློབ་དཔོན་སྤངས་ལེན་ཕྱི་ལོ་༣༠༠ཡས་མས་

སུ་བྱུང་སྙམ། སློབ་དཔོན་སྤངས་ལེན་ནི་མདོ་སྡེ་པའི་གྲུབ་

མཐའི་རང་རྐང་བཟུང་སྟེ་བཤད་མི་ཞིག་བྱུང་བ་དང་མདོ་སྡེ་

པའི་བཤད་མཛོད་ཅེས་དཔེར་ན་བྱེ་བྲག་བཤད་མཛོད་ལྟ་བུ་

ཞིག་བརྩམས། ད་ལྟ་སློབ་དཔོན་འདུན་བཟང་གི་ཆོས་མངོན་

རིགས་པའི་རྗེས་འབྲང་ཞེས་པའི་བསྟན་བཅོས་དགག་པ་རྒྱབ་

ཡུལ་གཙོ་བོ་སློབ་དཔོན་སྤངས་ལེན་ཡིན། གནས་བརྟན་ན་

རེ། གནས་བརྟན་ན་རེ་ཞེས་པ་ཀུན་སློབ་དཔོན་སྤངས་ལེན་

ལ་དགག་པ་རྒྱབ། དེར་བརྟེན་ཁོང་གིས་མདོ་སྡེ་པའི་བཞེད་

པ་གཙང་མར་བཟུང་སྟེ་མདོ་སྡེ་པའི་བཤད་མཛོད་ཅེས་པ་

བརྩམས། དེའི་དཔེ་ཆའང་ད་ལྟ་མེད། 

སློབ་དཔོན་འཕྲོག་བྱེད་གོ་ཆས་བདེན་པ་གྲུབ་པའི་

བསྟན་བཅོས་ཞེས་པ་བརྩམས། བདེན་པ་གྲུབ་པའི་བསྟན་

བཅོས་རྒྱ་སྐད་དུ་སློབ་དཔོན་གཞོན་ནུ་སོགས་ཀྱིས་ཕྱི་ལོ་

༤༡༢ལོའི་དུས་རབས་ལྔ་པའི་ནང་དུ་བསྒྱུར་ཏེ་རྒྱ་སྐད་ཐོག་

ཏུ་བཞུགས་ཡོད། ཡིན་ཡང་སློབ་དཔོན་འདི་པ་མདོ་སྡེ་པ་

རང་རྐང་དང་ཐེག་པ་ཆེ་ཆུང་གཉི་གའི་ལྟ་བ་སྦྱར། ཁོང་གིས་

བརྩམས་པའི་བསྟན་བཅོས་དེའི་ནང་དུ་སློབ་དཔོན་འཕགས་

161མཛད་འཕྲིན་དུས་ཀྱི་སྦྲང་ཆར། 



པ་ལྷའི་བཞི་བརྒྱ་པའི་ལུང་དྲངས་ཡོད། དེ་བཞིན་མདོ་སྡེ་

པ་དང་ཐེག་ཆེན་ཐུན་མོང་གི་འདོད་ཚུལ་དུ་མ་བཤད། དེར་

བརྟེན་བསྟན་བཅོས་འདི་བཞིན་ཐེག་པ་ཆེན་པོའི་བསྟན་

བཅོས་རེད་དམ། ཐེག་པ་ཆུང་ངུའི་བསྟན་བཅོས་རེད་དམ་

ཞེས་བསྐལ་པ་སྔ་མ་རྒྱ་ནག་ཏུ་རྩོད་པ་དུ་མ་བྱུང་། ཡིན་ཡང་

ཕྱིས་སུ་ཟུ་ཡི་རྒྱལ་རབས་དང་ཐང་རྒྱལ་རབས་ཀྱི་སྐབས་

སུ་ཐེག་པ་ཆུང་ངུའི་བསྟན་བཅོས་གྲལ་དུ་བཞག་པ་དང་།  

དེའི་གོང་ཐེག་པ་ཆེན་པོའི་བསྟན་བཅོས་གྲལ་དུ་བཞག ། 

སློབ་དཔོན་དབྱིག་གཉེན་གྱི་མངོན་པ་མཛོད་ནང་དུ་མདོ་སྡེ་

ལུགས་སྐྱོར་ཡང་མདོ་སྡེ་པའི་ལུགས་སློབ་དཔོན་མཚན་ཉིད་

པ་རེད་ཅེས་བརྗོད་རྒྱུ་དཀའ། གང་ལྟར་ཡང་ད་ལྟ་རང་རེ་བོད་

ཀྱི་མཁས་པ་དག་གིས་བརྗོད་ན་སློབ་དཔོན་ཆོས་ཀྱི་གྲགས་

པའི་ཚད་མ་རྣམ་འགྲེལ་མདོ་སྡེ་པའི་ལུགས་བཟུང་བ་དང་།  

ལ་ལས་བརྗོད་ན་དབུ་མ་པ་དང་སེམས་ཙམ་པ་སོགས་

བཤད། དེ་དག་རྣལ་མ་མདོ་སྡེ་པའི་རྣམ་གཞག་དང་མཐུན་

མིན་རང་རེས་བརྟག་དགོས། ཇི་ལྟར་བརྟག་དཔྱད་བགྱིད་

ཅེ་ན།  སློབ་དཔོན་འཕྲོག་བྱེད་གོ་ཆས་མཛད་པའི་བདེན་པ་

གྲུབ་པའི་བསྟན་བཅོས་ད་ལྟ་རྒྱ་སྐད་ཐོག་ཏུ་ཡོད། ད་ལྟ་བོད་

སྐད་དུ་བསྒྱུར་རྒྱུའི་འཆར་གཞི་བྱ་བཞིན་ཡོད། བདེན་པ་གྲུབ་

པའི་བསྟན་བཅོས་ཞེས་པ་དེ་ལ་བསྡུར་ཏེ་དཔྱད་པ་བགྱིད་

དགོས། དེ་ལ་བམ་པོ་བརྒྱ་ཙམ་མཆིས། ཡིན་ཡང་བདེན་པ་

གྲུབ་པའི་བསྟན་བཅོས་ཞེས་པ་དེའི་ནང་དུ་བཤད་པའི་རྣམ་

གཞག་ཀུན་མདོ་སྡེ་པའི་ཐུན་མོང་གི་འདོད་ཚུལ་རེད་ཅེས་

བཤད་རྒྱུ་དཀའ། གང་རེད་ཅེ་ན། དེའི་ནང་དུ་ཐེག་ཆེན་དང་

ཐུན་མོང་གི་འདོད་པ་དུ་མ་ཡོད་ཙ་ན་མདོ་སྡེ་པའི་ཐུན་མོང་

གི་བསྟན་བཅོས་རེད་ཅེས་བརྗོད་རྒྱུ་དཀའ་བཤད་པ་དང་། དེ་

བཞིན་བདེན་པ་གྲུབ་པའི་བསྟན་བཅོས་ནང་རང་རིག་བཀག་

ཡོད། ཡིན་ཡང་བོད་ཀྱི་མཁས་པ་དག་གིས་བཤད་ན་མདོ་སྡེ་

པའི་ཕྱི་དོན་མི་འདོད་ཅིང་རང་རིགས་འདོད་པ་ཞེས་ང་ཚོས་

བཤད། དེར་བརྟེན་མདོ་སྡེ་པས་རང་རིག་འདོད་པ་བཤད་ཙ་

ན། དེ་གཉིས་ཅུང་མི་མཐུན་སྙམ། 

མདོར་ན་བདེན་པ་གྲུབ་པའི་བསྟན་བཅོས་ནང་དུ་

བཤད་པའི་འདོད་པ་ཀུན་མདོ་སྡེ་པའི་བཞེད་པ་རེད་ཅེས་

སྨྲ་བཏུབ་རྒྱུ་དཀའ། འོན་ཀྱང་ད་ལྟ་བཞུགས་བཞིན་མདོ་སྡེ་

པའི་གྲུབ་མཐའ་དང་ཤིན་ཏུ་ཐག་ཉེ་བའི་བསྟན་བཅོས་འདི་

བདེན་པ་གྲུབ་པའི་བསྟན་བཅོས་མ་གཏོགས་ཕལ་ཆེར་མེད་

པ་ལྟ་བུ་དང་། གང་རེད་ཅེ་ན། མཛད་པ་པོ་མདོ་སྡེ་པའི་གྲུབ་

མཐའི་སྲོལ་འབྱེད་སློབ་དཔོན་གྱི་སློབ་མར་གྱུར། རྒྱུ་མཚན་

དེརབརྟེན་ནས་མདོ་སྡེ་པའི་བསྟན་བཅོས་ཐག་ཉེ་ཤོས་དེ་

ལས་དེང་སང་ཚད་གཞི་མེད་པ་དང་གཞི་མ་གྲུབ་པ་ལྟ་བུར་

གྱུར། དེའི་རྒྱུ་མཚན་ལ་བརྟེན་ནས་རང་རེས་མདོ་སྡེ་པའི་

གྲུབ་མཐའི་སྐོར་ལ་ལྟ་རོབ་ཙམ་ལས་བྱུང་མེད་ཀྱང་གང་

འཚམས་དྲངས་ཡོད། མ་འོངས་པར་མདོ་སྡེ་པའི་གྲུབ་མཐའི་

འདོད་ཚུལ་གཙང་མ་ཞིག་འཆད་དགོས་ན། བདེན་པ་གྲུབ་

པའི་བསྟན་བཅོས་མ་བལྟས་ཐབས་མེད་དུ་གྱུར། བདེན་པ་

གྲུབ་པའི་བསྟན་བཅོས་བོད་སྐད་ནང་དུ་སྒྱུར་ནས་རང་རེས་

བརྟག་ན་མ་གཏོགས། རྒྱུན་གཏན་རང་རེས་མདོ་སྡེ་པ་བཤད་

བཞིན་པ་ཁུངས་ག་ཚོད་ཙམ་འཁྱོལ་དང་ཁུངས་མི་འཁྱོལ་

ཞེས་བརྗོད་ན་ཤིན་ཏུ་དཀའ། ཡིན་ཡང་མཁས་པའི་འགྲོས་

བཞིན་ཕུགས་ཡར་གཏུགས་དགོས་སོ། །ཞེས་བཀའ་སྩལ། 

གུང་རྒྱབ་སངས་རྒྱས་མཉན་པ་སྐུ་ཕྲེང་བཅུ་པ་ཀརྨ་

དཔལ་ལྡན་རང་བྱུང་མཆོག་གིས་འདུལ་ཊཱིཀ་བཀླགས་ལུང་

དབུ་མཛད་དེ་ཉིན་གསུམ་རིང་ལ་ལེགས་པར་སྩལད་ཏོ། །

162 མཛད་འཕྲིན་དུས་ཀྱི་སྦྲང་ཆར། 



རྡོར་གདན་བླ་མ་བཟོད་པའི་ཆོས་ཚོགས་སུ་ཆིབས་སྒྱུར།

ཕྱི་ལོ་ ༢༠༡༦ ཟླ་ ༣ ཚེས་ ༡༥ ཉིན། དུས་གསུམ་རྒྱལ་

བའི་ཕྲིན་ལས་པ་ཆེན་པོ་༸རྒྱལ་དབང་༸ཀརྨ་པ་མཆོག་

རྡོར་གདན་དུ་ཆིབས་སྒྱུར་ནམ་ཡིན་ལ་རྡོར་གནད་དུ་རྟེན་

གཞི་བཅས་པ་ (Root Institute) བླ་མ་བཟོད་པའི་ཆོས་

ཚོགས་ནས་ཇི་ལྟར་གསོལ་བ་བཏབ་པ་བཞིན་གོང་ཚེས་ཉིན་

ལ་བཞུགས་མཚེར་གཏེར་སྒར་དགོན་པ་ནས་སྐུ་འཁོར་ཧྲག་

བསྡུས་ཐོག་དེ་གའི་ཆོས་ཚོགས་སུ་བྱོན། ཆིབས་འཕྲུལ་ལས་

བཤོལ་འཕྲལ་ཆོས་ཚོགས་ཀྱི་འགོ་བྱེད་དང་དད་སློབ་ཀུན་

ནས་ལག་ཏུ་མཆོད་རྫས་སྣ་ཚོགས་ཐོགས་ཏེ་ཆིབས་བསུ་

གཟབ་རྒྱས་ངང་གཙུག་ལག་ཁང་དུ་གདན་དྲངས། བཞུགས་

ཁྲིར་འཁོད་རྟིང་ཡུལ་མི་རང་བཞིན་དང་ཤར་ནུབ་ཀྱི་དད་

འདུས་སློབ་ཚོགས་བརྒྱ་ཕྲག་བརྒལ་བར་བཀའ་སྩལ་དོན། 

ཁྱེད་རང་ཚོའི་ (Root Institute) ཆོས་ཚོགས་ནས་

ངོས་ཡང་བསྐྱར་འདིར་ཤོག་གསུངས་པ་བཞིན་རང་རེ་ཀུན་

ཡང་བསྐྱར་འདིར་འཛོམས་རྒྱུའི་གོ་སྐབས་བྱུང་བར་ཀུན་ལ་

འཚམས་འདྲིའི་བཀྲ་ཤིས་བདེ་ལེགས་ཡོད། 

ལོ་ལྟར་རྡོར་གདན་དུ་སླེབས་བཞིན་ཡོད་ཙ་ན། འདིར་

ཁྱུག་ཙམ་ཞིག་སླེབས་པ་ལས་དམིགས་བསལ་བརྗོད་འོས་

མ་མཆིས། ངོས་རང་འདས་པའི་ཟླ་བ་གསུམ་རིང་ལ་གཏམ་

བཤད་དུ་མ་བགྱིས་མོད། ཡིན་ཡང་བཤད་པ་ཇི་བཞིན་སོ་སོ་

ཡིན་ཡང་ཉམས་ལེན་མི་ཐུབ་པ་དང་། བཤད་ཡུལ་དག་ནས་

ཀྱང་ཉམས་སུ་ལེན་ཐུབ་རྒྱུ་དཀའ་སྙམ། དེར་བརྟེན་བཤད་པ་

པོའང་ཉོབ། བཤད་སའི་ཡུལ་དག་ཀྱང་ཉོབ་རྒྱུ་ལས་དམིགས་

བསལ་དགོས་པ་ཆེན་པོ་ཡོད་པ་གང་ཡང་མ་ཚོར་གཤིས་

163མཛད་འཕྲིན་དུས་ཀྱི་སྦྲང་ཆར། 



འདིར་དམིགས་བསལ་བརྗོད་བྱ་གྲ་སྒྲིག་གང་མ་བགྱིས། དྲི་

བ་དྲིས་ལན་བགྱིས་ན་དགོས་པ་ཆེ་བ་མེད་དམ་སྙམ། ཞེས་

དང་། མཇུག་ཏུ་བཀའ་འདྲི་ཁག་ལ་བཀའ་ལན་སྩལ་དོན། 

དང་པོ། སྤྱིར་བཏང་ཆོས་ཉམས་ལེན་བགྱིད་རྒྱུ་ཞེས་པ་

རྒྱུན་གཏན་ཐང་ལྷོད་རན་པའམ། རང་རེས་དཔེ་འཇོག་ས་སྒྲ་

སྙན་གྱི་རྒྱུད་མངས་ཀྱི་རྒྱུད་ཀྱི་སྐུད་དམ་ཆེ་ན་མི་འཐུས་ལ། 

སྐུད་པ་ལྷོད་ཆེ་ན་དེ་བས་མི་འཐུས། དམ་ལྷོད་རན་པ་ཞིག་ལ་

རང་རེས་རྩོལ་བ་ཆེ་དྲགས་ན་སྐྱོན་དང་། ཡང་དུ་རྩོལ་བ་ལྷོད་

དེ་བགྱིས་ན་ལེ་ལོའི་དབང་དུ་ཤོར་ཉེན་ཡོད་ཙ་ན། དེ་ལྟ་བུ་མ་

ཡིན་པར་ཐང་ལྷོད་རན་པ་དགོས་སྐོར་གསུངས། དེ་ནི་བགྱིད་

སྟངས་ཙམ་དང་གཞི་རྩའི་ཉམས་ལེན་བགྱིས་པའི་སྐབས་ཀྱི་

བགྱིད་ལུགས་དེ་ལྟར་ཡིན། སོ་སོའི་སེམས་ལ་ངལ་དུབ་ཆེན་

པོ་བྱུང་གྱུར་ན། མཚམས་བཞག་ཆོག་སྙམ། དཔེར་ན། ཕྱག་

འཚལ། དེའི་མཇུག་ཏུ་རྡོར་སེམས་མ་བགྱིས་གོང་ཉམས་

ལེན་ཅུང་ཟད་བགྱིས་ན་ཉམས་ལེན་ལྷོད་པོ་དང་ལས་སླ་བ་ཁ་

ཤས་ཤིག་བགྱིས་ན་ལེགས། 

གཉིས་པ། དེང་ Google ནང་དུ་མི་ཚོས་འཚོལ་

བཤེར་བགྱིས་ཙ་ན། དེང་བརྟག་དཔྱད་བགྱིད་སྐབས་ Goo-

gle ནང་དུ་ནང་པ་སངས་རྒྱས་པ་ཞེས་པ་འཚོལ་བཤེར་

བགྱིད་མི་ཅུང་ཉུང་དུ་གྱུར་པ་དང་། ཡིན་ཡང་སེམས་ཀྱི་གུ་

ཡངས་དང་སྒོམ་ཞེས་པའི་སྐོར་ལ་མང་དུ་གྱུར། དེར་བརྟེན་

སྤྱིར་བཏང་མི་ཚོས་ཆོས་ལུགས་ཞེས་པར་ཅུང་སྤྲོ་བ་ཉམས་

པའམ་ཉམས་གུད་དུ་འགྲོ་བཞིན་ཡོད། ཡིན་ཡང་ནང་པ་

སངས་རྒྱས་པའི་ནང་ལོགས་ནས་ནང་པ་སངས་རྒྱས་པ་

ཞེས་ཆོས་ལུགས་དེ་ཉིད་ཀྱི་ངོ་བོའི་ཐོག་ནས་མ་ཡིན་པར། 

ནང་དོན་བརྗོད་བྱ་སེམས་ཀྱི་གུ་ཡངས་དང་སྒོམ་ཞེས་པ་དེ་

དག་ལ་སྤྲོ་བ་ཡོད་པའི་མི་མང་དུ་གྱུར་བཞིན་པ་ Google 

དེའི་ཐོག་ནས་ཅུང་ཟད་ཙམ་མཚོན་ཐུབ་སྙམ། དེས་ཕྱོགས་

གཅིག་ནས་གང་མཚོན་ནམ་ཞེ་ན། སེམས་ཀྱི་གུ་ཡངས་དང་

སྒོམ་ཞེས་པ་རྣལ་མ་ལྟར་ན་འབྱུང་ཁུངས་ནང་པ་ཡིན་ཡང་

དེང་སང་བཟོ་བཅོས་རྒྱབ་སྟེ། འབྱུང་ས་ནང་པ་ཡིན་ཡང་

དེ་ཕལ་ཆེར་ནང་པ་དང་འབྲེལ་བ་མེད་པ་ལྟ་བུ་དང་། དེའང་

ཕྱོགས་གཅིག་ནས་ཚོང་འབྲེལ་མེད་པ་ལྟ་བུ་གྱུར་ཉེན་དང་།  

དེའང་ཕྱོགས་གཅིག་ནས་ལེགས་པོ་ཞིག་དང་མི་མང་ཙམ་

ཞིག་ལ་སློབ་སྦྱོང་བགྱིད་ཐུབ་རྒྱུའི་གོ་སྐབས་སྤྲོད་རྒྱུ་ཞིག་

འབྱུང་ངེས་རེད་སྙམ། ཕྱོགས་གཅིག་ནས་རྣལ་མ་ནང་པའི་

ཆོས་ནས་གསུངས་པའི་སེམས་ཀྱི་གུ་ཡངས་དང་སྒོམ་ཞེས་

པ་དེའི་རིན་ཐང་དང་ཚད་གཞི་ཉམས་གུད་དང་བོར་བརླག་

ཏུ་འགྱུར་ཉེན་དུ་མཐོང་། དེར་བརྟེན་མི་ཚོས་དེ་ལྟ་བུ་ཆོས་

བགྱིད་རྒྱུ་དར་སྲོལ་ལྟ་བུ་དང་། ཕྱོགས་གཅིག་ནས་གནས་

སྐབས་གནས་སྐབས་སུ་སོ་སོའི་སེམས་ཀྱི་དཀའ་ངལ་སེལ་

རྒྱུ་ཙམ་མ་གཏོགས་ནང་པ་སངས་རྒྱས་པའི་གཞུང་ལུགས་

ནས་གསུངས་པ་ཕུགས་རྒྱང་རིང་པོའི་ཐར་པ་དང་ཐམས་ཅད་

མཁྱེན་པ་དེ་ལྟ་བུའི་དོན་དང་འབྲེལ་བའི་ཐོག་ནས་ཉམས་ལེན་

བགྱིད་མི་ཉུང་ངུར་གྱུར་སྙམ།ཞེས་བཀའ་སྩད་ཏེ། བཀའ་འདྲི་

ཁག་ལ་བཀའ་ལན་ཞིབ་པར་བསྐྱངས་སོ། །

164 མཛད་འཕྲིན་དུས་ཀྱི་སྦྲང་ཆར། 



 ༸རྒྱལ་དབང་༸ཀརྨ་པ་མཆོག་ནས་ག་ཡཱ་ཡུལ་མི་ཞ་འཐེང་རྣམས་ལ་རྐང་ཚབ་དང་རྐང་
གསུམ་འཁོར་ལོ་སོགས་རིན་མེད་སྩལ་བ།

གནས་མཆོག་རྡོ་རྗེ་གདན་བཀའ་བརྒྱུད་སྨོན་ལམ་ཆེན་མོའི་

ཆོས་རའི་ནང་དུ། དཔལ་༸རྒྱལ་དབང་༸ཀརྨ་པ་ཨོ་རྒྱན་

འགྲོ་འདུལ་ཕྲིན་ལས་རྡོ་རྗེ་དཔལ་བཟང་པོ་མཆོག་གི་ཐུགས་

བསྐྱེད་མཛད་བཟང་ལས་རིན་མེད་སྨན་སྦྱིན་དང་། རང་བྱུང་

ཁོར་ཡུག་སྲུང་སྐྱོབ། ས་ཡོམ་གནོད་འཚེའི་ཞལ་འདེབས། 

ཡུལ་མིར་འཐུང་ཆུ་གཙང་སེལ་གསོལ་རས་སོགས་སྔ་རྗེས་

དུ་མ་སྤེལ་དང་སྤེལ་མུས་ཀྱི་ཆ་ལས། ད་ལན་༸རྒྱལ་དབང་

༸ཀརྨ་པ་མཆོག་གི་ཐུགས་ཀྱི་བཞེད་དགོངས་བཞིན་གང་གི་

མཚུར་སྒར་བླ་བྲང་ནས་མཐུན་རྐྱེན་དང་ཆེད་ལས་ཀྱི་འཚོ་

བྱེད་མཁས་པ་ཁག་གདན་དྲངས་ཏེ། རྒྱ་གར་ (Max In-

dia Foundation) ཚོགས་པ་ཟུང་འབྲེལ་གྱིས་རྡོར་གདན་

དུ་གཉུག་མར་གནས་པའི་ས་གནས་ཡུལ་མི་རྐང་པ་གཉི་ག་

མེད་པ་དང་། ཡ་གཅིག་མེད་པ། རྐང་པ་ཡོད་ཀྱང་འགྲོ་བསྐྱོད་

མི་ཐུབ་པའི་དབང་པོ་སྐྱོན་ཅན་ནམ་ཞ་བོ་དག་ལ་གཙོ་བོར་

165མཛད་འཕྲིན་དུས་ཀྱི་སྦྲང་ཆར། 



དམིགས་ཏེ། དེང་དུས་ཐོན་གསར་ཅན་གྱི་ཚད་ལྡན་བཅོས་

མའི་རྐང་པ་དང་ལྷམ་རང་འགྲིགས་དང་། དམིགས་བསལ་

འཁར་རྒྱུག་བཅས་དེ་རིང་བསྒར་ཟིན་པ་དང་ཐོ་འགོད་ཟིན་

པ་མི་གྲངས་དྲུག་ཅུ་རེ་བདུན་བྱུང་བ་དག་གི་སྡོད་གནས་

དང་གསོལ་ཚིགས་སོགས་རིན་མེད་མཐུན་འགྱུར་གྱི་ལས་

འགུལ་གཞི་རྒྱ་ཆེ་བ་ཞིག་དེ་རིང་དངོས་སུ་དབུ་འཛུགས་

ཞུས། དེ་ཡང་ཚེས་༥ནས་འགོ་བཙུགས་ཏེ། ཚེས་ ༩ བར་

དབང་པོ་སྐྱོན་ཅན་ནམ་རྐང་པ་ཞ་བོ་ཁྱོན་མི་གྲངས་དྲུག་

བརྒྱ་ཙམ་ལ་ཚད་ལྡན་བཅོས་མའི་རྐང་ཚབ་རིགས་འདྲ་མིན་

བསྒར་བ་དང་རྐང་གཉིས་འཁོར་ལོ་རྐང་གསུམ་འཁོར་ལོ་

བརྒྱ་ཐམ་པ་རིན་མེད་བྱིན་པ་དང་། དེ་ཉིན་དཔལ་༸རྒྱལ་

དབང་ཀརྨ་པ་མཆོག་གིས་དབུས་པའི་ཇཱ་ཡེ་པུར་གཅེར་བུ་

པའི་སྟོན་པའི་ཡན་ལག་སྐྱོན་ཅན་ལྟ་སྐྱོང་ཚོགས་པའི་འགན་

འཛིན་པདྨ་ཤྲཱི་བྱ་དགའ་སོན་པ་སྐུ་ཞབས་ V. R. Metha 

མཆོག་དང་། དེ་བཞིན་རྒྱ་གར་མེཀ་སེ་ཐེབས་རྩ་ཚོགས་

པའི་སྤྱི་ཁྱབ་འགན་འཛིན་ལྕམ་ Ms. Mohini Daljeet 

Singh མཆོག རྡོར་གདན་བྱང་ཆུབ་མཆོད་རྟེན་གྱི་འཛིན་

སྐྱོང་ཚོགས་པའི་དྲུང་ཆེ་སྐུ་ཞབས་སྣང་མཛད་རྡོ་རྗེ་ལགས་

དང་། གཞན་ཡང་ག་ཡཱ་ས་གནས་རྫོང་དཔོན་གཞོན་པ་སྐུ་

ཞབས་ Mr. Vijay Kumar སོགས་གནད་ཡོད་མི་སྣ་

རྣམས་དང་ལྷན་དུ་གཏེར་སྒར་སྒོ་མཆོར་དུ་གསར་འགོད་

གསལ་བསྒྲགས་ཤིག་བསྐྱངས།

ཕྱི་ལོ་ ༢༠༡༦ ཟླ་ ༣ ཚེེས་ ༢༠ ཉིན། སྔ་དྲོ་མཆོད་རྟེན་རིན་

པོ་ཆེར་གནས་གཟིགས་དང་གུང་རྒྱབ་ག་ཡཱ་ནས་མཁའ་ལམ་

བརྒྱུད་དེ་གནས་མཆོག་ཝ་རཱ་ཎ་སཱིའི་གནམ་ཐང་དུ་ཞབས་

སོར་འཁོད། བཛྲ་བིདྱཱའི་གཙུག་ལག་ཁང་གི་མཁན་བླ་དང་

ཝཱ་ཎ་དབུས་བོད་ཀྱི་ཆེས་མཐོའི་གཙུག་ལག་སློབ་གཉེར་ཁང་

གི་དགེ་ལས་སྤྱི་ནས་བྱོན་བསུ་དང་ཆིབས་འཕྲུལ་བརྒྱུད་

དེ། དྲང་སྲོང་ལྷུང་བ་རི་དྭགས་ནགས་ཀྱི་ཚལ་ཉེ་ལ་བའི་བྱོན་

ལམ་རྙིང་དགོན་ཨོ་རྒྱན་པདྨ་བསམ་ཡས་ཆོས་

འཁོར་གླིང་གི་འདུས་པ་དང་དེ་མཚམས་

བཛྲ་བིདྱཱའི་གཙུག་ལག་ཁང་གི་ཡང་

ཐོག་ནས་ཐོག་རོལ་དང་འཕན་

གདུགས་རྒྱལ་གསུམ།

གནས་མཆོག་ཝ་རཱ་ཎ་སཱི་བཛྲ་བིདྱཱ་

གཙུག་ལག་ཁང་དུ་ཆིབས་སྒྱུར་གྱི་

མཛད་འཕྲིན་ཕྱོགས་བསྡུས།

བཀྲ་ཤིས་ཁ་འབུད་དར་འཕྱར་དུང་འབུད་དང་སེར་སྦྲེང་

གཟབ་སྒྲིག་དང་བཅས་གཙུག་ལག་ཁང་གི་བླ་གཡེལ་མདུན་

ཐང་དུ་གདན་དྲངས། ཆིབས་འཕྲུལ་ལས་བཤོལ་འཕྲལ་

ཡོངས་ཀྱི་དགེ་བའི་བཤེས་གཉེན་ཡོངས་འཛིན་མཁན་ཆེན་

ཁྲ་འགུ་རིན་པོ་ཆེ་ནས་བྱོན་བསུའི་མཇལ་དར་ཕུལ་བ་ཕྱིར་

སྩལད་ཏེ་དབུ་ཐུག་དང་དགྱེས་བརྩེའི་གཟིགས་པའི་བཀའ་

འཚམས་བསྐྱངས། དེར་འདུས་འདུས་མཁན་བླ་འདུས་པ་ 

དང་། གློ་བུར་ལྷགས་པ་དང་གཉུག་མར་གནས་པ། འཛམ་

གླིང་ཤར་ནུབ་ཀྱི་དད་ལྡན་པ་བརྒྱ་ཕྲག་ཟུང་ལའང་མཇལ་

ཁའི་ཚུལ་དུ་སྤྱན་གཟིགས་མཛད་རྟིང་གཙུག་ལག་ཁང་དུ་

བྱོན། སྟན་དམར་ཐོག་སྐུ་ཕྱག་དང་རྟེན་གཙོ་ཐུབ་པའི་སྐུ་

བརྙན་ལ་སྙན་ཤལ་དང་སྣང་གསལ་ཞལ་ཕྱེའི་ཐུགས་སྨོན་

མཛད་རྟིང་དུང་རྒྱ་སྤོས་སྣས་གཟིམ་ཆུང་འཆི་མེད་མཆོག་

འཁྱིལ་ཡང་ཐོག་ཏུ་སྐུ་བཞུགས་མཛད།

ཟླ་ ༣ ་ཚེས་ ༢༡ ནས་ ༢༤ བར་ཉིན་བཞིའི་རིང་

དཔལ་༸རྒྱལ་དབང་༸ཀརྨ་པ་མཆོག་དབུ་བཞུགས་ཀྱིས་

ཁོར་ཡུག་ཚོགས་འདུ་ཐེངས་བདུན་པ་དེ་ཉིད་ཝཱར་ཎ་བཛྲ་

བིདྱཱའི་གཙུག་ལག་སློབ་གཉེར་ཁང་དུ་བསྐྱངས་ཤིང་། དེར་

རབ་བྱུང་དང་བཙུན་མའི་དགོན་སྡེ་ཁག་ལྔ་བཅུ་ང་ལྔ་ཙམ་

ནས་སྐུ་ཚབ་དགེ་བཙུན་དྲུག་ཅུ་ཙམ་ཁོར་ཡུག་ཚོགས་འདུའི་

ཕྱིར་འདུས། གཞན་ཡང་རྒྱ་བལ་འབྲུག་གསུམ་ནས་ཁོར་

ཡུག་གི་ཚོགས་འདུར་ཆ་ཤས་ལེན་མི་སྐྱ་བོའི་ཚོགས་མི་

འགའ་ཡང་ཕེབས། སྔ་ལོ་ཁོར་ཡུག་ཚོགས་འདུ་ཐེངས་དྲུག་

པའི་སྐབས་ཚོགས་མི་རྣམས་ནས་འབྱུང་བའི་གནོད་འཚེ་བྱུང་

སྐབས་མང་ཚོགས་ལ་རོགས་སྐྱོར་དང་གདོང་ལེན་བྱ་ཕྱོགས་

ཇི་དགེའི་ལམ་སྟོན་ཡོང་བའི་སྙན་སྐུལ་ཞུས་དོན་ལྟར་༸རྒྱལ་

དབང་མཆོག་ནས་ཐུགས་སྣང་ཆེན་པོས་འཐུས་མི་རྣམ་

པའི་བསམ་འཆར་ལ་མཐུན་འགྱུར་མཛད་དེ་རྒྱ་གར་དབུས་

གཞུང་གི་རྒྱལ་ཡོངས་གོད་ཆག་སྲུང་སྐྱོབ་ལྷན་ཚོགས་དང་

ལྷན་དུ་འབྲེལ་ལམ་མཛད་སྟབས་ཚོགས་པའི་ངོས་ནས་

གཞུང་འབྲེལ་གནད་ཡོད་མི་སྣ་གཉིས་ཆེད་ཕེབས་ཀྱིས་ཁོར་

ཡུག་ཚོགས་འདུ་ཐེངས་བདུན་པའི་ནང་ཆ་ཤས་བཞེས། ལོ་

དེ་ཉིད་དུ་བལ་ཡུལ་དང་འབྲས་ལྗོངས་ནང་དངོས་སུ་ས་ཡོམ་

གྱི་འཇིགས་པ་བྱུང་སྐབས་བཀའ་བརྒྱུད་དགོན་ཁག་གི་དགེ་

བཙུན་རྣམས་ནས་ས་གནས་གནོད་འཚེ་ཕོག་པའི་ཡུལ་མི་

རྣམས་ལ་ཕན་ཐོགས་གནད་སྨིན་བསྐྱངས་པར་དགའ་གུས་

ཡི་རང་ཞུས།

ཕྱི་ལོ་ ༢༠༠༩ ལོར་ཝཱར་ཎ་བཛྲ་བིདྱཱར་ཁོར་ཡུག་གི་

ཚོགས་འདུ་ཐེངས་དང་པོ་བསྐྱངས་སྐབས་བྱོན་བསུའི་གསུང་

བཤད་དང་པོ་དེ་ཉིད་ཡོངས་འཛིན་མཁན་ཆེན་ཁྲ་འགུ་རིན་

པོ་ཆེ་ནས་སྩལ། དེ་ཡང་གང་ཉིད་བོད་དུ་སྐུ་ན་གཞོན་དུས་

ཁོར་ཡུག་གི་ལས་དོན་དེ་བཞིན་གནད་ཆེ་ཡིན་པ་ཞིག་མི་

འཚལ་བར་གསུངས། ཉེ་ཆར་བོད་སྐྱེ་དགུ་མདོ་དང་དེ་བཞིན་

བལ་ཡུལ་དུ་ས་ཡོམ་གྱི་གནོད་འཚེ་ཤུགས་ཆེ་བྱུང་སྐབས་

འཛམ་གླིང་འདི་ཉིད་ཇི་ཙམ་གཉན་འཕྲང་ཡིན་པ་གཞི་ནས་

ཚོར་ཐུབ་པ་བྱུང་ཞེས་གསུངས། དེ་བཞིན་དེ་སྐབས་གསར་

འགྱུར་ནང་ཉིན་ལྟར་མི་གྲངས་བརྒྱ་ཕྲག་དུ་མའི་ས་ཁང་ཉེར་

སྤྱོད་རྣམས་འཇིག་བཞིན་པར་བརྟེན། དེ་དག་ལ་ཛ་དྲག་གི་

འཇིགས་པ་ལས་འཕྲལ་དུ་སྐྱོབ་རྒྱུ་དང་དགོས་མཁོའི་རོགས་

སྐྱོར་བྱ་རྒྱུ་ནི་ཤིན་ཏུ་གནད་ཆེ་བ་ཞིག་ཡིན། གཞན་ཡང་རིན་

པོ་ཆེ་མཆོག་ནས་འཇིགས་སྐྱོབ་ཀྱི་ས་ཁུལ་དེ་དག་ཏུ་རོགས་

སྐྱོར་གྱི་ལས་མི་རྣམས་ལ་ཕན་ཐོགས་ཆེ་བའི་ལས་འགུལ་

འདི་བཞིན་མུ་མཐུད་བརྩམ་དགོས་པའི་སྐུལ་མ་ཡང་མཛད།

ན་ནིང་ཁོར་ཡུག་གི་ཚོགས་ཆེན་ཐེངས་དྲུག་པའི་

སྐབས་སུ་ཕྱོགས་གཅིག་ནས་ལོ་ལྟར་ཁོར་ཡུག་གི་ཚོགས་

འདུ་འཚོག་རྒྱུའི་དུས་ཚོད་གཏན་འབེབས་བཟོས། དེ་བཞིན་

ཁོར་ཡུག་གི་ཚོགས་འདུ་ཐེངས་བདུན་པའི་ནང་དོན་གཏན་

འབེབས་ཀྱིས་རང་བྱུང་གི་རྐྱེན་ངན་བཟློག་ཐབས་ཞེས་པའི་

བརྗོད་གཞི་དང་ཛ་དྲག་གི་གནས་སྟངས་ཡིན་པ་དེ་ལྟར་མཐོང་

སྟབས། རང་རེས་བརྗོད་གཞི་དེ་ལྟར་བདམས། དེར་བརྟེན་

ད་ལན་ཁོར་ཡུག་གི་ཚོགས་འདུ་ཚོགས་པའི་སྐབས་ལ་རང་

རེས་དམིགས་བསལ་རྒྱ་གར་དབུས་གཞུང་རྒྱལ་ཡོངས་

རྐྱེན་ངན་སྲུང་སྐྱོབ་ལྷན་ཁང་གི་ཟུང་སྦྲེལ་འགན་འཛིན་ Joint 

Director of the National Institute for Disas-

ter Management དང་སློབ་དཔོན་གཞོན་པ་སྐུ་ཞབས་ 

Rajesh Kumar Singh དམིགས་བསལ་གཞུང་གི་ངོས་

ནས་སློབ་སྟོན་གནང་བར་འདིར་ཕེབས་པ་ཡིན། ང་ཚོའི་ངོས་

ནས་དམིགས་བསལ་དགའ་ཚོར་དང་རང་རེ་ཀུན་ལས་ཀ་

འདི་བགྱིད་རྒྱུར་སྤོབས་པ་ཆེན་པོ་ཞིག་སྐྱེས་པ་བྱུང་སོང་

ཞེས་བརྗོད་རྒྱུ་ཡིན། 

རང་བྱུང་གི་གནོད་འཚེ་དཔེར་ན་བལ་ཡུལ་དུ་འདུག་མི་

ཕལ་ཆེ་བ་ལ་ཚོར་བ་ཆེན་པོ་བྱུང་ཡོད། རང་བྱུང་གི་གནོད་

འཚེའི་རྐྱེན་ངན་བྱུང་སྐབས་བྲེད་དངངས་བྱས་པ་ཙམ་དུ་མ་

ཟད། རང་རེས་དེ་ལ་གདོང་ལེན་ཇི་ལྟར་དང་རྐྱེན་ཆག་སྒོ་

དེ་ལས་གཡོལ་ཐབས་དང་དེ་སྐབས་གང་ཞིག་བྱ་དགོས་ཀྱི་

གྲ་སྒྲིག་སྔོན་ཚུད་ནས་དགོས་རྒྱུ་གནད་ཆེ་ཡིན། རྒྱུ་མཚན་

དེ་ལ་བརྟེན་ནས་རང་རེས་དེའི་སྐོར་ལ་སློབ་སྦྱོང་དང་སྦྱོང་

བརྡར་བགྱིད་དགོས་པ་གནད་ཆེ་ཡིན་པ་བརྗོད་མི་དགོས་

པར་གནས་ཚུལ་དེ་ནི་རང་རེས་ཀུན་གྱིས་གསལ་བར་རྟོགས། 

ཀུན་གྱིས་ཉིན་བཞིའི་རིང་དུ་ཚོགས་འདུ་འཚོག་རྒྱུ་ཡིན་ཙ་

ན། དེའི་ཐོག་ཏུ་ཀུན་གྱིས་ཐུགས་སྣང་ལེགས་པོ་གནང་སྟེ་

ལེགས་པོ་འབྱུང་ཐུབ་པའི་རེ་བ་ཡོད། འབྱུང་འགྱུར་དགོན་

པ་སོ་སོའི་ནང་དུ་རྐྱེན་ངན་ཆག་སྒོ་བྱུང་མཚམས་རོགས་པ་

བགྱིད་མིའི་ཚོགས་པའམ་ཚན་པ་ཞིག་འཛུགས་ཐུབ་ན་སྙམ། 

དེ་ལྟ་བུའི་ཉེན་སྐྱོབ་ཀྱི་ཚོགས་པ་ཞིག་འཛུགས་ཐུབ་ན་རིམ་

བཞིན་དགོན་པའི་ནང་དུ་ཕན་ཐོགས་ཐུབ་པ། དེ་བཞིན་དགོན་

པའི་ཕྱི་རོལ་དུ་གནས་པའི་མི་དམངས་དག་ལའང་རང་རེ་གྲྭ་

བཙུན་གྱིས་ཞབས་ཏོག་སྒྲུབ་ནུས་པ་དང་། རང་རེས་མནོ་

བསམ་རྒྱ་ཆེར་བཏང་སྟེ་དེ་ལྟའི་གནད་དོན་ཐོག་ནས་ཀུན་

གྱིས་ཐུགས་སྣང་བྱེད་དགོས་ཞེས་བརྗོད་རྒྱུ་ཡིན། ཐུགས་རྗེ་

ཆེ། ཞེས་བཀའ་སྩལ་བ་དང་། 

ཉིན་གྲངས་ལྷག་མ་རྣམས་གོད་ཆག་སྲུང་སྐྱོབ་ཀྱི་གནད་

དོན་འདྲ་མིན་ཐད་ངོ་སྤྲོད་ཕྱིར་དུས་ཡུན་བཏང་། དེ་བཞིན་

གཅུང་རྒྱལ་པ་བདེ་སྐྱིད་ལགས་ནས་ཁོར་ཡུག་གི་སྣང་ཚུལ་

ཐོག་ནང་ཆོས་ནས་གསུངས་པའི་སྙིང་རྗེ་དང་རྟེན་འབྱུང་

གཉིས་རང་རེའི་ཕྱི་སྣོད་ཀྱི་འཇིག་རྟེན་སྲུང་སྐྱོབ་དང་དེ་ཉིད་

སྟེང་གནས་པའི་ནང་བཅུད་ཀྱི་སེམས་ཅན་འཚོ་གནས་ཕྱིར་

ལག་ལེན་གྱི་དམིགས་ཡུལ་བཟུང་དགོས་པ་གནད་ཆེ་ཚུལ་

དང་། དེ་བཞིན་ཁོ་མོས་ཁོར་ཡུག་ཚོགས་པའི་འབྱུང་འགྱུར་

གྱི་འཆར་གཞི་ནི་དགོན་སྡེ་ཁག་མ་འོངས་པར་མང་ཚོགས་

ལ་གོད་ཆག་གི་སྲུང་སྐྱོབ་དང་། འགན་འཁྲི་དང་། བསྐྱར་

གསོ་དང་འབྲེལ་བའི་གནད་དོན་སྤེལ་བའི་ཤེས་རིག་གི་བསྟི་

གནས་ཤིག་ཏུ་གྱུར་པའི་བསམ་ཚུལ་གླེང་།

དེ་བཞིན་རྒྱ་གར་དབུས་གཞུང་གི་གོད་ཆག་སྲུང་

སྐྱོབ་ལྷན་ཁང་གི་ཟུང་སྦྲེལ་འགན་འཛིན་ Rajesh Ku-

mar Singh མཆོག་ནས་རིག་གཞུང་གི་བརྒྱུད་རིམ་བདག་

གཅེས་བགྱིད་རྒྱུ་གནད་ཆེ་ཡིན་སྐོར་གྱི་གསུང་བཤད་ 

གནང་། ཁོང་ནས་བརྒྱུད་རིམ་གཅེས་འཛིན་གནད་ཆེ་ཡིན་

པའི་རྒྱུ་མཚན་དུ་མའི་དུ་མའི་སྒོ་ནས་གསལ་བཤད་མཛད་

དེ། དེ་ཡང་རིག་གཞུང་གིས་རྒྱལ་སྤྱིའི་ཁོར་ཡུག་ནང་

ཚོགས་པའམ་རྒྱལ་ཁབ་ཀྱི་ངོ་བོ་སྲུང་བར་བྱེད་ཅིང་། དེ་ཉིད་

ཀྱིས་འདས་པའི་གོ་སྐབས་གཅེས་སྐྱོང་དང་མ་འོངས་པའི་

གནས་ཚུལ་གསལ་བར་བྱེད། འདི་ཉིད་རྩ་བའི་མི་རིགས་ཀྱི་

འབྱུང་ཁུངས་དང་རིག་གཞུང་གི་མཚོན་བྱེད་ཅིག་ཏུ་གྱུར། 

ཁོང་གིས་བསྐྱར་དུ་ཐུགས་སྣང་མཛད་དོན་དུ་གཞི་རྒྱ་ཆེ་

བའི་ཤེས་རིག་གི་རིན་ཐང་དང་། རིག་གཞུང་གི་དྲན་རྟེན་དེ་

དག་ནམ་ཞིག་སྲུང་སྐྱོབ་ཚུལ་བཞིན་བགྱིས་ཚེ་ཉེན་ཀོར་དུ་

མཆིས་པའི་ཁོར་ཡུག་གི་སྲུང་སྐྱོབ་ཁག་རང་བཞིན་གྱིས་སྣེ་

འཁྲིད་པར་བྱེད། གཞན་ཡང་དེ་ཉིད་ཀྱིས་ལོ་ངོ་སྟོང་ཕྲག་རིང་

གི་རིག་གཞུང་རྣམས་ཉམས་མེད་དུ་གནས་ཡོད་པའི་ཁུངས་

སྐྱེལ་གསལ་བར་བྱེད། དེས་ན་འགྲོ་བ་མི་རྣམས་ལ་རང་གི་

གནའ་རབས་ཀྱི་རིག་གཞུང་ལ་གཅེས་འཛིན་དགོས་གལ་

གྱི་སྐུལ་ལྕག་བྱ་རྒྱུ་གནད་ཆེ་ཞིང་། མཐའ་མར་ཁོང་གིས་རྒྱ་

གར་དབུས་གཞུང་གི་གོད་ཆག་སྲུང་སྐྱོབ་ཚོགས་པས་ཆེ་ས་

རྒྱལ་ཁབ་ནས་བཟུང་སྟེ་ཆུང་ས་ཆེས་ལུང་ཁུག་གི་ས་གནས་

དཀྱུས་མའི་བར་གྱི་གནས་རིམ་འདྲ་མིན་ཐོག་ལྟ་སྐྱོང་གི་ལས་

འགུལ་མུ་མཐུད་བརྩམ་བཞིན་པ་ཡིན་པའི་གསལ་བཤད་

མཛད།

དེ་མཇུག་རྒྱ་བལ་འབྲུག་གསུམ་གྱི་ཚོགས་མི་རྣམས་

ནས་འདས་ལོའི་ནང་ཁོར་ཡུག་དང་འབྲེལ་བའི་ལས་དོན་ཇི་

བྱས་སྐོར་གནས་ཚུལ་རེ་རེ་བཞིན་གསལ་བཤད་བགྱིད་

དེ། དེ་ཡང་ཁོར་ཡུག་བསྐྱར་གསོའི་ཕྱིར་ཤིང་སྣ་འདེབས་

འཛུགས་དང་། གད་སྙིགས་སྟངས་འཛིན། ཆར་ཆུ་གསོག་

འཇོག ཉི་གློག་གི་ནུས་ཤུགས་འཛུགས་སྐྲུན། ལུད་སྦྱོར། ཆུ་

སྙིགས་དྭངས་བཙགས། གཙང་སྦྲ་དོན་གཉེར། དེ་བཞིན་ས་

གནས་ཀྱི་ཡུལ་མི་རྣམས་ཀྱི་ནང་ཁོར་ཡུག་དང་འབྲེལ་བའི་

ཤེས་ཡོན་ལམ་སྟོན་སོགས་ཀྱི་ཞབས་ཞུ་སྒྲུབ་བཞིན་པའི་

སྐོར་གྱི་གནས་ཚུལ་རྣམས་གསལ་བཤད་ཞུས།

NIDM ཆེས་མཐོའི་གཙུག་ལག་སློབ་གཉེར་ཁང་གི་

སློབ་དཔོན་གཞོན་པ་ལྕམ་ Ms. Chandrani Bandyo- 

padyay མཆོག་གི་གསུང་བཤད་ནང་ཁོར་ཡུག་གི་ལས་

གཞི་འདི་ཉིད་ཁྱད་དུ་འཕགས་པ་ཞིག་དང་འདི་ཉིད་ཞི་འཇམ་

གྱི་སྡེ་ཚན་ཆར་གཏོགས་པ་ཞིག་ཡིན། དེ་བཞིན་ཞི་འཇམ་

ཞེས་པ་ནི་མི་མཐུན་ཕྱོགས་ཀྱི་གནད་དོན་ཉུང་དུ་གཏོང་བའི་

གཉེན་པོའི་གོ་སྒྲིག་ལྟ་བུ་ཞིག་ཡིན།   

ཉིན་མཐའ་མར་བལ་ཡུལ་དགོན་ཁག་གི་འཐུས་མི་

རྣམས་ནས་འདས་པའི་ས་ཡོམ་གྱི་འཇིགས་པ་ལན་སྔ་ཕྱི་

གཉིས་ཙམ་བྱུང་བའི་ནང་མང་ཚོགས་ལ་འཕྲལ་རྐྱེན་གློ་

བུར་བའི་འཇིགས་པ་བྱུང་སྐབས་རོགས་སྐྱོར་བགྱིས་པའི་

ཉམས་མྱོང་གསལ་བཤད་དང་དེ་བཞིན་ས་ཡོམ་གྱི་འཇིགས་

པ་ལ་བརྟེན་ནས་གནས་ཚུལ་གང་ཤེས་དང་ཉམས་མྱོང་ཅི་

171མཛད་འཕྲིན་དུས་ཀྱི་སྦྲང་ཆར། 



བསགས་ཀྱི་གནས་ཚུལ་གསལ་བཤད་གྱིས། གཞན་ཡང་

ཉིན་གསུམ་རིངཁོར་ཡུག་གི་ཚོགས་ཡུན་ནང་ཉེན་སྐྱོབ་ཀྱི་

ལས་འགུལ་དང་། གོད་ཆག་སྐབས་ཀྱི་འགན་འཁྲི་ངོ་མ་ཇི་

ཡིན། བསྐྱར་གསོའི་ལས་འགུལ་ཐད་འཛིན་སྐྱོང་གིའཆར་

གཞི་རྣམས་ཀྱི་གནད་དོན་ལྷུག་པོར་བགྲོ་གླེང་བྱུང་སྟབས། 

དེར་འདུས་ཚོགས་མི་རྣམ་པས་གོད་ཆག་མ་བྱུང་གི་སྔོན་དང་

འབྱུང་བཞིན་པའི་གནས་སྐབས་དང་དེ་བཞིན་བྱུང་ཟིན་པའི་

མཇུག་བཅས་ལ་བསྐྱར་གསོ་འབྱུང་ཐབས་སོགས་ཀྱི་ཕྱིར་

མང་ཚོགས་ལ་ཇི་ལྟར་རོགས་སྐྱོར་བྱ་དགོས་ཚུལ་རྣམས་

ཚོགས་ཞུགས་པ་ཡོངས་ཀྱི་བློ་ངོར་དོན་སྤྱིའི་ཚུལ་དུ་གསལ་

བར་འཆར།

ཟླ་ ༣ ཚེས་ ༢༤ ཉིན། བཛྲ་བིདྱཱའི་གཙུག་ལག་ཁང་

གི་རྟེན་གཙོའི་སྤྱན་སྔའི་དྲུང་དུ་མཆོད་སྤྲིན་ཚར་དུ་དངར་བ་

སྒྲིག་གཤོམ་དང་། དེ་བཞིན་དུས་གསུམ་རྒྱལ་བའི་ཕྲིན་ལས་

པ་ཆེན་པོ་དཔལ་༸རྒྱལ་དབང་༸ཀརྨ་པ་སྐུ་ཕྲེང་བཅུབདུན་པ་

མཆོག་དང་སྒྲུབ་དཔོན་བདེ་ཆེན་རིན་པོ་ཆེ་དང་གདན་ས་ས་

རུམ་བཏེག་གི་དབུ་རྡོར་ཆོས་གསུམ་དང་། བན་ཆེན་དགོན་

པའི་དབུ་རྡོར་ཆོས་གསུམ་དང་དམིགས་བསལ་སྒྲུབ་བླ་རྣམ་

པ་དང་དེ་བཞིན་དགེ་བཙུན་ཉིས་བརྒྱ་ཙམ་གནས་རིམ་བཞིན་

སྔོན་ནས་གཙུག་ལག་ཁང་དུ་ལྷན་འཛོམས་ཐོག བན་ཆེན་

ཕྱག་མཛོད་བསྟན་པ་ཡར་འཕེལ་དང་ཁྲ་འགུ་བཀྲ་ཤིས་ཆོས་

གླིང་གི་མཁན་པོ། ཁྲ་འགུ་ཏཱ་རཱ་ཨབྷྱའི་བཙུན་དགོན། གདན་

ས་རུམ་བཏེག་ཀརྨ་ཤྲཱི་ནཱ་ལནྡཱའི་མཁན་པོ་སྐལ་བཟང་ཉི་མ་

གསུམ་ནས་སྤོས་འཛིན་དང་བཅས་མཁན་ཆེན་ཡོངས་འཛིན་

ཁྲ་འགུ་རིན་པོ་ཆེ་མཆོག་གཟིམ་ཆུང་ནས་གཙུག་ལག་ཁང་དུ་

གདན་དྲངས་ཏེ་ཁྲི་ལ་འཁོད་མཚམས། ༸རྒྱལ་དབང་མཆོག་

བཞུགས་ཁྲི་ལས་བཤོལ་ཏེ། ༸ཀརྨ་པ་གསུམ་པ་རྗེ་རང་

བྱུང་རྡོ་རྗེའི་དག་སྣང་ལས་བྱུང་བའི་རྩ་གསུམ་དྲིལ་སྒྲུབ་ཀྱི་

ཆོ་གའི་སྒོ་ནས་མཁན་ཆེན་ཡོངས་འཛིན་ཁྲ་འགུ་རིན་པོ་ཆེ་

མཆོག་སྐུ་ཚེ་མི་ཤིགས་རྡོ་རྗེའི་ཁམས་སུ་བརྟན་པའི་བརྟན་

བཞུགས་རྒྱས་པ་བསྟར་འབུལ་ཞུས། དེ་ཉིན་མཆོད་གཡོག་

སྒྲུབ་དཔོན་བདེ་ཆེན་རིན་པོ་ཆེ་ནས་མཛད། དེ་བཞིན་ཞི་བར་

གཤེགས་པ་སྐྱབས་རྗེ་བསྟན་དགའ་རིན་པོ་ཆེ་མཆོག་གི་ཡང་

སྲིད་བསྟན་འགྲོའི་དཔལ་མགོན་དམ་པར་མྱུར་དུ་འབྱོན་ཕྱིར་

ཞབས་རིམ་གནད་སྨིན་བསྐྱངས་རྟིང་།

ཚེས་ ༢༥ ཉིན་ཝཱ་ཎ་ནས་མཁའ་ལམ་ཐོག་རྒྱལ་ས་

དིལླཱི་ལ་ཞབས་སོར་འཁོད་དེ། ཉིན་བརྒྱད་སྐུ་བཞུགས་རིང་

ལ་ཤར་ནུབ་ཀྱི་དད་འདུས་སོ་སོ་ལ་མཇལ་ཁ་དང་བླང་དོར་

གྱི་བཀའ་སློབ་སོགས་གང་ལ་དེ་འཚམས་ཆོས་ཀྱི་བདུད་

རྩིས་ཚིམ་པར་མཛད། 

དེ་བཞིན་དཔལ་༸རྒྱལ་དབང་ཀརྨ་པ་མཆོག་དང་

མཁན་ཆེན་ཁྲ་འགུ་རིན་པོ་ཆེ་རྣམ་གཉིས་དབུ་བཞུགས་ཀྱིས་

བཛྲ་བིདྱཱའི་མཁན་སློབ་དགེ་བཙུན་རྣམས་དང་བན་ཆེན་

དགོན་གྱི་མཁན་སློབ་དགེ་འདུན་རྣམས་ལྷན་ཚོགས་ཀྱིས་

ཕྱི་ཟླ་ ༣ ཚེས་ ༢༡ ཞོགས་པ་ཀརྨ་པཀྵིའི་ཚོགས་འབུལ་

དང་། ཕྱི་དྲོ་ཚེ་རིང་མའི་སྒྲུབ་ཆེན་གནད་སྨིན་ཚོགས། དེ་

ལྟར་ཚོགས་པའི་དགོས་དོན་ནི་ཞི་བར་གཤེགས་པ་སྐྱབས་

རྗེ་བསྟན་དགའ་རིན་པོ་ཆེ་མཆོག་གི་ཡང་སྲིད་བསྟན་འགྲོའི་

དཔལ་མགོན་དམ་པར་མྱུར་དུ་འབྱོན་ཕྱིར་ཝཱར་ཎ་བཛྲ་བི་

དྱཱའི་ཚོགས་ཁང་དུ་ཚོགས་འབུལ་རྒྱ་ཆེ་མཛད་པར་བསྟན་

དགའ་རིན་པོ་ཆེའི་གྲྭ་ཚང་གི་མཁན་སློབ་དགེ་འདུན་རྣམས་

དང་ཞལ་སློབ་ཐུན་མོང་གིས་༸རྒྱལ་དབང་མཆོག་ལ་སྙིང་

ཐག་པ་ནས་བཀའ་དྲིན་བླ་མེད་དུ་ཆེ་ཆེ་ཞེས་ཞུས།

ཟླ་ ༤ ཚེས་ ༢ ཉིན་རྒྱལ་ས་དིལླཱི་ནས་མཁའ་ལམ་

ཐོག་བཞུགས་མཚེར་གསང་ཆེན་རྒྱུད་སྟོད་གྲྭ་ཚང་དུ་ཞབས་

འཁོད་ཀྱིས་གཟིམ་ཆུང་འཆི་མེད་བདེ་ལྡན་འཁྱིལ་བའི་ཕོ་བྲང་

དུ་སྐུ་བཞུགས་མཛད་དོ། །

 ༸རྒྱལ་བའི་ཕོ་བྲང་དང་ཟློས་གར་དུ་
ཆིབས་སྒྱུར་གཟིགས་སྐོར་བསྐྱངས།

ཕྱི་ལོ་ ༢༠༡༦ ཟླ་ ༤ ཚེས་ ༣ ཉིན། དཔལ་༸རྒྱལ་དབང་

༸ཀརྨ་པ་མཆོག་བཞུགས་མཚེར་རྒྱུད་སྟོད་ནས་སྐུ་འཁོར་

ཧྲག་བསྡུས་ཐོག་བཞུགས་སྒར་༸རྒྱལ་བའི་ཕོ་བྲང་དུ་༸གོང་

ས་༸སྐྱབས་མགོན་༸རྒྱལ་དབང་ཐམས་ཅད་མཁྱེན་པ་

མཆོག་དང་ནང་མའི་མཇལ་འཕྲད་དུས་ཡུན་ཆུ་ཚོད་གཅིག་

ཙམ་རིང་ལ་བཀའ་མཆིད་ཞིབ་ལྷུག་ཏུ་གྱུར། 

དེ་རྟིང་ཆིབས་འཕྲུལ་བརྒྱུད་བོད་ཀྱི་ཟློས་གར་དུ་

ཞབས་སོར་འཁོད་པ་ན་དབུ་འཛིན་དབང་འདུས་ཚེ་རིང་

དང་ཟློས་དགེ་ལས་སློབ་ཀུན་ནས་བྱོན་བསུའི་གཟབ་སྒྲིག་

དང་བཅས་ཚོགས་ཁང་རྙིང་པ་ལོ་མང་གོག་རྐྱེན་དབང་

གིས་གསར་བཞེངས་ཀྱི་ཞལ་བཀོད་དང་མཐུན་རྐྱེན་སྩོལ་

རྒྱུའི་བཀའ་བཟང་ཕེབས་དགོངས་བཞིན་གཟིགས་སྐོར་དང་

ལམ་སྟོན་སོགས་ཕ་ཡིས་བུ་ལ་གདམས་པ་བཞིན་སྩལ། སྒྱུ་

རྩལ་ནང་སྦྱོང་བྱ་བཞིན་པའི་དགེ་སློབ་ཡོངས་ལའང་ཨེན་

ཙམ་གཟིགས་ཞིབ་བཅས་ཕྱིར་བྱོན་ལམ་གངས་ཅན་སྐྱིད་

གཤོངས་བོད་ཀྱི་དཔེ་མཛོད་ཁང་དུ་བྱོན། སྔར་བཞིན་ཕྱག་

དཔེ་ཁང་དང་སྡེ་ཚན་སོ་སོ་ལ་གཟིགས་ཞིབ་བཀའ་རྩད་

བཅས་ཕྱིར་ཞབས་པད་འཁོད། 

173མཛད་འཕྲིན་དུས་ཀྱི་སྦྲང་ཆར། 





ནང་ཆོས་ཐར་པའི་ 

འཇུག་ངོགས་



176 ནང་ཆོས་ཐར་པའི་འཇུག་ངོགས།     

འཕགས་མ་བདེ་བྱེད་མའི་དགུན་ཆོས་ཐེངས་

གསུམ་པའི་གསུང་ཆོས་ཉིན་དང་པོ།

ཕྱི་ལོ་ ༢༠༡༦ ཟླ་ ༡ ཚེས་ ༡༤ ཉིན། དུས་གསུམ་རྒྱལ་བའི་ཕྲིན་ལས་པ་ཆེན་པོ་དཔལ་༸རྒྱལ་དབང་༸ཀརྨ་པ་ཆེན་པོ་མཆོག་

ནས་འཕགས་མ་བདེ་བྱེད་མའི་དགུན་ཆོས་ཚོགས་ཐེངས་གསུམ་པའི་དབུ་འཛུགས་ཀྱིས་དེར་འདུས་ཀཾ་ཚང་བཙུན་མའི་བཤད་གྲྭ་

ཁག་དྲུག་དང་ཁམས་སྒར་བཙུན་དགོན་བཅས་ནས་ཕེབས་པའི་བཙུན་མ་བཞི་བརྒྱ་ལ་ཉེ་བ་དང། དེ་བཞིན་རབ་བྱུང་མཁན་སློབ་

དགེ་འདུན་རྣམ་པ། ཕྱི་ནང་དད་ལྡན་ཁྱིམ་པ་ཕོ་མོ་དད་འདུས་ཡོངས་ལ་དཔལ་མཉམ་མེད་དྭགས་པོ་ལྷ་རྗེའི་གསུང་བཀའ་ཕྱག་ཆུ་བོ་

གཉིས་འདྲེས་ཀྱི་ལམ་རིམ་ཐར་པ་རིན་པོ་ཆེའི་རྒྱན་གྱི་བཀའ་ཁྲིད་སྔ་ལོའི་འཕྲོས་ཏེ་ལེའུ་དགུ་པ་བྱང་ཆུབ་མཆོག་ཏུ་སེམས་བསྐྱེད་

པའི་ངོ་བོའི་མཚམས་ནས་བཀའ་ཁྲིད་ཀྱི་སྔོན་དུ་བཀའ་སྩལ་དོན། 

དེ་རིང་འདིར་འཕགས་མ་བདེ་བྱེད་མའི་དགུན་ཆོས་ཐེངས་

གསུམ་པའི་ཐོག་ཏུ་བླ་མ་དགེ་བའི་བཤེས་གཉེན་རྣམ་པ་དང་།  

དེ་བཞིན་དགོན་པ་ཁག་ནས་ཕེབས་པའི་བཙུན་མ་རྣམ་པ། 

དམིགས་བསལ་ད་ལན་གསུང་ཆོས་སུ་ཕེབས་པའི་སེར་སྐྱ་

མི་དམངས་ཀུན་ལ་ཐོག་མར་ངོས་ནས་འཚམས་འདྲིའི་བཀྲ་

ཤིས་བདེ་ལེགས་ཞེས་བརྗོད་རྒྱུ་ཡིན། 

རང་རེ་འཕགས་མ་བདེ་བྱེད་མའི་དགུན་ཆོས་བཙུགས་

དགོས་པའི་དགོས་པ་དང་རྒྱུ་མཚན་གཙོ་བོ་བཙུན་མ་ཚོའི་

བསླབ་པ་སློབ་གཉེར་ཡར་རྒྱས་འབྱུང་རྒྱུ། བསླབ་གསུམ་

ཉམས་ལེན་གནད་སྨིན་ཆ་ཚང་བ་ཞིག་འབྱུང་ཐུབ་རྒྱུ་དེ་

འདྲའི་སླད་དུ་དགུན་ཆོས་བཙུགས་པ་ཡིན། དེར་བརྟེན་

བཙུགས་པ་ཇི་བཞིན་བཙུན་མ་ཚོའི་ངོས་ནས་ཀྱང་དམིགས་

བསལ་བསླབ་པ་སློབ་གཉེར་ཐོག་ཏུ་སྤྲོ་བ་བསྐྱེད་རྒྱུ་དང་དོ་

སྣང་ཆེན་པོ་བགྱིས་ཏེ། ལོ་གཉིས་ལས་ཕྱིན་མེད་ཀྱང་ད་ལྟ་

ཡར་རྒྱས་ཀྱི་རྣམ་པ་ཧ་ཅང་མཆིས། ད་ལན་གྱི་གོ་སྐབས་འདི་

དང་བསྟུན་ཏེ་བཙུན་མ་རྣམ་པར་རྒྱབ་སྐྱོར་མཛད་མིའི་དཔེ་

ཁྲིད་དགེ་རྒན་དང་བཅས་པ་ཀུན་ལ་ཐུགས་རྗེ་ཆེ་ཞེས་བརྗོད་

རྒྱུ་ཡིན།

ཐར་རྒྱན་ཁྲིད་ཀྱི་ཆོས་མཚམས་སྐྱབས་སུ་འགྲོ་བའི་

ལེའུ་བརྒྱད་པ་བར་ཞུས་ཟིན། ལེའུ་དགུ་པ་ནས་མར་འཁྲིད་

རྒྱུ་ཡིན། དྭགས་པོའི་ཐར་རྒྱན་ན་ནིང་བཀའ་བརྒྱུད་དགུན་

ཆོས་ཐེངས་བཅོ་བརྒྱད་པའི་སྐབས་ནས་འགོ་བཙུགས་ཏེ་

དྭགས་པོའི་ཐར་རྒྱན་བགྲོ་གླེང་དབུ་བརྩམས། ལྷག་པར་ད་

ལོའི་འཆར་ཟླའི་དགུན་ཆོས་ཐེངས་བཅུ་དགུ་པའི་སྐབས་

སུ་དམིགས་བསལ་དྭགས་པོའི་ཐར་རྒྱན་གྱི་བགྲོ་གླེང་རྩལ་

འདོན་ནམ། གལ་ཆེ་ཤོས་སུ་བརྩིས་ཏེ་བགྲོ་གླེང་དང་། རྒྱུན་

གྱི་འགྲན་རྩོད་གནས་སྐབས་སུ་ངལ་གསོ་ལྟ་བུ་དང་གཙོ་བོ་

བགྲོ་གླེང་བྱ་རྒྱུ་དེ་ལྟར་ཡིན། 

གང་ལྟར་ང་ཚོས་དྭགས་པོའི་ཐར་རྒྱན་ཐོག་ཏུ་ཀུན་

གྱིས་ཤུགས་རྒྱབ་པའམ་ཀུན་གྱིས་ཐུགས་སྣང་གནང་བཞིན་

མཆིས། ཕལ་ཆེར་འདི་ལྟ་བུ་སྔར་མ་བྱུང་བ་ལྟ་བུའམ་སྔར་

འབྱུང་དཀའ་བར་གྱུར་ཡོད། དྭགས་པོའི་ཐར་རྒྱན་ལ་འདི་ལྟ་

བུ་རྩལ་འདོན་བགྱི་དགོས་དོན་ཕྱོགས་གཅིག་ནས་རྒྱུ་མཚན་

ཧ་ཅང་གསལ་པོ་ཡིན། རང་རེ་དྭགས་པོ་བཀའ་བརྒྱུད་ཅེས་

པ་དྭགས་པོ་ལྷ་རྗེ་རང་ཉིད་ཀྱིས་སྲོལ་བཏོད་པ་ཡིན། དེར་

བརྟེན་དྭགས་པོ་བཀའ་བརྒྱུད་པ་རྣམས་ཀྱིས་རང་གི་མེས་

པོའམ། སྟོན་པ་གཙོ་བོ་དྭགས་པོ་རིན་པོ་ཆེ་ཆགས་ཡོད། 

གང་གིས་མཛད་པའི་བསྟན་བཅོས་དེ་དག་ལ་དོ་སྣང་བགྱི་

དགོས་པ་རང་བཞིན་དུ་གྱུར་ཡོད། དམིགས་བསལ་དྭགས་

པོ་ལྷ་རྗེ་རང་ཉིད་ཀྱི་དྭགས་པོའི་ཐར་རྒྱན་དང་ལམ་མཆོག་

རིན་ཆེན་ཕྲེང་བ་གཉིས་ལ་དམིགས་བསལ་རྗེས་འཇུག་

གདུལ་བྱ་རྣམས་ཀྱིས་དེ་ལ་སློབ་སྦྱོང་བགྱིད་དགོས་ཡོད་

ཅེས་གཞུང་དེ་གཉིས་ལ་བལྟས་པ་དང་ང་རང་གི་ཞལ་མངོན་

སུམ་དུ་མཇལ་བ་དང་ཁྱད་པར་མེད་སྐོར་བཀའ་སྩལ་བ་དེའི་

རྒྱུ་མཚན་ལ་བརྟེན་ནས་ང་ཚོས་ང་ཚོས་རང་བཞིན་དོ་སྣང་

བགྱིད་དགོས་པར་གྱུར་ཡོད།

དྭགས་པོའི་བཀའ་བརྒྱུད་འདི་ལ་བཀའ་ཕྱག་ཆུ་བོ་

གཉིས་འདྲེས་ཀྱི་རྒྱུད་པ་ཞེས་མཚན་དེ་ལྟར་ཐོགས། བཀའ་

ཕྱག་ཆུ་བོ་གཉིས་འདྲེས་རྗེ་བཙུན་མིད་ལ་བཞད་པ་རྡོ་རྗེ་ནས་

མར་རྒྱུད་པའི་ཕྱག་རྒྱ་ཆེན་པོའི་མན་ངག་དེ་དག་དང་། ཇོ་བོ་

བཀའ་གདམས་པ་ནས་བརྒྱུད་པའི་སྐྱེས་བུ་གསུམ་གྱི་ལམ་

རིམ་གཉིས་ལ་འགལ་མེད་དུ་ཉམས་སུ་ལེན་པའམ། ཡང་ན་

གཉི་ག་ཚང་ལ་མ་ནོར་བར་ཉམས་ལེན་གནང་གི་ཡོད་ཙ་ན། 

དེའི་རྒྱུ་མཚན་ལ་བརྟེན་ནས་བཀའ་ཕྱག་ཆུ་བོ་གཉིས་འདྲེས་

ཞེས་མཚན་དེ་ལྟར་ཐོགས། ཡིན་ཡང་ད་ལྟ་ང་ཚོའི་གནས་

སྟངས་ལྟ་བུར་བལྟས་ཚེ་བཀའ་ཕྱག་ཆུ་བོ་གཉིས་འདྲེས་ཀྱི་

ཉམས་ལེན་རྣལ་མ་ཞིག་འབྱུང་བཞིན་མེད་སྙམ་པ་དང་། ལྷག་

དོན་བཀའ་གདམས་པའི་ལམ་རིམ་དེ་དག་ལ་ང་ཚོས་དེ་ཙམ་

དོ་སྣང་བགྱིད་མི་ཐུབ་པ་དེ་ལྟར་འབྱུང་བཞིན་མཆིས། རྒྱུ་

མཚན་དེ་དག་ལ་བརྟེན་ནས་བཀའ་ཕྱག་ཆུ་བོ་གཉིས་འདྲེས་

ཀྱི་ཉམས་བཞེས་ཚང་ལ་མ་ནོར་བ་ཞིག་འབྱུང་རྒྱུ་དང་ལྷག་

དོན་ཇོ་བོ་བཀའ་གདམས་པའི་སྐྱེས་བུ་གསུམ་གྱི་ལམ་རིམ་

ལ་ཀུན་གྱིས་དོ་སྣང་ཤུགས་ཆེ་ཙམ་གནང་རྒྱུའི་རེ་བ་གཅིག་

དེ་ལྟར་ཡིན། དེ་བཞིན་རང་རེ་ཆོས་ཉམས་ལེན་བགྱིད་མི་

ཞིག་གི་ངོས་ནས་བཤད་ན། བཀའ་གདམས་པའི་སྐྱེས་བུ་

གསུམ་གྱི་ལམ་རིམ་བློ་སྦྱོང་ཐབས་སམ། དེ་ལྟ་བུའི་སྦྱོང་

བརྡར་ང་ཚོར་ཧ་ཅང་ཕན་ཐོགས་ཆེན་པོ་ལྡན་པ་ཞིག་ཡིན། 

དྭགས་པོ་རིན་པོ་ཆེ་གང་གིས་ཀྱང་ང་ད་ལྟ་སེམས་ཅན་ལ་

ཕན་ཐོགས་པ་འདི་ཇོ་བོ་བཀའ་གདམས་པའི་སྐུ་དྲིན་ཡིན་

ཞེས་དེ་ལྟར་གསུངས། 

དེར་བརྟེན་རང་རེ་ཕྱག་རྒྱ་ཆེན་པོའི་ཉམས་ལེན་བགྱིད་

མི་དེ་དག་ནས་འཕྲལ་དུ་རྨང་གཞིའི་སྦྱོང་བརྡར་གང་ཡང་

མེད་པའམ། ཡང་ན་ཐུན་མོང་གི་ལམ་དེ་དག་སྔོན་དུ་མ་སོང་

བའམ། ཇི་ལྟར་ཉམས་ལེན་གྱི་གཞི་རྩ་བརྟན་པོ་མེད་པའི་ཐོག་

ནས་ཕྱག་རྒྱ་ཆེན་པོ་ཞེས་ཆོས་ཟབ་པོ་དེ་དག་ཉམས་ལེན་

བགྱིད་ཀྱང་དེ་ཙམ་གྱིས་སེམས་ལ་ཕན་ཐོགས་འབྱུང་རྒྱུ་

དཀའ། རྒྱུ་མཚན་དེར་བརྟེན་ནས་སྐྱེས་བུ་གསུམ་གྱི་ལམ་ལ་

བརྟེན་ནས་བློ་རིམ་གྱིས་སྦྱངས་ནས་གོང་འཕེལ་དུ་བཏང་སྟེ་

ཕྱག་རྒྱ་ཆེན་པོའི་ཉམས་ལེན་བགྱིད་ཐུབ་པ་བྱུང་ན་གཞི་ནས་

སེམས་ལ་ཕན་ཐོགས་འབྱུང་ཐུབ་པ་ཞིག་དང་། ཆོས་ཆོས་སུ་

འགྲོ་ཐུབ་པ་ཕལ་ཆེར་འབྱུང་ངེས་ཡིན་སྙམ། གང་ལྟར་སྤྱི་དང་

སྒེར་གྱི་རྒྱུ་མཚན་དུ་མ་ཞིག་གི་ཐོག་ནས་ཐར་རྒྱན་ལ་དོ་སྣང་

བགྱིད་དགོས་པ་གལ་ཆེན་པོར་མཐོང་བཞིན་ཡོད། ཅེས་དང་།

གསུང་ཆོས་ཉིན་གཉིས་པ།

ཁ་རྩང་ཞུས་པ་ལྟར་ཐེག་པ་ཆེན་པོ་ཡིན་མིན་སེམས་བསྐྱེད་

ཀྱི་རྗེས་སུ་སྒྲོ་འདོགས་བགྱི་རྒྱུ་དེ་ལྟར་ཡིན། སེམས་བསྐྱེད་

པ་ཡིན་ན་ཐེག་པ་ཆེན་པོ་དང་སེམས་བསྐྱེད་པ་མིན་ན་ཐེག་པ་

ཆེན་པོ་མ་ཡིན་པ། མདོར་ན་ཐེག་པ་ཆེན་པོ་ཡིན་མིན་སེམས་

བསྐྱེད་ཡོད་མིན་རྗེས་སུ་སྒྲོ་འདོགས་བགྱིད་པ་ལྟ་བུ་ཁ་སང་

འཆད་པ་ལྟར་ཡིན། དེར་བརྟེན་ཐེག་པ་ཆེན་པོའི་ལམ་ཉམས་

སུ་ལེན་པ་ལ་བྱང་ཆུབ་མཆོག་ཏུ་སེམས་བསྐྱེད་པ་མེད་དུ་

མི་རུང་བ་དེ་ལྟར་གྱུར། དེར་བརྟེན་རང་རེས་ཐེག་པ་ཆེན་

པོའི་མདོ་སྔགས་གཉིས་གའི་ཉམས་ལེན་ཇི་ལྟར་བགྱིས་ཀྱང་

གཞི་རྩ་ལྟ་བུ་བྱང་ཆུབ་མཆོག་ཏུ་སེམས་བསྐྱེད་བརྟན་པོའམ། 

མྱོང་བ་ཐོན་པ་དེ་ལྟ་བུ་དགོས་རྒྱུ་གལ་ཆེན་པོར་གྱུར། དེ་ལྟ་

བུའི་སེམས་མཆོག་ཏུ་གྱུར་པ་བསྐྱེད་པར་བྱེད་པར་རྒྱུ་མེད་

རྐྱེན་མེད་ལ་བརྟེན་ནས་མི་སྐྱེ། རྒྱུ་རྐྱེན་ཞིག་ལ་བརྟེན་ནས་

སྐྱེ་དགོས། དེ་ལྟ་བུའི་སེམས་རིན་པོ་ཆེའམ་སེམས་མཆོག་ཏུ་

གྱུར་པ་དེ་ལྟ་བུ་བསྐྱེད་པར་རྒྱུ་རྐྱེན་གང་ཞིག་ཚང་དགོས་རང་

རེས་ཤེས་རྒྱུ་གནད་ཆེ་ཡིན། སྤྱིར་བཏང་བྱང་ཆུབ་མཆོག་

ཏུ་སེམས་བསྐྱེད་པའི་རྒྱུ་ཡི་རྣམ་གྲངས་སམ་རྒྱུ་ལ་འདྲ་མིན་

སྣ་ཚོགས་མཆིས། དཔེར་ན། བཀའ་གདམས་དགེ་བཤེས་

གྲོ་ལུང་པའི་བསྟན་བཅོས་ནང་དུ་མདོ་སྡེ་ཕལ་པོ་ཆེའི་ལུང་

དྲངས་ཏེ། བྱང་ཆུབ་ཀྱི་སེམས་སྐྱེ་བའི་རྒྱུ་རྐྱེན་བཅུ་གསུངས། 

དེ་ལ་སོགས་པའི་མདོ་སོ་སོའི་ནང་བྱང་ཆུབ་ཏུ་སེམས་

བསྐྱེད་པའི་རྒྱུ་རྐྱེན་ནམ་ཆ་རྐྱེན་ཇི་ལྟར་ཚང་དགོས་མིན་

རྣམ་གྲངས་མི་འདྲ་བ་དུ་མ་གསུངས། དེའི་ནང་བྱང་ས་ལས་

གསུངས་པའི་བྱང་ཆུབ་ཀྱི་སེམས་བསྐྱེད་པའི་རྒྱུ་བཞི་དེ་རིང་

མདོར་བསྡུས་ཙམ་ཞུས་ན་སྙམ། བྱང་ས་རང་རེའི་ས་སྡེ་ལྔ་

བོད་ཀྱི་མཁས་པ་ཚོའི་གསུང་ལུགས་ལྟར་བགྱིས་ན་སློབ་

དཔོན་ཐོགས་མེད་ཀྱིས་མཛད་པར་གསུངས། ས་སྡེ་ལྔའི་ནང་

ནས་གཅིག་ཡིན། བྱང་ཆུབ་སེམས་དཔའི་ཚུལ་ཁྲིམས་སྐོར་

ལ་གལ་གནད་ཆེན་པོར་གྱུར། རྗེ་ཙོང་ཁ་པའི་བྱང་སའི་ཚུལ་

ཁྲིམས་ལེའུ་རྣམ་བཤད་ཅེས་པ་ཞིག་ཡོད། དེ་བཞིན་བཀའ་

གདམས་གོང་མ་ཚོས་བྱང་ས་དེ་ཉིད་གལ་ཆེར་བརྩི། རྐྱེན་

བཞི་གསུངས་པའི་ནང་ནས་རྐྱེན་དང་པོ་གཙོ་བོ་སངས་རྒྱས་

དང་བྱང་ཆུབ་སེམས་དཔའ་དེ་དག་གི་མཐུ་སྟོབས་ནུས་པ་

དེ་དག་མཐོང་བ་དང་ཐོས་པ་ལ་བརྟེན་ནས་སེམས་ཤུགས་

བསྐྱེད། དེ་འདྲའི་ཐོག་ནས་སོ་སོ་བྱང་ཆུབ་མཆོག་ཏུ་སེམས་

བསྐྱེད་རྒྱུ་ལ་ཕན་ཐོགས་ཆེན་པོ་འབྱུང་བ་དང་། རྒྱུ་མཚན་དེ་

ལ་བརྟེན་ནས་རྐྱེན་དང་པོ་སངས་རྒྱས་བྱང་སེམས་ཀྱི་མཐུ་

སྟོབས་མཐོང་བ་དང་ཐོས་པ་དེ་ལྟར་གསུངས། དེར་བརྟེན་

སངས་རྒྱས་དང་བྱང་ཆུབ་སེམས་དཔའ་རྣམས་ཀྱི་སྔོན་བྱོན་

སངས་རྒྱས་ཀྱི་རྣམ་ཐར་རྗེས་འཇུག་གདུལ་བྱའི་ཉམས་ལེན་

གསུངས་པ་ཇི་བཞིན་སྔོན་གྱི་སངས་རྒྱས་དང་བྱང་ཆུབ་

སེམས་དཔའ་དེ་དག་གི་རྣམ་པར་ཐར་པ་དེ་དག་རང་རེ་རྗེས་

འཇུག་གདུལ་བྱ་དག་གིས་ཉམས་ལེན་བགྱིད་རྒྱུའི་མིག་དཔེ་

ལྟ་བུ་དང་། དེ་བཞིན་དཔེ་མཚོན་ལེགས་སུ་གྱུར། 

དཔེ་མཚོན་ཞིག་ཞུས་ན། སངས་རྒྱས་དང་བྱང་ཆུབ་

སེམས་དཔའི་རྣམ་ཐར་པ་དང་དེ་བཞིན་བྱང་ཆུབ་མཆོག་ཏུ་

ཐུགས་བསྐྱེད་ཚུལ་བསམ་གྱིས་མི་ཁྱབ་པ་ཡོད་ཀྱང་ཀུན་

བརྗོད་རྒྱུ་དཀའ། མགོན་པོ་མི་འཁྲུགས་པས་ཐོག་མར་བྱང་

ཆུབ་མཆོག་ཏུ་ཐུགས་བསྐྱེད་ཚུལ། སྨོན་ལམ་བཏབ་ཚུལ་

དཔེ་མཚོན་ཙམ་ཞུས་ན། མགོན་པོ་མི་འཁྲུགས་པ་འདི་ནས་

སངས་རྒྱས་ཀྱི་ཞིང་སྟོང་འདས་པ་ན་མངོན་པར་དགའ་བའི་

ཞིང་ཁམས་ཞེས་བྱ་བ་ལ་ད་ལྟའང་འཚོ་ཞིང་གཞེས་ནས་

ཆོས་ཀྱང་སྟོན་པར་མཛད་པ་དེ་ལྟ་བུའི་སངས་རྒྱས་སུ་གྱུར། 

མགོན་པོ་མི་འཁྲུགས་པ་ཐོག་མར་བྱང་ཆུབ་མཆོག་ཏུ་ཐུགས་

བསྐྱེད་ཡུལ་སངས་རྒྱས་སྤྱན་ཆེན་པོ་ཞུ་བ་དེའི་སྐུ་མདུན་

ལས་བྱང་ཆུབ་མཆོག་ཏུ་ཐུགས་བསྐྱེད་པ་ཡིན། སྐབས་དེ་

ཤེད་དུ་སངས་རྒྱས་སྤྱན་ཆེན་པོས་ཆོས་སྟོན་བཞིན་པའི་

སྐབས་སུ་འཁོར་བྱང་ཆུབ་སེམས་དཔའ་དང་། དེ་བཞིན་རབ་

ཏུ་བྱུང་བ་དང་ལྷ་དང་ལྷ་མ་ཡིན་ལ་སོགས་དུ་མ་ཞིག་འདུས་

པའི་སྐབས་ཤིག་ཡིན། སྐབས་དེ་ཤེད་དུ་འཁོར་དུ་མ་ཡོད་

པའི་ནང་ནས་དགེ་སློང་ཞིག་ཡར་བཞེངས་ཏེ་སངས་རྒྱས་

སྤྱན་ཆེན་པོ་ལ་བྱང་ཆུབ་སེམས་དཔའ་དེ་དག་བྱང་ཆུབ་ཀྱི་

སྤྱོད་པ་ཉམས་སུ་ལེན་པའམ་ཐེག་པ་ཆེན་པོའི་ཆོས་ཉམས་

སུ་ལེན་པའི་སྐབས་ཉམས་ལེན་གྱི་གནད་འགག་གཙོ་བོ་གང་

ཡིན་ནམ་ཞེས་བཀའ་འདྲི་ཞུས། སྐབས་དེར་སངས་རྒྱས་

སྤྱན་ཆེན་པོས། བྱང་ཆུབ་སེམས་དཔའ་བྱང་ཆུབ་ཀྱི་སྤྱོད་

པ་ལ་བསླབ་ནས་བྱང་ཆུབ་ཀྱི་ཐེག་པ་ཆེན་པོའི་ལམ་ལ་

བསླབ་པའི་སྐབས་སུ་ཉམས་ལེན་གྱི་གནད་གཙོ་བོ་སེམས་

ཅན་ཐམས་ཅད་ལ་མི་འཁྲུགས་པའི་སེམས་བསླབ་པར་བྱའོ་

གསུངས། མི་འཁྲུགས་པའི་སེམས་ཞེས་པ་དོན་གནད་རྒྱ་

ཆེ་ས་ནས་བཤད་ན། ཞེ་ས་མ་བརྗོད་ན། བྱང་ཆུབ་སེམས་

དཔའི་ལས་ཀ་སེམས་ཅན་གྱི་་དོན་བགྱིད་རྒྱུ་ཡིན། སེམས་

ཅན་གཞན་གྱི་དོན་བགྱིད་ཙ་ན་སེམས་ཅན་དེ་དག་ལ་མོས་

པ་འདྲ་མིན་དང་སེམས་ཅན་སོ་སོའི་བསམ་བློ་གཏོང་ལུགས་

མི་འདྲ་བ་དང་། འགྲོ་འདུག་མི་འདྲ་བ་དུ་མ་ཡོད་ཙ་ན། དེ་དག་

གི་ཁམས་དང་མོས་པ་ལ་བསྟུན་དགོས་སྟབས་སླ་བ་ཞིག་

མིན། སྐབས་རེ་སེམས་འཁྲུགས་ནས་རང་རེས་ཐོག་མའི་

འཆར་གཞི་བགྱིས་པ་ལྟར་དུ་མི་འབྱུང་བ་དང་། སེམས་ཅན་

ལ་ལ་ངག་ལ་ཉན་པ་དང་ལ་ལ་མི་ཉན། དེའི་དབར་ལ་བྱང་

ཆུབ་སེམས་དཔའ་འཁྲུགས་པའི་ཉེན་ཆེ། དེར་བརྟེན་སེམས་

མི་འཁྲུགས་པ་ཞེས་ཉོན་མོངས་པའི་སེམས་མི་འཁྲུགས་

པ། ལྷག་པར་སྐབས་འདིར་ཞེ་སྡང་དང་ཁོང་ཁྲོའི་སེམས་མི་

འཁྲུགས་པ། བྱང་ཆུབ་སེམས་དཔའི་བྱ་བ་ནི་སེམས་ཅན་

གཞན་ལ་ཕན་པ་བསྒྲུབ་རྒྱུ་དང་། ཞེ་སྡང་ལྡང་གྱུར་ན་སེམས་

ཅན་གཞན་ལ་གནོད་པའི་སེམས་པ་སྐྱེ་ངེས། དེ་ནི་བྱང་ཆུབ་

སེམས་དཔའི་བྱ་བ་དང་འགལ་ཟླ་གྱུར་ཙ་ན། རྒྱུ་མཚན་

དེར་བརྟེན་ནས་སེམས་ཅན་གཞན་ལ་ཁོང་ཁྲོ་བའི་སེམས་

པ། གནོད་པའི་སེམས་པ། ཞེ་སྡང་གི་སེམས་པ་དེ་ལྟ་བུ་མི་

སྐྱེ་བའི་འབད་བརྩོན་བགྱིད་རྒྱུ་བྱང་ཆུབ་སེམས་དཔའི་བྱང་

ཆུབ་སྤྱོད་པ་ལ་བསླབ་པའི་སྐབས་གལ་གནད་ཆེ་ཤོས་དེ་རེད་

ཅེས་དོན་གནད་ཕལ་ཆེར་ལྟར་རོ། །

སངས་རྒྱས་སྤྱན་ཆེན་པོས་དགེ་སློང་དེ་ལ་དེ་ལྟའི་

ལན་བཏབ་ཙ་ན་དགེ་སློང་སེམས་ཤུགས་བསྐྱེད། སྐབས་དེ་

ཤེད་དུ་ལན་བཏབ་མི་སངས་རྒྱས་ཡིན། དེ་བཞིན་སྐབས་

དེ་དུས་བྱང་ཆུབ་སེམས་དཔའ་དང་རབ་ཏུ་བྱུང་བ་ལྷ་དང་ལྷ་

མ་ཡིན་དུ་མ་འཛོམས་ཙ་ན། དེའི་སྐབས་སངས་རྒྱས་ཀྱིས་

དེ་ལྟ་བུ་སེམས་ཅན་ཐམས་ཅད་ལ་མི་འཁྲུགས་པའི་སེམས་

བྱང་ཆུབ་སེམས་དཔའ་ཉམས་ལེན་བགྱིས་པའི་སྐབས་གལ་

གནད་ཆེན་པོ་རེད་ཅེས་གསུང་སྟབས་སེམས་ཤུགས་འཕར་

བའམ་བློ་ཁོག་སྐྱེད། དགེ་སློང་དེས་བདག་འདི་ནས་ཉི་མ་དེ་

རིང་ནས་བཟུང་སྟེ་སངས་རྒྱས་ཀྱི་གོ་འཕང་མ་ཐོབ་ཀྱི་བར་

དུ་སེམས་ཅན་སུ་འདྲ་ཞིག་ལ་ཁོང་ཁྲོ་བའི་སེམས་པ། ཞེ་སྡང་

གི་སེམས་པ་མི་སྐྱེ་ཞེས་སྨོན་ལམ་བཏབ། དེ་ཙམ་དུ་མ་ཟད་

སྨོན་ལམ་དུ་མ་སྟེ་སྒྲུབ་པའི་སྨོན་ལམ་བཅོ་བརྒྱད་དང་སྨོན་

ལམ་བདུན་སོགས་བཏབ་པ་མང་། ཡིན་ཡང་གནད་ཆེ་ཤོས་

དང་པོ་དེ་ཡིན། དགེ་སློང་དེ་ཡིས་དེ་ལྟ་བུ་སྨོན་ལམ་བཏབ་ཙ་

ན་རྒྱུ་མཚན་དེ་ལ་བརྟེན་ནས་མི་འཁྲུགས་པ་ཞེས་པའི་མཚན་

ཡང་སྨོན་ལམ་བཏབ་པ་ལ་བརྟེན་ནས་མི་འཁྲུགས་པའི་མཚན་

ཐོགས། 

སྐབས་དེར་དགེ་སློང་ཁོང་གིས་སྨོན་ལམ་དེ་ལྟར་བཏབ། 

དེའི་དུས་སུ་བྱང་ཆུབ་སེམས་དཔའ་དང་རབ་ཏུ་བྱུང་བ་དུ་མ་

འཛོམས་ཡོད། ཀུན་ངོ་མཚར་ཏེ་གཅིག་གིས་གཅིག་ལ་དགེ་

སློང་འདི་དཔེ་མེད་ཅིག་རེད་གདའ་ཞེས་བཤད། ལྷག་པར་དུ་

སེམས་ཅན་ཐམས་ཅད་སངས་རྒྱས་མ་ཐོབ་ཀྱི་བར་དུ་སེམས་

མི་འཁྲུགས་པ། ཕན་ཚུན་གཅིག་གིས་གཅིག་ལ་མི་འཁྲུགས་

པ་ཞེས་པའི་སྒྲ་གང་འཚམས་གྲགས་ཙ་ན། སངས་རྒྱས་སྤྱན་

ཆེན་པོས་ཀྱང་ཁྱོད་རང་འདི་ནས་བྱང་ཆུབ་མ་ཐོབ་ཀྱི་བར་

དུ་སྐྱེ་བ་ནས་ཚེ་རབས་ཐམས་ཅད་དུ་ཁྱེད་རང་གི་མིང་ལ་

མི་འཁྲུགས་པ་ཞེས་མིང་ཐོགས་ཀྱི་ཡོད། སངས་རྒྱས་པའི་

གནས་སྐབས་སུའང་དེ་བཞིན་གཤེགས་པ་མི་འཁྲུགས་པ་

ཞེས་གྲགས་གསུངས། 

དེར་བརྟེན་རང་རེས་སངས་རྒྱས་མི་འཁྲུགས་པ་ཁོང་ལ་

ཞེ་ས་མ་ཞུས་ན། མཐུ་ཡི་མཐུ་ཤུགས་སམ་ཐུགས་རྗེ་ལྟ་བུ་

ཡོད། རང་རེ་ལ་མནོ་བསམ་བཏང་ན་འདི་ནས་སངས་རྒྱས་

མ་ཐོབ་བར་གྱི་སྐད་ཆ་མ་བཤད་ན་སྙམ། ཡིན་ཡང་རང་རེས་

ལོ་གཅིག་གི་རིང་ལ་ངས་ལོ་གཅིག་གི་ཡུན་དུ་སེམས་ཅན་སུ་

ལ་ཡང་ཁོང་ཁྲོ་བགྱིད་ཀྱི་མིན་སྙམ་པའི་སེམས་ལ་དམ་བཅའ་

དང་སེམས་ལ་དེ་ལྟ་བུ་བློ་ཐག་ཆོད་པ་འབྱུང་རྒྱུ་དཀའ་ལ་རང་

རེ་དེ་ལྟ་བུའི་གདེང་ཚོད་ཀྱི་སྤོབས་པ་མི་ལྡན། ཟླ་བ་གཅིག་

ཅེས་བརྗོད་ན་འབྱུང་མིན་ཐེ་ཚོམ་དང་ཟླ་བ་གཅིག་ཀྱང་ཅུང་

དུས་ཡུན་རིང་ལ་དེའི་ནང་དུ་གནས་ཚུལ་ཇི་བྱུང་ཆ་མ་རྟོགས་

སྙམ་པ་དང་། དེ་ནས་མར་བདུན་ཕྲག་གཅིག་ངས་སྣང་དག་

མེད་སྙམ་སྲིད་མོད། ཡིན་ཡང་བདུན་ཕྲག་གཅིག་སྟེ་ཞག་པོ་

གཅིག་སོང་གཉིས་སོང་ནང་དཀའ་ལས་ཁག་ཏུ་གྱུར་པ་དང་།  

གཞན་ཕར་སྐྱུར་ཏེ་ཉིན་གཅིག་ལ་ཁོང་ཁྲོ་མི་བགྱི་སྙམ་པ་

རང་རེས་ད་ལྟ་བར་ཚོད་ལྟ་བགྱི་མྱོང་མེད། ཉིན་གཅིག་ལ་

བགྱི་མྱོང་མེད་ན་འདི་ནས་བྱང་ཆུབ་མ་ཐོབ་བར་ཞེས་པའི་

གཏམ་སྨྲ་རྒྱུའི་ཚད་གཞི་ལོང་མེད། རྒྱུ་མཚན་དེར་བརྟེན་ནས་

རང་རེས་གང་བགྱིད་དགོས་སམ་ཞེ་ན། ངེས་པར་ཐ་ན་ཉིན་

གཅིག་གི་མགོ་གཞུག་ལ་སེམས་ཅན་སུ་ཡིན་ཡང་ཞེ་སྡང་

དང་ཁོང་ཁྲོའི་སེམས་པ་མི་སྐྱེ་བ་དང་། མི་འཁྲུགས་པའི་སྙིང་

སྟོབས་ལ་སློབ་སྦྱོང་བགྱིད་རྒྱུ་ཧ་ཅང་གནད་ཆེའོ། །

མདོར་ན་བགྱིད་འདོད་དང་མི་འདོད་ཅེས་པ་སྐབས་

རེ་བགྱིད་ཐུབ་མིན་ལ་མི་ལྟོས་པ་ཞིག་ཡིན། བགྱིད་འདོད་

ན་བགྱིད་ཐུབ་པ་ཡིན། དེར་བརྟེན་སོ་སོས་རྣལ་མ་སེམས་

གཏིང་ནས་ཁོང་ཁྲོ་བའི་བསམ་པ་འདོར་འདོད་དང་། ཁོང་ཁྲོའི་

སེམས་སྡུག་པ་ཡིན་པ་སོ་སོས་རྟོགས་པའི་ཐོག་ནས་དེ་ལྟ་བུ་

ཞིག་བྱུང་ན་ཕལ་ཆེར་ཁོང་ཁྲོ་མི་སྐྱེ་བ་ཞེས་པ་ཅུང་དཀའ་བ་

ཞིག་མིན་སྙམ། ཡིན་ཡང་རང་རེས་དམ་བཅའ་དང་སེམས་

ལ་ཐག་གཅོད་དུ་མ་བགྱིས་ཡོད་ཀྱང་དམ་བཅའ་བརྗེད་བཞིན་

མཆིས། རང་རེ་དྲན་ཤེས་བག་ཡོད་བརྟན་པོ་མེེད་པ་དང་། 

ལ་ལས་ཁོང་ཁྲོ་འབྱུང་ཟིན་མཚམས་གཞི་ནས་དྲན་བཞིན་

ཡོད་པས་དེ་ནི་ཤིན་ཏུ་དཀའ། དེར་བརྟེན་དྲན་ཤེས་བག་ཡོད་

བསྟེན་ཏེ་དཔེར་ན། ཆུ་ཚོད་རེ་རེ་རང་གིས་རང་ལ་དྲན་བསྐུལ་

བགྱིས། གཞན་དམ་བཅའ་འཇོག་པ་ཙམ་ཞིག་དང་བློ་ཐག་

བཅད་པ་ཙམ་ཞིག་གིས་མི་འཐུས། མུ་མཐུད་དེ་དྲན་པ་ཤེས་

བཞིན་གྱིས་ཟིན་པ་དགོས། ལོ་གསུམ་སྔོན་བྱང་ཆུབ་མཆོག་

ཏུ་སེམས་བསྐྱེད་པ་ཡིན་ཞེས་ད་ལྟ་གང་ཡང་མེད་ན་ཕན་མི་

ཐོགས། 

ཁོང་ཁྲོ་མི་སྐྱེ་བ་ཞེས་ཁོང་ཁྲོ་རྣལ་མ་མི་ལངས་པ་ཞིག་

དགོས། དེ་མིན་ཁོང་ཁྲོ་ལངས་སྡུག་རུས་རྒྱབ་འདུག་ན་དེ་ནི་

གནད་མི་འཁེལ། བདུན་གཅིག་ལ་ཁོང་ཁྲོ་མི་ལང་བའི་དམ་

བཅའ་བགྱིས། མི་ཞིག་གིས་རྙོག་དྲ་བཟོས་ཙ་ན། ཁོང་ཁྲོ་

ལངས་ཀྱང་ཁོག་ནང་དུ་སྡུག་རུས་རྒྱབ། བདུན་གཅིག་གི་

རྗེས་སུ་ལྟད་མོ་ལྟོས་ཨང་སྙམ་སྟེ་འདུག་ན། ཁོང་ཁྲོ་ལངས་

ཡོད་ཀྱང་རྣམ་འགྱུར་མ་བསྟན་ཙམ་ཡིན། དེར་བརྟེན་མི་དུ་

མའི་བློ་ལ་ཁོང་ཁྲོ་མ་ལངས་ཞེས་ཁོང་ཁྲོ་ལངས་ཀྱང་སྡུག་

རུས་རྒྱབ། རྣམ་འགྱུར་མ་སྟོན་པའམ། ཁོང་ཁྲོ་ལངས་པའི་

རྣམ་པ་མ་སྟོན་པ་དེ་ལྟ་བུ་ལ་གོ་ན་དེ་ལྟར་མིན། སེམས་མ་ངོ་

མ་དེར་བཟོ་བཅོས་རྒྱབ་པ་ལས་ཕྱིའི་རྣམ་འགྱུར་བརྟག་རྒྱུ་

མིན། རྣལ་མའི་ཁོང་ཁྲོ་ལངས་གྱུར་ན་སྐབས་རེ་ཕྱིར་མངོན་

ན་དགའ་བ་མེད་དམ་སྙམ། སྐབས་རེ་ཁོང་ཁྲོའི་རྣམ་འགྱུར་

སྟོན་ན་དགའ་བ་དང་མཚམས་རེ་ཁོང་ཁྲོ་དུ་མ་ཁོག་ནང་དུ་

བསགས། རྗེས་སུ་སེམས་པ་མ་སྐྱིད་པ་གྱུར་ཏེ་སྨྱོན་པ་ལྟ་

བུ་གྱུར། དེར་བརྟེན་སྐབས་འདིར་སྡུག་རུས་བགྱིད་ཅེས་མི་

བརྗོད། 

རྐྱེན་གཉིས་པ་སྟེ་བྱང་ཆུབ་སེམས་དཔའི་སྡེ་སྣོད་མང་

དུ་ཐོས་པ། བྱང་ཆུབ་སེམས་དཔའི་སྡེ་སྣོད་དམ་ཐེག་པ་ཆེན་

པོའི་སྡེ་སྣོད། ཐེག་པ་ཆེན་པོ་སངས་རྒྱས་ཀྱིས་གསུངས་པའི་

སྡེ་སྣོད་དེ་དག་ཡང་ཡང་སོ་སོའི་ངོས་ནས་བལྟ་ཀློག་བགྱིད་

རྒྱུ་དང་དེ་བཞིན་གཞན་གྱི་དྲུང་ནས་ཡང་ཡང་ཐོས་རྒྱུ་དེ་ལྟ་བུ་

བགྱིས་ན་དེའི་རྐྱེན་གྱིས་བྱང་ཆུབ་མཆོག་ཏུ་སེམས་བསྐྱེད་

རྒྱུར་ཕན་ཐོགས་འབྱུང་། 

རྐྱེན་གསུམ་པ་སྟེ་དམ་པའི་ཆོས་ནུབ་པར་ཉེ་བར་

མཐོང་བ། ཞེས་དམ་པའི་ཆོས་འཇིག་ལ་ཉེ་བ་མཐོང་ཙ་ན་

སེམས་ལ་སྐུལ་ལྕག་བགྱིས་ཏེ་དེ་འདྲའི་ཐོག་ནས་བྱང་ཆུབ་

མཆོག་ཏུ་སེམས་བསྐྱེད་རྒྱུ་དེ་ལྟར་འབྱུང་བཞིན་ཡོད་སྙམ། 

བཞི་པ་སེམས་བསྐྱེད་པ་རྙེད་དཀའ་བ་ཞེས་བྱང་ཆུབ་སེམས་

ལ་དཀོན་པའི་འདུ་ཤེས་བསྐྱེད། དེ་འདྲའི་ཐོག་ནས་སེམས་

བསྐྱེད་པའམ་ཡང་ན་སྙིགས་མའི་དུས་ཀྱི་སྐྱོན་མང་དུ་མཐོང་

ནས་དེ་འདྲའི་རྒྱུ་མཚན་གྱིས་བྱང་ཆུབ་མཆོག་ཏུ་སེམས་

བསྐྱེད་རྒྱུ་འབྱུང་བཞིན་ཡོད། མདོར་ན་རྐྱེན་བཞི་པོ་དེ་དག་

གང་རུང་ངམ་ཅི་རིགས་པ་ལ་བརྟེན་ནས་བྱང་ཆུབ་ཆེན་པོ་

འཐོབ་འདོད་ཀྱི་བློ་སྐྱེད་དེ་དེ་འདྲའི་ཐོག་ནས་བྱང་ཆུབ་ཀྱི་

སེམས་བསྐྱེད་དགོས་པ་ཡིན།

ཐེག་པ་རང་རང་གི་ལམ་དུ་ཞུགས་པར་ཐེག་པ་དེ་དང་

བྱང་ཆུབ་བམ་མཐར་ཐུག་གི་འབྲས་བུ་ཐོབ་འདོད་ཀྱི་བློ་

སྐྱེ་དགོས། ཐེག་པ་ཆེན་པོའི་ལམ་འཇུག་པའམ་བྱང་ཆུབ་

མཆོག་ཏུ་སེམས་བསྐྱེད་པའམ། ཐེག་པ་ཆེན་པོའི་བྱང་ཆུབ་

ཐོབ་འདོད་ཀྱི་བློ་བཅོས་མ་ཡིན་པ་ཞིག་རྒྱུད་དུ་སྐྱེ་དགོས། 

སྐབས་འདིའི་བྱང་ཆུབ་ཐོབ་འདོད་ཀྱི་བློ་དེའང་མཚན་ཉིད་

ཚང་བ་ཞིག་འབྱུང་བར་རང་དོན་དུ་བྱང་ཆུབ་ཐོབ་འདོད་ཀྱི་བློ་

སྐྱེ་དགོས་པ་དང་། དེའི་སྟེང་དུ་གཞན་དོན་དུ་བྱང་ཆུབ་ཐོབ་

འདོད་ཀྱི་བློ་གཉི་ག་སྐྱེ་དགོས། གང་རེད་ཅེ་ན། རང་དོན་སྒྲུབ་

པ་ལ་ཞི་བ་རྐྱང་པས་བློས་ཆོག་པར་འཛིན་པ་ལས་ཟློག་སྟེ་

སངས་རྒྱས་ཀྱི་ཡོན་ཏན་ལ་དད་པ་སྦྱངས་ནས་སངས་རྒྱས་

ཐོབ་འདོད་ཀྱི་བློ་སྐྱེ་དགོས། ཞི་བ་ཕྱོགས་གཅིག་གམ་ཞི་

བ་རྐྱང་པ་ལ་སྤངས་རྟོགས་ཕྱོགས་རེ་བ་ལས་སྤངས་རྟོགས་

ཡོངས་སུ་རྫོགས་པ་ཞིག་འབྱུང་མི་བཏུབ། དེས་ན་རང་དོན་

ཕུན་སུམ་ཚོགས་པ་ཆོས་ཀྱི་སྐུ་ཡིན་ཙ་ན། རྒྱུ་མཚན་དེ་ལ་

བརྟེན་ནས་རང་དོན་སྤངས་རྟོགས་ཕུན་སུམ་ཚོགས་པ་ཞིག་

འབྱུང་བ་བྱ་བར་སངས་རྒྱས་ཀྱི་གོ་འཕང་ཐོབ་འདོད་ཀྱི་བློ་

མེད་དུ་མི་རུང་བ་ཡིན། 

གཉིས་པ་གཞན་དོན་དུ་བྱང་ཆུབ་ཐོབ་འདོད་ཀྱི་བློ་མེད་

དུ་མི་རུང་བ་ཡིན། གང་རེད་ཅེ་ན། གཞན་དོན་དུ་བྱང་ཆུབ་

ཐོབ་འདོད་ཀྱི་བློ་མེད་གྱུར་ན་ཐེག་ཆེན་སེམས་བསྐྱེད་དུ་མི་

འགྱུར། དེའི་རྒྱུ་མཚན་ལ་བརྟེན་ནས་གཞན་དོན་དུ་བྱང་ཆུབ་

ཐོབ་འདོད་ཀྱི་བློ་ཚང་དགོས། སེམས་བསྐྱེད་ཀྱི་མཚན་ཉིད་

ཚད་ལྡན་ཞིག་འབྱུང་བ་ལ། རང་དོན་དང་གཞན་དོན་གཉི་ག་

ཚང་བ་དེ་ལྟར་དགོས། སྤྱིར་བཏང་བྱང་ཆུབ་སེམས་དཔའ་

ཞེས་པ་གཞན་དོན་ཁོ་ན་དོན་དུ་གཉེར་བ་མ་གཏོགས་རང་

དོན་དོན་དུ་མི་གཉེར་བས། རྒྱུ་མཚན་དེར་བརྟེན་ནས་རང་

དོན་བྱང་ཆུབ་གཏན་ནས་དོན་དུ་མི་གཉེར་བ་ཞེས་པ་དེ་ལྟར་

དྲན་ན། ཡིན་ཡང་རང་དོན་གཏན་ནས་མི་གཉེར་བའང་མ་

ཡིན་ཏེ། ཡིན་ཡང་དེ་ལྟའི་བྱང་ཆུབ་སེམས་དཔའ་རྣམས་

ཀྱིས་རང་དོན་བྱང་ཆུབ་དོན་དུ་གཉེར་བ་དེའང་གཞན་དོན་

དོན་གཉེར་མ་གཏོགས་རང་དོན་དོན་གཉེར་དུ་མ་གྱུར། རང་

དོན་དོན་གཉེར་གྱི་ཆ་ཤས་སུ་གྱུར། དཔེར་ན། ཕས་རང་གི་

བུ་རང་མགོ་ཐོན་པ་ལེགས་པོ་འབྱུང་རྒྱུའི་སླད་དང་། བུ་ཡར་

འཚར་དགོས་ཙ་ན་སྲུང་སྐྱོབ་ལེགས་པོ་བགྱིས་པ་དང་། གལ་

ཏེ་ཕ་ནད་མནར་གྱུར་པའམ་སྲོག་ལ་ཉེན་ཁ་བྱུང་གྱུར་ན། བུ་

ལ་སྲུང་སྐྱོབ་བགྱིད་ཐུབ་ཀྱི་མེད་ཙ་ན། བུ་ཡི་སླད་དུ་ཕ་ཡིས་

རང་གི་སྲོག་སྲུང་བ་ལྟ་བུ་གྱུར་གྱི་མེད་དམ་སྙམ། 

སེམས་བསྐྱེད་པ་ནི་གཞན་དོན་ཕྱིར། །ཡང་དག་རྫོགས་

པའི་བྱང་ཆུབ་འདོད། །ཅེས་དེ་ལྟ་བུའི་སེམས་བསྐྱེད་མཚན་

ཉིད་ཡོངས་སུ་རྫོགས་པ་འབྱུང་རྒྱུ་ཞིག་ལ་རང་དོན་བྱང་ཆུབ་

དོན་གཉེར་རམ་གཞན་དོན་བྱང་ཆུབ་དོན་གཉེར་དེ་ལྟ་བུ་

དགོས། དེ་ལྟ་བུ་སེམས་ཅན་གཞན་གྱི་དོན་སྒྲུབ་པ་ལ་སངས་

རྒྱས་ཀྱི་གོ་འཕང་བྱང་ཆུབ་ཆེན་པོ་དོན་དུ་གཉེར་རྒྱུ་དང་

ཐམས་ཅད་མཁྱེན་པའི་གོ་འཕང་དོན་དུ་གཉེར་རྒྱུ་དེ་ལ་རྒྱུ་

མཚན་གང་ཡོད་དམ། སེམས་ཅན་གཞན་གྱི་དོན་བསྒྲུབ་རྒྱུར་

ངེས་པར་སངས་རྒྱས་ཀྱི་གོ་འཕང་ དོན་གཉེར་བགྱིད་དགོས་

པའི་རྒྱུ་མཚན་གང་གྱུར་ཡོད་དམ་ཞེས་དྲིས་གྱུར་ན། ནམ་

མཁའ་དང་མཉམ་པའི་སེམས་ཅན་ཐམས་ཅད་ཀྱི་དོན་བདེ་

བླག་ཏུ་སྒྲུབ་པར་བགྱིད་པ་ལ་སངས་རྒྱས་ཀྱི་གོ་འཕང་བསྒྲུབ་

རྒྱུ་དགོས་པ་རྒྱུ་མཚན་དུ་མ་ཞིག་ཡོད། གང་རེད་ཅེ་ན། སྤྱིར་

བཏང་མི་ཕལ་པ་ཞིག་གིས་སེམས་ཅན་གཞན་གྱི་དོན་སྒྲུབ་

དགོས་ན་སྐབས་རེ་ལམ་ལྷོངས་འབྱུང་བའམ་སྐབས་རེ་ལམ་

དུ་མི་ལྷོངས་པ་དང་། ཕལ་ཆེ་བ་ནམ་ཡིན་ཡང་གཞན་དོན་

སྒྲུབ་པ་དེ་ཙམ་མི་འབྱུང་། དེར་བརྟེན་ཇོ་བོ་རྗེའི་ལམ་རིམ་

ནང་གཞན་དོན་སྒྲུབ་པར་མངོན་ཤེས་བསྒྲུབ་དགོས་གསུངས། 

གང་རེད་ཅེ་ན། སེམས་ཅན་གཞན་གྱི་་དོན་སྒྲུབ་པར་ཕ་རོལ་

པོའི་གནས་ཚུལ་ཆ་ཚང་ཆ་མ་རྟོགས་ན་གཞན་དོན་ལེགས་པོ་

ཞིག་སྒྲུབ་ཐུབ་རྒྱུ་མེད་ཙ་ན། མངོན་ཤེས་བསྒྲུབ་དགོས་པར་

གསུངས། 

བྱང་ཆུབ་སེམས་དཔའ་རྣམས་ཀྱིས་གཞན་དོན་ཞེས་

པའི་སྐབས་ཕལ་ཆེ་བ་དོན་དུ་འགྱུར་བ་འབྱུང་བ་དང་སྐབས་

རེ་དོན་དུ་མི་འགྱུར་བ་ཡང་འབྱུང་བཞིན་ཡོད། དེ་བཞིན་

གཤེགས་པ་རྣམས་ཀྱིས་གཞན་དོན་མཛད་པའི་ཚེ་ན་དོན་

དུ་འགྱུར་བ་ཁོ་ན་ལས་དོན་དུ་མི་འགྱུར་བ་མེད། གང་རེད་

ཅེ་ན། སངས་རྒྱས་ཐམས་ཅད་མཁྱེན་པ་ཡིན་ཙ་ན་གནས་

ཚུལ་ཇི་བཞིན་ཞིབ་ཅིང་ཕྲ་བ་མཁྱེན་པ་ལ་བརྟེན་ནས་སེམས་

ཅན་དེ་དག་སུ་ལ་འདུལ། ཇི་ལྟར་འདུལ་དགོས་པའི་གནས་

ཚུལ་ཀུན་ཕྲ་ཞིང་ཞིབ་པ་མཁྱེན་པ་ལ་བརྟེན་ནས་སངས་རྒྱས་

ཀྱིས་གཞན་དོན་ཇི་ལྟ་བུ་ཞིག་མཛད་ཀྱང་དོན་དུ་འགྱུར་བ་

ལས་དོན་དུ་མི་འགྱུར་བ་མེད་པར་གསུངས། སངས་རྒྱས་

ཚོགས་གཉིས་ཡོངས་སུ་རྫོགས་པའི་གང་ཟག་ཡིན་སྟབས་

རྒྱུ་མཚན་དེ་ལ་བརྟེན་ནས་གཞན་དོན་བགྱིས་ཙ་ན་འབད་པ་

དང་རྩོལ་བ་ལ་མ་ལྟོས་པར་གཞན་དོན་འབད་མེད་ལྷུན་གྲུབ་

ཏུ་འབྱུང། རང་རེས་སངས་རྒྱས་ཀྱི་གོ་འཕང་བསྒྲུབ་དགོས་

ཁ་ཙམ་ཚིག་ཙམ་མ་ཡིན་པར། རྣལ་མ་གལ་ཏེ་མཁའ་མཉམ་

གྱི་སེམས་ཅན་ཐམས་ཅད་ལ་ཕན་བདེ་བསྒྲུབ་དགོས་སྙམ་

ན། སངས་རྒྱས་ཀྱི་གོ་འཕང་དོན་དུ་གཉེར་རྒྱུ་གནད་ཆེ་ལ་

གཞན་དོན་རླབས་ཆེན་སྒྲུབ་ཐུབ་པའི་རྒྱུ་མཚན་ལ་བརྟེན་

ནས་སངས་རྒྱས་ཀྱི་གོ་འཕང་ཐོབ་རྒྱུ་གནད་ཆེ་ཡིན། གལ་

ཏེ་མཁའ་མཉམ་གྱི་སེམས་ཅན་ཐམས་ཅད་ལ་དེ་ལྟ་བུ་གཞན་

དོན་རླབས་ཆེན་བསྒྲུབ་རྒྱུའི་བསམ་པ་མེད་ན་སངས་རྒྱས་

ཀྱི་གོ་འཕང་དོན་གཉེར་དམིགས་བསལ་མེད་ན་འཐུས། རྒྱུན་

གཏན་རང་རེས་སངས་རྒྱས་ཀྱི་གོ་འཕང་ཞེས་པ་དེ་ག་ཙམ་

ཁ་ནས་མར་རྒྱུན་གྱི་ལམ་ལུགས་སྲོལ་ལྟར་སངས་རྒྱས་ཀྱི་

གོ་འཕང་ཐོབ་པར་ཤོག་ཅེས་སྨོན་ལམ་བཏབ་པ་ཙམ་མ་ཡིན་

པར་དངོས་ཡོད་གནས་ཚུལ་ཇི་ལྟར་ཡིན། གནས་ལུགས་རྒྱུ་

མཚན་ཇི་ཡིན་སོོ་སོས་རྟོགས་ནས་དེ་ལྟ་བུའི་སངས་རྒྱས་

ཀྱི་གོ་འཕང་བསྒྲུབ་དགོས་པ་དང་དོན་ཆེན་པོ་ཡོད་པ། ཕན་

པ་རླབས་ཆེན་ཡོད་པ་་ངོ་འཕྲོད་པའི་ཐོག་ནས་རང་རེས་བྱང་

ཆུབ་དོན་གཉེར་གྱི་བསམ་པ་བསྐྱེད་ན་ལེགས་སྙམ།

གསུང་ཆོས་ཉིན་གསུམ་པ།

ཁ་རྩང་གོང་དུ་ཀུན་རྫོབ་བྱང་ཀྱི་སེམས་སམ་བྱང་ཆུབ་ཀྱི་

སེམས་ཞེས་པ་ཐེག་པ་ཆེན་པོའི་ཆོས་ཉམས་སུ་ལེན་པ་ལ་

མེད་དུ་མི་རུང་བ། ཐེག་པ་ཆེན་པོ་ཡིན་མིན་ཞེས་པ་བྱང་

ཆུབ་ཀྱི་སེམས་ཡོད་མེད་ཀྱི་ཆ་ནས་འཇོག་དགོས་པ་དུ་མ་

ཞིག་སྔོན་དུ་ཞུས་ཟིན། བྱང་ཆུབ་ཀྱི་སེམས་སྒོམ་ཚུལ་ལམ་

བྱང་ཆུབ་ཀྱི་སེམས་སྦྱོང་ཚུལ་སྐོར་ལ་སྤྱིར་བཏང་བློ་སྦྱོང་གི་

ཁྲིད་ཕལ་མོ་ཆེ་དེ་དག་ཀུན་བྱང་ཆུབ་ཀྱི་སེམས་སྦྱོང་ཚུལ་

གྱི་མན་ངག་ཤ་སྟག་ཏུ་གྱུར། དེ་ཡང་ཀརྨ་པ་སྐུ་ཕྲེང་བརྒྱད་

པ་མི་བསྐྱོད་རྡོ་རྗེའི་ཁྲིད་ཐུང་བརྒྱ་རྩའམ་ཁྲིད་དུ་མ་ཕྱོགས་

གཅིག་ཏུ་བསྡུས་པ་དེའི་མིང་ལ་ཁྲིད་ཐུང་བརྒྱ་རྩ་ཞེས་མཚན་

དེ་ལྟར་གསོལ། དེའི་ནང་དུ་ཀུན་རྫོབ་བྱང་ཆུབ་སེམས་ཀྱི་

ཁྲིད་ཇོ་བོའི་ལུགས་ཞེས་པ་ཞིག་ཡོད། གཙོ་བོ་ཐར་རྒྱན་ནས་

གསུངས་པའི་ཀུན་རྫོབ་བྱང་ཆུབ་ཀྱི་ཁྲིད་དང་འབྲེལ་ཡོད་དུ་

གྱུར། དེར་བརྟེན་ད་ལན་ཁྲིད་ཡིག་དེའི་ཐོག་ནས་ཀུན་རྫོབ་

བྱང་ཆུབ་ཀྱི་སེམས་བསྐྱེད་པའི་སྒོམ་རིམ་མདོ་ཙམ་ཞིག་མར་

འཆད་ན་སྙམ། 

དེ་ལ་ཡང་འཁོར་བ་སྤྱི་ལྡོག་གམ་འཁོར་བ་སྤྱིའི་ཆ་ནས་

སེམས་བསྐྱེད་སྒོམ་ལུགས་ཤིག་དང་སེམས་ཅན་བྱེ་བྲག་

རེ་རེ་ལ་སྦྱར་ནས་སྒོམ་ལུགས་ཤིག་སྟེ་རྣམ་པ་གཉིས། སྤྱི་

ཡོངས་ནས་སེམས་ཅན་ཐམས་ཅད་སྡུག་བསྔལ་གྱིས་མནར་

ཚུལ་བསམས་ནས་དེ་ལས་ཐར་བར་འདོད་པའི་སྙིང་རྗེ་ཆེན་

པོ་སྐྱེད་དེ་རིམ་གྱིས་བྱང་ཆུབ་ཆེན་པོ་སྐྱེད་རྒྱུ་དེ་ལྟར་ཡིན། 

དེ་ཡང་གཙོ་བོ་མགོན་པོ་ཀླུ་སྒྲུབ་ཀྱི་སེམས་བསྐྱེད་པའི་ཆོ་

ག་ལས། ས་དང་ཆུ་དང་མེ་དང་རླུང་། །རྩི་དང་ནགས་ཀྱི་ཤིང་

ལྟ་བུར། །རྟག་ཏུ་སྲོག་ཆགས་ཐམས་ཅད་ཀྱི། །འདོད་དགུ་

དཔག་མེད་སྤྱོད་པ་ཤོག །ཅེས་གསུངས། མདོར་ན་དེ་ལྟ་བུའི་

ས་དང་ཆུ་དང་མེ་དང་རླུང་རྩི་ཤིང་ནགས་ཚལ་ལ་སོགས་པ་

དེ་དག་ལ་སྲོག་ཆགས་ཀུན་གྱིས་ལོངས་སྤྱོད་རྒྱུའི་གཏེར་

མཛོད་ལྟ་བུ་དེ་ལ་སྲོག་ཆགས་ཀུན་བརྟེན་ནས་འདུག་པ་ཇི་

བཞིན་བདག་ཉིད་ཀྱང་སེམས་ཅན་ཐམས་ཅད་ཀྱི་ལོངས་སྤྱོད་

པའི་གཞི་མའམ་ཕན་ཐོགས་རྒྱུའི་གཞི་མ་དང་ཕན་བདེའི་

འབྱུང་གནས་སུ་འགྱུར་བར་ཤོག་ཅེས་སྨོན་ལམ་བཏབ་པ་

ཇི་བཞིན་རང་རེས་དེའི་དོན་གནད་ལ་མནོ་བསམ་བཏང་སྟེ། 

ངོ་མ་ཞེ་ཐག་པ་ནས་དེ་ལྟ་བུའི་སྨོན་འདུན་དང་ཤུགས་དྲག་

མོས་པ་མ་སྐྱེས་ཀྱི་བར་དུ་དེ་སྲིད་དུ་སྒོམ་དགོས་གསུངས། 

དེ་ལྟ་བུའི་མནོ་བསམ་གཏོང་རྒྱུ་ཧ་ཅང་གནད་ཆེ། དཔེར་ན། 

རང་རེ་མིའམ་སེམས་ཅན་འཛམ་བུ་གླིང་གི་ས་ཆེན་འདིའི་

ཐོག་ཏུ་སྲོག་འཚོ་ནས་འདུག་བཞིན་ཡོད་ལ་ཀུན་ས་ཆེན་

འདི་ལ་བརྟེན་ནས་གནས། ས་ཆེན་པོ་འདིས་རང་རེ་སེམས་

ཅན་ཡོད་དོ་ཅོག་ལ་ཉེ་རིང་མེད་པར་ཀུན་འཚོ་བའི་གཞི་མར་

གྱུར། རང་རེ་མི་རྐྱང་པ་ལས་སེམས་ཅན་གཞན་ལ་ས་ཆེན་

པོ་བེད་སྤྱོད་བགྱིད་མི་ཆོག་པ་དེ་ལྟར་མ་ཡིན་པར་འཛམ་བུ་

གླིང་འདིའི་ཐོག་གི་སྲོག་ཆགས་ཡོད་དོ་ཅོག་ལ་ཉེ་རིང་མེད་

པར་ས་ཆེན་པོ་འདིས་རང་རེ་ཀུན་ལ་ཉེ་བར་འཚོ་བའི་གཞི་

མ་ལྟ་བུར་གནས་ཙ་ན། རང་རེས་བྱང་ཆུབ་ཀྱི་སེམས་སམ་

སྙིང་རྗེ་ཆེན་པོ་དེ་དག་བསམ་པ་རྒྱ་ཆེ་ཆུང་དེ་དག་ཀྱང་དེ་



185ནང་ཆོས་ཐར་པའི་འཇུག་ངོགས།     

ལྟར་དུ་བགྱིས་ཏེ་སེམས་ཅན་ཐམས་ཅད་ལ་ཉེ་རིང་ཕྱོགས་ཆ་

མི་བགྱིད་པར་ཀུན་གྱིས་མདོར་ན་སེམས་ཅན་ཡོད་དོ་ཅོག ། 

བདེ་སྡུག་གི་ཚོར་བ་ཡོད་དོ་ཅོག་ཀུན་འཚོ་བའི་གཞི་མའམ་

ཀུན་གྱི་ཕན་བདེའི་གཞི་མར་འགྱུར་རྒྱུར་ཀུན་གྱིས་སེམས་པ་

བཟང་པོ་དང་སྨོན་ལམ་བཟང་པོ་དེ་ལྟ་བུ་དགོས་རྒྱུ་གནད་དོ། །

དེ་བཞིན་ས་ཆེན་པོ་འདིའི་ཐོག་གི་ཡུལ་ལྗོངས་མཛེས་

པོ་བལྟས་པ་ཙམ་གྱིས་ཡིད་དབང་འཕྲོག་པ་དེ་འདྲའི་ཡུལ་

ལྗོངས་མཛེས་པོ་དེ་ལྟར་འབྱུང་བཞིན་ཡོད། ས་ཆེན་པོ་འདིའི་

ཐོག་ཏུ་ཆུ་བོའི་རྒྱུན་དྭངས་ཤིང་གཙང་བ་འཐུང་བ་ཙམ་གྱིས་

བཀྲེས་སྐོམ་སེལ་ནུས་པ་དེ་ལྟ་བུ་མཆིས། མདོར་ན་མཐོང་

ཐོས་དྲན་རེག་གིས་ཕན་ཐོགས་ཆེན་པོ་ཡོད་པ་ཇི་བཞིན་རང་

རེ་ཀུན་ཀྱང་དེ་ལྟ་བུ་སོ་སོ་ཐོས་པ་དང་མཐོང་བ་དང་དྲན་པ་ལ་

སོགས་པ་ཇི་ལྟར་བགྱིས་ཀྱང་། མདོར་ན་སོ་སོའི་ལུས་ངག་

ཡིད་གསུམ་མཐའ་དག་གཞན་གྱིས་མཐོང་ཐོས་དྲན་གསུམ་

ཇི་ལྟར་བགྱིས་ཀྱང་སེམས་ཅན་ཀུན་ལ་བེད་སྤྱོད་ཡོད་པ་དང་

ཕན་ཐོགས་ཡོད་པ་དེ་ལྟ་བུ་འབྱུང་བར་ཤོག་ཅེས་སྙམ་པ་བློ་

བཅོས་མ་མ་ཡིན་པའམ་ཞེ་ཐག་པ་ནས་དེ་ལྟར་བསམ་དགོས་

རྒྱུ་གནད་ཆེའོ། །

མདོར་ན་སེམས་ཅན་སྤྱིའམ་འཁོར་བ་སྤྱིའི་ཆ་ནས་

སེམས་བསྐྱེད་སྒོམ་རྒྱུ་གནད་ཆེ། གང་རེད་ཅེ་ན། རང་རེ་ཀུན་

ཉེ་རིང་ཆགས་སྡང་ཆེན་པོ་ཡིན་ཙ་ན། རྒྱུ་མཚན་དེརབརྟེན་

ནས་སོ་སོའི་གཉེན་འདུན་ལྟ་བུའམ་དགའ་ཉེ་ཞིག་སངས་

རྒྱས་ན་གང་དགའམ་ཅི་མ་རུང་བསམ་པ་བསྐྱེད། སོ་སོའི་

དགྲ་ལྟ་བུ་ལ་གང་འགྱུར་ཡང་གྱུར་བསམ་པའི་བློ་འཁོར་སྲིད། 

རྒྱུ་མཚན་དེ་ལ་བརྟེན་ནས་སྤྱི་བྱུས་ཤོར་ན་སྒོས་བྱུས་ཤོར་

ཞེས་པ་ཇི་བཞིན་སྤྱི་དོན་ཤོར་ན་སྒེར་དོན་ཡང་ཤུགས་ཀྱིས་

ཤོར་ཙ་ན། རྒྱུ་མཚན་དེར་བརྟེན་ནས་སྤྱིའི་ཆ་ནས་སེམས་

ཅན་ཀུན་ལ་ཉེ་རིང་གི་ཕྱོགས་ཆ་མེད་པ། སོ་སོའི་དགྲ་གཉེན་

ནམ་དགྲ་གཉེན་བར་མར་གྱུར་ཀུན་མདོར་ན་བདེ་སྡུག་གི་

ཚོར་བ་ཡོད་པའམ་སེམས་ཅན་ཞིག་ཡིན་ནས་བཟུང་སྟེ་ཀུན་

ལ་དེ་ལྟ་བུའི་བྱང་ཆུབ་ཀྱི་སེམས་བསྒོམ་རྒྱུ་གནད་ཆེ་ཡིན། 

དེར་བརྟེན་མདོར་ན་སེམས་ཅན་ཀུན་ལ་བདེ་སྡུག་གི་

ཚོར་བ་ཡོད་པ་གཅིག་གྱུར་ཡིན་པའི་ཆ་ནས་རང་རེ་ཀུན་ལ་

ཀུན་སྙོམས་དང་བཏང་སྙོམས་ཀྱི་སེམས་པ་དགོས་གནད་

ཆེར་གྱུར། ཐོག་མར་སྒོམ་ལུགས་ལྟར་ན་ཀུན་སྙོམས་དང་

བཏང་སྙོམས་ཀྱི་སེམས་སྒོམ་དགོས། སྐབས་རེ་རང་རེས་

གནད་འགག་གཅིག་སྟེ། སྐབས་རེ་སོ་སོའི་དགྲའམ། དཔེར་

ན། ངོས་ལའང་དེ་ལྟ་བུའི་ཉམས་མྱོང་འབྱུང་བཞིན་མཆིས། 

སོ་སོ་ལ་ཁོ་ངའི་དགྲ་རེད་སྙམ་པ་དམིགས་བསལ་གང་ཡང་

མི་དྲན། ཡིན་ཡང་སྐབས་རེ་གནོད་པ་སྐྱེལ་མི་འབྱུང་ཙ་ན། 

གནོད་པ་སྐྱེལ་མི་དེ་དག་དགྲ་རེད་བརྗོད་དགོས་མོད། གནོད་

པ་སྐྱེལ་མི་དེ་དག་གིས་གནོད་པ་སྐྱེལ་ཙ་ན་དེ་ལ་བརྟེན་ནས་

སེམས་ལ་ཡིད་དུ་མི་འོང་བའི་བསམ་པའམ་ཞེ་སྡང་བའི་

སེམས་པ་རང་རེ་ཀུན་ལ་རང་བཞིན་གྱིས་སྐྱེ་འོང་ན་གཞན་

ཇི་ལྟར་འགྱུར་ཡང་གྱུར། བདེ་སྐྱིད་མ་བྱུང་ཡང་ཁྱད་པར་མ་

མཆིས། ད་དུང་སྐབས་རེ་ཁོང་ཚོ་སྡུག་བསྔལ་བྱུང་ན་སེམས་

དགའ་བ་སྐབས་རེ་རང་རེ་ལ་འབྱུང་ངེས་ཡིན། ཡིན་ཡང་རང་

རེ་ཆོས་པ་དང་ཆོས་ཉམས་ལེན་བགྱིད་མི་ལྷག་དོན་ཐེག་པ་

ཆེན་པོའི་ཆོས་ཉམས་སུ་ལེན་མི་ཞིག་ཡིན་ཙ་ན། རྒྱུ་མཚན་

དེར་བརྟེན་ནས་མི་གཞན་གྱིས་སོ་སོ་ལ་གནོད་ཅིང་འཚེ་བའི་

སྐབས་ང་ཚོས་ཁོང་ལ་མནོ་བསམ་གཏོང་ལུགས་ཅུང་མི་ཕལ་

པ་དང་མི་འདྲ་བའི་བསམ་བློ་གུ་ཡངས་པ་དང་བསམ་བློ་རྒྱ་

ཆེ་བ་གཏོང་རྒྱུ་གལ་ཆེའོ། །

དེ་ཇི་ལྟར་མནོ་བསམ་གཏོང་དགོས་སམ་ཞེ་ན། གཞན་

ཞིག་གིས་ཚུར་གནོད་པ་སྐྱེལ་བའམ་ཚུར་ཁ་མཆུ་རྒྱབ་པ་ན་

ཕར་ཁ་མཆུ་དེ་ལ་ལན་མ་འདེབས་ཐབས་མེད་དུ་གྱུར། ཁ་

མཆུ་བརྒྱབ་དགོས་གྱུར་ན་སོ་སོའི་སེམས་ཀྱི་ཞེ་ཕུགས་སམ་

སོ་སོའི་སེམས་གཏིང་ལ་གང་ཟག་དེས་སོ་སོས་གནོད་པ་

བགྱིས་ཙ་ན། རྒྱུ་མཚན་དེ་ལ་བརྟེན་ནས་ཁོ་ལ་སྡུག་བསྔལ་

བྱུང་ཡང་བྱུང་སྙམ་པ་ཕ་རོལ་པོ་དེ་ལ་སྡུག་བསྔལ་གྱི་ཚོར་

བ་ཡོད་པ་སྣང་ཆུང་དང་རྩིས་མེད་དུ་བཏང་ན་མི་འཐུས། སོ་

སོའི་དགྲ་ཡིན་ཡང་སྡུག་བསྔལ་དང་བདེ་སྡུག་གི་ཚོར་བ་

ཡོད་པ་རང་རེ་ཀུན་གྱིས་ཁས་ལེན་བགྱིས། བདེ་སྡུག་གི་

ཚོར་བ་ཡོད་པ་དེ་ལ་རང་རེས་བརྩི་བཀུར་རམ། མདོར་ན་

དེ་ལ་མཐོང་ཆེན་བགྱིད་དགོས། ཚུར་གནོད་པ་སྐྱེལ་པ་དེ་

ལ་སྐབས་རེ་དེའི་ལན་མ་བརྒྱབས་ཐབས་མེད་མཚམས་རེ་

བྱུང་ན་ཨེན་ཙམ་ཡིན་ནམ། ཡིན་ཡང་སེམས་གཏིང་ནས་ཕ་

རོལ་པོ་ལ་ཁོ་སྡུག་པ་གང་འགྱུར་ཡང་གྱུར་བསམ་པ་དེ་ལྟ་བུ་

སེམས་གཏིང་ནས་ཕ་རོལ་པོ་བློས་གཏོང་བགྱིས། ཁོའི་བདེ་

སྡུག་གི་ཚོར་བ་ལ་རང་རེས་སྣང་ཆུང་དང་རྩིས་མེད་དུ་བཏང་

ན་དེ་ནི་རྩད་ནས་མི་འགྲིག་པ་ཞིག་ཡིན། 

དེར་བརྟེན་རང་རེ་ལ་ཆོས་རབ་རྣམ་འབྱེད་ཀྱི་ཤེས་རབ་

བམ་ཅུང་དབྱེ་བ་ཕྱེ་ཤེས་དགོས། ཀླད་པ་བེད་སྤྱད་དེ་མནོ་

བསམ་བཏང་དབྱེ་བ་ཅུང་ཕྱེ་ཤེས་དགོས། གང་ཟག་དང་བྱ་

བ་གཉིས་ལ་དབྱེ་བ་ཅུང་ཙམ་ཕྱེ་དགོས། གང་ཟག་དེ་དང་གང་

ཟག་དེས་བགྱིས་པའི་ལས་གཉིས་ལ་དབྱེ་བ་ཅུང་ཕྱེ་ཤེས་པ། 

གང་ཟག་དེས་ལས་ངན་པ་ཞིག་བགྱིས་ཡོད་ན་དེ་ལ་རང་རེས་

ལན་བརྒྱབ་དགོས། ངན་པ་བགྱིས་པ་དེ་ལ་རང་རེས་ངོ་རྒོལ་

ལམ་ངན་པ་བགྱིས་པ་དེར་ང་ཚོས་རྣམ་འགྱུར་བསྟན་པ་ཡིན་

ན་དེ་ལ་སྐྱོན་ཆེན་པོ་མེད་པ་ལྟ་བུ་དང་། ཡིན་ཡང་རྒྱུན་གཏན་

རང་རེས་གང་ཟག་དེ་དང་གང་ཟག་དེའི་བྱ་བ་གཉིས་ཁྱད་པར་

མ་ཕྱེ་བར་གང་ཟག་དེས་ལས་ངན་པ་བགྱིས་ཙ་ན། གང་ཟག་

དེ་ཉིད་ངན་པ་རེད་སྙམ་པ་དང་། རང་རེས་གང་ཟག་དེ་ཉིད་

ནག་པོ་ཞིག་ཏུ་མཐོང་། དེར་བརྟེན་དེ་ལྟ་བུ་ཞིག་མཐོང་ན་ང་

ཚོས་གང་ཟག་དེས་ལས་ངན་པ་བགྱིས་སྟབས་ཁོ་ངན་པ་རེད་

གདའ། ཁོ་སྡུག་པོ་འགྱུར་ཡང་ཁྱད་པར་མི་བདོག་སྙམ་པ། 

ང་ཚོས་ཁོའི་ལས་ཀ་དེ་བགྱིས་པ་ལ་བརྟེན་ནས་མི་ཁོ་ངན་

པ་ཞིག་ཡིན་པ་བསམ་བློ་འཁོར། ཡིན་ཡང་རང་རེས་ཆོས་

ཕྱོགས་ཀྱི་ཐོག་ནས་བསམ་བློ་བཏང་ན་ཅུང་ཀླད་པས་བསམ་

བློ་བཏང་སྟེ་གང་ཟག་དང་ཁོའི་བྱ་བ་དེ་གཉིས་ཁྱད་པར་ཅུང་

ཕྱེ། གང་ཟག་གིས་བྱ་བ་ངན་པ་དེ་ལྟ་བུ་བགྱིད་དགོས་རྒྱུ་

ཕྱོགས་གཅིག་ནས་ཉོན་མོངས་ཀྱི་དབང་དུ་གྱུར་པ། དེ་བཞིན་

ཁོར་ཡུག་སོགས་ཀྱི་ཤུགས་རྐྱེན་སྣ་ཚོགས་ལ་བརྟེན་ནས་

ཁོ་ལ་དབང་མེད་དང་གཞན་གྱི་དབང་དུ་གྱུར་ནས་དབང་མེད་

དུ་དེ་ལྟ་བུ་བགྱིད་དགོས་པ་གྱུར། དེར་བརྟེན་རང་རེས་དེ་

ཕྱོགས་གཅིག་ནས་རང་རེས་ཁོ་ལ་དེ་ལྟ་བུ་ཁག་མེད་སྙམ་

པའི་མནོ་བསམ་བཏང་། གང་ཟག་དང་གང་ཟག་དེའི་བྱ་བ་

གཉིས་ཅུང་ཟད་ཁྱད་པར་ཕྱེ་བའི་ཐོག་ནས་དེ་ལྟར་བགྱིས་ན་

ཅུང་བསམ་བློ་གུ་ཡངས་པ་བསམ་པ་རྒྱ་ཆེ་བ་དེ་ལྟར་འབྱུང་

བཞིན་མེད་དམ་སྙམ།

སེམས་ཅན་སྤྱི་ཡོངས་ཀྱི་ཆ་ནས་སྙིང་རྗེ་དང་བྱང་ཆུབ་

ཀྱི་སེམས་སྒོམ་པའི་སྐབས་སེམས་ཅན་སྡུག་བསྔལ་གྱིས་

མནར་ཚུལ་ལ་བསམ་བློ་གཏོང་དགོས། གཙོ་བོ་སེམས་ཅན་

བདེ་བས་ཕོངས་ལུགས་སྡུག་བསྔལ་གྱི་མནར་ལུགས་བསམ་

བློ་བཏང་། སེམས་ཅན་གཞན་གྱི་བདེ་སྡུག་གི་འཁུར་ལེན་

རྒྱུའི་བསམ་པའམ་སྙིང་རྗེ་ཞེས་པ་བདེ་སྡུག་གི་འཁུར་ལེན་

པའི་བསམ་པ་ཡིན། དེར་བརྟེན་སྙིང་རྗེ་མེད་ཙ་ན་འཁུར་ལེན་

པའི་བསམ་པ་ཕལ་ཆེར་མི་འབྱུང་། རྒྱུ་མཚན་དེར་བརྟེན་

ནས་བདེ་བ་དང་ལྡན་པ་ཞིག་བགྱིད་ཀྱི་ཡིན་སྙམ་པ་དང་། 

སྡུག་བསྔལ་དང་བྲལ་བ་ཞིག་འབྱུང་བར་ཤོག་ཅེས་སྨོན་ལམ་

རྒྱབ་པ་ཙམ་དུ་མ་ཟད། སོ་སོའི་སྡུག་བསྔལ་དང་བྲལ་བ་ཞིག་

བགྱིད་ཀྱི་ཡིན་སྙམ་པའི་ཡིད་ལ་དམ་བཅའི་འཁུར་ལེན་རྒྱུར་

སྙིང་རྗེ་ཤུགས་དྲག་པོ་ཞིག་མེད་ཙ་ན་དམ་བཅའི་འཁུར་ལེན་

རྒྱུ་དཀའ། 

ལྷག་པར་དུ་སེམས་ཅན་གཞན་གྱི་སྡུག་བསྔལ་བསམ་

སྐབས་གནས་སྐབས་ཀྱི་སྡུག་བསྔལ་ཙམ་མ་ཡིན་པར་

གཏན་གྱི་སྡུག་བསྔལ་སེལ་བའི་འཁུར་ལེན་དགོས་རྒྱུ་ཤིན་

ཏུ་འགངས་ཆེ། རང་རེ་དུ་མ་ཞིག་གི་བསམ་བློའི་ནང་སྙིང་

རྗེ་ཡོད་མེད་དང་བརྩེ་བ་ཡོད་མེད་ཀྱི་མཚན་གཞི་བཟུང་རྒྱུ་

གཙོ་བོ་དུ་མ་ཞིག་གིས་མི་དབུལ་པོའམ་ཡང་ན་ནད་པ་ལ་

དངུལ་དང་སྨན་སྦྱིན་སློབ་སྦྱོང་གི་གོ་སྐབས་སྤྲད། གནས་

སྐབས་དེ་ལ་བརྩེ་བའི་རྣམ་འགྱུར་སྟོན་པ་ཡིན་ན་རང་རེས་

བརྩེ་བ་ཡོད་པ་ཞིག་ཏུ་ངོས་འཛིན་བགྱིད་པ་དང་། གལ་ཏེ་དེ་

ལྟར་མེད་པའམ་གནས་སྐབས་སྡུག་བསྔལ་སེལ་རྒྱུའི་རྣམ་

འགྱུར་དེ་ལྟར་མ་སྟོན་ཚེ་ཕལ་ཆེར་དེ་ལ་བརྩེ་བ་མེད་པ་ལྟ་

བུ། རང་རེའི་བརྩེ་བ་ཞེས་པའི་ངོས་འཛིན་གནས་སྐབས་ཀྱི་

སྡུག་བསྔལ་སེལ་མ་སེལ་དེ་ལྟ་བུ་ཞིག་ལ་ཚད་གཞི་བཟུང་བ་

མཐོང་བཞིན་མཆིས། 

རང་རེའི་བརྩེ་བའི་བསམ་པའམ་སྙིང་རྗེའི་བསམ་པ་

གནས་སྐབས་ཀྱི་སྡུག་བསྔལ་སྐྱོབ་ཐབས་ཁོ་ན་ལ་ཞེན་པ་ལྟ་

བུ་མ་ཡིན་པར་རྒྱ་ཆེ་ནས་བསམ་བློ་གཏོང་དགོས་རྒྱུ་གནད་

ཆེ། གང་རེད་ཅེ་ན། གོང་དུ་བཤད་པ་ལྟར་སྡུག་བསྔལ་དེ་

དག་ཕྱོགས་གཅིག་ནས་བལྟས་ན་གནས་སྐབས་ཀྱི་སྡུག་

བསྔལ་དུ་གྱུར། ཡིན་ཡང་དེ་ལས་ཀྱང་ཞེད་སྣང་ཆེ་བའམ་

སྡུག་བསྔལ་གཏིང་རིང་བ་འཁོར་བ་ཐོག་མ་མེད་པ་ནས་ད་ལྟ་

བར་སེམས་ཅན་ཀུན་མ་རིག་པའི་མུན་པས་འཐོམས་ཏེ་སོ་

སོའི་དགེ་སྡིག་བླང་དོར་མི་ཤེས་པ་དེ་འདྲའི་ཐོག་ནས་དོན་

མེད་ལ་སྡུག་བསྔལ་དར་དྲག་ལ་ཡུན་རིང་བ་མྱོང་དགོས་པ། 

དོན་མེད་ལ་སྡུག་བསྔལ་མྱོང་མི་འདོད་ཀྱང་སྡུག་བསྔལ་རྒྱུན་

རིང་པོ་མྱོང་དགོས་པ་དེ་ལྟར་དཀའ་ངལ་འཕྲད་བཞིན་ཡོད། 

དེ་ལྟ་བུའི་དཀའ་ངལ་སེལ་རྒྱུའི་སྙིང་སྟོབས་རྒྱ་ཆེ་འཁུར་

དགོས་རྒྱུ་གནད་ཆེ་ཡིན། རང་རེས་ཐད་ཀར་གྱི་སྡུག་བསྔལ་

སྐྱོབ་ཐབས་རྐྱང་པ་མ་ཡིན་པར་གཏིང་རིང་ས་དང་ཐག་རིང་

ས་ཞིག་ནས་མནོ་བསམ་བཏང་ན་གཞི་ནས་སྙིང་རྗེ་ཞེས་པ་

འབྱུང་ངེས་ཡིན་སྙམ།

བྱང་ཆུབ་སེམས་དཔའ་ཞེས་པ་མི་ཚེ་གཅིག་ལ་བསམ་

པ་བཟང་པོ་བགྱིས་སྙིང་བརྩེ་བ་ཡོད་པ་རྐྱང་པས་མི་ཕན། 

ཚེ་རབས་ནས་ཚེ་རབས་བྱང་ཆུབ་མ་ཐོབ་ཀྱི་བར་དུ་དེ་ལྟ་

བུའི་བསམ་པ་བཟང་པོ་སེམས་ཅན་ལ་བརྩེ་བ་མ་བྲལ་ཞིག་

དགོས། མི་ཚེ་ཐུང་ངུ་ཞིག་ལ་སེམས་པ་བཟང་པོ་རྐྱང་པས་

མི་ཕན་པར་ཚེ་རབས་ནས་ཚེ་རབས་དེ་འདྲ་བའི་སེམས་པ་

བཟང་པོ་ཞིག་དང་མ་བྲལ་བ་དགོས། དམིགས་ཡུལ་དེའང་

སེམས་ཅན་གཅིག་གཉིས་ཙམ་མ་ཡིན་པར་མདོར་ན་ནམ་

མཁས་གར་ཁྱབ་བམ་སེམས་ཅན་མཐའ་ལ་གཏུགས་ཀྱི་

བར་རམ་སེམས་ཅན་མ་རྫོགས་བར་དུ་དེ་སྲིད་དུ་སེམས་

ཅན་ཀུན་ལ་རྒྱུན་མི་ཆད་པར་བརྩེ་བའི་སེམས་པ་བཅངས་

དགོས། བྱང་ཆུབ་སེམས་པ་ནི་སེམས་བཟང་པོ་ཙམ་དང་

གནས་སྐབས་ཅུང་ཟད་ཕན་ཐོགས་པ་ན་བྱང་ཆུབ་སེམས་

དཔའ་ལ་འགྱུར་རྒྱུ་ཞིག་མིན། བྱང་ཆུབ་སེམས་དཔའ་ཞེས་

པ་ནི་ཕུགས་རྒྱང་རིང་པོ་དང་གཏིང་རིང་པོ་དེ་ལྟ་བུའི་རླབས་

ཆེན་གྱི་མནོ་བསམ་གཏོང་དགོས། རྒྱུ་མཚན་དེར་བརྟེན་ནས་

ང་ཚོས་སྙིང་རྗེ་ཞེས་པ་གནས་སྐབས་སྡུག་བསྔལ་ལས་ཐར་

བར་བགྱིད་རྒྱུ་ཁོ་ན་མ་ཡིན་པར་མཐས་གཏུགས་པའི་སེམས་

ཅན་ཐམས་ཅད་གཏན་གྱི་སྡུག་བསྔལ་དང་བྲལ་བའི་འཁུར་

ལེན་དགོས།

དེ་ཡང་སོ་སོ་ཐར་པའི་སྡོམ་པ་ཞུ་བའི་སྐབས་ཇི་སྲིད་

འཚོ་བའི་བར་ཞེས་བརྗོད་པ་དང་། བྱང་ཆུབ་སེམས་དཔའི་

སྡོམ་པ་ལེན་སྐབས་འདི་ནས་བྱང་ཆུབ་མ་ཐོབ་ཀྱི་བར་དུ། 

བྱང་ཆུབ་སྙིང་པོ་མཆིས་ཀྱི་བར་ཞེས་བརྗོད་པ་ཇི་བཞིན་

སེམས་ལ་སྔོན་ནས་གྲ་སྒྲིག་དགོས། ངག་ནས་ལབ་ཆོག་

ཅིག་མེད། མི་ཚེ་གཅིག་ལ་སྡུག་རུས་རྒྱབ་སྟེ། ལེགས་པོ་

མ་བགྱིས་ཚེ་ངོ་ཚ་འོང་སྙམ་སྡུག་རུས་རྒྱབ་ཐུབ། ཡིན་ཡང་

སེམས་གཏིང་ནས་གྲ་སྒྲིག་ཨང་བསར་དང་བློའི་སྦྱོང་བརྡར་

ཚད་མཐོ་པོ་ཞིག་མེད་ན། འཕྲལ་དུ་འདི་ནས་བྱང་ཆུབ་མ་

ཐོབ་བར་ཞེས་བརྗོད་བདེ་ཞིག་མེད། དེར་བརྟེན་བྱང་ཆུབ་

སེམས་དཔའ་དེ་དག་སེམས་ཅན་ཐམས་ཅད་མ་རྫོགས་

བསྐལ་པ་མ་སྟོངས་བར་བྱ་དཀའ་བའི་གནད་ཇི་འདྲ་ཞིག་ཡིན་

ཡང་གདོང་ལེན་བགྱིས། དཀའ་ངལ་ཇི་འདྲ་ཞིག་མཆིས་ཀྱང་

དེ་ལ་གདོང་ལེན་བགྱིས། གང་ལྟར་སེམས་ཅན་གྱི་གཞན་

དོན་འཁུར་དུ་འཁྱེར་རྒྱུ་ཞིག་དགོས། རྒྱུ་མཚན་དེར་བརྟེན་

ནས་བྱང་ཆུབ་སེམས་བསྐྱེད་ཀྱི་བློ་སྦྱོང་རྒྱུའི་བློ་སྦྱོང་དུ་མ་

མཆིས། བློ་སྦྱོང་དུ་མ་ཡོད་དགོས་པའི་རྒྱུ་མཚན་རང་རེའི་

སེམས་ནང་དུ་སྦྱོང་བརྡར་དང་སེམས་ལ་གྲ་སྒྲིག་ལེགས་

པོ་ཞིག་མེད་སྟབས་དེ་འབྱུང་ཐུབ་རྒྱུ་དཀའ། རྒྱུ་མཚན་དེ་

དག་ལ་བརྟེན་ནས་བློ་སྦྱོང་གི་ཕྱག་དཔེ་དུ་མ་འབྱུང་བཞིན་

པ་དེ་ལྟར་རེད་སྙམ། བྱང་ཆུབ་སེམས་དཔའ་ཞེས་པ་གནས་

སྐབས་བསམ་པ་བཟང་པོ་དཔེར་ན། མི་སེམས་དཔའ་བཟང་

པོ་གནས་སྐབས་ཕན་ཐོགས་བགྱིད་མི་དག་ལ་རང་རེས་བྱང་

ཆུབ་སེམས་དཔའ་རེད་གདའ་ཞེས་བརྗོད་མོད། ཡིན་ཡང་

གནས་སྐབས་བྱང་ཆུབ་སེམས་དཔའ་དང་ཆ་མཐུན་པས་

བྱང་ཆུབ་སེམས་དཔའ་ཞེས་བརྗོད་མོད། འོན་ཀྱང་ཡང་དག་

པའི་བྱང་ཆུབ་སེམས་དཔའ་བགྱིད་དགོས་ན། གོང་དུ་བཤད་

པ་ལྟར་བསམ་བློ་གཏིང་རིང་པོ་ཞིག་དང་བསམ་བློ་རླབས་

ཆེན་དེ་ལྟ་བུ་ཞིག་དགོས་རྒྱུ་ཡིན། བྱང་ཆུབ་སེམས་དཔའ་

དང་མི་བསམ་པ་བཟང་པོ་གཉིས་ལ་ཁྱད་པར་མཆིས། མི་

བསམ་པ་བཟང་པོ་ཞིག་མཆིས་ན་གནས་སྐབས་གང་ཐུབ་

ཕན་ཐོགས་བགྱིད་པ་དང་དེའང་མི་ཚེ་གཅིག་ཡིན། བྱང་ཆུབ་

སེམས་དཔའ་ཞེས་པ་སངས་རྒྱས་མ་ཐོབ་ཀྱི་བར་དུ་སེམས་

པ་བཟང་པོ་བགྱིད་དགོས། དེེར་བརྟེན་རང་རེས་བྱང་ཆུབ་

སེམས་དཔའ་ཞེས་པ་སེམས་ཅན་གཞན་གྱི་གནས་སྐབས་ཀྱི་

སྡུག་བསྔལ་སེལ་རྒྱུ་ཙམ་དུ་མ་ཟད། གཏན་གྱི་སྡུག་བསྔལ་

སེལ་རྒྱུ་དང་གཏན་གྱི་བདེ་བ་བསྒྲུབ་རྒྱུའི་འགན་འཁུར་ལེན་

དགོས། དེ་ལྟ་བུའི་འགན་འཁུར་ལེན་ཐུབ་ན་གཞི་ནས་བྱང་

ཆུབ་སེམས་དཔའ་ཞེས་པར་གྱུར། 

དེར་བརྟེན་ཁྲིད་ཡིག་འདིའི་ནང་དུ་སེམས་ཅན་སྤྱི་ལྡོག་

ཏུ་སྒོམ་པ་ལ་དམིགས་པ་རྣམ་པ་དགུ་གསུངས། ཀུན་བརྗོད་

རྒྱུ་དཀའ། དེ་རིང་གཅིག་ལས་གཙོ་བོ་སྡུག་བསྔལ་གྱིས་

མནར་ཚུལ་དང་བདེ་སྡུག་གི་ཚོར་བ་ཡོད་པའི་ཆ་ནས་མནོ་

བསམ་གཏོང་རྒྱུ། ལྷག་དོན་སྡུག་བསྔལ་གྱིས་མནར་ཚུལ་ལ་

མནོ་བསམ་གཏོང་རྒྱུ་དེ་ལྟར་རེད་གདའ། གཉིས་པ་སེམས་

ཅན་ཐམས་ཅད་བདག་གི་མ་ཡིན་པར་སྒོམ་པ་དེ་འདྲའི་ཐོག་

ནས་སེམས་བསྐྱེད་རྒྱུ་ཡིན། 



189ནང་ཆོས་ཐར་པའི་འཇུག་ངོགས།     

དེ་རིང་འདིར་ཐོག་མར་ཁ་སང་གོང་དུ་ཞུས་པ་ལྟར་ཀུན་རྫོབ་

བྱུང་ཆུབ་ཀྱི་སེམས་སྤྱི་ལྡོག་ནས་བསམ་པ་དང་པོ་ཞུས་

ཟིན། གཉིས་པ་འགྲོ་ཀུན་སེམས་ཅན་ཐམས་ཅད་ཕ་མ་ཡིན་

པ་འདུ་ཤེས་པ་བགྱིས་ཏེ་སྒོམ་རྒྱུ་དང་། དེར་བརྟེན་དེ་རིང་

དེའི་སྐོར་ཞུ་རྒྱུ་ཡིན། སེམས་ཅན་ཐམས་ཅད་མ་དྲིན་ཅན་

ཡིན་པ་སྒོམ་རྒྱུ་ནི་མདོར་ན་སེམས་ཅན་ཐམས་ཅད་བཀའ་

དྲིན་ཆེ་བ་སྒོམ་རྒྱུ་ཡིན། ངེས་པར་ཕ་མ་ཡིན་པ་མ་བསྒོམས་

ཀྱང་མདོར་ན་ཀུན་བཀའ་དྲིན་ཆེ་བ་ཡིན་པ་དང་ཀུན་བརྩེ་བའི་

ཡུལ་ཡིན་པ་ངེས་ཤེས་འདྲོངས་ཐུབ་པ་བྱུང་ན་འཐུས། རང་

གི་མ་ཡིན་པ་སྒོམ་རྒྱུ་མཚོན་བྱེད་ཙམ་དང་སྐྱེ་བ་སྔ་ཕྱི་ཁས་

འཆེ་ན་རང་ཉིད་འཁོར་བ་ཐོག་མ་མེད་པ་ནས་ད་ལྟ་ལ་ཐུག་

གི་བར་དུ་ལུས་རྟེན་དཔག་ཏུ་མེད་བླངས་པའི་ཚེ་ན། ཕ་མ་

འདྲ་མིན་བྱུང་བས་སེམས་ཅན་ཐམས་ཅད་རེས་མོས་སྐོར་

བགྱིས་ན་སེམས་ཅན་ཐམས་ཅད་ཕ་མར་མ་གྱུར་པ་གཅིག་

ཀྱང་མེད་པར་གྱུར། གལ་ཏེ་སྐྱེ་བ་སྔ་ཕྱི་ལ་ཡིད་ཆེས་དེ་ཙམ་

མེད་ཀྱང་བསམ་བློ་གཏོང་ཚུལ་གཞན་ཞིག་ཡོད། རང་རེ་ད་

ལྟའི་འཛམ་བུ་གླིང་གི་གནས་སྟངས་ལ་མནོ་བསམ་བཏང་ཚེ་

དེང་གི་འཛམ་བུ་གླིང་ཕན་ཚུན་འབྲེལ་ལམ་མམ་འབྲེལ་ཐག་

ཉེ་རུ་འགྲོ་བཞིན་ཡོད་ལ་འབྲེལ་བ་ཇེ་ཟབ་ཏུ་གྱུར། དེང་སང་

རང་རེས་ཆ་འཕྲིན་གྱི་དུས་རབས་ཞེས་འབོད་པའི་རྒྱུ་མཚན་

ལ་བརྟེན་ནས་འཕྲུལ་ཆས་དང་ཚན་རྩལ་དྲྭ་རྒྱ་ལ་སོགས་པ་

ལ་བརྟེན་ནས་རང་རེ་ཕན་ཚུན་གྱི་འབྲེལ་བ་ཐག་ཉེར་གྱུར། 

རང་རེས་བསམ་བློ་ཅུང་ཕུགས་རྒྱང་རིང་ཙམ་མནོ་བསམ་

བཏང་ཚེ་རང་རེ་ད་ལྟ་འཛམ་བུ་གླིང་འདིའི་ཐོག་ཏུ་སྲོག་འཚོ་

བ་དང་འདིའི་ཐོག་ཏུ་གསོན་པོར་གནས་ཐུབ་རྒྱུ་དང་སྲོག་

འཚོ་བའི་མཐུན་རྐྱེན་འཛོམས་པ་གང་ལ་བརྟེན་ནས་བྱུང་ངམ་

ཞཝེ་ན། སེམས་ཅན་གཞན་དང་དངོས་པོ་གཞན་གྱི་དྲིན་ལ་

བརྟེན་ནས་རང་རེ་སྲོག་འཚོ་ཐུབ་པ་གསལ་པོ་ཡིན། དཔེར་

ན། རང་རེའི་བཟའ་བའི་ཟས་དང་གྱོན་པའི་གོས་ལ་པ་དེ་

དག་ཀུན་སེམས་ཅན་གཞན་གྱིས་བགྱིས་པ་དང་ཕལ་ཆེ་བ་

སེམས་ཅན་གྱི་བཀའ་དྲིན་ལ་བརྟེན་ནས་བྱུང་། དཔེར་ན་དེང་

སང་རང་རེས་གོས་ལྭ་ལྟ་བུ་གྱོན་ན། གོས་ལྭ་རྣམས་བཟོ་གྲྭའི་

ཐོན་རྫས་སུ་གྱུར། དེར་བརྟེན་བཟོ་གྲྭ་ཐོན་རྫས་དེ་དག་སྐྲུན་

པ་པོ་རང་རེས་མིག་གིས་མཐོང་མྱོང་དང་ངོ་མི་ཤེས། ཡིན་

ཡང་ཁོང་ཚོས་གོས་ལྭ་དེ་དག་བཟོས་ཏེ་ང་ཚོའི་ལུས་སུ་གྱོན་

རྒྱུ་དང་རང་རེར་ཕན་ཐོགས་འབྱུང་བཞིན་མཆིས། རྒྱུ་མཚན་

དེར་བརྟེན་ནས་རང་རེ་ངོ་མ་ཤེས་པའམ་ང་ཚོས་རྩད་ནས་

མཐོང་མྱོང་མེད་པའི་མི་དེ་དག་གི་བཀའ་དྲིན་ང་ཚོ་ལ་སླེབས། 

དེར་བརྟེན་རང་རེ་གཅིག་གིས་གཅིག་ལ་ལྟོས་ཏེ་འཚོ་བཞིན་

པ་གསལ་པོ་དང་གཅིག་གི་གཅིག་གི་བཀའ་དྲིན་ལ་བརྟེན་

ནས་འཚོ་བ་དང་། རྒྱུ་མཚན་དེར་བརྟེན་ནས་ཕན་ཚུན་གཅིག་

གིས་གཅིག་ལ་དེ་ལྟ་བུའི་གནས་ལུགས་རང་རེ་རྣལ་མ་སྲོག་

འཚོ་བ་དང་གསོན་པོར་འདུག་པ་རྒྱུ་རྐྱེན་ངོ་མ་དང་དེ་བཞིན་

གནས་ལུགས་རྣལ་མ་གང་རེད་རང་རེས་མནོ་བསམ་ལེགས་

པོ་བཏང་ཙ་ན། མདོར་ན་གཅིག་གིས་གཅིག་ལ་ལྟོས་པ་དང་

གཅིག་གིས་གཅིག་ལ་བརྟེན་པ་ཡིན་པ་ཕལ་ཆེར་གསལ་པོ་

གསུང་ཆོས་ཉིན་བཞི་པ།

རྟོགས་ཐུབ། རང་རེ་གཅིག་ལ་གཅིག་ལྟོས་ཡིན་ཙ་ན། རང་

རེའི་རྒྱུན་གཏན་བསམ་བློའི་ནང་དུ་རང་དང་གཞན་ཞེས་བར་

ཐག་ཆེན་པོ་ཡོད་པ་དང་དབྱེ་བ་ཆེན་པོ་ཡོད་པ་དེ་ལྟར་བསམ་

བློ་འཁོར། ཡིན་ཡང་དོན་ངོ་མ་ལ་རང་དང་གཞན་ཞེས་པ་དེ་

ལྟ་བུ་རང་རེས་བསམ་པ་ཇི་བཞིན་རང་ཞེས་པ་རང་དབང་བ་

དང་རང་བཙན་པ་ཟུར་དུ་ཡོད་པ་ཞིག་དང་། གཞན་ཞེས་རང་

དབང་རང་བཙན་པ་ཟུར་དུ་ཡོད་པ་དེ་ལྟ་བུ་མ་ཡིན་པར།་རང་

དང་གཞན་ཞེས་པ་གཅིག་གིས་གཅིག་ལ་ལྟོས་པ་ཞིག་དང་།  

རང་གི་བདེ་སྡུག་སེམས་ཅན་གཞན་གྱི་བདེ་སྡུག་ལ་རག་

ལུས་པ་དང་། སེམས་ཅན་གཞན་ཡང་རང་གི་བདེ་སྡུག་དང་

འབྲེལ་བ་གྱུར་པ་རང་རེས་རྟོགས་བཞིན་ཡོད། དེར་བརྟེན་

རང་དང་གཞན་ཞེས་པ་ཕན་ཚུན་གཅིག་ལ་གཅིག་ལྟོས། རང་

ཞེས་པ་གཞན་གྱི་ཆ་ཤས་ལྟ་བུ་དང་གཞན་ཞེས་པ་རང་གི་ཆ་

ཤས་ལྟ་བུ་ཡིན་ཙ་ན། རྒྱུ་མཚན་དེར་བརྟེན་ནས་རང་རེས་

དེ་ལྟའི་གནས་ལུགས་རྒྱུ་མཚན་རྟོགས་ཚེ་རང་གི་ངང་གིས་

སེམས་ཅན་གཞན་གྱི་བདེ་སྡུག་ལ་དོ་འཁུར་བགྱིད་རྒྱུ། དེ་

བཞིན་སེམས་ཅན་གཞན་སྡུག་བསྔལ་ལས་ཐར་རྒྱུ་དང་བདེ་

བ་ལ་འགོད་རྒྱུའི་བློ་དེ་རང་བཞིན་གྱིས་སྐྱེ་འོང་བ་དེ་ལྟར་རེད་

གདའ། 

ཡིན་ཡང་། ང་ཚོས་དངོས་ཡོད་གནས་ཚུལ་ཐོག་ཏུ་དེ་

ལྟར་རྟོགས་ཀྱང་མི་དུ་མ་ཞིག་གིས་རྣལ་མའི་འགན་འཁུར་

དང་ལག་ལེན་བསྟར་རྒྱུའི་གྲ་སྒྲིག་ཆ་ཚང་མེད་པ་དང་། 

འགན་འཁུར་རྒྱུར་འཚེར་སྣང་དང་དེ་བཞིན་ཞེད་སྣང་ཡོད་

པ་ཞིག་འབྱུང་བཞིན་མཆིས། དེ་གང་གི་ཞན་ཆ་རེད་དམ་ཞེ་

ན། རང་རེ་སྙིང་རྗེའི་སེམས་སམ་སྙིང་རྗེ་མེེད་པའི་སྐྱོན་དུ་

ཟད། རང་རེ་ལ་སྙིང་རྗེ་ཆེན་པོ་ཞིག་མེད་ཙ་ན་དེའི་རྒྱུ་མཚན་

དེ་ལ་བརྟེན་ནས་འགན་འཁུར་བའི་སྤོབས་པ་མི་འབྱུང་བ་ཡིན། 

སྙིང་རྗེ་ཞེས་པ་རྒྱུན་གཏན་རང་རེས་མི་གཞན་ལ་བསམ་

ཤེས་བགྱིད་དགོས་པ་དང་མི་གཞན་གྱི་སྡུག་ལ་བསྔལ་ལ་

ཡ་ང་ཤ་ཚ་བསམ་པ་དང་བསམ་ཤེས་བགྱིད་རྒྱུ་ལ་ཁྱད་

པར་ཆེན་པོ་ཡོད། མི་གཞན་གྱི་སྡུག་བསྔལ་ལ་བསམ་ཤེས་

བགྱིས་པ་དང་དེ་བཞིན་ཡ་ང་སྙིང་རྗེ་བསམ་པ་གཏོང་རྒྱུ་ཕལ་

ཆེར་སྙིང་རྗེ་བགྱིད་མི་ཅུང་གནས་སྟངས་ལེགས་པོ་ཡོད་པ་

དང་སྙིང་རྗེ་སའི་ཡུལ་ཕར་ཕྱོགས་སུ་སྐྱོ་པོ་ཡོད་པ་ཞིག་ལ་

སྙིང་རྗེ་བསམ་པ་དང་། དེར་བརྟེན་སྙིང་རྗེ་མི་དང་སྙིང་རྗེ་ཡུལ་

གནས་སྟངས་སོ་སོ་ཡིན་པའི་གནས་སྟངས་ཤིག་དང་། སྙིང་

རྗེ་སྐྱེ་ཡུལ་གནས་སྟངས་ཐ་དད་ཡིན། 

ཡིན་ཡང་སྙིང་རྗེ་ཞེས་པ་སྤྱིར་བཏང་ཕྱིའི་གནས་སྟངས་

སོ་སོ་ཡིན་པ་ཤིན་ཏུ་དཀའ། ནང་སེམས་ཀྱི་ཚོར་སྣང་གཅིག་

གྱུར་ཡིན་དགོས། ནང་སེམས་ཀྱི་ཚོར་སྣང་དེ་ལ་སྙིང་རྗེ་ཡུལ་

གྱི་གནས་སྟངས་དེ་དང་སྙིང་རྗེ་མིའི་གནས་སྟངས་གཅིག་

གྱུར་ཡིན་དགོས། དེས་གང་མཚོན་ནམ་ཞེ་ན། རང་ཉིད་ད་

ལྟ་སྡུག་བསྔལ་བའི་སེམས་ཅན་དེའི་གོ་སའམ་རང་ཉིད་སྡུག་

བསྔལ་བའི་སེམས་ཅན་དེའི་ཆ་ཤས་སམ་དེའི་རང་བཞིན་

དུ་མོས་པ་བགྱིས། སྡུག་བསྔལ་བའི་སེམས་ཅན་དེའི་སྡུག་

བསྔལ་བའི་ཚོར་བ་དང་དཀའ་ངལ་གང་འབྱུང་བ་བརྒྱ་ཆ་

བརྒྱ་ཐམ་པ་སོ་སོས་ཕར་མྱོང་ཐུབ་པ་བགྱིས། དེ་ལྟ་བུའི་

ཚོར་སྣང་ཆེན་པོ་སྐྱེ་དགོས་སྙམ།

དེར་བརྟེན་དེང་གི་ཚན་རིག་པས་ཀྱང་བརྗོད་ལ་རང་རེ་

འགྲོ་བ་མི་ལ་རང་བཞིན་གྱིས་སྙིང་བརྩེ་བའི་བསམ་པའམ་

སྙིང་རྗེའི་ས་བོན་དང་། གཞུང་ཆེན་དག་ཏུ་བཤད་པའི་སྙིང་

རྗེའི་ཚད་གཞི་ཆེན་པོ་ཞེས་པ་དེ་ལྟར་ལྡན་མིན་ཇི་ལྟར་ཡང་

གཞན་སྙིང་བརྩེ་བའི་ས་བོན་རང་རེ་འགྲོ་བ་མི་ལ་ལྷན་སྐྱེས་

ངང་ལྡན། དེ་ལྷན་སྐྱེས་སུ་མངའ་ཡང་གནས་ཚུལ་ཐབས་སྐྱོ་

བ་ཞིག་ལ་བེད་སྤྱོད་མ་བཏང་བ་དང་། དཔེར་ན་རང་རེས་

གློག་ལྟ་བུ་དེ་གློག་སྤར་སྒོ་བརྒྱབ་པ་ཇི་བཞིན་ཡོད། དེ་ལྟ་

བུའི་སྙིང་རྗེ་སྒོ་བརྒྱབ་ཚེ་བེད་མེད་དུ་གྱུར། དཔེར་ན། རང་རེ་

མི་ཀུན་ལ་ལྷན་སྐྱེས་ཀྱི་སྐད་ཆ་ཤོད་རྒྱུའི་ནུས་པ་ཡོད། སྐད་

ཆ་ཤོད་རྒྱུའི་ནུས་པ་རང་རེར་ལྷན་སྐྱེས་སུ་མངའ། ཡིན་ཡང་

ཕྲུག་གུ་ཆུང་ངུའི་དུས་ནས་མི་མེད་ལུང་སྟོང་ངམ་ནགས་སུ་

བརྫངས་ན། མི་སྐད་སྨྲ་ཡུལ་རྩད་ནས་མེད་པའི་ས་ཆ་ཞིག་

ཏུ་གྱར་ཆུང་ངུའི་དུས་ནས་བཏང་ཚེ་ལྐུགས་པ་དུད་འགྲོ་ལྟ་

བུ་ཁོས་སྐད་ཆ་ཤོད་མི་བཏུབ་པར་གྱུར། སྤྱིར་བཏང་སྐད་

ཆ་ཤོད་རྒྱུའི་ནུས་པ་ལྷན་སྐྱེས་སུ་མངའ་ཡང་སྐད་ཆ་ཤོད་

མི་ཤེས་པ་དེ་ལྟ་བུར་གྱུར། དེར་བརྟེན་རང་རེའི་སྙིང་རྗེ་དེ་

དག་ཀྱང་ཆུང་ངུའི་དུས་ནས་སོ་སོའི་སྐྱེ་ས་འཚར་སའི་ཁོར་

ཡུག་ལ་ཤིན་ཏུ་ནས་རག་ལུས་པ་དང་ཐ་ན་སྙིང་རྗེ་ཞེས་པའི་

ཚིག་རྒྱུན་གཏན་བེད་སྤྱོད་མང་པོ་བཏང་ན་དེས་སྙིང་རྗེ་ཡར་

རྒྱས་འབྱུང་རྒྱུར་ཕན་ཐོགས། དེ་མིན་སྙིང་རྗེ་ཞེས་པའི་ཚིག་

ཙམ་བེད་སྤྱོད་མ་བཏང་ཚེ་སེམས་དེ་བཞིན་དམུ་རྒོད་ལྟ་བུ་

མཁྲེགས་པོར་གྱུར་པ་ལ་སྙིང་རྗེ་མེད་པ་དང་ཆ་མཚུངས་སུ་

གྱུར།

དེར་བརྟེན་རང་རེ་ལ་སྙིང་བརྩེ་བའི་ནུས་པ་ལྡན་ཡང་

སྦྱོང་བརྡར་བགྱི་དགོས། སྦྱོང་བརྡར་མ་བགྱིས་ཚེ་ནུས་པ་

མེད་པ་དང་ཆ་མཚུངས་ཡིན། དཔེར་ན་དུད་འགྲོ་ལྟ་བུ་ངོས་

ཆུང་ངུའི་སྐབས་སུ་དྲན་འཆར་ཞིག་ལ། ངོས་ཆུང་ངུའི་

སྐབས་མཚུར་ཕུ་དགོན་པ་ལ་བསྡད་པའི་དུས་སུ་མི་རྒན་པ་

དག་གིས་༸རྒྱལ་དབང་བཅུ་དྲུག་པ་མཆོག་གི་རྣམ་ཐར་དུ་

མ་བཤད། ༸རྒྱལ་དབང་བཅུ་དྲུག་པ་མཆོག་བྱིའུ་ལ་ཐུགས་

མཉེས་པོ་དང་དེར་བརྟེན་ངོས་ལའང་བྱིའུ་ལ་དགའ་པོ་བྱ་

དགོས་པའི་རྣམ་པ་བཤད། བྱིའུ་ལ་ཐུགས་མཉེས་པོ་ཡོད་

པས་ངོས་རང་བྱིའུ་ལ་དགའ་པོ་བྱ་དགོས་པའི་བསྐུལ་མ་

བྱུང་། ཕལ་ཆེར་སྐུ་གོང་མ་བྱིའུ་ལ་མཉེས་པོ་ཡོད་པ་དེའི་

རྒྱུ་མཚན་གྱིས་ཡིན་ནམ། སྔོན་མ་ངོས་རང་མཚུར་ཕུ་ལ་

ཡོད་སྐབས་ནེ་ཙོ་ཁ་ཤས་ཡོད། ཡང་དུ་བརྗོད་གསལ་ཞིག་

ལ། སྔོན་མ་༸རྒྱལ་དབང་བཅུ་དྲུག་པ་གདན་ས་རུམ་བཏེག་

ཏུ་བཞུགས་སྐབས་བྱིའུ་ནག་པོ་མེ་ན་ཞེས་པ་དེས་ཀརྨ་པ་

མཁྱེན་ནོ་ཞེས་ལབ་པ་ངོས་ནས་མཐོང་མྱོང་ལ་དེ་ལྟར་ལབ་

ཀྱི་འདུག་པས་དེར་བརྟེན་ནེ་ཙོ་དེ་ལའང་དེ་ལྟར་བསླབ་དགོས་

ཞེས་ངོས་ལ་བཤད་བྱུང་། ནེ་ཙོ་དེ་ལ་མ་ཎི་སོགས་དུ་མ་

བསླབས་ཀྱང་སྡུག་ཏུ་གྱུར། ནེ་ཙོ་དེ་ལ་བརྔན་པ་བྱིན་ཡང་མི་

བཟའ་བ་མ་ཟད་ད་དུང་སྐད་ཆེ་རུ་རྒྱབ། དེར་བརྟེན་སེམས་

ཅན་དུད་འགྲོ་ནེ་ཙོ་ལྟ་བུ་མི་སྐད་བསླབ་ན་ཁོས་རྗེས་ཟློས་

བགྱིད་པ་དང་། ནེ་ཙོ་དཀར་པོ་དེས་ཕལ་ཆེར་མི་སྐད་རྗེས་

ཟློས་བྱས་པ་ཙམ་དུ་མ་ཟད་སྒྲ་དེའི་དོན་གནད་ཁ་ཤས་ཤེས་

པ་དང་། དེ་མིན་དུད་འགྲོ་ཕལ་ཆེ་བ་ལ་ཇི་ཙམ་བསླབས་ཀྱང་

ཤེས་རྒྱུ་དཀའ། 

ཡིན་ཡང་། འགྲོ་བ་མི་ལ་སྐད་ཡིག་བསླབ་ན་ཤེས་ཐུབ་

རྒྱུའི་ནུས་པ་ཡོད། དེར་བརྟེན་རང་རེས་སྙིང་རྗེ་སྦྱོང་བརྡར་

བགྱིད་ཚེ་སྙིང་རྗེ་སྐྱེ་རྒྱུའི་ནུས་པ་རང་རེ་ལ་ལྡན། སྦྱོང་བརྡར་

མ་བགྱིས་ཚེ་སྙིང་རྗེ་རྩད་ནས་མེད་པ་དང་ཆ་མཚུངས་སུ་

གྱུར། རང་རེར་གོ་སྐབས་ཆེན་པོ་ཞིག་ཡོད་ཙ་ན། གོ་སྐབས་

དེ་ང་ཚོས་ཆུད་ཟོས་སུ་མ་སོང་བར་སྙིང་རྗེ་ཡར་རྒྱས་འབྱུང་

རྒྱུ་ལ་འབད་བརྩོན་བགྱིད་དགོས་རྒྱུ་ཤིན་ཏུ་གནད་ཆེ།



192 ནང་ཆོས་ཐར་པའི་འཇུག་ངོགས།     

གསུང་ཆོས་ཉིན་ལྔ་པ།

ཐོག་མར་ཀུན་ལ་དེ་རིང་སྔ་དྲོ་བདེ་ལེགས་ཞུ་བ་དང་ཆབས་

ཅིག་ཏུ་ཁ་སང་སེམས་ཅན་ཐམས་ཅད་མར་འདུ་ཤེས་པའམ་

བཀའ་དྲིན་ཅན་གྱི་བདག་ཉིད་འདུ་དུ་ཤེས་པའི་སྒོ་ནས་

སེམས་ཅན་ཀུན་ལ་ཕྱོགས་རིས་མེད་པའི་བརྩེ་བ་སྒོམ་ཚུལ་

མདོར་བསྡུས་ཞུས་ཟིན། 

རྒྱུན་གཏན་རང་རེའི་བསམ་བློའི་ནང་དུ་ང་ཞེས་རང་

མཚན་པ་དང་རང་དབང་བ་དེ་ལྟ་བུ་རང་བཞིན་གྱིས་དྲན་

བཞིན་ཡོད། འོན་ཀྱང་དངོས་ཡོད་གནས་ཚུལ་ཐོག་ཏུ་ང་ཞེས་

པ་རང་མཚན་པ་དང་རང་དབང་བ་ཞིག་མ་ཡིན་པར་ཆོས་

གཞན་ལ་ལྟོས་པ་དང་གང་ཟག་གཞན་རག་ལུས་པ་དེ་ལྟ་བུ་

ཞིག་ཏུ་གྱུར། 

རང་རེའི་ལུས་རྟེན་འདི་ཉིད་ཕ་མ་གཉིས་ལ་ལྟོས་ཏེ་གྲུབ་

སྟབས། རང་རེ་རང་དབང་བ་དང་རང་མཚན་པ་ཞིག་མ་ཡིན་

པ་གཟུགས་པོ་དེ་ཉིད་གྲུབ་སྟངས་ཀྱིས་དངོས་པོ་གཞན་ལ་

ལྟོས་པ་དང་གང་ཟག་གཞན་ལ་ལྟོས་པ་གསལ་པོར་གྱུར། རང་

རེ་ཐོག་མར་བཙས་པའི་སྐབས་ནས་ནུས་པ་ཆེན་པོའི་ངང་མི་

བཙས། བཙས་སྐབས་སུ་གཉོམ་ཆུང་ནུས་པ་མེད་པོ་དེ་ལྟ་

བུའི་ངང་ནས་བཙས། ཕ་མ་ལ་བརྟེན་ནས་རིམ་བཞིན་འཚར་

ལོངས་བྱུང་། རྒྱུ་མཚན་དེ་ལ་བརྟེན་ནས་ཀུན་ལ་མནོ་བསམ་

བཏང་ཙ་ན། རྣལ་མ་རང་རེའི་མི་ཚེ་འདིའི་ནང་དུ་རྟེན་འབྱུང་

ལྟོས་གྲུབ་བམ་གཅིག་ལ་གཅིག་ལྟོས་པ། དེ་ག་ཙམ་གྱི་ལྟ་

གྲུབ་རྣམ་གཞག་ཙམ་མ་ཡིན་པར་དེ་ནི་མི་ཚེའི་ནང་གི་རིན་

ཐང་ངམ་མི་ཚེའི་ཚད་གཞི་ལྟ་བུ་གྱུར། 

སྤྱིར་རང་རེར་ཕན་ཐོགས་བགྱིད་མི་དང་མི་ཚེ་འདི་ལ་

ཆོས་དུ་མ་ཞིག་ལ་རང་རེས་ཕར་ལྟོས་པ་ཞིག་དང་དེའིནང་

ནས་རང་རེ་ལ་དུ་མ་ཞིག་ཕན་ཐོགས་བགྱིས་ཡོད། དེའི་ནང་

ནས་གལ་གནད་ཆེ་ཤོས་རང་རེའི་ཕ་མ་གཉིས་གཙོ་བོར་གྱུར། 

ཕ་མ་གཉིས་ལ་བརྟེན་ནས་རང་རེའི་ལུས་རྟེན་འདི་གྲུབ་པ་

ཡིན། དེར་བརྟེན་རང་རེ་མིར་གྲུབ་རྒྱུའི་རྩ་བའི་རྒྱུ་ཆ་གནད་

ཆེ་བ་ཕ་མ་གཉིས་ལ་བརྟེན་ནས་བྱུང་། དེའི་བཀའ་དྲིན་བསམ་

དགོས་རྒྱུ་ཞིག་དང་དེ་ལ་བྱས་པ་དྲིན་ཅན་དུ་ཤེས་དགོས་རྒྱུ་

གནད་ཆེ། 

སྤྱིར་བཏང་ཕ་མ་ཞེས་པ་ཕ་མ་ལ་ལ་དེ་ཙམ་བརྩེ་བ་མེད་

པའང་ཡོད། སྔོན་མ་ཕྱི་རྒྱལ་དུ་ཆོས་འཆད་ལ་བསྐྱོད་མིའི་

བླ་མ་འགས་བརྗོད་རྒྱུར། བླ་མ་དེ་ལ་སློབ་མ་ཞིག་ནས་སྤྱིར་

དགྲ་བོ་ཐམས་ཅད་ལ་བརྩེ་བ་སྒོམ་ནུས་ཀྱང་ཕ་མ་གཉིས་ལ་

བརྩེ་བ་སྒོམ་རྒྱུ་ཤིན་ཏུ་དཀའ་ཚུལ་བཤད། གང་རེད་ཅེ་ན། 

ཆུང་དུས་ཕ་མས་རང་གི་བུ་ཕྲུག་ལ་སྡུག་པོ་མང་པོ་སྤྲད་ཙ་

ན་བྱམས་སྙིང་རྗེ་སྒོམ་རྒྱུ་ཤིན་ཏུ་དཀའ་ཞེས་བཤད། སྐབས་

རེ་གནས་ཚུལ་དེ་རིགས་གནས་ཚུལ་ངོ་མ་ཡིན། ཡིན་ཡང་

རང་རེས་གནད་ཆེ་ཤོས་ཕྱོགས་གཅིག་ནས་བརྩེ་བ་ཡོད་

མེད་ཅེས་པ་གནས་ཚུལ་གཅིག་དང་། ཡང་བརྩེ་བ་ཡོད་ཀྱང་

རུང་མེད་ཀྱང་རུང་ཇི་ལྟར་རང་རེས་དངོས་ཡོད་གནས་ཚུལ་

གྱི་བདེན་པ་གང་ཡིན་པ་མནོ་བསམ་བཏང་ཙ་ན། ད་ལྟ་རང་

རེའི་ལུས་རྟེན་འདི་ཕ་མ་གཉིས་ལ་ལྟོས་ནས་གྲུབ་པ་ང་ཚོས་

ཤེས་དགོས་ལ་མངོན་སུམ་ལ་བསྙོན་ཐབས་མེད་པ་ཡིན། རྒྱུ་

མཚན་དེ་ལ་བརྟེན་ནས་མདོར་ན་དོན་གནད་རྡོག་རྡོག་རང་རེ་

གཅིག་ལ་གཅིག་བརྟེན་ཡིན་པ་དང་གཅིག་ལ་གཅིག་བརྟེན་

ཡིན་ཙ་ན་རྒྱུ་མཚན་དེ་ལ་བརྟེན་ནས་རང་གི་བདེ་སྡུག་སེམས་

ཅན་གཞན་ལ་ལྟོས་པ། སེམས་ཅན་གཞན་ཡང་རང་དང་

འབྲེལ་བ་ཡོད་པ། དེར་བརྟེན་ཕན་ཚུན་གཅིག་གིས་གཅིག་ལ་

འབྲེལ་བ་བཟང་པོ་དགོས་རྒྱུ་དང་། དེ་བཞིན་ཕན་ཚུན་གཅིག་

གིས་གཅིག་ལ་འགན་འཁུར་རྒྱུ་གལ་གནད་ཆེན་པོ་ཡིན་པ་

དེའི་སྐོར་ལ་མནོ་བསམ་གཏོང་རྒྱུ་གནད་ཆེ། །

ད་ལྟ་ང་ཚོས་སེམས་ཅན་ཐམས་ཅད་ལ་བརྩེ་བ་སྒོམ་

རྒྱུ་དང་སེམས་ཅན་ཐམས་ཅད་སྡུག་བསྔལ་ལས་བྲལ་འདོད་

ཀྱི་སྙིང་རྗེའི་བློ་སྒོམ་རྒྱུའི་རྒྱུ་མཚན་གཅོ་བོ་རང་རེས་དངོས་

ཡོད་གནས་ཚུལ་ཇི་ཡིན་རྣམ་དཔྱོད་བེད་སྤྱད་དེ་སྙིང་རྗེ་སྒོམ་

པ་ལས་རྒྱུན་གཏན་འཇིག་རྟེན་པའི་ཆགས་སྡང་གི་བསམ་

བློ་བཏང་ནས་སྒོམ་རྒྱུ་མིན། ངེས་པར་རྣམ་དཔྱོད་བེད་སྤྱད་

དགོས་པས་རྒྱུ་མཚན་དེ་ལ་བརྟེན་ནས་དངོས་ཡོད་གནས་

ཚུལ་ཇི་ཡིན་དང་དངོས་པོའི་གནས་ཚུལ་ཐོག་ཏུ་རང་རེ་དང་

འབྲེལ་བ་ཇི་ལྟར་གྱུར་དེ་ལ་ང་ཚོས་རྣམ་དཔྱོད་བེད་སྤྱད་དེ་

རྣལ་མའི་གནས་ཚུལ་ཆ་རྟོགས་པའི་ཐོག་ནས་སྙིང་རྗེ་སྒོམ་རྒྱུ་

དང་མདོར་ན་རང་རེའི་སྙིང་རྗེ་ནི་རྣམ་དཔྱོད་དང་འབྲེལ་བའི་

སྙིང་རྗེ་ཞིག་ལས་ཆགས་སྡང་དང་འབྲེལ་བའི་སྙིང་རྗེར་གྱུར་

ན་དེ་ནི་སྙིང་རྗེ་རྣལ་མར་མ་གྱུར། །དེས་ན་རྒྱུན་གཏན་སྙིང་

རྗེ་སྒོམ་བཞིན་པའི་སྐབས་ལ་ལར་སྙིང་རྗེ་སྒོམ་སླ་བ་དང་། ལ་

ལར་སྙིང་རྗེ་སྒོམ་དཀའ་བ། སྙིང་རྗེ་སྒོམ་སླ་བ་དང་དཀའ་བ་

འབྱུང་རྒྱུའི་རྒྱུ་མཚན་གང་ཡིན་རང་རེས་མནོ་བསམ་གཏོང་

རྒྱུ་གལ་ཆེ་ཡིན། སྙིང་རྗེའི་ཡུལ་ཡིན་པ་དངོས་ཡོད་གནས་

ཚུལ་ཐོག་ཏུ་བདེ་བ་ལྡན་འདོད་དང་སྡུག་བསྔལ་བྲལ་འདོད་པ་

གཅིག་གྱུར་ཡིན། དེའི་ཐོག་ནས་བཤད་ན་སྙིང་རྗེའི་ཡུལ་ཡིན་

པ་ཆ་མཚུངས་དང་སྙིང་རྗེ་སྐྱེ་རྒྱུ་ལ་ཀུན་ལ་དཀའ་སླ་མེད་

པ་ཞིག་ཡིན། ཡིན་ཡང་ལག་ལེན་བསྟར་བའི་སྐབས་མི་ལ་

ལ་སྙིང་རྗེ་སྐྱེ་རྒྱུར་དཀའ་སླ་འབྱུང་། སྐབས་དེ་ཤེད་དུ་སོ་སོ་

སོར་སྐད་ཆ་འདྲི་དགོས། མི་འདི་ལ་སྙིང་རྗེ་སྐྱེ་སྐབས་དཀའ་

ལས་མེད་པར་སྙིང་རྗེ་སྐྱེ་ཐུབ་པ་དང་མི་གཞན་དེ་ལ་སྙིང་རྗེ་

སྐྱེ་སྐབས་ཤིན་ཏུ་དཀའ། སྙིང་རྗེ་སྐྱེ་དགོས་སྙམ་ཡང་སྙིང་རྗེ་

མི་སྐྱེ་བའི་དཀའ་ལས་འབྱུང་བཞིན་པ་གང་ཡིན་མནོ་བསམ་

གཏོང་དགོས་ལ་སོ་སོ་སོ་སོར་སྐད་ཆ་འདྲི་དགོས་སོ། །

སྙིང་རྗེ་ལ་རྣལ་མ་དགྲ་ཞེས་པ་མེད་ཅིང་སྙིང་རྗེ་སྒོམ་

སྐབས་དགྲ་ཞེས་པ་ཐོན་ན་དེ་ནི་གནད་དུ་མི་འཁེལ། སྙིང་རྗེ་

ལ་གཉེན་ཞེས་པ་དེ་བས་མེད་ལ་སྙིང་རྗེ་སྒོམ་པའི་སྐབས་

སུ་ཡང་དུ་གཉེན་ཞེས་པ་ཐོན་ན་དེ་བས་མ་འགྲིགས་པ་ཞིག་

ཡིན། སྙིང་རྗེ་སྒོམ་པའི་སྐབས་སུ་དགྲ་གཉེན་བར་མ་ཞེས་ཆ་

མེད་རྒྱུས་མེད་ཅིག་ཡིན། དེར་བརྟེན་ཀུན་སྙོམས་དང་སེམས་

ཐམས་ཅད་སྡུག་བསྔལ་ལས་བྲལ་འདོད་པ་ཡིན་ཙ་ན། རྒྱུ་

མཚན་དེ་ལ་བརྟེན་ནས་དེའི་ཆ་ནས་རང་རེས་ཀུན་སྙོམས་ཀྱི་

ཐོག་ནས་སྙིང་རྗེ་ཞིག་སྒོམ་དགོས། གལ་ཏེ་རང་རེས་སྙིང་རྗེ་

སྒོམ་པའི་སྐབས་ལ་ཇི་ལྟར་འབྱུང་བརྟག་དགོས་ལ། སྙིང་རྗེ་

སྒོམ་པའི་སྐབས་དགྲ་གཉེན་ཞེས་པ་འབྱུང་མིན་མནོ་བསམ་

གཏོང་དགོས། སྔོན་ལ་སོ་སོའི་སེམས་དགའ་སའམ་སོ་སོ་

འདྲིས་པོ་ཡོད་ས་དེར་ཕལ་ཆེར་སུ་ཡིན་རུང་སྙིང་རྗེ་སྐྱེ་ངེས་

ཡིན་ལ་དཀའ་ངལ་གང་མེད་སྙམ། ཡིན་ཡང་རང་གི་མི་དགའ་

བའི་དགྲ་བོ་དག་ལ་སྙིང་རྗེ་སྐྱེ་ན་རྣལ་མ་སྙིང་རྗེ་ཆེན་པོ་ངོ་མ་

དེ་གྱུར། དེ་བཞིན་སེམས་ཅན་བར་མའམ་རང་རེ་དང་འབྲེལ་

བ་དེ་ཙམ་མེད་པ་རྒྱུས་མེད་ཀྱི་མི་དག་ལ་སྙིང་རྗེ་སྐྱེད་ན་དེ་

ནི་སྙིང་རྗེ་ཆེན་པོར་གྱུར། རྒྱུ་མཚན་དེ་ལ་བརྟེན་ནས་སྙིང་

རྗེ་སྒོམ་རྒྱུ་མི་ལ་ལ་ང་རང་ལ་ཉེ་པོ་ཡོད་ཙ་ན་དེ་དག་ལ་སྙིང་

རྗེ་སྒོམ་སླ་བ་དང་མི་ལ་ལ་སོ་སོ་ལ་སྡང་བའི་རྒྱུ་མཚན་གྱིས་

སྙིང་རྗེ་སྒོམ་དཀའ་བ་གྱུར་ན་སྙིང་རྗེ་ཆེན་པོ་དང་སྙིང་རྗེ་ཡང་

དག་པར་མ་གྱུར། རྒྱུ་མཚན་དེར་བརྟེན་ནས་ཀུན་གྱིས་ངེས་

པར་རྣམ་དཔྱོད་བེད་སྤྱད་དེ་དངོས་ཡོད་གནས་ཚུལ་ཐོག་ཏུ་

ཇི་ཡིན་དང་ཆགས་སྡང་གི་བསམ་པས་གཞན་དབང་དུ་འགྱུར་

བ་མ་ཡིན་པ། དངོས་ཡོད་རྣམ་དཔྱོད་ཚད་འཇལ་བའི་ཐོག་

ནས་དེ་ལྟ་བུའི་སྙིང་རྗེ་སྒོམ་དགོས་པ་གནད་དོ། ། 

འཕགས་མ་བདེ་བྱེད་མའི་དགུན་ཆོས་ཚུགས་ནས་

འདི་ལོས་ལོ་གསུམ་པ་ཡིན། དེར་བརྟེན་ལོ་གསུམ་གྱི་རིང་

ལ་བཙུན་མའི་དགོན་སྡེ་ཁག་གིས་ཐོས་བསམ་སློབ་གཉེར་

གྱི་དབུ་ཚུགས། བཙུན་དགོན་ལ་ལ་སྔོན་མ་ནས་ཐོས་བསམ་

སློབ་གཉེར་ལ་འབད་མུས་ཡིན། ཐོས་བསམ་སློབ་གཉེར་

ཤུགས་ཆེན་འགོ་ཚུགས་ཏེ་འདི་ལོས་ལོ་གསུམ་པ་ཡིན་པས་

ད་ལྟ་བར་གྲུབ་འབྲས་གང་འཚམས་བྱུང་། མ་འོངས་པར་

བཤད་པའི་སྡེ་ཐོས་བསམ་སློབ་གཉེར་གོང་འཕེལ་དར་རྒྱས་

འབྱུང་རྒྱུའི་སླད་དུ་ངོས་ནས་ཐབས་ལམ་གཉིས་བཟུང་བཞིན་

ཡོད། 

དང་པོ། བཀའ་བརྒྱུད་སྤྱིའི་བཙུན་མའི་བཤད་གྲྭའམ་

གྲྭ་ཚང་ཞིག་བཟོ་ཐུབ་ན་ལེགས་པོ་གདའ་སྙམ། གང་རེད་ཅེ་

ན། ད་ལྟ་སྤྱིར་བཏང་དགོན་པ་སོ་སོར་བཤད་གྲྭ་ཡོད། ཡིན་

ཡང་དགོན་པ་རེ་རེ་ལ་བཤད་གྲྭ་རེ་མཆིས་པས་མི་རྒྱུ་གཉི་

གའི་ཐོག་ནས་འགྲོ་གྲོན་ཆེན་པོ་འགྲོ་བཞིན་ཡོད། མཚམས་

རེ་དཔེ་ཁྲིད་ཀྱི་དགེ་རྒན་དག་ཀྱང་ཐོབ་རྒྱུ་དཀའ་བར་གྱུར། 

དེར་བརྟེན་བཀའ་བརྒྱུད་སྤྱིའི་བཙུན་མའི་བཤད་གྲྭ་ཞིག་བྱུང་

ན་རང་རེ་ལ་དགེ་རྒན་དམིགས་བསལ་ཅན་ཞིག་བྱུང་ན་མང་

ཙམ་གདན་འདྲེན་ཞུ་ཐུབ་རྒྱུ་དང་སྤུས་ཚད་ཀྱང་ལེགས་སུ་

གཏོང་ཐུབ་རྒྱུ་དེ་ལྟར་ཡིན། བཀའ་བརྒྱུད་སྤྱིའི་བཙུན་མའི་

བཤད་གྲྭ་དེ་ལྟ་བུ་འཛུགས་སྐྲུན་བྱ་རྒྱུར་ད་ལྟ་རང་རེའི་བཙུན་

མའི་བཤད་གྲྭ་ཁག་ཁ་ཤས་ཤིག་སླེབས་ཡོད། དེའི་ནང་ནས་

ཁྱེད་རང་ཚོས་མི་ཁ་ཤས་འདེམས་ཏེ་ཚོགས་མི་བཙུགས། 

ཁོང་ཚོས་འགན་འཁུར་བའི་ཐོག་ནས་བཀའ་བརྒྱུད་སྤྱིའི་

བཙུན་མའི་བཤད་གྲྭ་བསྐྲུན་རྒྱུའི་འཆར་གཞི་ལོ་སར་པ་ནས་

གང་མགྱོགས་འགོ་འདིངས་ཐུབ་ན་ལེགས། ཕྱོགས་གཅིག་

ནས་བཙུན་མ་རྣམས་ལ་དེ་ལྟར་ནང་པའི་སློབ་སྦྱོང་བྱ་ཡུལ་

མཐོ་སློབ་ཚད་ལྡན་དེ་ལྟ་བུ་བྱུང་འབྱུང་འགྱུར་རྒྱལ་སྤྱིའི་མི་

དུ་མ་དང་ལྷག་དོན་བཙུན་མ་དང་བུད་མེད་ན་གཞོན་ཁྲོད་དུ་

སློབ་སྦྱོང་བགྱིད་བློ་ལྡན་པ་དུ་མ་ཡོད། དེར་བརྟེན་ཁོང་ཚོ་དེ་

ལྟ་བུའི་བཙུན་མའི་དགོན་པ་ཞིག་གི་ནང་དུ་སློབ་སྦྱོང་བགྱིད་

ཐུབ་པ་བྱུང་ན། ཁོང་ཚོ་ལའང་ཕན་ཐོགས་ཐུབ་པ་འབྱུང་ངེས་

ཡིན་ལ་འབྱུང་འགྱུར་བཙུན་མའི་མཐོ་སློབ་བམ་བཤད་གྲྭ་དེ་

ལྟ་བུ་ཞིག་བྱུང་ན་རྒྱལ་སྤྱིའི་ཐོག་ཏུ་རྒྱལ་སྤྱིའི་བཙུན་མ་དང་

དེ་བཞིན་བུད་མེད་དམིགས་བསལ་ནང་ཆོས་ལ་ཐུགས་སྣང་

ལྡན་རིགས་ལ་སློབ་སྦྱོང་བྱ་ཡུལ་གྱི་བསྟི་གནས་ཁྱད་པར་ཅན་

ཞིག་ཏུ་འགྱུར་ཐུབ་པའི་རེ་བ་དེ་ལྟར་ཡོད། དེ་བཞིན་རྒྱལ་

སྤྱིའི་འགྲོ་ལུགས་དང་མཐུན་པའི་ཞིབ་འཇུག་བྱ་ཡུལ་དང་

སློབ་གཉེར་ཚད་ལྡན་གྱི་རིམ་པ་དེ་དག་བཟོ་རྒྱུའི་འཆར་གཞི་

ཡོད། འབྱུང་འགྱུར་དགེ་སློང་མའི་སྡོམ་པ་བསྒྲུབ་རྒྱུའི་སྐད་

ཆ་དེ་ལྟར་ཡོད། ཡིན་ཡང་ད་ལྟ་དགོན་པ་སོ་སོ་ནས་མི་རེ་

ཟུང་བསྒྲུབ་རྒྱུའི་སྐད་ཆ་ཡོད། རྗེས་སུ་དགེ་སློང་མའི་སྡོམ་

པ་བསྒྲུབས་ཟིན་རྗེས་རང་རང་དགོན་པ་སོ་སོའི་ནང་དུ་ལོག་

འགྲོ་བཞིན་ཡོད་པས་དེར་བརྟེན་དགེ་སློང་མའི་སྡེ་ཞིག་འབྱུང་

རྒྱུ་དཀའ་ཞིང་། དགེ་སློང་མའི་སྡེ་ཞེས་མཛུབ་མོ་བཙུགས་

ས་མེད་པར་འགྱུར། མ་འོངས་པ་ལ་བོད་ཀྱི་དགེ་སློང་མ་ཞིག་

གིས་སྡོམ་པ་སྒྲུབ་དགོས་ཚེ་དགེ་སློང་མའི་དགེ་འདུན་གྲངས་

ཚང་བ་ཞིག་དགོས་པས་དེའང་

ཅུང་དཀའ། གང་སར་ཁ་འཐོར་ན་

ཅུང་མི་ལེགས། དེར་བརྟེན་བཙུན་

མའི་བཤད་གྲྭ་དེ་ལྟ་བུ་ཞིག་བྱུང་

ན་ཟུར་དུ་དགེ་སློང་མའི་སྡེ་ཆུང་

ངུ་ཞིག་འཛུགས་ཐུབ་ན་ཆེན་པོ་

ཅང་མི་དགོས། དགེ་སློང་མའི་

དགེ་འདུན་གྲངས་ཚང་དེ་ལྟ་བུ་

འཛུགས་ཐུབ་ན་མ་འོངས་པར་

དགེ་སློང་མའི་སྡོམ་པ་བསྒྲུབ་

འདོད་པ་ལ་དག་ལ་སྒྲུབ་ཆོག་ཏུ་

འབྱུང་ངེས་ཡིན། དེ་མིན་ད་ལྟ་རང་རེས་དགེ་སློང་མའི་དགེ་

འདུན་སྡེ་ཞིག་མ་ཚུགས་ན། སྔོན་མ་དགེ་སློང་མ་བསྒྲུབས་

ཟིན་པ་ཁ་ཤས་ཡོད་ཀྱང་ད་ལྟ་གང་སར་ཁ་འཐོར། བསྟན་པའི་

རྒྱུན་ལ་དམིགས་བསལ་ཕན་ཐོགས་མེད་པར་གྱུར།

གཉིས་པ། བཤད་པའི་སྡེ་ལེགས་པོ་ཞིག་དར་མིན་སློབ་

གཉེར་བགྱི་མིའི་གཙོ་བོ་བརྩོན་འགྲུས་དང་དགེ་རྒན་ལེགས་

པོ་ཡོད་མིན་ལའང་རག་ལུས། དེར་བརྟེན་དགེ་རྒན་གདན་

འདྲེན་པར་སྔོན་ལ་སློབ་ཚན་གྱི་རིམ་པ་གཏན་འབེབས་མ་

བྱུང་ཚེ། དགེ་རྒན་ཇི་འདྲ་དགོས་ཆ་མ་རྟོགས། ཁ་སང་ངོས་

ནས་ཞུས་པ་ལྟར་སློབ་ཚན་གྱི་རིམ་པ་དང་ནང་དོན་གཏན་

འབེབས་ཟིན་པའི་མཇུག་ང་ཚོས་དགེ་རྒན་གྱི་ཚད་གཞི་ག་

ཚོད་ཙམ་ལོངས་པ་ཞིག་གདན་འདྲེན་མིན་ཚོད་བགམ་བྱ་

ཐུབ། དགེ་རྒན་གདན་འདྲེན་ཞུས་ན་གསོལ་ཕོགས་འབུལ་

རྒྱུ་སོགས་དཀའ་ངལ་མི་གདའ་ཞེས་བཤད། དཔལ་འབྱོར་

ལ་དཀའ་ངལ་མེད་ཀྱང་གཙོ་བོ་མིའི་དཀའ་ངལ་འཕྲད་ན་ཅུང་

དཀའ། དེའི་ཐོག་ཏུ་ཀུན་གྱིས་སེམས་ཤུགས་སྤར་རྒྱུ་དང་

བརྩོན་འགྲུས་སྐྱེད་རྒྱུ། དེ་བཞིན་སྤྲོ་བ་སྐྱེ་རྒྱུའི་སླད་དུ་ན་ནིང་

སྔོན་མ་རང་རེས་བཀའ་བརྒྱུད་དགུན་ཆོས་སྐབས་སུ་འགྲན་

རྩོད་ཀྱི་རྣམ་པ་བགྱིས། འགྲན་བསྡུར་གྱི་འགྲན་རྩོད་བགྱིས་

པ་ལ་བརྟེན་ནས་བཀའ་བརྒྱུད་བཤད་གྲྭ་ཁག་ནང་དུ་རྩོད་པ་

དེ་དག་མངོན་གསལ་དོད་པོའི་ཡར་རྒྱས་ཕྱིན་སོང་ཞེས་དེ་

ལྟར་སྨྲ་མི་ཧ་ཅང་མང་། ངོས་ནས་ཕར་བལྟས་ཚོད་ལའང་ཡར་

རྒྱས་ཕྱིན་གདའ་སྙམ། ཡིན་ཡང་ལ་ལས་བཤད་ན་ཆགས་

སྡང་ཆེན་པོ་འགྱུར་བཞིན་ཡོད་སྐོར་བརྗོད་མིའང་བྱུང་། ཡིན་

ཡང་མཚམས་རེ་ཆགས་སྡང་མེད་ན་མི་དགའ་སྡུག་མེད་པ་

དང་ཚོར་བ་དེ་ཙམ་མེད་པ་གྱུར་ན་ཡ་མཚན་པོ་ཞིག་ཏུ་གྱུར། 

སྐབས་རེ་སློབ་སྦྱོང་རྐྱང་པའི་ཐོག་གི་འགྲན་བསྡུར་གྱིས་

འགྲིག་སྙམ་ལ་སྐབས་རེ་སློབ་སྦྱོང་ལ་སྤྲོ་བ་འཕེལ་བ་དེ་ལྟར་

འབྱུང་། 

དེར་བརྟེན་འདི་ལོ་བཙུན་མའི་དགུན་ཆོས་ཐེངས་

གསུམ་པ་དང་བཙུན་མའི་དགུན་ཆོས་ཐེངས་བཞི་པའི་སྐབས་

འགྲན་བསྡུར་བགྱིས་ན་ཅུང་རིགས་ལམ་སོགས་གང་ཅིར་སྤྲོ་

བ་སྐྱེད་དེ་ལེགས་པོ་འབྱུང་སྙམ་མོ། ། 

གསུང་ཆོས་ཉིན་དྲུག་པ།

དེར་བརྟེན་བྱང་ཆུབ་ཀྱི་སེམས་ཐོག་མར་སྐྱེ་བའི་རྒྱུ། བྱང་

ཆུབ་སེམས་དཔའི་སྡོམ་པ་བླ་མའམ་སློབ་དཔོན་གང་འདྲ་

ཞིག་གི་མདུན་ནས་བྱང་ཆུབ་སེམས་དཔའི་སྡོམ་པ་ལེན་ཚུལ་

གསུངས། ཆོ་ག་ལ་ཟབ་མོ་ལྟ་བརྒྱུད་དང་། རྒྱ་ཆེན་སྤྱོད་

བརྒྱུད་གཉིས་ཡིན། ལ་ལས་སེམས་ཙམ་ལུགས་དང་དབུ་

མ་ལུགས་ཀྱི་ཐ་སྙད་བཏགས་མིའང་འབྱུང་། དེར་བརྟེན་བོད་

དུ་དབུ་སེམས་ཀྱི་ལུགས་ཀྱི་ཆོ་ག་ཐ་དད་གསུང་མི་དེ་འདྲའི་

མཁས་པའང་འབྱུང་བཞིན་ཡོད། ཡང་དབུ་སེམས་ལུགས་ཀྱི་

ཆོ་ག་ཐ་དད་མེད་གསུང་མིའང་ཡོད། བཞེད་ཚུལ་ཅུང་མི་འདྲ་

བ་ཁག་སང་ཉིན་བརྗོད་ན་སྙམ། 

གཙོ་བོ་ཆོ་ག་ངག་ནས་འདོན་པ་ཙམ་ཞིག་གིས་སེམས་

བསྐྱེད་སྐྱེ་རྒྱུ་ཤིན་ཏུ་དཀའ། སེམས་སྐྱེད་ཅེས་པ་ཡང་ན་དགེ་

བའི་བཤེས་གཉེན་གྱིས་ངོ་སྤྲོད་དང་སེམས་བསྐྱེད་འགྲེལ་

བཤད་གནང་ཙ་ན་དེའི་རྐྱེན་བྱས་ཏེ་སོ་སོའི་སེམས་རྒྱུད་ལ་

ཁྱད་པར་སྐྱེ་བ་དང་། ཡང་ན་ཐེག་པ་ཆེན་པོའི་རིགས་སད་

དེ་དེ་ལྟ་བུའི་སེམས་ཅན་ལ་ཐེག་པ་ཆེན་པོའི་སྙིང་རྗེ་ཁྱད་

པར་ཅན་རྒྱུད་ལ་སྐྱེ་རྒྱུ་བྱུང་ན་ལས་ཆོ་ག་འདོན་པ་ཙམ་ཞིག་

གིས་སེམས་བསྐྱེད་ཅེས་པ་ཤིན་ཏུ་དཀའ། དེས་ན་བྱང་ཆུབ་

སེམས་དཔའི་སྡོམ་པ་དེ་ལྟ་བུ་མ་ཞུས་གོང་དུ་བྱང་ཆུབ་ཀྱི་

བློ་སྦྱོང་བའི་རིམ་པ་དེ་དག་ལ་རྣལ་མའི་སློབ་སྦྱོང་ལེགས་པོ་

བགྱིས། དེ་འདྲའི་ཐོག་ནས་སོ་སོར་སེམས་ལ་མྱོང་བ་ཐོན་པ་

ཞིག་དགོས་རྒྱུ་གནད་ཆེ་ཡིན། 

དེ་རིང་འདིར་འདུས་མང་ཀུན་གཉིད་ཀྱིས་འཐིབས་

པ་ལྟར་སྣང་། ན་ནིང་ངོས་ཨ་རིར་བསྐྱོད་སྐབས་ཨ་རིའི་ས་

གནས་གང་སར་འཚིག་ཇ་འཐུང་ས་གདའ། ཡིན་ཡང་བོད་

པའི་ཇ་འཐུང་རྒྱུ་མེད། ཐེངས་གཅིག་ནིའུ་ཡོག་གི་བོད་པའི་

ཟ་ཁང་ཞིག་ལ་ཁྱུག་ཙམ་བསྐྱོད། སྐབས་དེར་བོད་ཇ་ཞིག་

སྤྲད་བྱུང་། ངོས་ཀྱིས་དྲན་རྒྱུར་བོད་ཇ་དེ་ནི་བོད་ཀྱི་འཚིག་ཇ་

རང་རེད་གདའ་སྙམ། དེར་བརྟེན་བོད་ཀྱི་ཇ་ཞིག་འཐུང་ན་ཀུན་

གཉིད་ལས་ལྡང་ངེས་ཡིན། 

བྱང་ཆུབ་མཆོག་གི་སེམས་བསྐྱེད་མིན་ཞེས་པ་ཆོ་ག་

ལ་རག་ལུས་པ་དང་བླ་མས་བྱང་ཆུབ་སེམས་དཔའི་སྡོམ་པ་

བགྱིས་ཙ་ན་འཐུས་རྒྱུའི་གཏམ་མིན། དཔེར་ན་རང་རེའི་མྱོང་

བ་ལ་ལྟོས་ན་ཀུན་གྱིས་བྱང་ཆུབ་སེམས་དཔའི་སྡོམ་པ་ཐེངས་

མང་ཞུས་པ་དང་ཆོ་ག་དུ་མ་ཐོས་ཟིན། དེ་བཞིན་དབང་དུ་མ་

ཞུས་ནས་མགོ་ཐོག་ཏུ་བུམ་པ་ལན་མང་བཞག་ཟིན། ཡིན་ཡང་

རང་རེས་ད་ལྟ་བར་དུ་རྩོལ་མེད་ཀྱི་བྱང་ཆུབ་སེམས་བསྐྱེད་

ཕར་སྐྱུར་ཏེ། སེམས་བསྐྱེད་ལ་རྩོལ་བའི་མྱོང་བ་ཐོན་པ་བྱུང་

ཡོད་དམ་ཞེ་ན། བྱུང་ཞེས་སྨྲ་མི་བཏུབ། དེར་བརྟེན་རང་རེས་

དངོས་སུ་བློ་ལ་སྦྱོང་བརྡར་རྩད་ནས་བགྱིས་མེད་ལ། བློ་སྦྱོང་

དེ་དག་དཔེ་ཆའི་ནང་དུ་བཞག་པ་ཙམ་ལས་བློ་སྦྱོང་ཐབས་དེ་

དག་སོ་སོའི་སེམས་རྒྱུད་དང་འདྲེས་པའི་ཉམས་ལེན་དེ་ཙམ་

བགྱིད་མ་ཐུབ། དེ་ལྟར་བགྱིད་མ་ཐུབ་ཙ་ན་རང་རེའི་སེམས་

ལ་ད་ལྟ་བར་སྡོམ་པ་དང་དབང་ལན་མང་ཞུས་ཟིན་ཡང་རང་རེ་

ལ་དམིགས་བསལ་ཚོར་སྣང་ཅི་ཡང་མི་ལྡན། 

དེར་བརྟེན་ཆོས་བགྱིས་ཞེས་པ་ལམ་ལུགས་སྲོལ་དང་

གཞན་གྱི་རྗེས་འབྲང་ཙམ། ལམ་ལུགས་སྲོལ་གྱི་རྗེས་འབྲང་

ཙམ་བགྱིས་ན་དེ་ཙམ་རང་ལ་ཕན་མི་ཐོགས། སོ་སོའི་ངོས་

ནས་དངོས་ཡོད་མྱོང་བ་ཁྱད་པར་ཅན་ནམ་གནས་ལུགས་རྒྱུ་

མཚན་རྟོགས་པའི་ཐོག་ནས་ཚོར་བ་སྐྱེད་པ་བགྱིས་ཏེ། དེ་

འདྲའི་ཐོག་ནས་རིམ་བཞིན་སོ་སོ་སྒེར་གྱི་ཐོག་ནས་ཆོས་དེ་

ལ་འབྲེལ་བ་ཐོགས་པ་བཟོ་དགོས། དེ་ག་ཙམ་འདི་ལུགས་

སྲོལ་དང་འདི་ལྟ་བུ་བགྱིད་སྲོལ་ཡོད་པ་ཙམ་གྱི་རྗེས་སུ་

འབྲངས་ན་ང་ཚོར་ཕན་ཐོགས་འབྱུང་རྒྱུ་དཀའ། 

སང་ཉིན་སེམས་བསྐྱེེད་ཀྱི་ཆོ་གའི་སྐོར་མདོ་ཙམ་ངོ་

སྤྲོད་རྒྱུ་ཡིན། དེ་ལྟར་བྱུང་ཚེ་འབྱུང་འགྱུར་སེམས་བསྐྱེད་ཀྱི་

སྡོམ་པ་ཞུ་མིའམ་བྱང་སྡོམ་ཞུ་མི་དེ་དག་གིས་ཆོ་ག་འདིའི་

འགྲོ་ལུགས་ཀྱི་ལུགས་མི་འདྲ་བ་ཅུང་རྟོགས་ན། འབྱུང་འགྱུར་

བྱང་སྡོམ་ཞུ་བའི་སྐབས་ཅུང་ཕན་ཐོགས་འབྱུང་སྙམ། 

ཚེས་ ༢༦ ནས་ ༢༨ བར་སྔ་དྲོའི་ཆར་ཀརྨ་པཀྵིའི་བླ་

སྒྲུབ་དང་། ཕྱི་དྲོའི་ཆར་ཚེ་རིང་མའི་མཆོད་གཏོར་ཚུགས་

རྒྱུ། མཆོད་གཏོར་ནི་ཚེ་རིང་མའི་སྒྲུབ་མཆོད་འཚོག་རྒྱུ་ཡིན། 

སྔར་བོད་མཚུར་ཕུ་དགོན་དུ་ཚེ་རིང་མའི་སྒྲུབ་མཆོད་སྤྲོས་

པ་རྒྱས་པའི་ངང་སྒྲུབ་མཆོད་ཚུགས་སྲོལ་དང་། དེར་བརྟེན་

ངོས་ཀྱིས་རྟོག་ན་ཚེ་རིང་མའི་ཕྱོགས་ནས་སྒྲུབ་བརྒྱུད་ཀྱི་

སྲུང་མ་ཐུན་མོང་མ་ཡིན་པ་དེ་ལྟར་གྱུར། རྗེ་བཙུན་མིད་ལ་

རས་པས་ང་ཡི་བསྟན་པ་འདི་མི་ཡི་ནང་ནས་དབུས་པ་སྟོན་པ་

དང་། ལྷ་ཡི་ནང་ནས་ཇོ་མོ་ཚེ་རིང་མ་ལ་གདའ་ཞེས་དེ་ལྟར་

བཀའ་སྩལ། དབུས་པ་སྟོན་པ་ནི་དྭགས་པོ་ལྷ་རྗེ་དང་མི་ཡི་

ནང་ནས་དབུས་པ་སྟོན་པ་འདིས་ངའི་བསྟན་པ་འཛིན་པར་

གདའ། དབུས་ནི་དབུས་གཙང་གི་དབུས་དང་སྔར་དཔེ་ཆ་

ཤེས་མི་དག་ལ་སྟོན་པ་ཞེས་འབོད། མི་མ་ཡིན་གྱི་ནང་ནས་

ཇོ་མོ་ཚེ་རིང་མས་ངའི་བསྟན་པ་འཛིན་པར་གདའ་གསུངས། 

དེར་བརྟེན་སྒྲུབ་བརྒྱུད་ཀྱི་སྲུང་མ་ཐུན་མོང་མ་ཡིན་པ་གྱུར།

དེ་བཞིན་སྒྲུབ་བརྒྱུད་ཀྱི་བླ་མ་གོང་མ་དཔེར་ན། རྒྱལ་

བ་ཡང་དགོན་པ་ལྟ་བུ། ཚེ་རིང་མ་བླ་མ་ལྟ་བུ་ཉམས་བཞེས་

མཛད་པའི་ལོ་རྒྱུས་ཡོད་ལ། དེ་བཞིན་རྗེ་དུས་གསུམ་མཁྱེན་

པ་ལའང་དེ་བཞིན་ཆོས་སྐྱོང་གི་རྣམ་པ་ལྟ་བུ་དང་། རྗེ་མིད་ལ་

རས་པའི་བསྟན་པ་འཛིན་མིའི་གང་ཟག་ལྟ་བུ་གྱུར་ཙ་ན། སྒྲུབ་

བརྒྱུད་གོང་མ་དག་གིས་བླ་མར་བསྟེན་པ་དེ་ལྟར་ཡིན། 

དེར་བརྟེན་འདི་ལོ་བཙུན་མའི་དགུན་ཆོས་ཐེངས་

གསུམ་པའི་ཐོག་ཏུ་ཚེ་རིང་མའི་སྒྲུབ་མཆོད་ཉིན་གསུམ་

འཚོག་རྒྱུ་དང་། ངོས་ཀྱི་རེ་བར་མ་འོངས་པར་བཙུན་མའི་

དགོན་པ་ཁག་ཏུ་ལོ་རེ་ལ་ཚེ་རིང་མའི་སྒྲུབ་མཆོད་ཚུགས་

ཐུབ་ན་ལེགས་པོ་མེད་དམ་སྙམ། ལྷག་དོན་འདི་ལོ་ཐོག་

མའི་འཆར་ལ་འཇམ་མགོན་བློ་གྲོས་མཐའ་ཡས་ཀྱིས་མཛད་

པའི་ཚེ་རིང་མའི་གཡང་ཆོག་སྦྱར་རྒྱུ་དེ་ལྟར་དང་། དང་

པོའི་འཆར་འདི་ལོ་དགེ་སློང་མའི་སྡོམ་པ་འབོགས་རྒྱུ་འགོ་

འཛུགས་རྒྱུའི་རྒྱུ་མཚན་ལ་བརྟེན་ནས་གཡང་ཆོག་བགྱིས་

ན་ལེགས་པ་མེད་དམ་སྙམ། འདི་ལོ་ལོ་ནག་ཆུང་བ་དང་སང་

ལོ་ལོ་ནག་ཆེ་བ་ཡིན་སྐོར་བཤད། ལོ་རྗེས་མ་གཡང་ཆོག་

བགྱིས་ན་འཐུས། 

སྤྱིར་བཏང་ཚེ་རིང་མ་ནི་ཚེ་ཡི་ལྷ་དང་ཚེ་སྒྲུབ་བགྱིད་རྒྱུ་

དང་ལྷག་དོན་ཚུལ་ཁྲིམས་གཙང་བ་འབྱུང་རྒྱུར་གྲོགས་བགྱིད་

རྒྱུ་དེ་ལྟར་གྱུར། 

རྒྱུ་མཚན་དེར་བརྟེན་ནས་ལྷག་དོན་ད་ལན་སྒྲུབ་མཆོད་

ཚུགས་རྒྱུ་གཙོ་བོ་༸རྒྱལ་དབང་ཐམས་ཅད་མཁྱེན་པ་༸རྒྱལ་

བ་ཡིད་བཞིན་ནོར་བུའི་སྐུ་ཚེའི་ཞབས་བརྟན་གྱི་ཆེད་དུ་

དམིགས་ཏེ་ཚུགས་རྒྱུ་དེ་ལྟར་དང་། དེར་བརྟེན་རང་རེའི་ངོས་

ནས་གང་གཟབ་བགྱིད་རྒྱུ་དེ་ལྟར་ཡིན།  

ཚེས་༢༤ནས་བཟུང་སྟེ་སྤྱི་དང་སྒེར་ཀུན་གྱི་ངོས་

ནས་སྨན་བླའི་གཟུངས་སྔགས་གྲངས་གསོག་གསུང་རྒྱུ་

དང་། གཙོ་བོ་སྤྱི་ནོར་༸གོང་ས་༸སྐྱབས་མགོན་ཆེན་པོ་

མཆོག་གི་སྐུ་ཚེ་ཞབས་བརྟན་གྱི་སླད་དུ་གྲངས་གསོག་གནད་

སྨིན་དགོས་རྒྱུ་གནད་ཆེ་ལ། ༸སྐུ་མདུན་མཆོག་ནས་ཀྱང་

བཀའ་དེ་ལྟར་ཕེབས་སོང་བས་སྤྱི་སྒེར་ཀུན་གྱིས་ཐུགས་ལ་

གཅགས་དགོས། ཚེ་རིང་མའི་ཆོ་ག་དམིགས་བསལ་དང་

༸སྐུ་མདུན་མཆོག་ཀྱང་ཚེ་རིང་མ་ལ་ཐུགས་མཉེས་པ་དེ་

ལྟར་ཡིན། དེར་བརྟེན་གོང་དུ་ཞུས་པ་ལྟར་ཚེ་ཡི་ལྷ་ཡིན་ཙ་ན་

འབྲེལ་བ་དམིགས་བསལ་ཞིག་གདའ་ཞེས་དེ་བཞིན་ཐུགས་

ལ་གཅགས་དགོས་སོ། ། 

གསུང་ཆོས་ཉིན་བདུན་པ།

ཐོག་མར་ཀུན་ལ་སྔ་དྲོ་བདེ་ལེགས་ཀྱི་འཚམས་འདྲི་ཡོད། ཁ་

སང་སངས་རྒྱས་སྨན་བླའི་གཟུངས་སྔགས་འདོན་དགོས་

ཞེས་བརྗོད་པས་སངས་རྒྱས་སྨན་བླའི་ལུང་ཞིག་འདོན་ན། 

ལེགས་སྦྱར་སྐད་ལྟར་སྒྲ་དག་པོ་འདོན་ཐུབ་མིན་ཇི་ལྟར་ཡང་

རྒྱུན་གཏན་ལྟར་འདོན་རྒྱུ་ཡིན། 

ཁ་སང་ལྟར་སེམས་བསྐྱེད་ཀྱི་ཆོ་གའི་སྒོ་ནས་མདོར་

བསྡུས་ཙམ་བརྗོད་རྒྱུ་ཡིན། ཁ་སང་ཐར་རྒྱན་ནང་དུ་འཕགས་

པ་འཇམ་དཔལ་ནས་སློབ་དཔོན་ཀླུ་སྒྲུབ་ནས་མར་བརྒྱུད་པ་

སློབ་དཔོན་ཞི་བ་ལྷའི་ལུགས་དང་། འཕགས་པ་བྱམས་པ་ནས་

སློབ་དཔོན་ཐོགས་མེད་ནས་མར་བརྒྱུད་པ་ཇོ་བོ་གསེར་གླིང་

པའི་ལུགས་ལྟར་གཉིས་སུ་ཤེས་པར་བྱའོ། །

དཔའ་བོ་གཙུག་ལག་ཕྲེང་བའི་སྤྱོད་འཇུག་འགྲེལ་པའི་

ནང་དུ་འཕགས་པ་འཇམ་དཔལ་ནས་མར་བརྒྱུད་པའི་ལུགས་

དེ་དང་འཕགས་པ་བྱམས་པ་ནས་མར་བརྒྱུད་པའི་ལུགས་

གཉིས་པོ་དེའི་ཆོ་གའི་ཁྱད་པར་མདོར་བསྡུས་གསུངས་ཡོད། 

འཇམ་དཔལ་དབྱངས་ནས་ཀླུ་སྒྲུབ་ནས་མར་བརྒྱུད་པའི་

ལུགས་དེར་སྔོན་འགྲོའམ་སྦྱོར་བའི་ཆོས་བདུན་ནི། མཆོད་པ། 

སྐྱབས་འགྲོ། སྡིག་པ་བཤགས་པ། རྗེས་སུ་ཡི་རང་བ། ཆོས་

འཁོར་སྐོར་བ། མྱ་ངན་ལས་མི་འདའ་བར་གསོལ་བ་འདེབས་

པ་སྦྱོར་བའི་ཆོས་བདུན་ནམ་དྲུག །དངོས་གཞི་ལ་སེམས་

བསྐྱེད་པ་དང་སྡོམ་པ་སྲུང་བ་དངོས་གཞིའི་ཆོས་རྣམ་པ་

གཉིས། རྗེས་ཀྱི་ཆོ་ག་ལ་བདག་དབུགས་དབྱུང་བ་དང་གཞན་

གཟེངས་བསྟོད་པ། ཡང་ན་བདག་དགའ་བ་སྒོམ་པ། གཞན་

དགའ་བ་སྒོམ་པ་གཉིས།  འཕགས་པ་འཇམ་དཔལ་ནས་མར་

བརྒྱུད་པའི་ཆོ་གའི་སྒྲོམ་ལྟ་བུ་མདོར་བསྡུས་ཞུས་ཟིན། 

དེ་ནས་རྒྱལ་བ་བྱམས་པ་ནས་མར་བརྒྱུད་པའི་ལུགས་

ཀྱི་ཆོ་ག་འགྲོ་ལུགས་ལྟར་ན། གསོལ་བ་འདེབས་པ། ཚོགས་

བསགས་པ། སྐྱབས་སུ་འགྲོ་བ་སྦྱོར་བའི་ཆོས་རྣམ་པ་གསུམ། 

དངོས་གཞི་བྱང་ཆུབ་མཆོག་ཏུ་སེམས་བསྐྱེད་པ། རྗེས་ཀྱི་ཆོ་

གའི་དབང་དུ་བྱས་ན། དགའ་བ་བསྐྱེད་པ་དང་བསླབ་བྱ་བརྗོད་

པ་རྗེས་ཀྱི་ཆོས་རྣམ་པ་གཉིས། སྨོན་པ་སེམས་བསྐྱེད་ཀྱི་ཆོ་

གའི་གོ་རིམ་དེ་ལྟར་ཡིན། འཇུག་པ་སེམས་བསྐྱེད་ལ་སྦྱོར་

བའི་ཆོས་ལོགས་སུ་ཡོད། འཇུག་སྡོམ་ལེན་པའི་སྐབས་ལ་

སྦྱོར་བའི་ཆོས་བདུན་གསུངས། དཔེར་ན་གསོལ་བ་འདེབས་

པ་དང་ཐུན་མོང་གི་བར་ཆད་དང་ཐུན་མོང་མ་ཡིན་པའི་བར་

ཆད་ལ་སོགས་པ་སྦྱོར་བའི་ཆོས་བདུན། དངོས་གཞི་བྱང་

ཆུབ་སེམས་དཔའི་སྡོམ་པ་ལེན་རྒྱུར་མཇུག་སྡོམ་གཅིག་ལས་

མ་མཆིས། རྗེས་ཀྱི་ཆོ་གའམ་མཇུག་ཆོག་ལ་ཆོས་རྣམ་པ་

ལྔ་ཕན་ཡོན་བསྟན་པ་དང་བསླབ་བྱ་བརྗོད་པ་ལ་སོགས་པའི་

ཆོས་རྣམ་པ་ལྔ། འཕགས་པ་བྱམས་པ་ནས་མར་བརྒྱུད་པའི་

སྨོན་སེམས་ཆོ་གའི་ལེན་ཚུལ་དེ་དང་བྱང་ཆུབ་སེམས་དཔའི་

སྡོམ་པ་ལེན་ཚུལ་གོ་རིམ་མདོར་བསྡུས་ཞུས་ཟིན། ཡིན་ཡང་

བརྒྱུད་པ་སོ་སོ་ལ་ཕྱག་ལེན་ཅུང་ཟད་མང་ཉུང་མཆིས། འོན་

ཀྱང་དཔའ་བོ་གཙུག་ལག་ཕྲེང་བའི་སྤྱོད་འཇུག་གི་འགྲེལ་པ་

གཞིར་བཞག་དེ་ལྟར་ཡིན། དེ་ལྟ་བུ་འཕགས་པ་འཇམ་དཔལ་

ནས་མར་བརྒྱུད་པའི་ཆོ་ག་དེ་དང་འཕགས་པ་བྱམས་པ་ནས་

མར་བརྒྱུད་པའི་ཆོ་ག་དེ་གཉིས་ལ་དབུ་མ་དང་སེམས་ཙམ་

ལུགས་ཞེས་དེ་འདྲའི་ལུགས་གཉིས་པོ་ཐ་དད་དང་དོན་ཡང་

ཐ་དད་པར་བཞེད་མི་ཆོས་རྗེ་ས་པཎ་དང་གང་གི་རྗེས་འཇུག་

པ་རྣམས་ཡིན། དེ་ཡང་ས་པཎ་གྱིས་མཛད་པའི་སྡོམ་གསུམ་

རབ་དབྱེ་ལས། ཐེག་པ་ཆེན་པོའི་སེམས་བསྐྱེད་ལ། །དབུ་མ་

སེམས་ཙམ་རྣམ་པ་གཉིས། །དེ་གཉིས་ལྟ་བ་ཐ་དད་པས། །ཆོ་

ག་ཡང་ནི་ཐ་དད་ཡིན། །ཞེས་གསུངས།

དེ་བཞིན་ཀརྨ་ཤིང་རྟ་ནི་ཀརྨ་ཕྲིན་ལས་པ་གཉིས་པའམ་

དཔལ་ཁང་ལོ་ཙཱ་བ་མདོར་ན་ཀརྨ་པ་བརྒྱད་པ་མི་བསྐྱོད་རྡོ་

རྗེའི་དངོས་སློབ་ཏུ་གྱུར། ཁོང་གི་ཀརྨ་ཤིང་རྟ་ཞེས་པའི་བསྟན་

བཅོས་ཤིག་ཡོད། མདོ་སྔགས་ཀྱི་སྤྱི་དོན་ལྟ་བུར་གྱུར། དེའི་

ནང་དུ་དབུ་སེམས་ཀྱི་ལུགས་དོན་ཐ་དད་པ་ཡོད་པ་དང་དེ་

གཉིས་ལ་མཆོག་དམན་ཁྱད་པར་ཡོད་པ་གསལ་པོ་མཛད། 

ཀརྨ་ཤིང་རྟའི་ནང་དུ་དབུ་སེམས་ལུགས་ཀྱི་ཆོ་ག་ལེན་

ཚུལ་རྒྱུ། དཔེར་ན། བླངས་བའི་ཡུལ་དང་ཆོ་ག་ལེན་པ་པོ་ 

དང་། ལེན་པའི་ཆོག་དང་བསླབ་བྱ་སོགས་མི་འདྲ་བ་འབྱུང་

བའི་རྒྱུ་མཚན་གྱི་འགྲེལ་བཤད་ལ། དབུ་མ་པ་ལྟ་བ་སེམས་

ཙམ་པ་ལྟོས་ན་ལྟ་བ་བཟང་བ་དང་གུ་ཡངས། གུ་ཡངས་པ་

དང་ཐབས་ལ་མཁས་པའི་རྒྱུ་མཚན་ལ་བརྟེན་ནས་ཆོ་ག་

ཅུང་སྒོ་ཡངས་པ་དང་། སེམས་ཙམ་པ་ཅུང་ཟད་དབུ་མ་པ་

ལ་ལྟོས་ན་ལྟ་བ་ཅུང་ཟད་དམན་པ་དེའི་རྒྱུ་མཚན་དེ་ལ་བརྟེན་

ནས་ཆོ་ག་ཡང་ཅུང་གུ་དོག་པའི་རྣམ་པ་ཡོད། རྒྱུ་མཚན་དེ་

ལ་བརྟེན་ནས་དབུ་སེམས་ལུགས་སོ་སོར་འཇུག་དགོས་པའི་

རྒྱུ་མཚན་གཙོ་བོ་ཆོས་རྗེ་ས་པཎ་གྱིས་བཞེད་པ་ཇི་བཞིན་ལྟ་

བ་མཐོ་དམན་དང་དེ་བཞིན་ཐབས་ལ་མཁས་མིན་དེ་འདྲའི་སྒོ་

ནས་ཆོ་ག་སོ་སོར་བྱུང་བ་ཡིན་ཞེས་འགྲེལ་པར་མཛད།

ཇོ་བོ་རྗེ་ལྷ་གཅིག་དཱི་པཾ་ཀ་ར་ཤྲཱི་ཛྙཱ་ན་ལ་སློབ་དཔོན་ཀླུ་

སྒྲུབ་ནས་སློབ་དཔོན་ཐོགས་མེད་ནས་མར་བརྒྱུད་པའི་ཐ་དད་

པ་མེད་པ་དང་ཕན་ཚུན་དགོངས་པ་མཐུན་པ་ཡིན་འི་འགྲེལ་

བཤད་མཛད། གང་རེད་ཅེ་ན། ཁོང་གིས་གཙོ་བོ་སློབ་དཔོན་

ཀླུ་སྒྲུབ་དང་སློབ་དཔོན་ཐོགས་མེད། སློབ་དཔོན་ཤཱནྟརཀྵིཏ་

སྡེ་བ་དེ་དག་གིས་སྨོན་པ་སེམས་བསྐྱེད་པའི་ཆོ་གའི་ཚུལ་ལ་

ཐ་དད་པ་མེད་ཅིང་མཐུན་པ་དང་། དེ་བཞིན་གང་གིས་མཛད་

པའི་སྨོན་པ་སེམས་བསྐྱེད་ཀྱི་ཆོ་ག་ཞིག་ཡོད། སེམས་བསྐྱེད་

ཀྱི་ཆོ་ག་དེའང་འཕགས་པ་ཀླུ་སྒྲུབ་དང་སློབ་དཔོན་ཐོགས་མེད་

གཉི་གའི་ལུགས་ཡིན་པ་དེ་ལྟར་གསུངས། 

རྗེ་བླ་མ་ཙོང་ཁ་པ་ཆེན་པོའི་ཁྲིད་ཡིག་བྱང་ཆུབ་གཞུང་

ལམ་ནང་དུ། སློབ་དཔོན་ཀླུ་སྒྲུབ་དང་ཐོགས་མེད་གཉིས་ཀྱི་

ཆོ་ག་ལ་ཚིག་གི་ཁྱད་པར་ཅུང་ཟད་ལས་དོན་གྱི་ཁྱད་པར་

མེད་གསུངས། དེ་བཞིན་ལུགས་དེ་གཉིས་ལ་དབུ་མ་ལུགས་

དང་སེམས་ཙམ་ལུགས་ཞེས་དེ་ལྟ་བུའི་ཐ་སྙད་བཏགས་ནས་

སྡོམ་པ་བླང་བའི་ཡུལ་དང་ལེན་པའི་ཆོ་ག་དང་རྩ་ལྟུང་དེ་དག་

མི་མཐུན་ཞེས་པ་བརྟག་དཔྱད་མ་བགྱིས་པའི་གཏམ་ཡིན་

གསུངས། 

དཔའ་བོ་གཙུག་ལག་ཕྲེང་བའི་སྤྱོད་འཇུག་འགྲེལ་པའི་

ནང་དུ། རྗེ་ཙོང་པའི་དགོངས་པ་ཇི་བཞིན་དེ་གཉིས་པོའི་ཆོ་

ག་ལ་དོན་གྱི་ཁྱད་པར་མེད། གནས་སྐབས་གདུལ་བྱ་སྤྲོས་

པ་བསྡུས་པའི་ངོར་སྤྲོས་པ་བསྡུས་པ་དང་། དབུ་མ་ལུགས་

ཅུང་ཟད་སྤྲོས་པ་བསྡུས་པ་བསྟན་ཡོད། བྱང་ས་ནས་གསུངས་

པའི་སློབ་དཔོན་ཐོགས་མེད་ཀྱི་ལུགས་སྤྲོས་པ་དགའ་བའི་

དབང་གིས་སྦྱོར་བ་དང་དངོས་གཞི་རྗེས་ཀྱི་ཆོ་གའི་ཁྱད་པར་

དུ་མ་ཕྱེ་ནས་གསུངས། ཆོ་གའི་ངོ་བོ་ནི་འགལ་མེད་ཅིག་ཏུ་

གསུངས། 

མདོར་ན་སེམས་བསྐྱེད་ཀྱི་ཆོ་ག་ལ་བཀའ་བརྒྱུད་པའི་

ཆོ་ག་དང་ལྷག་དོན་ཀརྨ་ཀཾ་ཚང་གི་ཕྱོགས་སུ་དབུ་སེམས་

ལུགས་ཀྱི་མིང་ཐ་དད་འདོགས་རྒྱུ་ཉུང་ངུར་གྱུར། གང་རེད་

ཅེ་ན། དེ་ལ་དགག་བྱ་ཡོད་པར་གསུངས། དབུ་མ་པ་དང་

སེམས་ཙམ་པའི་ལུགས་ཞེས་མིང་བཏགས་ཚེ་དགག་བྱ་ཡོད་

གསུངས། དགག་བྱའི་ཉེན་ཁ་གང་ཡོད་ཅེ་ན། དབུ་སེམས་

ཀྱི་ལུགས་ཞེས་མིང་བཏགས་ན་རང་རེས་རྒྱུན་གཏན་དབུ་

མ་པ་ཞེས་པ་སེམས་ཙམ་པ་ལ་ལྟོས་ན་ལྟ་བ་མཆོག་ཏུ་གྱུར་

པ་ཡིན་ང་ཚོས་རྒྱུན་དུ་དྲན་བཞིན་ཡོད་ན། དེའི་རྒྱུ་མཚན་ལ་

བརྟེན་ནས་ཆོ་ག་ལ་མཆོག་དམན་ཡོད་པ་ལྟ་བུ་རང་བཞིན་

གྱིས་ཚོར་སྣང་དེ་ལྟར་སྐྱེ་བ་དང་སེམས་ཙམ་ལུགས་ཀྱི་ཅུང་

དམན་པ་ལྟ་བུ་དང་དབུ་མ་ལུགས་ཀྱི་ཆོ་ག་ཞེས་ཅུང་མཆོག་

ཏུ་གྱུར་པའི་ཚོར་སྣང་སྐྱེ་བའི་རྒྱུ་མཚན་གཅིག་དེ་ལྟར་ཡིན། 

སེམས་ཙམ་པས་ཀྱང་སློབ་དཔོན་ཐོགས་མེད་ལ་སོགས་པ་དེ་

དག་སེམས་ཙམ་པ་རེད་ཅེས་བརྙས་པ་བགྱི་རྒྱུ་དང་སྣང་ཆུང་

གཏོང་བའི་ཉེན་ཡོད། དེ་འདྲའི་དགག་བྱ་ཡོད་ཙ་ན་དེའི་རྒྱུ་

མཚན་ལ་བརྟེན་ནས་དབུ་མ་ལུགས་དང་སེམས་ཙམ་ལུགས་

ཞེས་དེ་ལྟར་མིང་མ་བཏགས་པར་ཟབ་མོ་ལྟ་བརྒྱུད་ཀྱི་ལུགས་

དང་། རྒྱ་ཆེན་སྤྱོད་བརྒྱུད་ཀྱི་ལུགས་ཞེས་པའི་ཤིང་རྟ་སོ་

སོའི་ལུགས་ཞེས་བཏགས་ན་ལེགས་པར་གསུངས། 

དེར་བརྟེན་དུས་རྒྱུན་ཐ་སྙད་ཕལ་ཆེ་བ་དང་བཀའ་

བརྒྱུད་ཀྱི་ཕྱོགས་དང་ལྷག་དོན་ཀཾ་ཚང་ཕྱོགས་སུ་ཕལ་ཆེ་

བས་ཐ་སྙད་བེད་སྤྱོད་གཏོང་རྒྱུ་ཟབ་མོ་ལྟ་བརྒྱུད་ཀྱི་ལུགས་

དང་། རྒྱ་ཆེན་སྤྱོད་བརྒྱུད་ཀྱི་ལུགས་ཞེས་པ་ལས་སེམས་

ཙམ་དང་དབུ་མ་ལུགས་ཞེས་བེད་སྤྱོད་དེ་ཙམ་མི་བྱ། རྗེ་མི་

བསྐྱོད་རྡོ་རྗེའི་བཀའ་འབུམ་ནང་དུ། དེང་སང་དབུ་མ་ལུགས་

དང་སེམས་ཙམ་ལུགས་སུ་གྲགས་པ་ཞེས་གསུང་ཙ་ན། དེང་

དེ་ལྟར་བཤད་པ་ལས་ཞལ་བཞེས་མི་མཛད། དེར་བརྟེན་རྒྱུན་

གཏན་བེད་སྤྱོད་གཏོང་རྒྱུ་ ཟབ་མོ་ལྟ་བརྒྱུད་ཀྱི་ལུགས་དང་།  

རྒྱ་ཆེན་སྤྱོད་བརྒྱུད་ཀྱི་ལུགས་ཞེས་བེད་སྤྱོད་བཏང་ན་ཅུང་

དགག་བྱ་ཆུང་བ་ཡོད་གསུངས། དཀའ་གནད་གཅིག་སྟེ་དོན་

དམ་བྱང་ཆུབ་ཀྱི་སེམས་ཆོ་གས་བཟུང་བ་ཡོད་དམ་མེད། 

མདོར་ན་ཆོ་གས་བཟུང་བ་ཡོད་དམ་མེད་ཅེས་པ་དོན་དམ་ཆོ་

ག་ལ་བརྟེན་ནས་སྐྱེ་མིན་དཀའ་གནད་གཅིག་ཡིན། 

ད་ལྟ་རང་རེ་བོད་ལ་ཆོས་འགྱུར་སྔ་ཤོས་དཔང་སྐོང་

ཕྱག་རྒྱ་པ་ཡིན། བཞེད་ཚུལ་གཉིས་ཏེ་བོད་ཀྱི་བཙན་པོ་ལྷ་ཐོ་

ཐོ་རིའི་གཉན་བཙན་སྐབས་ནམ་མཁའ་ལས་བབས་ཚུལ་ཞིག་

དང་ནེལ་པ་པཎྜི་ཏས་སྤྱན་དྲངས་ཚུལ་གཉིས་ཡོད། དཔང་

སྐོང་ཕྱག་རྒྱ་པ་ནི་བོད་དུ་སྔ་ཤོས་སུ་གྱུར། བོད་ཀྱི་བཙན་པོ་

དག་གི་སྨོན་ལམ་དཔེར་ན་གཙུག་ལག་ཁང་བཞེངས་པའི་སྨོན་

ལམ་མཛད། སྨོན་ལམ་གྱི་ཚིག་དེ་དག་ཏུན་ཧུང་ནས་རྙེད་པའི་

ཡན་ལག་བདུན་པའི་ཚིག་དེ་དག་དཔང་སྐོང་ཕྱག་རྒྱ་པ་ཇི་ལྟ་

བ་བཞིན་མཆིས། དེར་བརྟེན་སྔར་བཙན་པོ་དག་གིས་རྩ་ཆེན་

པོར་རྩི་བཞིན་མེད་དམ་སྙམ། དཔང་སྐོང་ཕྱག་རྒྱ་པ་དེའི་ནང་

དུ་ནང་དོན་དམ་བྱང་ཆུབ་ཀྱི་སེམས་བཟུང་བ་དང་ཀུན་རྫོབ་

བྱང་ཆུབ་ཀྱི་སེམས་བཟུང་བ་ཞེས་པ་ཞིག་ཡོད།

ཇོ་བོའི་ཆོས་ཆུང་བརྒྱ་རྩ་ཞེས་པ་དེའི་ནང་དུ་མགོན་པོ་

ཀླུ་སྒྲུབ་ཀྱིས་མཛད་པའི་སེམས་བསྐྱེད་ཀྱི་ཆོ་ག་ཞིག་ཡོད། 

དེའི་ནང་དུའང་དོན་དམ་བྱང་ཆུབ་ཀྱི་སེམས་གཟུང་རྒྱུ་ཞིག་

འབྱུང་བཞིན་མཆིས། སྔགས་ལུགས་ལ་ལྷག་དོན་རྣམ་སྣང་

མངོན་བྱང་དང་། རྒྱུད་སྡེ་འོག་མའི་སྐབས་ལ་ཟླ་བ་རྡོ་རྗེའི་

སེམས་ཞེས་པ་བསྐྱེད་རྒྱུ་ཡོད། ཟླ་བའི་དཀྱིལ་འཁོར་ཀུན་

རྫོབ་བྱང་ཆུབ་ཀྱི་སེམས་ཟླ་བ་ཉ་གང་བ་སྒོམ་དེའི་ཐོག་ཏུ་བྱང་

ཆུབ་ཀྱི་སེམས་རྡོ་རྗེ་རྩེ་ལྔ་པ་སྒོམ་ནས་ཟླ་བ་རྡོ་རྗེའི་སེམས་

བསྐྱེད་རྒྱུ་ཞིག་ཡོད་པས་དེ་ནི་ཡོངས་གྲགས་སུ་གྱུར། 

མདོ་ཡི་སྐབས་སུ་དོན་དམ་བྱང་ཆུབ་ཀྱི་སེམས་ཆོ་ག་

ལ་བརྟེན་ནས་བསྐྱེད་མིན་གསུངས་པ་ལས་སྐྱེ་ཞེས་གསུངས་

མེད་ལུགས་ཤིག་དང་མི་སྐྱེ་གསུང་མི་ལུགས་གཉིས་ཡོད། 

མི་སྐྱེ་གསུང་མི་རྗེ་བཙུན་ས་སྐྱ་པཎྜི་ཏ་རྗེས་འབྲངས་དང་

བཅས་པ་ཡིན། དེ་ཡང་སྡོམ་གསུམ་རབ་དབྱེ་ལས། དོན་དམ་

སེམས་བསྐྱེད་ཅེས་བྱའོ། །སྒོམ་པའི་སྟོབས་ཀྱིས་སྐྱེ་མི་སྐྱེ། ། 

ཆོ་གའི་སྒོ་ནས་འདི་མི་སྐྱེ། །ཞེས་གསུངས་དང་། 

 དེ་ཡང་མངའ་རིས་པཎ་ཆེན་པདྨ་དབང་གི་རྒྱལ་

པོས་མཛད་པའི་སྡོམ་གསུམ་རྣམ་ངེས་ཞེས་རང་རེ་གསང་

སྔགས་རྙིང་མའི་ནང་གི་སྡོམ་གསུམ་གནད་ཆེ་ཤོས་སུ་གྱུར། 

དེའི་ནང་དུའང་དོན་དམ་བྱང་ཆུབ་ཀྱི་སེམས་བསྐྱེད་ཆོ་གའི་

སྒོ་ནས་བླང་རྒྱུ་དང་། བླངས་ནས་ཐོབ་པ་གསང་སྔགས་ཀྱི་

ལུགས་དང་། མདོ་ཡི་སྐོར་ལ་དེ་ལྟར་བཤད་པ་མེད། དེ་ནི་

དམ་བཅའ་ཙམ་ལས་དོན་དམ་བྱང་ཆུབ་ཀྱི་སེམས་བསྐྱེད་

ཅེས་པ་ངེས་པར་སྒོམ་པའི་སྟོབས་ལ་བརྟེན་ནས་སྐྱེ་དགོས་

པ་ལས་ཆོ་གའི་སྒོ་ནས་ཐོབ་རྒྱུ་མེད་ཅེས་གསུངས། གོང་དུ་

ཞུས་པ་དོན་དམ་བྱང་ཆུབ་ཀྱི་སེམས་ཆོ་གས་ལེན་པ་མེད་

པའི་ལུགས་དག་ཡིན། 

དེ་ནས་དོན་དམ་བྱང་ཆུབ་ཀྱི་ཆོ་གའི་སྒོ་ནས་ལེན་པ་

ཡོད་པའི་ལུགས་ཏེ། དྭགས་པོ་རིན་པོ་ཆེའི་བཀའ་འབུམ་ནང་

དུ། ཆོ་ག་སྨོན་འཇུག་དོན་དམ་བྱང་ཆུབ་མཆོག་ཏུ་སེམས་

བསྐྱེད་པ་དང་འབྲེལ། ཞེས་གསུངས། དེར་བརྟེན་སྨོན་འཇུག་

གི་ཆོ་ག་ཡོད་པ་ཙམ་དུ་མ་ཟད་དོན་དམ་གྱི་བྱང་ཆུབ་སེམས་

བསྐྱེད་དགོས་པའི་ཆོ་གའང་ཡོད་པ་སྟོན། ཀུན་མཁྱེན་པདྨ་

དཀར་པོའི་སྡོམ་གསུམ་རྒྱས་འགྲེལ་ལས། མགོན་པོ་ཀླུ་སྒྲུབ་

ཀྱི་སེམས་བསྐྱེད་པའི་ཆོ་ག་ལས་ཀུན་རྫོབ་དང་དོན་དམ་

པའི་སེམས་བསྐྱེེད་གཉིས་ཀ་རིམ་པ་བཞིན་དུ་བླང་བར་བྱའོ་

གསུངས་པ་བཞིན་བགྱི་དགོས་གསུངས། ཤེས་བྱ་ཀུན་ཁྱབ་

མཛོད་ལས། དོན་དམ་སེམས་བསྐྱེད་མཐའ་གཅིག་ཏུ་ཆོ་



203ནང་ཆོས་ཐར་པའི་འཇུག་ངོགས།     

གས་མི་སྐྱེ་ཞེས་ཁ་ཚོན་གཅོད་པའམ་ཐག་གཅོད་པ་མི་འགྲིག་

གསུངས། རྒྱུ་མཚན་ནི་དབང་བཞི་པའི་ཡེ་ཤེས་ཚིག་དབང་

ཞེས་པ་བསྐུར་རྒྱུ་ཡོད་པས་དབང་བཞི་པའི་ཡེ་ཤེས་ཚིག་

ལ་བརྟེན་ནས་སྐྱེ་བཞིན་ཡོད། དེར་བརྟེན་དོན་དམ་སེམས་

བསྐྱེད་དེའང་ཆོ་ག་ལ་བརྟེན་ནས་སྐྱེ་མི་ཆོག་པའི་རྒྱུ་མཚན་

མི་གདའ། དབང་བཞི་པའི་ཡེ་ཤེས་ཚིག་ཙམ་ལ་སྐྱེ་ཆོག་ན་

དོན་དམ་སེམས་བསྐྱེད་ཆོ་ག་ལ་བརྟེན་ནས་སྐྱེ་མི་ཆོག་པའི་

རྒྱུ་མཚན་མི་གདའ། གང་རེད་ཅེ་ན། རྒྱུ་མཚན་དང་རིགས་པ་

སྒྲུབ་བྱེད་མཚུངས་པའི་ཕྱིར། ཞེས་དེ་ལྟར་རིགས་པ་བཏང་

ཡོད། 

མདོར་ན་དོན་དམ་བྱང་ཆུབ་ཀྱི་སེམས་བསྐྱེད་ཆོ་གས་

ལེན་ལུགས་ལྟར་བགྱིས་ན་ཁུངས་མདོ་སྡེ་དཔང་སྐོང་ཕྱག་

རྒྱ་པ་དང་དེ་ནི་༸རྒྱལ་བའི་བཀའ་ཡིན། དེ་བཞིན་ཀླུ་སྒྲུབ་

ཀྱིས་མཛད་ཅེས་པའི་སེམས་བསྐྱེད་ཀྱི་ཆོ་ག་དང་། ལུང་གི་

སྒྲུབ་བྱེད་གོང་ལྟར་གཉིས་དང་། རིགས་ལུང་སྒྲུབ་བྱེད་འཇམ་

མགོན་བློ་གྲོས་མཐའ་ཡས་ཀྱི་གསུང་ལ་སོགས་པ་དུ་མ་ཡོད། 

དེ་དང་འབྲེལ་ཡོད་ཀྱི་ལོ་རྒྱུས་སྦུད་ཙམ་བཤད་ན་སྙམ། 

དེ་ཡང་འབྲུག་པ་ཀུན་ལེགས་དང་འབྲེལ་བ་ཡོད་པའི་སྒྲུང་ཞིག་

ཡིན། འབྲུག་པ་ཀུན་ལེགས་ལན་གཅིག་བོད་ཀྱི་ཀོང་ཡུལ་དུ་

ཕྱིན་ཏེ། རྒྱལ་དབང་ཀརྨ་པ་བདུན་པ་ཆོས་གྲགས་རྒྱ་མཚོའི་

སྐུ་མདུན་དུ་མཇལ་ཁ་ཕྱིན། སྐབས་དེ་ཤེད་དུ་ཆོས་གྲགས་

རྒྱ་མཚོའི་སྐུ་མདུན་ནས་ཟབ་མོ་ནང་དོན་གྱི་རླུང་སེམས་

དབྱེར་མེད་ཀྱི་ཁྲིད་ཞུས། སྐབས་དེ་དུས་ཆོས་དང་ཟང་ཟིང་

གི་གནང་སྦྱིན་སོགས་དྲིན་གྱིས་བསྐྱངས། སྐབས་དེར་ཆོས་

ཀྱི་བགྲོ་གླེང་གི་སྐབས་ཤིག་ལ་༸རྒྱལ་དབང་བདུན་པ་ཆོས་

གྲགས་རྒྱ་མཚོས་མར་བཀའ་འདྲི་ཕེབས་དོན་དུ། དོན་དམ་

སེམས་བསྐྱེད་ཀྱི་ཆོ་ག་ལ་བརྟེན་ནས་སྐྱེའམ་གསུངས་པར། 

སྐབས་དེར་སྐུ་དྲུང་ན་མཆིས་པའི་ཀོང་པོ་སྤོ་བོའི་དཀའ་བཅུ་

པས། བཀའ་བཅུ་པ་ནི་གཞུང་ཆེན་བཀའ་པོད་ལ་སློབ་སྦྱོང་

བགྱིས་ཟིན་པ་ལ་བཀའ་བཅུ་པ་ཞེས་འབོད། (ཀོང་པོ་)སྤོ་

བོའི་བཀའ་བཅུ་པས། ས་སྐྱ་པའི་ལུགས་ལ་དོན་དམ་སེམས་

བསྐྱེད་ཆོ་ག་ལ་བརྟེན་ནས་མི་སྐྱེ་གསུང་། ང་རང་དཔོན་སློབ་

གང་བགྱིས་ཀྱང་འཐད་ཅེས་དེ་ལྟར་ལན་ཕུལ། འབྲུག་པ་ཀུན་

ལེགས་སྐབས་དེར་སྐུའི་ཉེ་འདབས་སུ་བཞུགས་ཡོད་སྟབས། 

ཁོང་གིས་འཐེ་བྱུས་མཛད་དེ་དོན་དམ་སེམས་བསྐྱེད་དེ་ངེས་

པར་ཆོ་ག་ལ་བརྟེན་ནས་སྐྱེ་དགོས། དེའང་ཆོ་གའི་སྙིང་པོ་

ལ་བརྟེན་ནས་སྐྱེ་དགོས། ཆོ་ག་གཞན་ལས་དོན་དམ་སེམས་

བསྐྱེད་ཀྱི་ཆོ་ག་དཀའ་བ་ཡོད། དེའི་ཆོ་ག་གང་རེད་ཅེ་ན། བླ་

མའི་བྱིན་རླབས་ལ་བརྟེན་ནས་སྐྱེ་དགོས། བྱིན་རླབས་ཀྱི་

ཆོ་ག་མིན་ཞེས་བརྗོད་ན་ཡང་དག་པའི་ཆོ་ག་མེད་པར་གྱུར། 

ཁོང་དགྱེས་རྡོར་བློ་ཐོག་ཏུ་ཡོད་ཙ་ན། དགྱེས་པ་རྡོ་རྗེ་ནས། 

གཞན་གྱིས་བརྗོད་མིན་ལྷན་ཅིག་སྐྱེད། །གང་དུ་ཡང་ནི་མི་

རྙེད་དེ། །བླ་མའི་དུས་ཐབས་བརྟེན་པ་དང་། །བདག་གི་བསོད་

ནམས་ལེགས་ཤེས་བྱ། །ཞེས་པ་ལུང་དྲངས། གཞན་གྱིས་

བརྗོད་དུ་མེད་པའི་ལྷན་ཅིག་སྐྱེད་པའི་ཡེ་ཤེས་དེ། གཞན་གང་

གིས་རྩལ་ཀྱང་མི་རྙེད་ཅེས་དགྱེས་པ་རྡོ་རྗེ་ནང་གི་ཚིག་ལུང་

དྲངས། ད་དུང་འབྲུག་པ་ཀུན་ལེགས་ཀྱི་ཞལ་ནས། ཆོ་ག་ཞེས་

པ་དྲིལ་བུ་གསིལ་གསིལ་དང་ཌཱ་མ་རུ་འཁྲོལ་འཁྲོལ། རྔ་ལྡིང་

ལྡིང་ཞེས་པ་ལ་ཆོ་ག་མི་འབོད། དོན་ཟབ་མོ་དགོས་རྒྱུ་ཆོ་ག་

ལ་བརྩི་དགོས། བརྩི་མི་དགོས་པའི་རྒྱུ་མཚན་གང་ཡོད་དམ། 

ཆོ་ག་ཞེས་པ་དོན་ཟབ་མོ་གང་ལེན་པའི་ཐབས་དེ་ལ་ཆོ་ག་

ཞེས་འབོད། ཆོ་ག་ཞེས་དུ་མ་ལབ་ཚེ་ཆོ་ག་གཞི་མ་གྲུབ་པར་

གྱུར། ཁོང་གིས་དེ་ཉིན་དེ་ལྟར་དུ་མ་གསུང་ཙ་ན། དེའི་སང་

ཉིན་འབྲུག་པ་ཀུན་ལེགས་ཀྱིས་དཔེ་ཆ་ཤེས་ཀྱི་གདའ་ཞེས་



204 ནང་ཆོས་ཐར་པའི་འཇུག་ངོགས།     

སང་ཉིན་ཁོང་དཔེ་ཆ་ཤེས་མིའི་གྲལ་དུ་ཀུན་གྱིས་བརྩི་མཐོང་

ཆེ་བར་གྱུར་སྐོར་གསུངས། ཁོང་གིས་གསུང་རྒྱུ་དག་ལ་གོ་

རྒྱུ་ཆེན་པོ་གདའ་སྙམ། གང་རེད་ཅེ་ན། རང་རེས་ཆོ་ག་དེ་ལ་

དོན་གྱི་ཆོ་ག་དང་ཚིག་གི་ཆོ་ག་གཉིས་སུ་མི་འཇོག་ཐབས་

མེད་དུ་གྱུར། 

རྒྱུན་གཏན་ཡོངས་གྲགས་སུ་དོན་དམ་སེམས་བསྐྱེད་

ཀྱི་ཆོ་ག་ལ་བརྟེན་ནས་མི་སྐྱེ་ཞེས་ལབ་ན། གཞན་རྣམས་ཀུན་

རྫོབ་བྱང་ཆུབ་ཀྱི་ཆོ་ག་ལ་བརྟེན་ནས་སྐྱེ་བ་དེ་ལྟར་དྲན་བཞིན་

ཡོད། ཡིན་ཡང་ཆོ་ག་འདོན་པ་ཙམ་ཞིག་གིས་ཚིག་ཡིན་ནོ་

ཐབས་ཡིན་ནོ་ཞེས་མར་འདོན་པ་ཙམ་ཞིག་གིས་ཀུན་རྫོབ་

བྱང་ཆུབ་ཀྱི་སེམས་མི་སྐྱེ། དེར་བརྟེནདོན་དམ་བྱང་ཆུབ་ཀྱི་

སེམས་བསྐྱེད་ཆོ་ག་ལ་བརྟེན་ནས་མི་སྐྱེ། སྒོམ་པའི་སྟོབས་

ལ་བརྟེན་ནས་སྐྱེ་དགོས་གསུངས། དེའི་འདོན་པ་སྒྱུར་ཏེ་

ཀུན་རྫོབ་བྱང་ཆུབ་ཀྱི་སེམས་དེའང་ཆོ་ག་ལ་བརྟེན་ནས་མི་

སྐྱེ། སྒོམ་པའི་སྟོབས་ལ་བརྟེན་ནས་སྐྱེ་ཞེས་རྣལ་མ་ལྟར་ལབ་

དགོས་པ་ཞིག་ཡིན། ཀུན་རྫོབ་བྱང་ཆུབ་ཀྱི་སེམས་དེའང་བློ་

སྦྱངས། བདག་གཞན་མཉམ་བརྗེའི་སྒོ་ནས་བློ་སྦྱངས་རིམ་པ་

བཞིན་སྐྱེད་པ་ལས་ཚིག་འདོན་པ་ཙམ་ཞིག་གིས་མི་སྐྱེ། ལྷག་

པར་དེང་སང་ཆོ་ག་དེ་དག་མར་འདོན་པ་ཙ་ན། ཕལ་ཆེ་བས་

ཆོ་ག་གང་འདོན་རང་རེས་ཆ་མ་རྟོགས། དེ་ལྟ་བུ་ཞིག་ལ་ཐོབ་

པའི་མོས་བགྱིད་ཅེས་བརྗོད་སྐབས་མོས་པ་བགྱིད་ཁུལ་ཙམ་

ལས་གོ་བརྡ་མི་འཕྲོད། དེར་བརྟེན་དེ་ལྟར་དུ་བགྱིས་ན་ཅུང་

དཀའ། མགོ་འཚོས་མ་འཚོས་ནང་དུ་སྡོམ་པ་ཐོབ་ཀུན་རྫོབ་

བྱང་ཆུབ་ཀྱི་སེམས་བསྐྱེད་རྒྱུ་དཀའ་སྙམ། 

བཀའ་གདམས་པའི་དགེ་བའི་བཤེས་གཉེན་པོ་ཏོ་བས། 

སྔར་མཁན་སློབ་ཞིག་གི་སྐུ་མདུན་ནས་རབ་བྱུང་གི་སྡོམ་

པ་ཞུས་པ་ཡིན། ཡིན་ཡང་ཕྱིས་སུ་རྭ་སྒྲེང་དུ་འབྲོམ་སྟོན་པ་

རྒྱལ་བའི་འབྱུང་གནས་མཇལ་དུ་བྱོན། འབྲོམ་སྟོན་པ་དགེ་

བསྙེན་ཡིན། ཡིན་ཡང་སྔར་མཁན་སློབ་ཀྱི་དྲུང་ནས་སྡོམ་པ་

རྣལ་མ་ཐོབ་མི་གདའ། ཕྱིས་རྭ་སྒྲེང་གི་དགེ་བསྙེན་རྒད་པོ་

དེའི་རྩ་ནས་ནས་སྡོམ་པ་ངོ་མ་ཐོབ་གསུངས། སྐབས་དེ་དུས་

འབྲོམ་སྟོན་པས་མར་ཆོས་གསུངས་ཙ་ན་དེས་ཁོང་གི་ཐུགས་

ལ་འཁོར་བ་ལ་ངེས་འབྱུང་ཁྱད་པར་ཅན་འཁྲུངས། དེ་འདྲའི་

ཐོག་ནས་སྡོམ་པ་རྣལ་མ་དེ་དུས་སྐྱེད་སྐོར་གསུངས། ཐོབ་པ་

ཡིན་ནོ་ཞེས་པ་ཙམ་ཞིག་གིས་ངེས་འབྱུང་ཚུལ་ཁྲིམས་མི་

སྐྱེ། ངེས་འབྱུང་གི་ཚུལ་ཁྲིམས་མན་ངག་དང་ཐབས་ཤེས་

ལ་བརྟེན། ངེས་འབྱུང་གི་བསམ་པ་སྐྱེ་རྒྱུར་ཐབས་ཤེས་དང་

འབད་བརྩོན་བགྱིས་ཏེ་ངེས་འབྱུང་གི་བསམ་པ་སྐྱེ་དགོས། 

ངེས་འབྱུང་སྐྱེ་ན་སོ་སོའི་རྒྱུད་ཀྱི་སྡོམ་པ་ངེས་འབྱུང་གི་ཚུལ་

ཁྲིམས་སུ་གྱུར། རྒྱུ་མཚན་དེར་བརྟེན་ནས་དོན་ངོ་མ་ལ་ངེས་

འབྱུང་གི་ཚུལ་ཁྲིམས་སྐྱེ་རྒྱུར་ཐབས་ཤེས་གཏོང་རྒྱུའི་ཐབས་

དེ་བཞིན་དོན་གྱི་ཆོ་གར་འཇོག་དགོས་པ་ཡིན་སྙམ།

དོན་དམ་སེམས་བསྐྱེད་ཆོ་ག་ལ་བརྟེན་ནས་སྐྱེ་མི་སྐྱེ་

དེར་རྩོད་པ་ཡོད། ཡིན་ཡང་རང་རེས་དེ་ལས་ཀྱང་གནད་

ཆེ་བ་ཀུན་རྫོབ་བྱང་ཆུབ་ཀྱི་སེམས་ཆོ་ག་འདོན་པ་ཙམ་ལ་

བརྟེན་ནས་སྐྱེ་ཐུབ་དང་མི་ཐུབ་མནོ་བསམ་གཏོང་དགོས་པ་

གནད་ཆེ་ཡིན། ཀུན་རྫོབ་བྱང་ཆུབ་ཀྱི་སེམས་ཞེས་པ་རྣལ་མ་

སེམས་རྒྱུད་ལ་སྐྱེ་རྒྱུར་འབད་བརྩོན་བགྱིས། ཀུན་རྫོབ་བྱང་

ཆུབ་ཀྱི་སེམས་བསྐྱེད་རྒྱུར་ཐབས་ཤེས་བཏང་། དེ་ལྟ་བུའི་

བློ་མ་སྦྱངས་ན་འགྲིག་ཐབས་མེད་པ་ཞིག་ཡིན་པ་རང་རེས་

རྟོགས་དགོས། ཀུན་རྫོབ་བྱང་ཆུབ་ཀྱི་སེམས་ཞེས་པ་རང་

དགར་ཁ་ཞོར་ལག་ཞོར་དུ་སྐྱེ་རྒྱུ་ཞིག་མིན། གང་རེད་ཅེ་ན། 

ཉན་རང་དགྲ་བཅོམ་པ་སྤྱན་ལྔ་མངོན་ཤེས་ལྔ་དང་ལྡན་པ་དེ་

དག་གིས་ཀྱང་ཀུན་རྫོབ་བྱང་ཆུབ་ཀྱི་སེམས་སྐྱེ་རྒྱུར་དཀའ་

ངལ་འཕྲད་བཞིན་ཡོད། རང་རེས་ཉན་རང་ཞེས་པ་དམན་པ་

ཞིག་ཏུ་སེམས་མོད། ཡིན་ཡང་ང་ཚོར་ཉན་རང་དགྲ་བཅོམ་

པ་ཞིག་གི་ནུས་པའང་མེད། རྒྱུ་མཚན་དེ་ལ་བརྟེན་ནས་སྤྱན་

ལྔ་ཉན་རང་གི་ཐུགས་རྒྱུད་ལ་འཁྲུངས་དཀའ་བ་ཞིག་ང་ཚོར་

འཁྲུང་རྒྱུ་དཀའ། ཁ་ཞོར་ལག་ཞོར་དུ་བླ་མས་ཐབས་ཡིན་ནོ་

ཞེས་ང་ཚོར་དེ་ཐབས་སུ་མི་གྱུར། རང་རེས་ཀུན་རྫོབ་བྱང་

ཆུབ་ཅེས་པའི་བློ་སྦྱོང་། ཕྱོགས་གཅིག་ནས་ཚོགས་རྒྱ་ཆེན་

པོ་མ་བསགས་ན་སེམས་བསྐྱེད་སྐྱེད་དམ་གསུངས། ཚོགས་

དཔག་ཏུ་མེད་པ་བསགས་དགོས་གསུངས། དེའི་ཐོག་ཏུ་བློ་

སྦྱོང་དགོས། ཤཱ་རིའི་བུ་སངས་རྒྱས་བཅོམ་ལྡན་འདས་ཀྱི་

སྲས་ཀྱི་ཐུ་བོ་དང་ཤེས་རབ་ཅན་གྱི་མཆོག་གྱུར། ཡིན་ཡང་

སྔར་ཤཱ་རིའི་བུ་ལའང་ཀུན་རྫོབ་བྱང་ཆུབ་དཀའ་ངལ་འཕྲད་པ་

དེ་ལྟར་བྱུང་ཡོད་པས་ང་ཚོ་ལ་ལས་སླ་པོ་ཞིག་རྩད་ནས་མེད་

སྙམ།

རང་རེས་རྒྱུན་གཏན་སོ་སོ་ནང་པ་སངས་རྒྱས་པའི་

རྗེས་འཇུག་ནང་པ་དང་ཐེག་པ་ཆེན་པོ་ཡིན་དྲན་བཞིན་ཡོད། 

གསང་སྔགས་རྡོ་རྗེ་ཐེག་པ་བ་ཡིན་ཞེས་བརྗོད་མོད། དཔེར་

ན། མི་ལས་འབྲས་ལ་ཡིད་ཆེས་ཡོད་པ་དང་འཇིག་རྟེན་པའི་

ལྟ་བ་ཡང་དག་པ་ཡོད་པ་ཞིག་ལ་ཁྱེད་རང་མི་བཟང་པོ་ཞིག་

ཡིན་ནམ་ཞེས་དྲིས་ཚེ། མནོ་བསམ་གཏོང་རྒྱུ་ལས་འཕྲལ་

དུ་ལན་འདེབས་ཐུབ་རྒྱུ་དཀའ། འཇིག་རྟེན་པའི་མི་བཟང་པོ་

ཞིག་ཏུ་འགྱུར་རྒྱུར་དཀའ་ན་ནང་པ་སངས་རྒྱས་པའི་ཆོས་པ་

ཞིག་འགྱུར་རྒྱུ་ཧ་ཅང་དཀའ་ཞིང་། དེ་ཐེག་པ་ཆེན་པོར་འགྱུར་

རྒྱུ་ནི་དེ་བས་དཀའ། རྒྱུ་མཚན་དེ་ལ་བརྟེན་ནས་རྒྱུན་གཏན་

རང་རེས་ཡིན་ཤག་ཤག་ལས་གནས་ལུགས་རྒྱུ་མཚན་ལ་

མནོ་བསམ་དེ་ཙམ་མི་གཏོང་། ཡིན་ཡང་དངོས་ཡོད་གནས་

ཚུལ་ཐོག་ཏུ་དེ་འདྲའི་ལས་སླ་པོ་ཞིག་མེད། དེར་བརྟེན་རང་

གིས་རང་ལ་མགོ་མ་བསྐོར་བར་སོ་སོར་བརྟག་དཔྱད་ལེགས་

པོ་བགྱིད་དགོས། རང་གི་རྒྱུད་ཚོད་ལ་བརྟག་སྟེ་ཉམས་ལེན་

བགྱིད་དགོས། དེ་བཞིན་གཞན་ལ་སྙིང་རྗེ་སྐྱེ་བར་སྔོན་ལ་

རང་ལ་སྙིང་རྗེ་སྐྱེ་རྒྱུ་གལ་གནད་ཆེ། རང་ཉིད་སྡུག་ལས་ཐར་

འདོད་ཀྱི་བློ་སྐྱེ་དགོས། ང་ཚོས་རྒྱུན་གཏན་ངེས་འབྱུང་དང་

སྙིང་རྗེ་ཞེས་པ་ཁ་ཕར་སྐོར་ཚུར་སྐོར་ཁྱད་རེད་ཅེས་གསུངས། 

ཁ་སེམས་ཅན་གཞན་སྐོར་སྙིང་རྗེ་བགྱིད་རྒྱུ་དང་ཁ་རང་ཉིད་

ལ་ཚུར་བསྐོར་ན་ངེས་འབྱུང་དུ་གྱུར། གང་རེད་ཅེ་ན། ཐོག་

མར་རང་ཉིད་འཁོར་བའི་སྡུག་བསྔལ་མནར་ཚུལ་མནོ་བསམ་

བཏང་མ་ཤེས་པ་དང་སྡུག་བསྔལ་གྱིས་མནར་ཚུལ་མྱོང་བ་སྐྱེ་

མ་ཐུབ་ན། སོ་སོ་སོ་སོར་སྙིང་རྗེ་སྐྱེས་ཏེ་དེ་ལས་ཐར་འདོད་

ཀྱི་སེམས་ཤུགས་དང་བློ་ཁོག་མེད་ཙ་ན། རང་གི་ལུས་ལ་

ལོང་ཞེས་པ་ཇི་བཞིན་སོ་སོ་ལ་དེ་ལྟ་བུའི་མྱོང་བ་རྩད་ནས་

མེད་པ་ཞིག་ལ་སེམས་ཅན་གཞན་ལ་མྱོང་བ་ཞིག་སྐྱེ་ཡི་ཡིན་

ཞེས་བཤད་ན་ཅུང་དཀའ། སོ་སོ་ལ་དེ་ལྟ་བུའི་མྱོང་བ་ཐོབ་

པ་ལ་བརྟེན་ནས་མྱོང་བ་དེ་རིགས་འགྲེ་སྟེ། སོ་སོ་རང་ཉིད་

སྡུག་བསྔལ་གྱི་མནར་ཚུལ་དང་གནས་སྟངས་འདི་ལྟར་རེད་

གདའ། འདི་ལས་ཐར་ན་ཅི་མ་རུང་སྙམ་པ་བགྱིས། སེམས་

ཅན་གཞན་རྣམས་ཀྱང་རང་ཉིད་ལྟར་སྡུག་བསྔལ་མི་འདོད་པ་

དང་བདེ་བ་འདོད་མིའི་གནས་སྟངས་གཅིག་གྱུར་ཡིན། རྒྱུ་

མཚན་དེ་ལ་བརྟེན་ནས་ང་རང་ལ་ཚོར་བའི་སྙིང་རྗེ་སྐྱེད་པ་ཇི་

བཞིན་སེམས་ཅན་གཞན་ལ་དེ་ལྟ་བུའི་སྙིང་རྗེ་སྐྱེ་ལོས་དགོས་

བསམ་པ་དེ་ལྟའི་ཚོར་བ་སྐྱེ་དགོས། དེ་དག་དགོས་རྒྱུ་ཧ་ཅང་

གི་གནད་དོ། །

གསུང་ཆོས་ཉིན་བརྒྱད་པ།

སེམས་བསྐྱེད་དེ་ཀུན་རྫོབ་བྱང་ཆུབ་ཀྱི་སེམས་དེའང་སྒོམ་

པའི་སྟོབས་ཀྱིས་སྐྱེ་དགོས་པ་ལས་ཆོ་ག་དང་ཚིག་འདོན་

པ་ཙམ་ཞིག་གིས་སྐྱེ་མ་བཏུབ། དེར་བརྟེན་སྒོམ་པའི་སྟོབས་

ཀྱིས་སྐྱེ་དགོས་ཙ་ན། འོ་ན་ཆོ་གས་དགོས་པ་གང་ཡོད་དམ་

ཞེ་ན་ཞེས་པའི་དྲི་བ་ཞིག་དང་གལ་སྲིད་ཆོ་གས་སྐྱེ་ཡི་ཡོད་

ན་སྒོམ་ནས་གང་དགོས་བགྱིད་དགོས་སམ་ཞེས་དྲི་བ་གཉིས་

འབྱུང་བཞིན་ཡོད། 

དེ་ཡང་ཇོ་བོ་རྗེ་དཔལ་ལྡན་ཨ་ཏི་ཤས་གསུངས་པ་

ལྟར་ན་དང་པོ་བློ་སྦྱངས་ཏེ། བཀའ་གདམས་པ་ལ་བློ་སྦྱོང་

ཚིགས་བརྒྱད་མ་དང་བློ་སྦྱོང་བརྒྱ་རྩ་སྟེ་བློ་སྦྱོང་དུ་མ་ཡོད་

པ་དང་། བློ་གང་ཞིག་སྦྱོང་གི་ཡོད་དམ་ཞེ་ན། ཀུན་རྫོབ་བྱང་

ཆུབ་ཀྱི་བློ་སྦྱོང་བཞིན་ཡོད། དེར་བརྟེན་ཐོག་མར་བློ་སྦྱོང་ལ་

ངེས་པ་བརྟན་པོ་བྱུང་གྱུར་ན། བློ་སྦྱངས་ཏེ་རང་ཉིད་ངེས་པ་

བརྟན་པོ་སྐྱེས་རྟིང་ཆོ་ག་བགྱིད་ན་ལེགས་གསུངས། ཆོ་གས་

བཟུང་བའི་སྐབས་ངེས་པར་སེམས་བསྐྱེད་སྐྱེད་པ་ངེས་ཅན་

དུ་མི་དགོས་པ་དང་། དང་པོ་སེམས་བསྐྱེད་ཀྱི་བློ་སྦྱང་སེམས་

བསྐྱེད་དེ་བརྟན་པོར་གྱུར་ཙ་ན། དེའི་རྗེས་སུ་གོ་ཆ་བགྱིས་ན་

ལེགས་ཞེས་གསུངས། ཆོ་ག་བགྱིས་པའི་སྐབས་སྔར་བསྐྱེད་

ཟིན་པ་དེ་ལྟར་གསུངས། 

སྤྱིར་བཏང་སེམས་བསྐྱེད་ཅེས་པ་བློ་སྦྱང་སྦྱོང་བརྡར་

བགྱིས་ཏེ་སྐྱེ་དགོས། ཡིན་ཡང་ཆོ་གས་བཟུང་བ་ཡིན་ན་དེ་

ལ་དགོས་པ་དམིགས་བསལ་མཆིས། དཔེར་ན། སྔར་བསྐྱེད་

པའི་སེམས་བསྐྱེད་བརྟན་པོ་འབྱུང་རྒྱུ་དང་དེ་བཞིན་ཕན་ཡོན་

དང་ཉེས་དམིགས་བརྩི་རྒྱུ་ལ་སོགས་པ། ཕན་ཡོན་ཆོ་གའི་སྒོ་

ནས་བཟུང་ན་ཕན་ཡོན་དང་ཉེས་དམིགས་བརྩི་རྒྱུ་འབྱུང་ངེས་

ཡིན། དེར་བརྟེན་དེ་ལྟ་བུ་ལ་སོགས་པའི་དགོས་པ་ཁྱད་པར་

ཅན་ཡོད་གསུངས། 

ཐར་རྒྱན་ལས་གསུངས་པ་ཇི་བཞིན་དང་པོ། གང་ལས་

བླང་བའི་ཡུལ། དེ་ལྟ་བུའི་སེམས་བསྐྱེད་ཆོ་གས་བཟུང་བའི་

སྐབས་ལ་ཆོ་ག་བགྱིད་མིའི་སློབ་དཔོན་མཁན་པོ་ངོས་འཛིན་

དགོས། གང་ལས་བླང་བའི་ཡུལ། ཞེས་གང་ཟག་གང་ཞིག་

གི་མདུན་ནས་རང་རེས་སེམས་བསྐྱེད་སྡོམ་པ་ཞུ་དགོས་པའི་

དྲི་བ་དང་པོ་དེ་ལྟར་ཡིན། དེ་ལ་སློབ་དཔོན་ཀླུ་སྒྲུབ་དང་། ཇོ་

བོ་རྗེའི་བླ་མ་བྱང་ཆུབ་བཟང་པོ། ཇོ་བོ་རྗེ་སོགས་ཀྱིས་སྨོན་

སེམས་གང་ལས་བླངས་པའི་ཡུལ་གྱི་མཚན་ཉིད་ཞལ་གསལ་

མེད་སྙམ། ཡིན་ཡང་བཀའ་གདམས་གོང་མ་རྣམས་ཀྱི་བཞེད་

པ་ལ་སྨོན་སེམས་བླང་བའི་ཡུལ་དེ་ལ་སྨོན་སེམས་ལྡན་པ་ 

དང་། སྨོན་སེམས་ཀྱི་བསླབ་བྱ་ལ་གནས་པ་ཙམ་གྱིས་མི་

ཆོག་པར་བྱང་ཆུབ་སེམས་དཔའི་འཇུག་པའི་སྡོམ་པ་དང་ལྡན་

པ་དེ་ལྟ་བུ་གསུངས། དེའང་གཙོ་བོའི་ཁུངས་བཅོལ་ས་རྒྱ་

གར་གྱི་སློབ་དཔོན་དགྲ་ལས་རྣམ་རྒྱལ་གྱི་སེམས་བསྐྱེད་ཀྱི་

ཆོ་ག་དེའི་ནང་དུ་དེ་ལྟར་གསུངས། དེ་ལ་ཁུངས་བཅོལ་བ་

ལྟ་བུ་སྣང་། རྗེ་ཙོང་ཁ་པ་ཐམས་ཅད་མཁྱེན་པ་མཆོག་གིས་

ཀྱང་དེ་ལྟར་དུ་བཞེད་སྙམ། ཙནྡྲ་གོ་མིས་མཛད་པའི་སྡོམ་པ་

ཉི་ཤུ་པའི་ནང་ལོགས་སུ་གསུངས་པའི་སེམས་བསྐྱེད་བླང་

བའི་ཡུལ་གྱི་མཚན་ཉིད་དེ་དང་བྱང་ཆུབ་ལམ་སྒྲོན་ནང་དུ་



207ནང་ཆོས་ཐར་པའི་འཇུག་ངོགས།     

གསུངས་པའི་སེམས་བསྐྱེད་བླང་བའི་ཡུལ་གྱི་མཚན་ཉིད་

ཅུང་ཁྱད་པར་ཕྲ་མོ་ཙམ་ལས་གཞི་རྩའི་ཆ་ནས་གཅིག་

མཚུངས་སུ་གྱུར། 

ཐར་རྒྱན་ནང་དུ་བྱང་ཆུབ་ལམ་སྒྲོན་ནས་གསུངས་པའི་

སེམས་བསྐྱེད་བླང་བའི་ཡུལ་གྱི་མཚན་ཉིད་དེ་འདིའི་ནང་དུ་

བཀོད་གདའ། མདོ་དོན་བརྗོད་ན་སེམས་བསྐྱེད་བླང་བའི་

ཡུལ་གྱི་བླ་མའམ་སློབ་དཔོན་མཚན་ཉིད་དམ་ཚད་གཞི་ཇི་

ལྟ་བུ་ལོང་དགོས་སམ་ཞེ་ན། མཁས་པ། བཙུན་པ། ནུས་པ་

གསུམ་གྱི་ཡོན་ཏན་དང་ལྡན་པ་དགོས། ད་ལྟ་སྨོན་སེམས་

བླང་བ་གཞིར་བཞག་ལྟར་བཤད་བཞིན་ཡོད། དང་པོ་ཡོན་

ཏན་གསུམ་གྱི་ནང་ནས་མཁས་པའི་ཡོན་ཏན་ཡིན། མཁས་

པའི་ཡོན་ཏན་ཇི་ལྟར་དགོས་སམ་ཞེ་ན། དང་པོ་སེམས་

བསྐྱེད་པའི་མན་ངག་དང་གདམས་ངག་དེ་དག་མར་འབོགས་

པའམ་གདམས་ངག་སྤྲོད་རྒྱུ་ལ་མཁས་པ་དང་། བར་དུ་

སེམས་བསྐྱེད་པའི་ཆོ་ག་མཁས་པ་ཡོད་པ་ཞིག་དང་། མཐའ་

མ་སེམས་བསྐྱེད་ཟིན་པའི་རྗེས་སུ་དེའི་བསླབ་བྱ་དང་དེའི་

ཉམས་དང་ཕྱིར་བཅོས་ལ་མཁས་པ་དེ་ལྟ་བུ་དགོས། སེམས་

བསྐྱེད་བླང་བའི་ཡུལ་དེའམ་བླ་མ་དེ་བྱང་སྡོམ་བླངས་ལ་མ་

ཉམས་པར་སྲུང་བ་དེ་ལྟ་བུའི་བཙུན་པའི་ཡོན་ཏན་དང་ལྡན་

པ་ཞིག་དགོས། ནུས་པ་ཞེས་པ་ལ་ལས་གསུང་ན་བླ་མས་

སྡོམ་པ་སྩལ་སྐབས་བླ་མའི་གསུང་གོ་བརྡ་ཚུལ་བཞིན་སྤྲོད་མ་

ནུས་པའམ་སྐད་རིགས་མི་གོ་བ་དེ་ལྟ་བུ་སོགས་མ་ཡིན་པར་

སེམས་བསྐྱེད་ཀྱི་སྡོམ་པ་འབོགས་པའི་ནུས་པ་དང་རྣལ་མའི་

གོ་བརྡ་སྤྲོད་ཐུབ་ངེས་ཀྱི་ནུས་པ་ཅན་དེ་ལྟ་བུ་དགོས། 

གཉིས་པ་གང་གིས་ལེན་པའི་རྟེན་ཞེས་པ་སྡོམ་པ་ལེན་

མིའི་གང་ཟག་དེའི་ལུས་རྟེན་ཇི་ལྟ་བུ་དགོས། རང་རེ་ནང་པས་

འགྲོ་བ་རིགས་དྲུག་པོའི་ལུས་རྟེན་སོ་སོ་ཡིན་ཙ་ན། སྡོམ་པ་

ལེན་མིའི་གང་ཟག་གི་ལུས་རྟེན་ཇི་ལྟར་དགོས་ཞེས་པ་དེ་

ཡིན། སེམས་བསྐྱེད་གསར་དུ་སྐྱེས་པའི་རྟེན་ནམ་འགྲོ་བའི་

རིགས་ལ་སེམས་བསྐྱེད་སྐྱེ་རུང་གི་རྟེན་ཙམ་ལ་མི་རུང་བ་

མེད་ཅེས་ཕལ་ཆེར་དེ་ལྟར་གསུངས། ལྷ་དང་མི་ཡི་རྟེན་ལ་

སེམས་བསྐྱེད་པ་ཡོད་པ་ཕལ་ཆེར་ཡོངས་གྲགས་ཡིན། ཀླུ་

ཡི་རྟེན་ལ་སེམས་བསྐྱེད་པ་ཡོད་པ་མ་དྲོས་པས་ཞུས་པའི་

མདོ་ཡི་ནང་དུ་ཀླུ་བདུན་ཁྲི་ཉིས་སྟོང་ལྔ་བརྒྱ་བླ་ན་མེད་པ་

ཡང་དག་པ་རྫོགས་པའི་བྱང་ཆུབ་ཏུ་སེམས་བསྐྱེད་དོ་ཞེས་

དེ་ལྟར་གསུངས། ཀླུ་ཡི་རྟེན་དུད་འགྲོ་ཡིན། དེར་བརྟེན་རྒྱུན་

གཏན་རང་རེས་ཀླུ་དུད་འགྲོ་ལ་འཇོག་བཞིན་ཡོད། མེ་ཏོག་

བཀོད་པའི་མདོ་ཡི་ནང་དུ་སྤྱན་རས་གཟིགས་ཀྱིས་ཡི་དྭགས་

དུ་མ་བདེན་པ་ལ་བཀོད་ཅེས་གསུངས། མཁས་པ་ལ་ལས་

བདེན་པར་བཀོད་ཅེས་པ་སེམས་བསྐྱེད་པར་དགོངས་པ་ཡིན་

སྐོར་འགྲེལ་བཤད་དེ་ལྟར་རྒྱབ་མིའང་མཆིས། དེ་བཞིན་དུ་

དྲིན་ལན་བསབ་པའི་མདོ་ལས། བདག་ཅག་གི་སྟོན་པ་སྔར་

དམྱལ་བའི་ཤིང་རྟ་འདྲེན་པའི་གྱད་དུ་གྱུར་པའི་ཚེ་ན་བྱང་

ཆུབ་མཆོག་ཏུ་ཐུགས་བསྐྱེད་པ་ཡིན་གསུངས། དེར་བརྟེན་

དེའི་དམྱལ་བའི་རྟེན་ལ་སེམས་བསྐྱེད་ཀྱི་ཡོད་པར་གསུངས། 

ཀླུ་ཡི་རྒྱལ་པོ་རྒྱ་མཚོས་ཞུས་པའི་མདོ་ལས། ལྷ་དང་། ཀླུ། 

མིའམ་ཅི་དང་། ནམ་མཁའ་སོགས་སེམས་བསྐྱེད་ཚུལ་

བཤད། མདོ་དོན་འགྲོ་བ་རིགས་དྲུག་ཀ་སེམས་བསྐྱེད་པའི་

རྟེན་དུ་རུང་བ་ཡིན། ལ་ལས་སེམས་བསྐྱེད་གསར་དུ་སྐྱེ་བའི་

རྟེན་རུང་གསུངས། ཇི་ལྟར་སེམས་བསྐྱེད་སྐྱེ་བའི་རྟེན་དུ་རུང་

བ་ཡིན་ཞེས་བཤད་ན་འཐུས། 

སེམས་བསྐྱེད་གསར་དུ་སྐྱེ་བའམ་སེམས་བསྐྱེད་སྐྱེ་

བའི་སེམས་རྟེན་ནི། དཀོན་མཆོག་སྒྲོན་མེའི་མདོ་ལས། རྒྱལ་

དང་རྒྱལ་བའི་ཆོས་ལ་དད་གྱུར་ཅིང་། །ཞེས་སོགས་གསུངས་

པ་ལྟར། མདོ་དོན་བཀའ་གདམས་གོང་མ་རྣམས་ཀྱིས་གང་

གསུངས་སམ་ཞེ་ན། རྒྱལ་དང་རྒྱལ་བའི་ཆོས་ལ་དད་གྱུར་

ཅིང་། །ཞེས་སྐྱབས་འགྲོ་ལ་འགྲེལ་བཤད་མཛད་དེ། སྐྱབས་

འགྲོ་ནི་སེམས་བསྐྱེད་སྐྱེ་བའི་རྒྱུ་མེད་དུ་མི་རུང་བ་རེད་ཅེས་

གསུངས། ཇི་ལྟར་ཡང་སེམས་བསྐྱེད་གསར་དུ་སྐྱེ་བའི་རྟེན་

དེ་ལ་མཆོག་གསུམ་ལ་དད་པའི་སྐྱབས་འགྲོ་དགོས། མདོར་

ན་སེམས་བསྐྱེད་ལེན་མཁན་གྱི་གང་ཟག་དེ་ལུས་རྟེན་དང་

སེམས་རྟེན་གཉི་གའི་ཆ་ནས་སེམས་བསྐྱེད་རྟེན་དུ་རུང་བ་

མཚན་ཉིད་ཅིག་ཡིན། སྨོན་སེམས་ཆོ་གའི་སྒོ་ནས་བཟུང་

རྒྱུ་ལ་མོས་པ་དང་སྤྲོ་བ་ཡོད་དེ་ལྟར་དགོས། དེ་བཞིན་སྨོན་

སེམས་ལེན་པ་ལའང་སྒོ་གསུམ་གྱི་ནུས་པ་དང་ལྡན་པ། སྨོན་

སེམས་ལེན་རྒྱུར་གྲ་སྒྲིག་ཡོད་པ་དང་ནུས་པ་ཆ་ཚང་བསྒྲུབ་

ནུས་པའམ་ནུས་ཆ་ཚང་ལྡན་པ་དེ་ལྟ་བུ་དགོས། 

སྐབས་འདིར་དཀའ་གནད་གཅིག་སྟེ་སྡོམ་པ་རྟེན་ཅན་

ཡིན་མིན་གྱི་གཏམ་ཞིག་ཡོད། སྡོམ་པ་རྟེན་ཅན་ཞེས་པའི་

གཏམ་ནི་སོ་སོར་ཐར་པ་རིགས་བདུན་གྱིས། །རྟག་ཏུ་སྡོམ་

གཞན་ལྡན་པ་ལ། །བྱང་ཆུབ་སེམས་དཔའི་སྡོམ་པ་ཡི། །སྐལ་

བ་ཡོད་ཀྱིས་གཞན་དུ་མིན། །ཞེས་སོགས་ཚིགས་དེ་ལ་བརྟེན་

ནས་གཙོ་བོ་འཇུག་སྡོམ་ལྟ་བུ་ཡིན། འཇུག་སྡོམ་ཐོབ་པའི་

རྟེན་དེ་ལ་ངེས་པར་སོ་ཐར་རིགས་བདུན་གང་རུང་དང་ལྡན་པ་

དགོས་གསུངས། དེ་ལ་དོགས་གནད་དམ་དཀའ་གནད་ཅིག་

ཏུ་གྱུར། 

མདོར་ན་དོན་ཚན་གསུམ་གྱི་ནང་དུ་འདུ། དང་པོ་སྐྱེ་བ་

དང་གནས་པ་གཉིས་ཀའི་རྟེན་དུ་མི་དགོས་པར་འདོད་པའི་

ལུགས་གཅིག་དང་། གཉིས་པ་དབུ་སེམས་ཀྱི་ཁྱད་པར་ཕྱེ་

ནས་སེམས་ཙམ་པའི་ལུགས་ལ་ངེས་པར་དུ་དགོས་ལ། དབུ་

མ་པའི་ལུགས་ལ་མི་དགོས་ཞེས་དང་། གསུམ་པ་སྐྱེ་གནས་

གཉི་གའི་རྟེན་དུ་དགོས་པར་འདོད་པའི་ལུགས་རྣམ་པ་གསུམ་

མཆིས། སྐྱེ་གནས་གཉི་གའི་རྟེན་དུ་མི་དགོས་པ་འདོད་པ་རྒྱ་

གར་གྱི་སློབ་དཔོན་ཨ་བྷྱཱ་ཀ་ར་དང་། འཇམ་མགོན་བླ་མ་ཙོང་

ཁ་པ་ཆེན་པོ། ཀརྨ་པ་བདུན་པ་རྗེ་ཆོས་གྲགས་རྒྱ་མཚོའི་ཕར་

ཕྱིན་འགྲེལ་པ་འཇིག་རྟེན་གསུམ་གྱི་སྒྲོན་མེ་སོགས་སེམས་

བསྐྱེད་ཡན་ཆད་མ་གཏོགས་འགྲེལ་པ་ཆ་ཚང་རྩོམ་འཕྲོར་

ལུས་པ་དེ་ལྟར་ཡིན། དེའི་ནང་དུའང་གོང་ལྟར་བཞེད་པ་

གཅིག་གྱུར་ཡིན། སློབ་དཔོན་ཨ་བྷྱཱ་ཀ་རའི་ཐུབ་པ་དགོངས་

རྒྱན་ནང་དུ་སོ་སོར་ཐར་པའི་སྡོམ་པ་མེད་པར་བྱང་ཆུབ་

སེམས་དཔའི་སྡོམ་པ་མི་སྐྱེ་ན་ནི་ཞེས་རིགས་པ་བཀོད་དེ་

སོ་སོར་ཐར་པའི་སྡོམ་པ་མེད་པ་ལ་བྱང་ཆུབ་སེམས་དཔའི་

སྡོམ་པ་སྐྱེ་ཡི་མ་རེད་ཅེས་བརྗོད་ན་ཞེས་འདོད་པ་བཀོད་དེ་

དགག་པ་མཛད། རྗེ་ཙོང་ཁ་པ་ཆེན་པོའི་ཁྲིད་ཡིག་བྱང་ཆུབ་

གཞུང་ལམ་ནང་དུ། སྤྱིར་བཏང་རང་བཞིན་གྱི་ཁ་ན་མ་ཐོ་བ་མ་

སྤངས་ན་བྱང་ཆུབ་སེམས་དཔའི་སྡོམ་པ་མི་ཐོབ་པར་དགོངས་

པ་ཙམ་ལས། སོ་སོར་ཐར་པའི་སྡོམ་པ་མཚན་ཉིད་པ་མེད་ན་

བྱང་ཆུབ་སེམས་དཔའི་སྡོམ་པ་མི་ཐོབ་ཁ་ཚོན་གཅོད་པ་མ་

རེད་ཅེས་གསུངས། 

གཉིས་པ་སེམས་ཙམ་པའི་ལུགས་ལ་སོ་སོར་དགོས་པ་

དང་དབུ་མ་པའི་ལུགས་ལ་མི་དགོས་ཞེས་གསུང་བ་ནི་རང་རེ་

ས་སྐྱ་པའི་མཁས་པ་ཆེན་པོ་གོ་རམས་པ་དང་སྔ་འགྱུར་རྙིང་མ་

པའི་མངའ་རིས་པཎ་ཆེན་གྱི་སྡོམ་གསུམ་རབ་དབྱེའི་ནང་དུ་

གསུངས་ཡོད་ལ་དེའི་འགྲེལ་པ་ལོ་ཆེན་དྷརྨ་ཤྲཱིས་མཛད། 

གསུམ་པ་སྐྱེ་གནས་གཉི་གའི་རྟེན་དུ་དགོས་ཞེས་

དྭགས་པོའི་ཐར་རྒྱན་ནང་དུ། དཔེ་དང་ལུང་དང་རྒྱུ་མཚན་རྣམ་

པ་གསུམ་གྱི་སྒོ་ནས་སྐྱེ་གནས་གཉི་གའི་རྟེན་དུ་དགོས་པར་

གསུངས། ཡིན་ཡང་དྭགས་པོའི་ནང་དུ་དེའི་ཐད་དུ་དུ་མ་ཞིག་

ཡང་ན་འདི་འདྲ་ཞིག་ཡང་ན་འདི་འདྲ་ཞིག་ཅེས་རང་ལུགས་

ཡིན་ནམ་འདོད་པ་བཀོད་ཙམ་བརྟག་དགོས། དྭགས་པོ་རིན་

པོའི་བཞེད་པ་ཡིན་ནམ་ཡང་ན་གཞན་གྱི་ལུགས་བཀོད་ཡིན་

རང་རེས་བརྟག་དགོས། 

དེ་བཞིན་རྒྱལ་དབང་མི་བསྐྱོད་རྡོ་རྗེའི་འབྲི་གུང་

དགོངས་གཅིག་བྱང་ཆུབ་སེམས་ཀྱི་ཚོམས་ཀྱི་འགྲེལ་པའི་

ནང་དུ་བྱང་སྡོམ་མཚན་ཉིད་པ་སྐྱེ་ན་སོ་ཐར་གྱི་སྡོམ་པ་གོ་

ཆོད་པ་ཞིག་དེའི་རྒྱུད་དུ་མི་སྐྱེ་བ་མི་སྲིད་ཅེས་གསུངས། 

སྐྱོབ་པ་འཇིག་རྟེན་གསུམ་མགོན་གྱིས་འོ་སྐོལ་གྱི་སྡོམ་པ་

རྟེན་ཅན་དུ་འདོད་པ་ཡིན་གསུངས། ང་ཚོས་བྱང་ཆུབ་སེམས་

དཔའི་སྡོམ་པ་རྟེན་ཅན་དུ་འདོད་པ་དང་རྟེན་ཅན་ནི་སོ་སོར་

ཐར་པའི་སྡོམ་པ་རྟེན་དང་བཅས་པ་འདོད་ཅེས་གསུང་ཙ་ན། 

ཕལ་ཆེར་དྭགས་པོ་བཀའ་བརྒྱུད་པས་སོ་སོར་ཐར་པའི་སྡོམ་

པ་དགོས་པ་ཡིན། དེ་ལྟ་བུ་གསུང་དགོས་རྒྱུའི་ཐུག་ས་གཙོ་

བོ་ཇོ་བོ་བཀའ་གདམས་པ་ལ་ཐུག་ཡོད། བཀའ་གདམས་གོང་

མ་རྣམས་ཀྱིས་སོ་སོར་ཐར་པ་ལ། གཅིག་བྱས་ཚེ་སྐབས་དེའི་

སྤྱི་ཚོགས་ཀྱི་གནས་སྟངས་ཤིག་ཡིན་ངེས་སྙམ། ཇི་ལྟར་སོ་

སོར་ཐར་པའི་སྡོམ་པ་ལ་གཅེས་སྤྲས་ཆེན་པོ་མཛད་དེ།  བྱང་

ཆུབ་སེམས་དཔའི་སྡོམ་པ་མ་ཞུས་སྔུན་དུ་སོ་སོར་ཐར་པའི་

སོ་ཐར་གྱི་སྡོམ་པ་གང་རུང་ཞིག་སྔོན་དུ་འགྲོ་དགོས་ཞེས་ཞེ་

ས་མ་སྨྲོས་ཚེ་དེ་ལ་ཨུ་ཚུགས་ཆེན་པོ་བསྐྱོན་པ་དེ་ལྟར་གདའ། 

དེའང་བྱང་ཆུབ་ལམ་སྒྲོན་གྱི་འགྲེལ་ཆེན་སེམས་དཔའ་ཆེན་

པོ་དཀོན་མཆོག་རྒྱལ་མཚན་རང་རེའི་བློ་སྦྱོང་བརྒྱ་རྩ་མཛད་

མི་ཡིན། མཚན་གཞན་དུ་གཞོན་ནུ་རྒྱལ་མཆོག་གམ་དཀོན་

མཆོག་གསུམ་གྱི་འབངས་ཞེས་རྗེ་རིན་པོ་ཆེའི་སློབ་མའི་གྲས་

ཤིག་དང་། རོང་སྟོན་ཤེས་བྱ་ཀུན་གཟིགས་ཀྱི་སློབ་མ་གང་

ལྟར་མི་ཀུན་གྱིས་སེམས་དཔའ་ཆེན་པོ་ཞེས་བཀའ་གདམས་

ཀྱི་གདམས་པ་རྣམས་ཐུགས་རྒྱུད་དུ་གཏམས་པ་སྙན་གྲགས་

ཅན་དེ་ལྟ་བུ་ཞིག་བྱུང་། ཁོང་གིས་བཀའ་གདམས་གོང་མའི་

གསུང་སྒྲོས་ཀུན་ཕྱོགས་གཅིག་ཏུ་བསྡུས་ཏེ་བྱང་ཆུབ་ལམ་

སྒྲོན་གྱི་འགྲེལ་ཆེན་ཞིག་ངོས་ཀྱི་ལག་ཏུ་ཐོབ། སང་ལོ་སྤར་

དུ་བསྐྲུན་ཐུབ་རྒྱུའི་རེ་བ་བྱ་བཞིན་ཡོད། ཇི་ལྟར་འགྲེལ་ཆེན་

དེའི་ནང་དུ་བཀའ་གདམས་གོང་མ་དག་གི་གསུང་དུ་མ་ཞིག་

བཀོད་གདའ། བཀའ་གདམས་ཀྱི་གོང་མ་ཕལ་ཆེ་བས་བྱང་

ཆུབ་སེམས་དཔའི་སྡོམ་པ་ལ་ངེས་པར་སོ་སོར་ཐར་པའི་སྡོམ་

པ་ཞིག་དགོས་ཞེས་གསུངས། འབྲོམ་སྟོན་པ་རྒྱལ་བའི་འབྱུང་

གནས་ཀྱིས་གསུང་ཙ་ན་གཞན་རྣམས་དེའི་འོག་ཏུ་མ་བསྐྱོད་

ཐབས་མེད་ཡིན། 

ཇོ་བོ་རྗེ་བོད་དུ་མ་བྱོན་གོང་དུ་ཆོས་ལོག་དུ་མ་བྱུང་

བ་དང་། གསང་སྔགས་གང་བྱུང་དུ་བགྱིད་མི་པཎྜི་ཏ་ཤམ་

ཐབས་སྔོན་པོའི་ཆོས་ལུགས་ཞེས་པ་དུ་མ་བྱུང་། ཤབ་

ཐབས་སྔོན་པོའི་ཆོས་ལུགས་ནི་ཐོག་མར་སོ་སོར་ཐར་པའི་

སྡོམ་པ་བླངས། དེའི་རྗེས་སུ་བྱང་ཆུབ་སེམས་དཔའི་སྡོམ་

པ་ལེན་སྐབས་སོ་སོར་ཐར་པའི་སྡོམ་པ་སྲུང་མི་དགོས།་སོ་

སོར་ཐར་པའི་སྡོམ་པ་གནས་ཀྱིས་འགྱུར་ཏེ་བྱང་ཆུབ་སེམས་

དཔའི་སྡོམ་པར་གྱུར། བྱང་ཆུབ་སེམས་དཔའི་སྡོམ་པ་ལས་

སོ་སོར་ཐར་པའི་སྡོམ་པ་སྲུང་མི་དགོས་ཞེས་བཤད། དེའི་

རྗེས་སུ་གསང་སྔགས་ཀྱི་སྡོམ་པ་ཞུས་སྐབས་སོ་སོར་ཐར་

པ་དང་བྱང་ཆུབ་སེམས་དཔའི་སྡོམ་པའང་སྲུང་མི་དགོས་

གསང་སྔགས་ཀྱི་སྡོམ་པར་གྱུར་ཟིན། སྡོམ་པ་གནས་འགྱུར་

ཏེ་གསང་སྔགས་སྡོམ་པ་ཡིན་ཙ་ན་གང་བགྱིས་ཀྱང་ཆོག་

ཅེས་གསང་སྔགས་ནང་དུ་སྦྱོར་བ་དང་སྒྲོལ་བ་སོགས་དུ་མ་

ཡོད་པས་དེ་དག་གསང་སྔགས་ནས་བཤད་པ་ལྟར་དུ་བགྱིས་

ན་སྐྱོན་མེད་ཅེས་དེ་ལྟ་བུའི་ཆོས་ལུགས་ཤིག་བྱུང་། སྐབས་



210 ནང་ཆོས་ཐར་པའི་འཇུག་ངོགས།     

དེར་བོད་དུ་ཆོས་གང་བྱུང་བགྱིས་ཙ་ན། དེར་བརྟེན་བཀའ་

གདམས་པ་རྣམས་ཀྱིས་ཇོ་བོ་གདན་འདྲེན་ཏེ་བོད་ཀྱི་སངས་

རྒྱས་བསྟན་པ་ལ་དག་ཐེར་བླ་མེད་མཛད་ཡོད། ཇོ་བོ་གདན་

འདྲེན་ཞུ་དགོས་པའི་རྒྱུ་མཚན་གཙོ་བོ་དེ་ལྟར་ཡིན། སྐབས་

དེའི་སྤྱི་ཚོགས་ཀྱི་གནས་སྟངས་དེ་ལྟར་ཡིན་ཙ་ན། བྱང་ཆུབ་

ལམ་སྒྲོན་ནང་དུ་གསང་སྔགས་དེ་ཙམ་གསུང་མེད་ལ་སོ་སོར་

ཐར་པ་གནད་ཆེན་པོ་ཡིན་སྐོར་དག་བརྗོད་མི་དགོས། བཀའ་

གདམས་པ་རྣམས་གསང་སྔགས་ལ་སྡང་བ་ཞིག་མིན། གསང་

སྔགས་གང་བྱུང་དུ་བགྱིས་སྟབས་བཀའ་གདམས་པ་རྣམས་

ཐུགས་དེ་ཙམ་མི་མཉེས། དེར་བརྟེན་གསང་སྔགས་ཉམས་

ལེན་ལ་ཅུང་གུ་དོག སྤྱིར་བཏང་བཀའ་གདམས་པའི་དགེ་

བཤེས་དུ་མ་ལྐོག་ཏུ་གསང་སྔགས་ལ་ཉམས་ལེན་བགྱིད་

སྐོར་བཤད། ཡིན་ཡང་ཐུན་མོང་གི་སྣང་ངོར་མི་གཡོ་བ་དང་

རྗེ་བཙུན་མ་ལས་འཁོར་ལོ་བདེ་མཆོག་སོགས་ཉམས་ལེན་

བགྱིད་ཀྱི་ཡོད་པའི་རྣམ་འགྱུར་དེ་ཙམ་མི་སྟོན། 

སྔར་སྣར་ཐང་ནི་བཀའ་གདམས་པའི་གདན་ས་སྐད་

གྲགས་ཅན་ཞིག་དང་དེའི་སྐབས་ཀྱི་ལུགས་སྲོལ་དུ་ཕྱག་རྒྱ་

རྣམས་གཞན་གྱིས་མི་མཐོང་བར་གཟན་གྱི་འོག་ཏུ་བྱ་བཞིན་

ཡོད་སྐོར་མཆིམས་ཆེན་པོས་དེ་ལྟར་གསུངས། གསང་ཕུ་

དང་སྣར་ཐང་ནི་བོད་ཀྱི་མཁས་པའི་འབྱུང་གནས་དང་བོད་ཀྱི་

ནཱ་ལཎྜ་གསང་ཕུ་དང་། བོད་ཀྱི་བིཀྲམ་ཤཱིལ་སྣར་ཐང་དེ་ཉིད་

ཡིན་སྙམ། རྣལ་མ་གངས་ཅན་ལྗོངས་ཀྱི་མཁས་པའི་འབྱུང་

གནས་སུ་གྱུར། 

སྒྲུང་ཞིག་ཡོད། “རས་ཆུང་པ་ཁོང་ཞེ་ས་མ་ཞུས་ན་ཁ་

ལ་དེ་ཙམ་མི་ཉན་མཁན་ཞིག་ཡིན། རྗེ་བཙུན་མི་ལ་རས་པའི་

བཀའ་ཐེངས་གསུམ་བཅག་པ་དང་། ཡིན་ཡང་རྗེ་བཙུན་མི་

ལ་ནི་རང་གཤིས་ལེགས་པོ་ཞིག་ལ་ཁོང་དགོངས་པ་འཚོམ་

རྒྱུའང་དེ་ཙམ་མེད། མར་པ་ལྟ་བུ་ཡིན་ན་ཅུང་དཀའ། དེར་

བརྟེན་རས་ཆུང་པ་ཁོང་ཐེངས་ཤིག་ལ་བཀའ་གདམས་པའི་

དགོན་པ་ཞིག་ཏུ་ཕྱིན་ཙ་ན། བཀའ་གདམས་པའི་དགེ་འདུན་

རྣམས་ཚོགས་འཚོག་བཞིན་ཡོད། སྐབས་དེར་ཁོང་མང་ཇ་

ཞིག་ཨེ་ཐོབ་སྙམ་ནས་གྲལ་མཇུག་དེར་འདུག་པ་ན། བཀའ་

གདམས་པའི་དགེ་འདུན་པ་ཞིག་གིས་ར་དཀར་ལུག་ཁྱུར་མི་

ཚུད་པས་ཁྱོད་རང་འདིར་འདུག་མི་ཆོག་ཅེས་ཕྱི་ལ་ཕུད་པ་

ན། རས་ཆུང་པའི་རྐང་པ་ཡ་གཅིག་སྒོའི་ཕྱི་རུ་སྤོས་པ་དང་

རྐང་པ་ཡ་གཅིག་སྒོའི་ནང་ཡོད་ལ་ཁད་དུ་སྒོ་རྒྱབ་ནས་ཁོང་

གི་རྐང་པ་སྒོ་གཉིས་དབར་བཙིར་ཙ་ན། ཁོང་གིས་མགུར་

དུ་མ་བླངས་པའི་ལོ་རྒྱུས་ཡོད། སྐབས་དེའི་མགུར་བཀའ་

གདམས་དགེ་བཤེས་བྱ་ཡུལ་བས་གསན་ནས་དགེ་བཤེས་

བྱ་ཡུལ་ཁོང་ཟུར་དུ་བླ་མ་བསྟེན་ནས་ཆོས་ཞུས་པ་དང་། ཡིན་

ཡང་ལྐོག་ཏུ་མ་གཏོགས་མངོན་གསལ་དོད་པོ་བྱ་མི་ཆོག་པ་

ཡིན། དགེ་བཤེས་བྱ་ཡུལ་བས་རས་ཆུང་པ་ཁོང་རྣལ་མ་རྣལ་

འབྱོར་པ་ཞིག་རེད་གདའ། རྐང་པ་སྒོའི་དབར་ལ་བཙིར་བའི་

ན་ཟུག་སྐབས་སུ་མགུར་བླངས་པའི་ལོ་རྒྱུས་དེ་ལྟར་ཡོད། 

སྤྱིར་བཏང་བཀའ་གདམས་པ་རྣམས་རབ་ཏུ་བྱུང་བ་ལས་རྣལ་

འབྱོར་བ་དག་ལ་དེ་ཙམ་མི་མཉེས། དེང་སང་ལྟར་ན་སྔགས་

པ་དང་ཡོ་གིའི་རིགས་ལ་དེ་ཙམ་མི་མཉེས། གང་རེད་ཅེ་ན། 

དེ་བཞིན་དྭགས་པོ་རིན་པོ་ཆེའི་རྣམ་ཐར་ནང་དུ། དྭགས་པོ་

རིན་པོ་ཆེ་སྔོན་མ་བཀའ་གདམས་པའི་གྲྭ་ས་ལ་དཔེ་ཆ་གསན་

ཏེ་བཞུགས་པའི་སྐབས་སུ་དགོང་མོ་ཀྲིག་ཅར་རས་དཀར་

གྱོན་པའི་རྒད་པོ་ཞིག་སླེབས་པའི་མནལ་ལམ་ཡང་ཡང་བྱུང་།  

དེར་བརྟེན་དྭགས་པོ་རིན་པོ་ཆེས་ཆོས་གྲོགས་དག་ལ་དེ་

ལྟ་བུའི་མནལ་ལམ་བྱུང་ཚུལ་སྐོར་གསུངས། ཆོས་གྲོགས་

དེས་ཁྱོད་རང་རབ་ཏུ་བྱུང་བ་ཞིག་ལ་རྣལ་འབྱོར་པ་རྨི་ལམ་

དུ་རྨིས་པ་ནི་ངན་པ་དང་རྒྱལ་འགོང་གི་གནོད་པ་ཡིན། ངེས་

པར་མི་གཡོ་བའི་དབང་ཞུ་དགོས་ཞེས་བཤད་པ་ཇི་བཞིན་

མི་གཡོ་བའི་དབང་ཞུས་ཀྱང་ཀྲིག་ཅར་རྨིས་བཞིན་པའི་རྣལ་

འབྱོར་པ་ཁོང་ནི་ཆེ་རུ་དང་གསལ་དུ་ཕྱིན་པའི་ལོ་རྒྱུས་དེ་

ལྟར་ཡོད། དེའི་ནང་གི་རྣལ་འབྱོར་པ་ནི་རྗེ་བཙུན་མིད་ལ་ཡིན། 

དེར་བརྟེན་སྐབས་དེ་དུས་རྣལ་འབྱོར་པ་དང་ཡོ་གི་སྔགས་པ་

དག་ལ་བཀའ་གདམས་པ་རྣམས་ཐུགས་དེ་ཙམ་མི་མཉེས། 

ཐུགས་མི་མཉེས་པ་ནི་ཤམ་ཐབས་སྔོན་པོ་སོགས་ཀྱིས་གང་

བྱུང་བགྱིས་པའི་དབང་གིས་མི་མཉེས་པར་གྱུར། ། 

སླར་བཀའ་སྩལ་དོན། ད་ལན་འཕགས་མ་བདེ་བྱེད་མའི་

དགུན་ཆོས་ཐེངས་གསུམ་པའི་ཐོག་ཏུ་བཙུན་མ་ཀུན་སྔར་དང་

མི་འདྲ་བར་སྤོབས་པའམ་རང་གིས་རང་ལ་ཡིད་ཆེས་རྙེད་དེ། 

སོ་སོས་འཇོན་ས་རེད་སྙམ་པའི་སྤོབས་པ་དང་གདེང་ཚོད་

ཀྱི་རྣམ་འགྱུར་མངོན་གསལ་དོད་པོར་གྱུར། དེར་བརྟེན་ཆོས་

དང་འཇིག་རྟེན་གྱི་བྱ་བ་གང་ཞིག་བསྒྲུབ་ཀྱང་སྔོན་ལ་རང་

ཉིད་ལ་གདེང་ཚོད་དང་སྤོབས་པ་གང་འཚམས་མེད་་ན་བྱ་བ་

གང་བསྒྲུབ་རྒྱུ་དཀའ། ད་ལན་ཀུན་གྱིས་སྔར་དང་མི་འདྲ་བའི་

གདེང་ཚོད་དང་སྤོབས་པ་རྙེད་འདུག་ན་ངོས་རང་ཡང་ཧ་ཅང་

དགའ་པོ་བྱུང་། 

རང་རེའི་བཙུན་མ་རྣམས་ལ་དེ་འདྲའི་གདེང་ཚོད་དང་

སྤོབས་པ་རྙེད་རྒྱུ་ལ་དུས་ཚོད་ཀྱང་དུ་མ་འགོར་ཡོད་སྙམ། དེ་

ལ་འགོག་རྐྱེན་དང་བར་ཆད་དུ་མ་འབྱུང་བཞིན་ཡོད། དཔེར་

ན། རྒྱལ་བ་ཤཱཀྱ་ཐུབ་པའི་བསྟན་པར་བུད་མེད་རབ་ཏུ་བྱུང་བ་

དག་ལ་བརྟེན་ནས་སངས་རྒྱས་ཀྱི་བསྟན་པ་ལོ་ལྔ་བརྒྱ་འགྲིབ་

པའམ་ཉམས་པ་རེད་ཅེས་སྐད་ཆ་ཤོད་མི་འབྱུང་བཞིན་ཡོད། 

དེར་བརྟེན་རྒྱུ་མཚན་དེར་བརྟེན་ནས་གང་ཅིའི་ཐོག་ནས་ཅུང་

སེམས་ཤུགས་འཕར་བ་དང་སྤོབས་པ་སྐྱེ་རྒྱུར་འགོག་རྐྱེན་

བར་ཆད་དུ་མ་འཕྲད། ད་ལྟ་འདི་ལྟ་བུའི་སྤོབས་པ་དང་གདེང་

ཚོད་རྙེད་རྒྱུ་ལས་སླ་པོ་ཞིག་མིན། རང་རེ་ཀུན་གྱིས་ཤེས་

གསལ་དང་ཧ་གོ་དོན་གསལ་གྱིས་དེ་ལྟ་བུའི་སྤོབས་པ་དང་

གདེང་ཚོད་རྙེད་རྒྱུ་ནི་རྙེད་དཀའ་བ་ཡིན་པ་ཞིག་དང་། རྙེད་

དཀའ་བ་ཇི་བཞིན་དེ་ལ་རིན་ཐང་བྲལ་བ་ཞིག་ཡིན་པ་གཅེས་

སྤྲས་དང་ངོས་འཛིན་བགྱིད་དགོས། 

སྔོན་མ་ངོས་ཀྱིས་སངས་རྒྱས་ཀྱི་བསྟན་པ་ལོ་ལྔ་བརྒྱ་

འགྲིབ་ཚུལ་འགྲེལ་བཤད་བརྒྱབས། དེ་ནི་རང་རེས་ཕྱོགས་

གཅིག་ནས་འགྲེལ་བཤད་སྤྱིར་བཏང་རྒྱུ་མཚན་ཡོད་པ་ཙམ་

ལས། དེ་ལ་ཁུངས་དང་ལུང་གི་རྒྱབ་རྟེན་ཅུང་ཟད་མཆིས་

ཀྱང་ལུང་གི་རྒྱབ་རྟེན་གསལ་པོ་ད་ལྟ་མ་ཐོབ། ཡིན་ཡང་ང་

ཚོས་ཕྱི་ལོ་ལྟར་ན་ན་ནིང་ཕྱི་ལོ་༢༠༡༥ལོ་ལ་བྱེ་བྲག་བཤད་

པ་ཆེན་པོའི་བསྟན་བཅོས་ནི་བསྟན་བཅོས་གལ་ཆེན་ཞིག་ཏུ་

གྱུར། རང་རེས་གྲུབ་མཐའ་སྨྲ་བ་བཞི་ཞེས་བཤད་བཞིན་པའི་

བྱེ་བྲག་སྣང་བ། མདོ་སྡེ་པ། དབུ་མ་པ། སེམས་ཙམ་པ་ཞེས་

པ་ལས། བྱེ་བྲག་སྣང་བ་ཞེས་པའི་མཚན་ཐོགས་རྒྱུ་ཁ་ཆེ་ལ་

ཡོད་པའི་ཐམས་ཅད་ཡོད་སྨྲ་བ་དེ་དག་གི་བྱེ་བྲག་ཏུ་བཤད་

པ་ཆེན་པོའི་གཞུང་ཕྱོགས་སྒྲིག་མཛད། དེའི་རྗེས་སུ་འབྲངས་

ཏེ་གྲུབ་མཐའི་ལུགས་གསུང་ཙ་ན། དེའི་རྒྱུ་མཚན་ལ་བརྟེན་

ནས་བྱེ་བྲག་སྣང་བ་ཞེས་ཐོགས་དགོས་པའི་རྒྱུ་མཚན་ནི་བྱེ་

བྲག་ཏུ་བཤད་པ་ཆེན་པོའི་གཞུང་དེ་ལ་བརྟེན་ནས་ཐོགས། 

དེར་བརྟེན་བྱེ་བྲག་ཏུ་བཤད་པ་ཆེན་པོ་ཞེས་གནའ་རབས་ཀྱི་

གཞུང་ལུགས་གལ་ཆེན་དུ་གྱུར། བྱེ་བྲག་ཏུ་བཤད་པ་ཆེན་

པོ་འདི་སྔར་བོད་སྐད་ཐོག་ཏུ་བསྟན་པ་སྔ་དང་ཕྱི་དར་སྐབས་

ལའང་མེད། རྒྱ་ནག་སྐད་དུ་བྱེ་བྲག་བཤད་པ་ཆེན་པོ་འདི་

འགྱུར་མི་འདྲ་བ་གསུམ་མཆིས། དང་པོ་སློབ་དཔོན་ཐང་གི་

སྡེ་སྣོད་འཛིན་པ་ཞོན་ཙང་གིས་བསྒྱུར་བ་བམ་པོ་ཉིས་བརྒྱ་



212 ནང་ཆོས་ཐར་པའི་འཇུག་ངོགས།     

ཡོད་པས་དེ་ནི་རྒྱས་ཤོས་ཡིན་སྙམ། ཕྱིས་སུ་རྒྱ་ཡི་ལོ་ཆེན་

བློ་བཟང་ཆོས་འཕགས་སམ་སློབ་དཔོན་ཆེན་མོ་ཧྥ་ཙུན་བྱ་བ་

ལྷ་སའི་གདན་ས་འབྲས་སྤུངས་སུ་སློབ་གཉེར་མཛད། ཁོང་

གིས་སྤྱི་ལོ 1945 ལོ་ནས 1949 ལོའི་བར་ལོ་ཆེན་བློ་བཟང་

ཆོས་འཕགས་སམ་སློབ་དཔོན་ཆེན་མོ་ཧྥ་ཙུན་བྱ་བས་རྒྱ་ནག་

སྐད་དུ་བཞུགས་པའི་བྱེ་བྲག་བཤད་མཛོད་ཆེན་མོ་རྒྱའི་སྐད་

ལས་བོད་སྐད་དུ་ཚུར་བསྒྱུར་བ་བམ་པོ་ཁ་ཤས་ཤིག་རིག་

གནས་གསར་བརྗེའི་སྐབས་བོར་བརླག་ཕྱིན་པ་ལས་ཕལ་

ཆེ་བ་ད་ལྟ་ཕྱི་ལོ་ 2012 ལོ་ལ་སྤར་དུ་འཁོད། འབྲས་སྤུངས་

ཀྱི་འདན་མ་སྟོང་དཔོན་ཞེས་པ་སྙན་གྲགས་ཅན་ཁོང་གིས་

སྒྱུར་གྲོགས་མཛད་སྐོར་དང་། ལ་ལས་བཤད་ན་འདན་མ་སྟོང་

དཔོན་ཉིད་ཀྱིས་བསྒྱུར་ཚུལ་བཤད་ཀྱང་དེ་ལྟར་ཨེ་ཡིན་ནམ་

སྙམ། ཇི་ལྟར་ཁོང་གིས་སྒྱུར་གྲོགས་མཛད་དེ་བསྒྱུར། བྱེ་

བྲག་བཤད་མཛོད་ཀྱི་བམ་གྲངས་ཇི་ཡིན་མ་ངེས་ཀྱང་དེའི་

ནང་དུ་དོགས་པ་བགྱིས་ཡོད། བྱེ་བྲག་བཤད་མཛོད་ཆེན་

མོ་བརྩམས་དགོས་པའི་རྒྱུ་མཚན་སངས་རྒྱས་ཀྱི་མདོ་དང་

བཀའ་ཡི་ནང་དུ་མི་གསལ་བ་རྣམས་གསལ་དུ་བཟོ་རྒྱུ་དང་

དོགས་པ་རྣམས་སྒྲོ་འདོགས་བསལ་རྒྱུ་དེ་ལྟར་ཡིན། དེའི་ནང་

དུ་དྲི་བ་དེ་གང་རེད་ཅེ་ན། སངས་རྒྱས་ཀྱི་བསྟན་པ་ལོ་སྟོང་དུ་

གནས་གསུངས། བུད་མེད་རབ་ཏུ་བྱུང་བ་ལ་བརྟེན་ནས་ལོ་ལྔ་

བརྒྱ་འགྲིབ་ཅེས་གསུངས། ལོ་སྟོང་ནང་ནས་ལོ་ལྔ་བརྒྱ་ཕྱུང་

ན་ལོ་ལྔ་བརྒྱ་ལས་མི་གནས། ཡིན་ཡང་བྱེ་བྲག་བཤད་མཛོད་

ཆེན་མོ་སངས་རྒྱས་མྱ་ངན་ལས་འདས་ནས་ལོ་དྲུག་བརྒྱའི་

རྗེས་སུ་བྱུང་བ་ཞིག་ཡིན། ལོ་ངོ་དྲུག་བརྒྱའི་རྗེས་སུ་སངས་

རྒྱས་བསྟན་གནས་མུས་ཡིན་ཙ་ན། འདི་གང་རེད་ཅེས་དྲིས། 

སངས་རྒྱས་བསྟན་པ་ལོ་ཆིག་སྟོང་ལས་མི་གནས་གསུངས། 

དེའི་ནས་ནང་ལོ་ལྔ་བརྒྱ་བུད་མེད་རབ་ཏུ་བྱུང་བ་ལ་བརྟེན་

ནས་ཕན་མེད་པར་གྱུར་ཟིན། ཡིན་ཡང་སངས་རྒྱས་བསྟན་

པ་ད་ལྟའང་གནས་གདའ་གང་རེད་དམ་ཞེས་སྐད་ཆ་མདོ་དོན་

བཤད་ན་ལུང་བསྟན་ཇི་བཞིན་མི་གནས་ཞེས་དེ་ལྟར་དྲི་བར་

བླངས་ཡོད། གང་ལྟར་དོགས་པ་དེ་ལྟ་བུ་བྱུང་ནས་དེ་ལ་ལན་

མི་འདྲ་བ་གཉིས། དང་པོ། སངས་རྒྱས་བསྟན་པ་ལོ་ལྔ་བརྒྱ་

འགྲིབ་ཅེས་པ་གང་དུ་གོ་དགོས་སམ་ཞེ་ན། རྣམ་པར་གྲོལ་

བའི་ལོ་ལྔ་བརྒྱ་འགྲིབ། དགྲ་བཅོམ་པའི་འབྲས་བུ་ཐོབ་རྒྱུའི་

འབྲས་བུའི་ལེའུ་ཞེས་པ་དགྲ་བཅོམ་པའི་གོ་འཕང་ཐོབ་རྒྱུའི་

ལེའུ་རྫོགས་པ་དེ་ལྟ་བུ་ཞིག་ལ་དགོངས་པ་དང་། རྣམ་པར་

གྲོལ་བའི་བསྟན་པ་འགྲིབ་པ་ལ་དགོངས་པ་རེད་ཅེས་དང་། 

གཉིས་པ། བུད་མེད་རབ་ཏུ་བྱུང་བ་ལ་བརྟེན་ནས་ཞེས་

བརྗོད་པ་ནི། བུད་མེད་རབ་ཏུ་བྱུང་བའི་སྐབས་ལྕི་བའི་ཆོས་

བརྒྱད་ཅེས་པ་སངས་རྒྱས་ཀྱིས་ཁས་བླངས་དགོས་ཞེས་

གསུངས། ལྕི་བའི་ཆོས་བརྒྱད་ཁས་བླངས་ཚེ་མི་འགྲིབ་པ་

དང་། ལྕི་བའི་ཆོས་བརྒྱད་ཁས་མ་བླངས་ཚེ་འགྲིབ་མེད་པ་

དང་། གལ་ཏེ་ལྕི་བའི་ཆོས་བརྒྱད་སྐབས་དེ་དུས་ཁས་བླངས་

མེད་ན་འགྲིབ་རྒྱུ་ཞིིག་དང་། དེར་བརྟེན་དེའི་རྒྱུ་མཚན་ལ་

བརྟེན་ནས་དཀའ་ངལ་དེ་མེད་ལ། མདོ་དོན་སངས་རྒྱས་ཀྱི་

བསྟན་པ་ལོ་ལྔ་བརྒྱ་འགྲིབ་མེད་ཅེས་པ་དེ་ཡིན། རྣམ་པར་

གྲོལ་བ་དང་ལྕི་བའི་ཆོས་བརྒྱད་བཤད་ཀྱང་ལོ་ལྔ་བརྒྱ་འགྲིབ་

མེད། ཡིན་ཡང་འགྲིབ་ཅེས་པ་གང་དུ་དགོངས་པ་རེད་དམ་ཞེ་

ན། གཅིག་ནི་རྣམ་པར་གྲོལ་བའི་འབྲས་བུའམ་རྣམ་པར་གྲོལ་

བའི་བསྟན་པ་ལ་དགོངས་པ་དང་གལ་ཏེ་ལྕི་བའི་ཆོས་བརྒྱད་

ཁས་མ་བླངས་ན་ཉེན་ཁ་ཡོད་ཅེས་པ་དེ་ལྟར་རོ། །

དེ་ནི་ལུང་གི་རྒྱབ་རྟེན་དང་ཁུངས་བཙུན་པ་ཞིག་རེད་

སྙམ། གང་རེད་ཅེ་ན། བྱེ་བྲག་བཤད་པ་ཆེན་པོ་འདི་རང་རེའི་

ཉན་ཐོས་སྡེ་པ་བཅོ་བརྒྱད་ནས་ཐམས་ཅད་ཡོད་པར་སྨྲ་བའི་

རྩ་བའི་གཞུང་ལུགས་སུ་གྱུར། ཉན་ཐོས་ཀྱི་སྡེ་པ་བཅོ་བརྒྱད་

ནང་ལོགས་ནས་སྡེ་པ་དར་རྒྱས་ཆེ་ཤོས་དང་ཤུགས་རྐྱེན་ཆེ་

ཤོས་ནི་ཐམས་ཅད་ཡོད་སྨྲ་ཡིན། རྒྱུ་མཚན་དེ་ལ་བརྟེན་ནས་

གཞུང་ལུགས་གལ་ཆེན་ཞིག་གི་ནང་དུ་འཁོད་ཙ་ན། རང་རེ་

ཀུན་ཐེ་ཚོམ་མེད་པ་དང་བློ་བདེ་པོ་ཞིག་ཏུ་གྱུར་པ་ཡིན། ད་ལྟ་

དུས་རབས་ཉེར་གཅིག་ནང་དུ་གནས་ཡོད་ཀྱང་ད་དུང་འཛམ་

བུ་གླིང་གི་ཐོག་ཏུ་ཕོ་མཆོག་མོ་དམན་གྱི་ལྟ་བ་གང་འཚམས་

ཤུགས་ཆེན་པོ་ཡོད། སངས་རྒྱས་བཅོམ་ལྡན་འདས་ཞལ་

འཚོ་ཞིང་བཞུགས་སྐབས་རྒྱ་གར་གྱི་སྤྱི་ཚོགས་ནང་དུ་ཕོ་

མཆོག་མོ་དམན་གྱི་ལྟ་བ་ཡོད་པ་སྨྲོས་མ་དགོས། དེེར་བརྟེན་

དེང་སང་གི་མིས་སངས་རྒྱས་ཞལ་བཞུགས་པའི་དུས་རབས་

ལ་ཕྱིར་དྲན་གྱིས་ཡར་མནོ་བསམ་གཏོང་ལུགས་ནི་ཅུང་མི་

འགྲིག་སྙམ། སངས་རྒྱས་བཅོམ་ལྡན་འདས་ཞལ་བཞུགས་

དུས་སྐབས་སུ་གནས་སྟངས་དེ་ལྟ་བུ་ཡིན་ཙ་ན། སྐྱེ་དགུའི་

བདག་མོ་འཁོར་དང་བཅས་པས་སངས་རྒྱས་ལ་བུད་མེད་

རབ་ཏུ་བྱུང་ཆོག་པ་ལན་དུ་མར་གསོལ་ཡང་ཞལ་བཞེས་མ་

མཛད། མཐའ་མ་ཀུན་དགའ་བོས་རྒྱུ་མཚན་དང་བཅས་ཏེ་

ཞུས་པ་ལ་བརྟེན་ནས་སྩལ་སྟབས། སྤྱི་ཚོགས་ཀྱི་བརྒྱུད་

རིམ་དང་དགོས་པ་རྒྱུ་མཚན་ལ་བརྟེན་ནས་སངས་རྒྱས་ཀྱིས་

བུད་མེད་ལ་རབ་ཏུ་བྱུང་བ་སྩལ་བ་དེའང་དགོས་པ་རྒྱུ་མཚན་

མངོན་གསལ་དོད་པོ་ཕྱོགས་གཅིག་ནས་དེ་ལྟར་སྟོན་པར་

མཛད་པ་དང་། དེ་བཞིན་ལྕི་བའི་ཆོས་བརྒྱད་ཁས་ལེན་བཅུག་

པ་དེའང་སྐབས་དེའི་སྤྱི་ཚོགས་ཀྱི་གནས་སྟངས་དང་འབྲེལ་

བ་ཡོད་པ། དེར་བརྟེན་དེ་དང་འབྲེལ་བ་ཡོད་པ་སྐབས་དེའི་

འདུལ་བའི་ནང་དུ་བལྟས་ན་གསལ་པོ་མཐོང་ཐུབ་པ་དེ་ལྟར་

གདའ། སྐབས་དེ་དུས་སངས་རྒྱས་ཀྱིས་བུད་མེད་ཀྱི་རྟེན་ལ་

བསླབ་པ་གསུམ་ཡོངས་སུ་རྫོགས་པ་དེ་འདྲའི་ཉམས་ལེན་

བགྱི་རྒྱུའི་གོ་སྐབས་སྩལ་བ་དང་། སྐབས་དེ་དུས་མནོ་བསམ་

བཏང་ན་ཧ་ཅང་གི་གསར་བཏོད་ཀྱི་རང་བཞིན་ནམ་སྐབས་

དེ་དུས་ཁྱད་དུ་འཕགས་པའམ་རྨད་དུ་བྱུང་བའི་གནས་ཚུལ་

ཞིག་ཏུ་གྱུར་ཡོད་སྙམ། དེ་ཙམ་དུ་མ་ཟད་ད་ལྟ་དུས་རབས་

ཉེར་གཅིག་ནང་པའི་ནང་དུའང་མནོ་བསམ་བཏང་ཚེ་དེ་ནི་

ཁྱད་པར་འཕགས་པ་ཞིག་དང་། ད་ལྟ་རང་རེ་ལ་སངས་རྒྱས་

བཅོམ་ལྡན་འདས་ཀྱིས་ལོ་ཉིས་སྟོང་ལྔ་བརྒྱའི་གོང་དུ་ལག་

ལེན་བསྟར་ཐུབ་པ་ཀུན་ད་ལྟ་ང་ཚོས་ལག་ལེན་དུ་བསྟར་མི་

ཐུབ་པ་དང་། དེར་བརྟེན་དུས་རབས་ཉི་ཤུ་རྩ་གཅིག་པའི་ནང་

དུའང་བགྱིད་མ་བཏུབ་པ་དང་། སངས་རྒྱས་ཀྱིས་ཀུན་ལ་དེ་

ལྟ་བུའི་གོ་སྐབས་སྩལ་བ་ནི་ཡ་མཚན་པའི་གནས་སུ་གྱུར། དེ་

སྐབས་ནས་དཀྱེལ་ཆེའི་དགོངས་པ་དེ་ལྟར་བསྐྱངས་པ་ཤིན་

ཏུ་རླབས་ཆེན་ཡིན། མདོ་དོན་དགོས་པ་མེད་པའི་དོགས་པ་

དང་དེ་བཞིན་ཐེ་ཚོམ་འབྱུང་བ་དང་སེམས་ཤུགས་ཆག་པ་

སོགས་ནི་དགོས་པ་མེད་པ་དེ་རིགས་མི་དགོས་ཤིང་། ཉི་མ་

དེ་རིང་ནས་བཟུང་སྟེ་དགོས་པ་མེད་པ་དེ་རིགས་ལ་དོགས་

པ་བགྱིད་མི་དགོས། བསྟན་པ་དང་འགྲོ་བའི་དོན་དུ་སེམས་

འཁུར་བསྐྱེད་དེ་བསྟན་པ་འཛིན་སྐྱོང་སྤེལ་གསུམ་ལེགས་པོ་

ཞིག་འཛུགས་ཐུབ་པ་བྱུང་ན་དེས་འཐུས་རྒྱུ་ཡིན། ཐར་རྒྱན་

གྱི་གཞུང་དང་འབྲེལ་བ་མེད་ཀྱང་ཀུན་ལ་ཕན་ཐོགས་ཆེ་བར་

སེམས་ཏེ་ངོས་ནས་བཤད་པ་ཡིན་ནོ། ། 

གསུང་ཆོས་ཉིན་དགུ་པ།

ཐོག་མར་ཀུན་ལ་སྔ་དྲོ་བདེ་ལེགས་ཀྱི་འཚམས་འདྲི་ཞུ་རྒྱུ་

ཡིན། ཉིན་གསུམ་རིང་གྲུབ་ཆེན་ཀརྨ་པཀྵི་བླ་སྒྲུབ་དང་ཇོ་མོ་

བཀྲ་ཤིས་ཚེ་རིང་མའི་ཕྲིན་ལས་ཀྱི་གཞུང་ལས་བྱང་འདོན་

ནས་ལེགས་གྲུབ་བྱུང་བར་ཀུན་ལ་བཀྲ་ཤིས་བདེ་ལེགས་ཞུ་

རྒྱུ་ཡིན། 

དེ་རིང་ནས་ཉིན་བཞིའི་རིང་ཐར་རྒྱན་མུ་མཐུད་ཞུ་རྒྱུ་

དང་། སྤྱིར་བཏང་གསུང་ཆོས་ཙམ་མ་ཟད་ངོས་ལ་ལས་དོན་

དུ་མ་ཡོད་པར་བརྟེན། དེའི་ནང་དཀའ་ངལ་ཆེ་ཤོས་གསུང་

ཆོས་བྱ་རྒྱུ་ཡིན། ཞོགས་པ་གསུང་ཆོས་བགྱིས་ཟིན་རྗེས་

དགོང་དྲོ་ནད་པ་ལྟ་བུ་མ་བདེ་བར་གྱུར། གསུང་ཆོས་བྱ་རྒྱུ་དེ་

བཞིན་གཟུགས་པོའི་ཤུགས་དུ་མ་ཟད་པ་དང་བསམ་བློ་དུ་མ་

གཏོང་རྒྱུ་སོགས་དེ་ལྟར་མཆིས། གང་ལྟར་ཉིན་བཞིའི་རིང་

གསུང་ཆོས་བྱ་རྒྱུ་ཡིན་ཙ་ན་ཐར་རྒྱན་མུ་མཐུད་ཞུ་རྒྱུ་ཡིན།

མདོར་ན་རང་རེས་ཉམས་ལེན་བགྱི་སྐབས་ཉམས་ལེན་

གྱི་གནད་འགག་གཙོ་བོ་ཚོགས་བསགས་པ་དང་། སྒྲིབ་པ་

སྦྱོང་བ་གཉིས་སུ་མ་འདུས་པ་མེད། ཚོགས་བསགས་པ་ཞེས་

པ་ལམ་རྒྱུད་ལ་སྐྱེ་བའི་མཐུན་རྐྱེན་སྒྲུབ་པར་བྱ་རྒྱུ་དང་། སྡིག་

སྒྲིབ་སྦྱོང་བ་ཞེས་པ་ལམ་རྒྱུད་ལ་སྐྱེ་བའི་འགལ་རྐྱེན་སེལ་

བར་བྱེད་པའི་ཉམས་ལེན་ཡིན། དེར་བརྟེན་རང་རེས་ཉམས་

ལེན་ཇི་འདྲ་ཞིག་བགྱིས་ཀྱང་དཔེར་ན་བྱང་ཆུབ་ཀྱི་སེམས་

ལྟ་བུ་ཉམས་ལེན་བགྱིས་ན་བྱང་ཆུབ་ཀྱི་སེམས་བསྐྱེད་ཀྱི་སྐྱེ་

རྒྱུའི་མཐུན་རྐྱེན་དེ་དག་ང་ཚོས་སྒྲུབ་པར་བྱེད་པ་དང་བྱང་

ཆུབ་ཀྱི་སེམས་སྐྱེ་རྒྱུའི་འགལ་རྐྱེན་ཞི་བར་དེ་དག་ཞི་བར་

བྱེད་པ་དེའི་ནང་དུ་ཉམས་ལེན་མ་འདུས་པ་ཞིག་མེད། 

ཡན་ལག་བདུན་པར་ཚོགས་བསགས་སྒྲིབ་སྦྱོང་གི་

ཉམས་ལེན་གཉི་ག་ཚང་ཙ་ན། དེའི་རྒྱུ་མཚན་ལ་བརྟེན་ནས་

ཉམས་ལེན་གྱི་སྡོམ་ལྟ་བུར་གྱུར། རྒྱུན་གཏན་རང་རེས་ཡན་

ལག་བདུན་པ་འདོན་ཞེས་ལས་སླ་པོ་ཞིག་དང་ནམ་ཡིན་ཡང་

ཡན་ལག་བདུན་པ་ཞེས་རང་རེས་རྩ་ཆེན་ཡིན་པ་དེ་ཙམ་ཆ་

མ་འཚལ། ཡན་ལག་བདུན་པ་ཉིན་ལྟར་འདོན་པ་ལས་རྩ་ཆེན་

གལ་གནད་ཇི་བཞིན་ཆ་མ་རྟོགས། ཕ་རོལ་ཏུ་ཕྱིན་པའི་མདོ་

ཡི་ནང་དུ་ཡན་ལག་བདུན་པ་སྤྱིར་བཏང་མདོ་ལས་བྱུང་བ་

དང་། དེའི་ནང་ནས་ཐེག་པ་ཆེན་པོའི་མདོ་དེ་དག་ལས་བྱུང་

བ་ཞིག་ཏུ་གྱུར། ལྷག་པར་དུ་སངས་རྒྱས་ཕལ་པོ་ཆེའི་བཟང་

པོ་སྤྱོད་པའི་ལེའུ་ལས་ཡན་ལག་བདུན་པའི་ཁུངས་གསལ་

ཤོས་ཡིན་པ་ངོས་འཛིན་བགྱིད་ཀྱི་ཡོད། ཀརྨ་པ་སྐུ་ཕྲེང་བཅུ་

གསུམ་པའི་བཀའ་འབུམ་ནང་དུ་སྒྲུང་ཞིག་ཡོད། སྐབས་དེའི་

མཚུར་ཕུའི་ཆོས་ཁྲིམས་པ་ཟུར་པ་རྒྱལ་མཚན་ཞེས་པ་ཡོན་

ཏན་དེ་ཙམ་མེད་པ་དང་ཡིན་ཡང་ཁ་བདེ་པོ་དང་དྲི་བ་དུ་མ་

ལེན་རྒྱུར་དགའ་བའི་ཆོས་ཁྲིམས་པ་ཞིག་མཆིས། ཐེངས་

ཤིག་ཀརྨ་པ་བདེ་ཆེན་ཡང་རི་ཞེས་མཚུར་ཕུའི་ལུང་པའི་

མདའ་ལ་གནས་རི་ཞིག་ཡོད། གཙོ་བོ་ཀརྨ་པ་རང་བྱུང་རྡོ་

རྗེ་དང་ཁོང་གི་སློབ་མ་གྲུབ་ཐོབ་བརྒྱད་ཅུ་ཞེས་པ་བྱུང་། དེ་

དག་གི་བཞུགས་སའི་གནས་དབེན་གནས་ཤིག་ཡིན། དབེན་

གནས་དེ་གར་གནས་གཟིགས་སུ་བྱོན། དེའི་དུས་སུ་རང་

བྱུང་རྡོ་རྗེའི་སྒྲུབ་ཕུག་གི་བྲག་ཁུང་དེའི་ནང་དུ་བྱོན། ཀརྨ་

པ་བཅུ་གསུམ་པ་མཆོག་གིས་དེ་དུས་ཆོས་ཁྲིམས་པ་རྒྱལ་

མཚན་ལ་ང་ཚོ་ད་ལན་བདེ་ཆེན་ཡང་རིར་སླེབས། གནས་འདི་

རྩ་ཆེན་པོ་དང་སྒྲུབ་ཕུག་འདིའང་རྩ་ཆེན་ཡིན། འདི་ལ་ཁྱོད་

རང་གིས་ཡན་ལག་བདུན་པ་ཞིག་འདོན་ན་ལེགས་པ་མིན་

ནམ་ཞེས་བཀའ་སྩལ། ཆོས་ཁྲིམས་པས་ཡན་ལག་བདུན་

པ་ཞེས་གང་ཡིན་ནམ་ཞེས་དྲིས་པར། བཟང་སྤྱོད་ནང་གི་ཇི་

སྙེད་སུ་དག་ཅེས་པ་དེ་ཡན་ལག་བདུན་པ་རེད་ཅེས་བཀའ་

སྩལ། སྐབས་དེར་ཆོས་ཁྲིམས་པས་ཨོ་དེ་ནི་སྐོར་བ་རང་རྒྱབ་

ནས་ཚར་དཀའ་བས། དེ་ལས་བསྡུས་པ་འདྲ་མེད་དམ་ཞེས་

སླར་ཡར་བཀའ་འདྲི་ཞུས། བྱས་ན་ཕྱག་འཚལ་བ་དང་ཞེས་པ་

ནས་འདོན་ན་ལེགས་ཞེས་སླར་བཀའ་སྩལ། དེར་ཆོས་ཁྲིས་

པས་ཕྱག་འཚལ་བ་དང་མཆོད་ཅིང་བཤགས་པ་འདོན་པའི་

ལོ་རྒྱུས་ཤིག་མཆིས། དེར་བརྟེན་རྒྱུན་གཏན་རང་རེས་བཟང་

སྤྱོད་ནང་གི་ཇི་སྙེད་སུ་དག་འདོན་བཞིན་ཡོད། དུ་མ་ཞིག་

གིས་ཇི་སྙེད་སུ་དག་ཡན་ལག་བདུན་པ་ཡིན་མིན་མགོ་མ་

འཚོས། རང་རེས་ཀྲིག་ཅར་ཡན་ལག་བདུན་པ་འདོན་བཞིན་

ཡོད་ཀྱང་དེའི་གནད་འགག་ཇི་ཡིན་མགོ་འཚོས་བཞིན་མེད། 

དེ་ཡང་ཡན་ལག་བདུན་ཡོད་པའི་ནང་ནས་དང་པོ་

གཉིས་ཏེ་རིམ་གྲོ་དང་ཟང་ཟིང་གི་མཆོད་པ་ཡིན། རིམ་གྲོ་ནི་

ཞབས་ཕྱི་ཞུ་བ་ལ་རིམ་གྲོ་ཟེར། རང་རེས་རིམ་གྲོ་དང་རྐྱེན་

བཟློག་གཉིས་ནོར་ཏེ་དེང་སང་ལྟར་ན། དཔེར་ན་མི་ཞིག་ནད་

ཀྱིས་མནར་ཚེ། དེ་ལ་རིམ་གྲོ་གང་དགོས་ཞེས་བརྗོད་པ་དང་། 

རྣལ་མ་ལྟར་ན་རིམ་གྲོ་དང་རྐྱེན་བཟློག་གཉིས་གོ་ལྡོག་པ་ཡིན། 

རྐྱེན་བཟློག་ནི་ནད་པ་དེ་ལ་དཀའ་ངལ་འཕྲད་ཀྱི་ཡོད་ཙ་ན། དེ་

ཕར་བཟློག་རྒྱུ་དང་དཀའ་ངལ་སེལ་རྒྱུའི་སླད་དུ་ཆོ་ག་འདོན་

པ་དེ་ལ་རྐྱེན་བཟློག་བརྗོད། རིམ་གྲོ་ནི་རང་རེས་ཞེ་ས་ཞུས་ན་

ཞབས་ཕྱི་ཞུ་བ་ལ་གོ་དགོས། ཡིན་ཡང་དེང་སང་ནོར་བཞིན་

ཡོད། མདོར་ན་ཕྱག་འཚལ་བ་རིམ་གྲོའི་མཆོད་པ་དང་། ལུས་

ངག་གི་མཆོད་པ་འབུལ་རྒྱུ་ཟང་ཟིང་གི་མཆོད་པ། ཕྱི་མ་ལྔ་པོ་

སྒྲུབ་པའི་མཆོད་པ་ཡིན། དེ་དག་ཀྱང་ཤིན་ཏུ་བསྡུས་ན། སྡིག་

པ་བཤགས་པ་སྒྲིབ་སྦྱོང་དང་གཞན་རྣམས་ཚོགས་བསགས་

བགྱིད་རྒྱུ་དེ་ལྟར་ཡིན། 



216 ནང་ཆོས་ཐར་པའི་འཇུག་ངོགས།     

དེ་བཞིན་ཚོགས་པ་བསགས་པ་དང་། སྒྲིབ་པ་སྦྱོང་བ་

གཉི་ག་ཚང་བའི་སྒོ་ནས་ཉམས་ལེན་བྱ་ཚུལ་ཡོད། དཔེར་ན། 

ཕྱག་འཚལ་བ་ཚོགས་བསགས་པའི་ཉམས་ལེན་དང་། སྒྲིབ་

པ་སྦྱོང་བའི་ཉམས་ལེན་ཆགས་ཚུལ་ནི་ཕྱག་འཚལ་བ་ཉོན་

མོངས་པ་ང་རྒྱལ་གྱི་གཉེན་པོ་ལ་འགྲོ་བ་གཞིར་བཞག་གིས་

དེ་འདྲའི་ཐོག་ནས་ཉམས་ལེན་བགྱི་རྒྱུ་ཡོད། དཔེར་ན། འདི་

གར་མཆིས་པའི་མི་དུ་མ་སྔོན་འགྲོ་འབུམ་བཞི་བཏང་ཟིན་པ་

དང་ཕྱག་འབུམ་འཚལ་ཡོད། རང་རེས་ཕྱག་འབུམ་གཅིག་

འཚལ་ནས་ང་ཚོའི་ང་རྒྱལ་ཆུང་དུ་གྱུར་རམ། ཡང་ན་ཕྱག་

འབུམ་གཅིག་འཚལ་ནས་ངས་ཕྱག་འབུམ་གཅིག་འཚལ་བ་

ཡིན་ཞེས་རྒྱལ་སྐྱེ་སྲིད་པས་དེ་ནི་ང་རྒྱལ་ཆེ་རུ་ཕྱིན་པ་ཡིན། 

ང་རྒྱལ་ཞེས་པ་སོ་སོའི་རྒྱུད་ཁེངས་པ་ཙམ་དུ་མ་ཟད་གཞན་

ལ་ཁྱད་དུ་གསོད་པའི་བློ་ཞིག་ལ་གོ དེར་བརྟེན་དེ་ནི་ཕྱག་

འཚལ་བ་དང་འགལ་ཟླར་གྱུར། རང་རེས་ཇི་ལྟར་བྱས་ཏེ་ཕྱག་

འཚལ་གྱི་ཡོད་དམ། ང་ཚོས་ལུས་སྒུར་ནས་གནས་ལྔ་ས་ལ་

ཕབ་དགོས་པའི་རྒྱུ་མཚན་གང་ཡིན་ནམ་ཞེ་ན། སོ་སོའི་ཕྱག་

འཚལ་བའི་ཡུལ་གང་ཡིན་པ་དེའི་ཡོན་ཏན་དང་ཕུན་སུམ་

ཚོགས་པ་གང་ཡོད་པ་དེ་ལ་ཡིད་འཕྲོག་གུས་པའི་བློ་སྐྱེད་

སོ་སོའི་ལུས་ཀྱི་མཐོ་ཤོས་མགོ་ཡིན་ཙ་ན། མགོ་ས་ལ་ཕབ་

སྟེ་ཕ་རོལ་པོའི་ལུས་ཀྱི་དམའ་ཤོས་རྐང་པ་ཡིན་ཙ་ན། དེའི་

ཞབས་ལ་ཐུག་པའི་ཚུལ་དུ་སོ་སོས་དེ་ལ་བརྒྱ་ཆ་བརྒྱ་ཐམ་

པའི་གུས་པ་ཡོད་པ་དང་ཁོང་གི་ཡོན་ཏན་ལ་རྗེས་སུ་ཡི་རང་

བ་མཚོན་བྱེད་དེ་ལྟར་རོ། །

དེར་བརྟེན་ཕྱག་འཚལ་ཞེས་གཟུགས་པོ་འགུལ་སྐྱོད་

རྐྱང་པ་ལ་པྱག་འཚལ་བ་ཞེས་ངོས་འཛིན་བགྱིས་ན་མི་འཐུས། 

ཕྱག་འཚལ་ཞེས་པའི་དོན་གནད་ནི་སོ་སོའི་སེམས་ལ་ཕྱག་

འཚལ་ཞེས་པ་གུས་པ་མཚོན་བྱེད་དང་ཕ་རོལ་པོ་ལ་གུས་

པ་མཚོན་བྱེད་ཅིག་དང་། སྟབས་བདེའི་སྒོ་ནས་བཤད་ན་ཕ་

རོལ་པོ་ལ་གུས་ཞབས་མཚོན་བྱེད་དང་ཕ་རོལ་པོ་ལ་སོ་སོས་

ཆེ་མཐོང་བགྱིས་པ་མཚོན་བྱེད་ཡིན། དེ་ནི་སེམས་ཀྱི་ཚོར་

སྣང་དང་འབྲེལ་བས་དེ་ག་ཙམ་གཟུགས་པོ་འགུལ་ཙམ་གྱིས་

མི་ཕན་པར་སེམས་ཀྱི་ཚོར་སྣང་དང་ལྡན་པ་ཞིག་དགོས་རྒྱུ་

གནད་ཆེར་གྱུར།

ཕྱག་ལ་རྣམ་པ་གསུམ་སྟེ་ལུས་དང་ངག་དང་ཡིད་ཀྱི་

ཕྱག་ཡིན། ལུས་ཀྱི་ཕྱག་ཀུན་གྱིས་ཤེས་ལ། བོད་བརྒྱུད་ནང་

བསྟན་དང་རྒྱ་བརྒྱུད་ནང་བསྟན་གཉིས་ཀྱིས་ཕྱག་འཚལ་ཚུལ་

གཅིག་གྱུར་ཡིན། སྔོན་དུས་རབས་བརྒྱད་པའི་མཚམས་

སུ་རྒྱ་ནག་གི་ལོ་ཙཱ་བ་རྒྱ་གར་དུ་ཕེབས་ཏེ་རྒྱ་ནག་ལུགས་

ཀྱི་ཕྱག་འཚལ་ཙ་ན། རྒྱ་གར་གྱི་མི་དག་དགོད་ཤོར་བ་

དང་སྐབས་དེའི་དུས་སུ་རྒྱ་གར་གྱི་ཕྱག་ལུགས་ནི་པུས་མོ་

གཉིས་མར་བཙུགས། དེ་ག་རང་དུ་སྒུར་སྒུར་ལན་གསུམ་

ལས་པུས་མོ་བཙུགས་ཡར་འགྲེང་མར་པུས་མོ་བཙུགས་པ་

དེ་ལྟར་མེད། དེར་བརྟེན་རྒྱ་གར་གྱི་མི་དག་དགོད་ཤོར་སྐོར་

བཤད། དེར་བརྟེན་ཕྱག་འཚལ་ལུགས་ཅུང་མི་འདྲ། རང་རེ་

བོད་བརྒྱུད་ནང་བསྟན་ནང་དུའང་ཆོས་ལུགས་སོ་སོའི་ཕྱག་

འཚལ་ཚུལ་ཅུང་མི་འདྲ། མདོར་ན་ལུས་ཀྱི་ཕྱག་འཚལ་ཚུལ་

རང་རེ་ཀུན་རྒྱུས་མངའ་ཆེ། ངག་གིས་ཕྱག་འཚལ་བ་ནི་ངག་

གིས་གུས་པའི་སྒོ་ནས་གཞན་གྱི་ཡོན་ཏན་བརྗོད་པ། བསྟོད་

དབྱངས་སྒྲོགས་པ། ངེས་པར་གླུ་ལེན་པ་ལ་མི་གོ། གཞན་

གྱི་ལེགས་པའི་ཆ་དག་བརྗོད་པ་ངག་གི་ཕྱག་ཡིན། ཡིད་ཀྱི་

ཕྱག་ནི་ཡིད་ཀྱིས་ཕ་རོལ་པོ་ལ་གུས་པ་དང་དད་པ་བགྱིད་

པ་ཡིད་ཀྱི་ཕྱག་ཡིན། ཕྱག་འཚལ་བ་ཚད་ལྡན་ཚུལ་མཐུན་

ལེགས་པོ་ཞིག་འཚལ་ཡིད་ཀྱི་གུས་པ་དགོས་རྒྱུ་གནད་ཡིན། 

དེ་མིན་རྒྱུན་གཏན་རང་རེས་ཕྱག་འཚལ་བ་ལམ་ལུགས་སྲོལ་

ལྟ་བུའི་སྒོ་ནས་འཚལ་བ་དང་། སེམས་ལའང་ཚོར་བ་དེ་ཙམ་

མེད་པ་དང་། ད་དུང་དགོན་པ་ཁ་ཤས་ལ་སྒྲིག་འཛུགས་ཡོད་

ཚོགས་པ་མ་འཚོག་གོང་ཕྱག་འཚལ་དགོས་ཞེས་དེ་ལྟར་སྒྲིག་

འཛུགས་བཟོས་ཙ་ན། དེ་ནི་ཁྲལ་བཟོས་ཙམ་དང་སོ་སོ་ལ་

བགྱིད་འདོད་མེད་ལ་མ་བགྱིས་རང་བགྱིས་དང་ཚོར་བ་དེ་

ཙམ་མེད། ལམ་ལུགས་སྲོལ་ཁོ་ནའི་རྗེས་འབྲངས་དང་སོ་སོ་

སྒེར་ལ་ཚོར་སྣང་མེད་པ་དང་གནས་ལུགས་རྒྱུ་མཚན་ཆ་མ་

འཚལ་བར་ལུགས་སྲོལ་ཁོའི་རྗེས་སུ་འབྲངས་ན་དོན་མེད་ལ། 

རང་རེ་ཆོས་ལུགས་ལ་ཉེན་ཁ་གཅིག་ནི་ལམ་ལུགས་སྲོལ་

ངང་འགྲོ་བ་ལས་དམིགས་བསལ་དོ་སྣང་དེ་ཙམ་མེད། དེར་

བརྟེན་སོ་སོས་མནོ་བསམ་བཏང་སྟེ་རང་རེ་དུ་མ་ཞིག་ནས་

སྔོན་འགྲོ་འབུམ་བཞི་དང་ཕྱག་འབུམ་བཞི་འཚལ་མྱོང་བའང་

དུ་མ་ཡོད། རང་རེས་མནོ་བསམ་ལེགས་པོ་བཏང་ནས་རྒྱུན་

གཏན་རང་རེས་མི་གཞན་གྱི་ཡོན་ཏན་བརྗོད་ཀྱི་གདའ་འམ་

མི་གཞན་གྱི་སྐྱོན་བརྗོད་ཀྱི་གདའ་བརྟག་དགོས། གཞན་གྱི་

སྐྱོན་རྐྱང་སྒྲོགས་ན་དེ་ནི་ངག་གི་ཕྱག་འཚལ་ལེགས་པོ་ཞིག་

མི་འབྱུང་། མི་གཞན་གྱི་ཡོན་ཏན་ཆ་ལ་བལྟས་ཏེ་དེ་ལ་གུས་

པ་དང་རྗེས་སུ་ཡི་རང་མེད་པར་ང་རྒྱལ་ཆེ་རུ་འགྲོ་ན་རང་རེའི་

ཕྱག་འཚལ་རྒྱུ་དེ་གནད་དུ་མི་འཁེལ། དེར་བརྟེན་མདོར་ན་

རང་རེས་ཕྱག་འཚལ་རྒྱུ་སེམས་རྒྱུད་འདུལ་བའི་ཐབས་སམ་

ང་རྒྱལ་གྱི་གཉེན་པོར་འགྱུར་ཐུབ་པ་བྱུང་ན་གཞི་ནས་ཆོས་

ཆོས་སུ་འགྱུར། 

གཙོ་བོ་ཡིད་ཀྱི་སྒོ་ནས་ཡིན། རྒྱ་གར་སྐད་དོད་ཕྱག་

ལ་ན་མ་དང་གུས་པ་ལ་འཇུག་པ། མདོར་ན་ལུས་ངག་ཡིད་

གསུམ་གྱི་སྒོ་ནས་གུས་པ་གཙོ་བོ་སེམས་དང་འབྲེལ་ནས་

འབྱུང་། དེར་བརྟེན་ཕྱག་ཅེས་པ་ཀྲིག་ཅར་བགྱིད་རྒྱུའི་ཉམས་

ལེན་དུ་གྱུར། ཉིན་ལྟར་བགྱིད་རྒྱུའི་ཉམས་ལེན་ཚུལ་དང་

མཐུན་པ་བྱུང་ན་ལེགས། རྣལ་མ་ཉམས་ལེན་དོན་ལྡན་ཞིག་

བྱུང་ན་ལེགས། དེ་མིན་ཉིན་ལྟར་བགྱིས་ཀྱང་ཆུད་ཟོས་ཡིན། 

ཡན་ལག་བདུན་པས་དེ་དག་རེ་རེ་བཞིན་ཉོན་མོངས་པའི་

གཉེན་པོར་འགྱུར་ཏེ། དེ་ཡང་ཕྱག་ང་རྒྱལ་གྱི་གཉེན་པོ། རྗེས་

སུ་ཡི་རང་ཕྲག་དོག་གི་གཉེན་པོ། ཆོས་ཀྱི་འཁོར་ལོ་སྐོར་བར་

བསྐུལ་བ་གཏི་མུག་གི་གཉེན་པོ། 

རྗེས་སུ་ཡི་རང་ལྟ་བུར་མཚོན་ན་སངས་རྒྱས་ནས་

སེམས་ཅན་གྱི་བར་དུ་དགེ་བ་ཐམས་ཅད་ལ་རྗེས་སུ་ཡི་

རང་བགྱི་བ་དང་། ལྷག་པར་བླ་མ་གོང་དག་གི་གསུང་ན་དེང་

སྙིགས་མ་ལྔ་བདོ་བའམ་དུས་སྙིགས་མར་གྱུར། དེར་སེམས་

ཅན་ལ་དགེ་བའི་སེམས་པ་སྐྱེ་རྒྱུའི་མཐུན་རྐྱེན་ཉུང་བ་དང་

འགལ་རྐྱེན་མང་བའི་དུས་ཚོད་ཡིན། དེ་ལྟ་བུའི་དུས་ཚོད་ལ་

སེམས་གཅིག་ལ་དགེ་བའི་སེམས་པ་སྣ་གཅིག་ལས་མ་སྐྱེས་

ཀྱང་དེ་ལ་ཀུན་གྱིས་ཆོས་དཀོན་མཆོག་གི་འདུ་ཤེས་བཞག་

ནས་རྗེས་སུ་ཡི་རང་དང་དགའ་བ་སྒོམ་དགོས་གསུངས། 

རང་རེས་སྐྱབས་འགྲོ་བཤད་པའི་སྐབས་སངས་རྒྱས་

ལ་སྐྱབས་སུ་མཆི། ཆོས་ལ་སྐྱབས་སུ་མཆིའོ་ཞེས་དེ་ལྟར་

བགྱིད། མི་ཞིག་རྒྱུད་དུ་རྣལ་མ་དགེ་བའི་སེམས་པ་སྣ་གཅིག་

ལས་མེད་ཀྱང་དེ་ནི་ཆོས་དཀོན་མཆོག་གསོན་པོའམ་ཚ་པོ་ལྟ་

བུ་ཡིན་པས་རྗེས་སུ་ཡི་རང་དང་དགའ་བ་དེ་ལྟ་བུ་གཅིག་གི་

རྒྱུད་ལ་དཀོན་མཆོག་ཚ་པོམ་གསོན་པོ་དེ་ལྟ་ཡོད་པ་དགའ་

བ་སྐྱེ་བ་དང་དད་པ་སྐྱེ་འོས་པ་ཞིག་ཡིན། ང་ཚོས་དེ་ལྟ་བུའི་

བསམ་བློ་གཏོང་ཤེས་པ་དགོས། ངག་ནས་ཆོས་ལ་སྐྱབས་

མཆིའོ་ཞེས་བརྗོད། ང་ཚོས་ལག་ལེན་བསྟར་བའི་སྐབས་སུ་

མི་གཞན་ལ་དེ་ལྟ་བུའི་སེམས་པ་བྱུང་ན། ཡིན་ཡང་དེ་ལྟ་བུ་

སོ་སོ་ལའང་དགེ་བའི་སེམས་པ་སྣ་གཅིག་ཀྱང་མེད་པ་དང་

གཞན་གྱི་དགེ་བའི་སེམས་པ་སྣ་གཅིག་སྐྱེད་པ་དེ་ང་ཚོས་

རྗེས་སུ་ཡི་རང་མི་འབུལ། དེ་ལྟར་བགྱིས་ཙ་ན་དགེ་བའི་རྩ་བ་

ཆད། ཕལ་ཆེར་དཀའ་ལས་ཁག་པོ་ཞིག་ཏུ་གྱུར། རྒྱུ་མཚན་

དེ་ལ་བརྟེན་ནས་ངེས་པར་རྗེས་སུ་ཡི་རང་བ་དེ་ལྟ་བུ་སེམས་

ཅན་སུ་འདྲ་ཞིག་ཡིན་ཡང་དགེ་བའི་སེམས་པ་སྣ་གཅིག་སྐྱེ་

བད་ང་སེམས་གཏིང་ནས་དགའ་བ་སྒོམ་རྒྱུ་གནད་དོ། །

དེ་བཞིན་ཆོས་ཀྱི་འཁོར་ལོ་སྐོར་བར་བསྐུལ་བ་གསོལ་

བ་འདེབས་པ་དེ་ནི་གཏི་མུག་གི་གཉེན་པོ། སངས་རྒྱས་ཀྱིས་

ཆོས་ཀྱི་འཁོར་ལོ་བསྐོར་བླང་དོར་གྱི་ལམ་སྟོན་སྩལ་བ་དེ་ལ་

བརྟེན་ནས་རང་རེས་མི་ཤེས་པ་དང་རྨོངས་པའི་དྲི་མ་ཀུན་

སེལ། བླང་དོར་འབྱེད་ཤེས་པ་གྱུར་ཀྱི་ཡོད་ཙ་ན་དེ་ནི་གཏི་

མུག་གི་གཉེན་པོར་བཞག་ཀྱང་འཐུས་སྙམ། ཆོས་ཀྱི་འཁོར་

ལོ་སྐོར་བ་ཞེས་གསོལ་བ་འདེབས་ཤེས་པ་ཙམ་གྱིས་མི་

ཕན་པར་དེ་ཉམས་སུ་ལེན་ཤེས་པ་དགོས་རྒྱུ་གནད་ཡིན། ང་

ཚོས་ཁ་སང་བཀའ་འགྱུར་གྱི་དཀར་ཆག་ཞུ་དག་བཏང་མོད། 

སྐབས་དེར་ངོས་ཀྱིས་བརྗོད་རྒྱུ་ལ། སྔུན་ལ་དཀར་ཆག་འདོན་

རྒྱུར་ཧ་ཅང་དཀའ། དེར་བརྟེན་ངོས་ཀྱིས་ཁོང་ཚོ་ལ་སངས་

རྒྱས་ཀྱིས་འདི་ལྟ་བུའི་མདོ་དུ་མ་གསུངས། ད་ཆོས་ཀྱི་འཁོར་

ལོ་མི་སྐོར་རོགས་ཞེས་ཞུ་དགོས་རྩེད་མོ་དང་སྦྲགས་བརྗོད་པ་

ཡོད། མར་འདོན་རྒྱུ་རྐྱང་པ་ལའང་མང་དྲགས་པ་དང་། དེར་

བརྟེན་སངས་རྒྱས་ཀྱི་གསུང་དུ་མ་ཞིག་ཡོད། དེ་བཞིན་རྒྱ་

བོད་ཀྱི་མཁས་པ་རྣམས་ཀྱི་གསུང་དུ་མ་ཡོད། ཡིན་ཡང་དེ་ལྟ་

བུ་དུ་མ་ཡོད་པ་རྣམས་ལ་རང་རེས་དམིགས་བསལ་ཉམས་

ལེན་དང་སློབ་སྦྱོང་མ་བགྱིས་པ་དང་། སངས་རྒྱས་ཀྱིས་ཆོས་

ཀྱི་འཁོར་ལོ་བསྐོར་ཡང་ང་ཚོས་ཉམས་ལེན་སློབ་སྦྱོང་དེ་ཙམ་

བགྱིད་མ་བཏུབ། ཆོས་ཀྱི་འཁོར་ལོ་བསྐོར་ཡང་དེ་ཙམ་ཕན་

མི་ཐོགས། ཆོས་ཀྱི་འཁོར་ལོ་སྐོར་བ་གསོལ་བ་འདེབས་པ་

ཞེས་ཆོས་ཀྱི་འཁོར་ལོ་བསྐོར་རྒྱུར་དང་པོ་རྒྱུ་མཚན་དང་། 

ཆོས་ཀྱི་འཁོར་ལོ་བསྐོར་ནས་ཉམས་ལེན་གྱི་འདོད་པ་དོན་

གཉེར་ཡོད་པ་དེ་འདྲའི་ཐོག་ནས་ཆོས་ཀྱི་འཁོར་ལོ་བསྐོར་

བར་གསོལ་བ་འདེབས། དེའང་ཉམས་སུ་ལེན་པ་དང་དེའི་

ནང་དུ་གང་འདུས་སམ་ཞེ་ན། ཉམས་སུ་ལེན་པ་དང་སོ་སོའི་

རྒྱུད་ལ་སྦྱར་ནས་ལག་ལེན་བསྟར་རྒྱུ་ཀུན་འདུས་ཡོད། དེ་

ཉམས་ལེན་ལེགས་པོ་བྱུང་ན་གཞི་ནས་གཏི་མུག་གི་གཉེན་

པོར་འགྱུར་བཏུབ་སྙམ། 

མདོར་ན་ཡན་ལག་བདུན་གྱི་ཉམས་ལེན་གོང་དུ་ཞུས་

པ་ལྟར་ཚོགས་བསགས་སྒྲིབ་སྦྱོང་གི་ཉམས་ལེན་ཀུན་ཕྱོགས་

གཅིག་ཏུ་སྡོམ་ལྟ་བུ་གནད་འགག་ཀུན་འདུས། ཉམས་ལེན་

བགྱིད་བདེ་བ་བློ་ལ་འཆར་བདེ་བ་དེ་ལྟར་གྱུར། ཡན་ལག་

བདུན་པ་ཉམས་ལེན་བགྱི་སྐབས་རྣལ་མ་ཚོར་སྣང་ཡོད་པའི་

ཉམས་ལེན། སེམས་ལ་ཚོར་སྣང་ཡོད་པའི་ཉམས་ལེན་བགྱི་

རྒྱུ་གནད་ཆེ་ཡིན། ཡན་ལག་བདུན་པ་འདོན་ཙམ་དང་རྣམ་

འགྱུར་བསྟན་ཙམ་གྱིས་མི་ཕན་ནོ། ། 

སླར་བཀའ་སྩལ་དོན། དགུན་ཆོས་དང་འབྲེལ་བའི་ཚིག་

འགའ་ཞིག་བརྗོད་ན། ཁ་སང་ང་ཚོས་ཚེ་རིང་མའི་སྒྲུབ་མཆོད་

ཚུགས་མོད། གཙོ་བོ་ཁ་སང་གོང་དུ་བརྗོད་པ་ཇི་བཞིན་ད་

ལན་ཚེ་རིང་མའི་སྒྲུབ་མཆོད་ཚུགས་རྒྱུ་༸གོང་ས་༸སྐྱབས་

མགོན་ཐམས་ཅད་མཁྱེན་པ་མཆོག་གི་སྐུ་ཚེ་ཞབས་བརྟན་གྱི་

སླད་དུ་དམིགས་ཏེ་འཚོག་རྒྱུ་ཡིན་ཞེས་ཞུས་པ་ཇི་བཞིན་ཚེ་

རིང་མ་ཧ་ཅང་ལེགས་པོ་བྱུང་། 

རྟགས་དང་མཚན་མ་ཕྲན་བུ་བྱུང་ཞེས་ལབ་མི་བདེ། 

གང་ལྟར་ངོས་ཀྱི་བརྗོད་རྒྱུ་གཙོ་བོ་བཙུན་མ་ཚོས་ད་ལན་

གདན་ས་ཆེན་པོའི་ཕྱག་བཞེས་སྒྲུབ་མཆོད་དེ་ལྟ་བུ་ཚུགས་པ་

ཐེངས་པོ་ཡིན། རྗེས་སུ་སྒྲུབ་མཆོད་ཀྱི་སྤྲོས་པ་རྒྱས་པའི་ཕྱག་

ལེན་བགྱིས་ན་ཁྱེད་རང་ཚོས་བགྱིད་ཐུབ་སྙམ་པའི་སྤོབས་པ་

སྐྱེ་དགོས་པ་ཡིན། 

དེར་བརྟེན་ཚེ་རིང་མ་ཁ་སང་གོང་དུ་ཞུས་པ་ལྟར་སྒྲུབ་

བརྒྱུད་པའི་ཐུན་མོང་མ་ཡིན་པའི་སྲུང་མ་དང་། རྗེ་བཙུན་ཉིད་

ཀྱི་ཞལ་ནས་ང་ཡི་བསྟན་པ་འདི་མི་ཡི་ནང་ནས་དབུས་པ་སྟོན་

པ། མི་མ་ཡིན་གྱི་ནང་ནས་ཚེ་རིང་མས་འཛིན་པར་གདའ་

ཞེས་དེ་ལྟར་བཀའ་སྩལ། སྒྲུབ་བརྒྱུད་ཀྱི་སྲུང་མའམ་རྒྱུད་པ་

འཛིན་མཁན་ཐུན་མོང་མ་ཡིན་པ་ཞིག་ཏུ་གྱུར།

ཁ་སང་ཚེ་རིང་མ་ཚུགས་པའི་སྐབས་གཙོ་བོ་གཅིག་སྟེ་

འབྱུང་འགྱུར་བཙུན་མའི་སྡེ་དེ་དག་དར་རྒྱས་འབྱུང་ན་སྐབས་

དེ་དུས་བཙུན་མའི་སྡེ་དེ་དག་གི་འགོ་འཁྲིད་མིའི་སྐྱེས་བུ་དམ་

པ་མ་འོངས་པ་དགོས་རྒྱུ་ཡིན། ལྷག་པར་དུ་བོད་གངས་ཅན་

གྱི་ལྗོངས་སུ་བུད་མེད་ཀྱི་རྟེན་ལ་མཁས་དང་གྲུབ་པ་བརྙེས་

པ་དུ་མ་བྱུང་ཡང་ད་ལྟའི་དུས་བསྟན་པ་དར་རྒྱས་བྱུང་ན་སྤྱིར་

བུད་མེད་ཀྱི་རྟེན་ལ་མཁས་བཙུན་བཟང་གསུམ་འཛོམས་པའི་

སྐྱེས་བུ་དམ་པ་ཕེབས། དེ་འདྲའི་ཐོག་ནས་བསྟན་པ་འཛིན་

སྐྱོང་སྤེལ་གསུམ་བགྱི་རྒྱུ་སྤྱིར་སེམས་ཅན་དང་ཡང་སྒོས་སུ་

བཙུན་མའི་སྡེ་དག་ལ་གལ་ཆེན་པོར་གྱུར། 

ངོས་ཀྱི་སྨོན་ལམ་མམ་རེ་བ་དྲག་པོ་གང་ལྟར་ཚེ་རིང་

མཆེད་ལྔ་ལ་རྣམ་འཕྲུལ་རེ་མ་འོངས་པར་ངེས་པར་ཕེབས་

དགོས་ལ་བཙུན་མའི་སྡེ་དེ་དག་གི་བསྟན་པ་འཛིན་སྐྱོང་སྤེལ་

གསུམ་སླད་དུ་ཕེབས་དགོས་པའི་སྨོན་ལམ་དེ་ལྟར་བགྱིས་པ་

ཡིན། གཅིག་བྱས་ཚེ་སྨོན་ལམ་འགྲུབ་ཀྱང་སྲིད། ཁ་སང་ཞུས་

པ་ལྟར་དུ་བཙུན་མའི་སྡེ་དག་ལ་ཚེ་རིང་མ་ལོ་ཀྲིག་ཅར་ཚར་

རེ་འདོན་ཐུབ་ན་ལེགས་པོ་མེད་དམ་སྙམ། འདི་ལོ་གཡང་

ཆོག་བྱ་འཆར་ཡང་མ་བྱུང་། 

རྗེ་བཙུན་མིད་ལ་རས་པའི་བསྟན་པ་མི་དང་མི་མ་ཡིན་

གཉིས་ཀ་ལ་བསྟན་པ་གཏད་ཡོད། བསྟན་པ་གཏད་ལུགས་

དེའང་བདག་ཅག་གི་སྟོན་པ་ཐུགས་རྗེ་ཅན་གྱི་མཛད་པ་

དང་མཐུན་པ་ཞིག་ལ་ངོས་འཛིན་དེ་ལྟར་ཞུ་བཞིན་མཆིས། 

བདག་ཅག་གི་སྟོན་པ་ཐུགས་རྗེ་ཅན་གྱི་བསྟན་པ་གཏད་རྒྱའི་

དགོངས་པ་བཞེས་ཙ་ན། མི་ལ་གཏད་ན་དགའམ་ལྷ་ལ་གཏད་

ན་དགའ་དགོངས་ཙ་ན་མི་ནི་ཚེ་ཐུང་བ་དང་བསྟན་པ་ཡུན་དུ་

གནས་རྒྱུར་དཀའ། ལྷ་ཚེ་རིང་བ་དང་ལྷ་ལ་གཏད་ན་དགོངས་

ཙ་ན། ལྷ་དེ་དག་ཚེ་རིང་ཡང་འདོད་ཁམས་ཀྱི་ལྷ་དག་འདོད་

ཡོན་གྱིས་གཡེང་སྟེ་བག་མེད་པ་ཡིན་སྟབས། དེའི་རྒྱུ་མཚན་

ལ་བརྟེན་ནས་ལྷ་དང་མི་གཉི་ག་ལ་གཏད་ན་ཆ་སྙོམས་སུ་

འགྱུར་ངེས་དགོངས་ནས་མི་ཡི་ནང་ནས་སྟོན་པའི་རྒྱལ་ཚབ་

འོད་སྲུང་ལ་སོགས་སྟོན་པའི་གཏད་རབས་ལ་གཏད། ངོས་

ཀྱིས་སྙམ་ན་སྟོན་པའི་གཏད་རབས་ཞེས་པ་ཐམས་ཅད་ཡོད་

སྨྲ་རྐྱང་པ་ཡིན། ཕལ་ཆེན་སྡེ་པས་ཇི་ཙམ་ཁས་བླང་ངམ། 

སྟོན་པའི་གཏད་རབས་འོད་སྲུང་དང་། ཀུན་དགའ་བོ། ཤཱ་

ནའི་གོས། ཉེར་སྦས། དྷི་དྷི་ཀ  །ནག་པོ། ལེགས་མཐོང་དག་

ཐམས་ཅད་ཡོད་སྨྲའི་སློབ་དཔོན་རྐྱང་ཡིན། གང་ལྟར་ཐམས་

ཅད་ཡོད་སྨྲ་ནི་ཉན་ཐོས་སྡེ་པའི་ནང་གི་དར་རྒྱས་ཤུགས་ཆེ་

ཤོས་སུ་གྱུར་ལ། བསྟན་པ་ཡོངས་རྫོགས་གཏད་ཅེས་ཀྱང་

འཐུས། ཇི་ལྟར་མི་ཡི་ནང་ནས་འཕགས་པ་འོད་སྲུང་ཆེན་པོ་

ལ་བསྟན་པ་གཏད། མི་མ་ཡིན་གྱི་ནང་ནས་རྒྱལ་པོ་ཆེན་པོ་

བཞི་ལ་བསྟན་པ་གཏད། དེར་བརྟེན་དེའི་ཚུལ་དང་མཐུན་པ་

རྗེ་བཙུན་མིད་ལས་མི་ཡི་ནང་ནས་དབུས་པ་སྟོན་པའམ་ཆོས་

རྒྱལ་དྭགས་པོ་ལྷ་རྗེ་ལ་སྟོན་པ་གཏད་པ་སངས་རྒྱས་བཅོན་

ལྡན་འདས་ཀྱི་ཕྱག་བཞེས་དང་མཐུན་པ་ཞིག་ཡིན་སྙམ། ལྷའི་

ནང་ནས་ཚེ་རིང་མཆེད་ལྔ་ལ་བསྟན་པ་གཏད། ཀུན་གྱིས་

ཐུགས་སུ་གཅགས་པར་ཞུ། 

བཀའ་སློབ་ 

གསེར་གྱི་ཐུར་མ་ 



བཀའ་སློབ་གསེར་གྱི་ཐུར་མ།222

སྨོན་ལམ་ཉིན་བདུན་པའི་མཇུག་སྡོམ་གྱི་

བཀའ་སློབ་བཞུགས་སོ། །

དང་པོ། ད་ལན་བཀའ་བརྒྱུད་སྨོན་ལམ་ཐེངས་ ༣༣ སྔོན་

འགྲོ་ངེས་དོན་སྒྲོན་མེའི་གསུང་ནས་དངོས་གཞི་སྨོན་ལམ་

ཉིན་བདུན་ལེགས་པར་གྲུབ་པའི་ཚུལ་དེ་ལྟར་ཡིན། ལོ་

མཇུག་གི་དགུ་གཏོར་ཕྱག་བཞི་པའི་གཏོར་རྒྱག་དང་ལོ་

སར་གྱི་མཛད་སྒོ་མདོར་བསྡུས་ཙམ་བགྱིས། མདོར་ན་ཀུན་

ལེགས་པར་གྲུབ་པའི་ཚུལ་དེ་ལྟར་ཡིན། དེར་བརྟེན་ད་ལན་

ཀུན་ལ་མཁྱེན་རྟོགས་ཕྱིར་དུ་ཞུས་ན་ལེགས་པོ་མེེད་དམ་

སྙམ། ད་ལན་སྨོན་ལམ་འདི་ལ་ཕེབས་མི་དགེ་འདུན་ཞལ་

གྲངས་ ༤༥༤༠ ཙམ་དང་། དེ་དག་ལ་ཞབས་འདེགས་ཞུ་

མིའི་ལས་བྱེད་པ་དང་དྭང་བླངས་པ་ཀུན་བསྡོམས་པ་ ༡༦༠༧ 

དང་། རང་རེ་ཧི་མཱ་ལ་ཡ་དང་བོད་རིགས། ཕྱི་རྒྱལ་གྱི་དད་

ལྡན་པ་ཕོ་མོ་ཀུན་བསྡོམས་པ་ ༥༣༠༢ དེ་ལྟར་བྱུང་གདའ། 

ཁྱོན་བསྡོམས་ ༡༡༤༤༩ ཙམ་གྱི་སྐྱ་སེར་འཛོམས། རྒྱལ་

ཁབ་ ༥༥ ཙམ་ནས་སྐད་རིགས་མི་རིགས་གཅིག་པའི་སྐྱེས་

བུ་དུ་མ་འཛོམས་པ་དེ་ལྟར་ཡིན། དེ་བཞིན་གནས་ཚུལ་

བཟང་བ་ཞིག་ལ་སྤྱིར་བཏང་བཀའ་བརྒྱུད་སྨོན་ལམ་འདི་ལ་

བཀའ་བརྒྱུད་སྨོན་ལམ་ཞེས་མིང་བཏགས་ཡོད་ཀྱང་དོན་དུ་

རང་རེའི་འདོན་ཆ་ཞལ་འདོན་ཡིན་ཡང་སྔར་ནས་སྤྱིར་སངས་

རྒྱས་ཀྱི་གསུང་དང་རྒྱ་གར་གྱི་མཁས་པའི་གསུང་། བོད་

ཀྱི་རིས་སུ་མ་མཆིས་པའི་མཁས་གྲུབ་དམ་པའི་གསུང་གང་

ཐུབ་ཅི་ཐུབ་ཀྱིས་འཚོལ་བསྡུ་བགྱིས་ཏེ་འདིའི་ནང་དུ་བཅུག་

ཡོད། དོན་གྱི་ཆ་ལ་བསྟན་པ་རིས་མེད་ལ་དག་སྣང་སྦྱོང་རྒྱུ་

ཞིག་དང་རྒྱལ་བསྟན་རིས་མེད་པ་དར་ཞིང་རྒྱས་པ་འབྱུང་

རྒྱུ་དེ་འདྲའི་སླད་དུ་དམིགས་ཏེ་ཚུགས་པ་ཡིན་ཙ་ན། རྒྱུ་

མཚན་དེའི་ཆ་ནས་ད་ལན་གྱི་བཀའ་བརྒྱུད་སྨོན་ལམ་སྐབས་

ལ་བཀའ་བརྒྱུད་རྐྱང་པ་མ་ཡིན་པར། རྙིང་མ་ནས་གྲྭ་བཙུན་

༣༢༠ ལྷག་ཙམ་དང་། ས་སྐྱ་ནས།༣༣ དགེ་ལྡན་ནས། ༢༢༦ 

ཇོ་ནང་ནས། ༤ རིས་མེད་ཆོས་སྡེ་ནས་ ༩ བཅས་ཏེ་རིས་

མེད་ནས་གྲྭ་བཙུན་ཀུན་མང་ཉུང་ལ་མ་ལྟོས་པར་འཛོམས་

ཐུབ་པ་བྱུང་བ་དེ་ནི་བཟང་པོ་དང་ལེགས་པོ་ཞིག་རེད་སྙམ།

མདོར་ན་འདི་ལྟ་བུ་བཀའ་བརྒྱུད་སྨོན་ལམ་ཕུན་སུམ་

ཚོགས་པ་འབྱུང་རྒྱུ་གཙོ་བོ་༸རྒྱལ་བ་གོང་མ་རྣམས་ཀྱི་

ཐུགས་བསྐྱེད་སྨོན་ལམ་ལ་བརྟེན་ནས་བྱུང་བར་ངོས་ནས་

ངོས་འཛིན་ཞུ་བཞིན་ཡོད། དེ་མ་གཏོགས་རང་རེས་ཉི་མ་ཁ་

ཤས་ཤིག་དང་ལོ་ཁ་ཤས་ཤིག་ལ་ཤུགས་རྒྱབ་སྟེ་བཟོས་

པ་ཞིག་མ་ཡིན། དེ་ལྟ་བུ་བཟོ་ཐུབ་རྒྱུའང་དཀའ། སྐབས་རེ་

བཟོ་དགོས་སྙམ་ཡང་དེ་འབྱུང་དཀའ་ལ། ཡིན་ཡང་འདི་ལྟ་བུ་

འབད་མེད་ལྷུན་གྲུབ་ལྟ་བུ་ཞིག་དང་བཟོ་ཐུབ་རྒྱུའི་འཇོན་ཐང་

དང་ཤེས་ཡོན་ང་ཚོར་མི་ལྡན་ཡང་ང་ཚོར་ལྟོས་ན་འབདམེད་

ལྷུན་གྲུབ་རེད་ཅེས་བརྗོད་ན་འཐུས། རང་རེ་ལ་འདི་ལྟ་བུ་

འབྱུང་རྒྱུ་གཙོ་བོ་༸རྒྱལ་དབང་ཆོས་གྲགས་རྒྱ་མཚོའི་སྒར་

ཆེན་བཀྲ་ཤིས་ནང་དུ། ཡུལ་དང་སྐད་རིགས་མི་གཅིག་པ། ། 

མི་རིགས་རྣམ་པ་སྣ་ཚོགས་པ། །བདེ་སྐྱིད་ཡང་ཡང་འདིར་

འཛོམས་ཤོག །ཅེས་ལོ་ངོ་བརྒྱ་ཕྲག་དུ་མ་འི་སྔོན་ནས་དེ་ལྟ་

བུའི་ཐུགས་སྨོན་སྐྱབས་འཇུག་དེ་ལྟ་བུ་མཛད་ཙ་ན། དེ་ལྟ་

བུ་བདེན་མཐུའི་ཐུགས་རྗེ་བྱིན་རླབས་མ་ཉམས་པའི་མཐུ་

དཔལ་ལ་བརྟེན་ནས་ད་ལྟ་རང་རེ་འཛམ་གླིང་ཤར་ནུབ་ཀྱི་

སྐྱེ་བོ་ཐམས་ཅད་གནས་མཆོག་རྡོ་རྗེ་གདན་དུ་འཛོམས་

ལྷན་སྨོན་ལམ་འདེབས་རྒྱུ་ཡོད་པ། མཉམ་དུ་དགེ་བའི་བྱ་

བ་བསྒྲུབ་རྒྱུའི་གོ་སྐབས་བཟང་པོ་འདི་ལྟ་བུ་བྱུང་། དེ་ལྟ་བུ་

འབྱུང་རྒྱུ་གཙོ་བོ་༸རྒྱལ་བ་གོང་མ་རྣམས་ཀྱི་ཐུགས་བསྐྱེད་

སྨོན་ལམ་ལ་བརྟེན་ནས་བྱུང་ཙ་ན་དེ་དག་གི་བཀའ་དྲིན་རྗེས་

སུ་དྲན་པ་དང་མཛད་པ་རྣམ་ཐར་ལ་རྗེས་སུ་ཡི་རང་ཞུ་རྒྱུ་དེ་

ལྟར་ཡིན།

གཉིས་པ། དེ་ནས་རང་རེའི་ལོ་ལྟར་སྨོན་ལམ་སྐབས་

སུ་༸སྐྱབས་རྗེ་འཇམ་མགོན་རིན་པོ་ཆེ་དང་༸སྐྱབས་རྗེ་རྒྱལ་

ཚབ་རིན་པོ་ཆེ་བྱོན། ༸རྒྱལ་བ་ཡབ་སྲས་རྣམ་པ་སྨོན་ལམ་

དུ་ཆིབས་ཞལ་སྒྱུར་ཐུབ་རྒྱུ་དང་སྨོན་ལམ་གྱི་རིང་དུ་ཐུགས་

བྲེལ་ཆེན་པོ་ཡོད་ཀྱང་སྐུ་ངལ་འཛེམས་མེད་ཀྱི་ཐོག་ནས་

ཚོགས་ཞུགས་ཀྱི་ཚོགས་མགོན་མཛད། དེ་ལྟ་བུ་བྱོན་ཐུབ་

རྒྱུ་རང་རེ་ཀུན་བསོད་བདེ་བསོད་ནམས་ཆེན་པོ་རེད་སྙམ། 

དེར་བརྟེན་༸སྐྱབས་རྗེ་རྣམ་པ་གཉིས་ལ་ད་ལན་གྱི་གོ་སྐབས་

འདི་དང་བསྟུན་ཏེ་ཐུགས་རྗེའི་བཀའ་དྲིན་བླ་ལྷག་ཏུ་ཆེ་ཞེས་

ཞུ་རྒྱུ་ཡིན། 

དེ་བཞིན་རང་རེའི་དགོན་པ་ཁག་ནས་ཕེབས་པའི་རིན་

པོ་ཆེ་དང་སྤྲུལ་སྐུ་བཞི་བཅུ་ཞེ་དྲུག་ལྷག་ཙམ་ཕེབས། ཁོང་

རྣམ་པ་རང་སོ་སོའི་མཛད་པ་ཕྲིན་ལས་དུ་མ་མཆིས་ཀྱང་

དམིགས་བསལ་འདིར་ཆེད་ཕེབས་དགོངས་པ་ཆེ་བཞེས་

གནང་བ་དང་། དགོན་པ་ཁག་གི་མཁན་པོ་ལྔ་བཅུ་ང་གསུམ་

ལྷག་ཙམ་དང་མདོར་ན་དགོན་པ་ཁག་གི་བླ་སྤྲུལ་དང་མཁན་

པོ་འདིར་ཕེབས་པ་ཀུན་ལ་དམིགས་བསལ་ཐུགས་རྗེ་དང་

བཀའ་དྲིན་ཆེ་ཞེས་བརྗོད་རྒྱུ་ཡིན། 

དེ་བཞིན་དཀྱིལ་འཁོར་འདིའི་ཐོག་ཏུ་འཛོམས་པའི་དགེ་

སློང་དང་དགེ་སློང་ཕ་མ་དང་དགེ་ཚུལ་ཕ་མ་མདོར་ན་དགོན་

པ་ཁག་གི་དགེ་བཙུན་སྔགས་གསུམ་མམ་མདོར་ན་འདིར་

ཕེབས་པ་ཡོངས་ཀྱིས་སྨོན་ལམ་གྱི་ཡུན་དུ་སྒྲིག་འཛུགས་

སྒྲིག་ལམ་གང་ཅིའི་ཐད་ཕྱར་བ་གྲུ་འདེགས་ཀྱིས་སྨོན་ལམ་

འདི་ལེགས་པོ་འབྱུང་བ་གཙོ་བོ་ཀུན་ཐུན་མོང་གི་ཐུགས་

འཁུར་ལ་བརྟེན་ནས་བྱུང་བས་ན་ཀུན་ལ་ཐུགས་རྗེ་ཆེ། 

རང་རེའི་ཧི་མཱ་ལ་ཡ་དང་བོད་རིགས་ཕྱི་རྒྱལ་ཁག་ནས་

ཕེབས་པའི་རིགས་ཀྱི་བུ་དང་བུ་མོ་ཀུན་ད་ལན་ཐག་རིང་པོ་

ནས་སླེབས། ལྷག་དོན་ཕྱི་རྒྱལ་ཁག་ནས་འོང་མི་རྣམས་ནི་

དཀའ་ངལ་ཆེན་པོ་བགྱིས་ཏེ་སླེབས། གནམ་གཤིས་ཚ་བས་

ན་འདུག་ས་སོགས་གང་ཅིའི་ཐད་དཀའ་ངལ་དང་རྒྱ་གར་རྡོ་

རྗེ་གདན་སྤྱིར་གནས་རྩ་ཆེན་པོ་ཡིན་ཡང་ཆ་རྐྱེན་དེ་དག་

འབྲིང་ཙམ་ལས་དེ་ཙམ་མི་ལེགས། ཡིན་ཡང་ཀུན་གྱིས་

དཀའ་ངལ་གང་ལའང་མ་འཛེམས་པར་དམ་པའི་ཆོས་ལ་དད་

པ་དང་མོས་པས་ཀུན་ནས་བསླངས་ཏེ་འདིར་ཕེབས་པར་

ཐུགས་རྗེ་ཆེ།

རང་རེ་བཀའ་བརྒྱུད་སྨོན་ལམ་ལ་ལས་ཀ་བགྱིད་མི་

གོང་དུ་བརྗོད་པ་ལྟར་ཆིག་སྟོང་དྲུག་བརྒྱ་ལྷག་ཙམ་ཡོད། 

ཁོང་ཚོས་ཉིན་མཚན་མེད་པར་ལས་ཀ་བགྱིད་ཀྱི་ཡོད། 

དཔེར་ན། ལ་ལ་ཉིན་ཤས་རིང་ཉལ་ཁོམ་དབེན། ཚན་པ་ཁག་

གིས་རང་འགན་རང་འཁུར་བགྱིས་ཡོད། སྔོན་མ་སྨོན་ལམ་

ཚོགས་པའི་སྐབས་དགེ་འདུན་པ་རྐྱང་པར་ཞབས་ཞུ་སྒྲུབ་པ་

ལས་མི་སྐྱ་དག་ལ་དམིགས་བསལ་ཞབས་ཞུ་སྒྲུབ་དགོས་

མེད་མོད། དེང་སྐྱ་སེར་དབྱེར་མེད་ཀུན་ལ་ཞབས་ཞུ་བསྒྲུབ་

རྒྱུ་དང་གང་ཅིའི་ཐད་ནས་གྲ་སྒྲིག་བགྱིད་དགོས། དེ་ག་ཙམ་

ལྟ་འདུག་མི་ཞིག་གིས་སྐད་ཆ་འཆད་ཤེས་ཀྱང་རྣལ་མའི་ལག་

ལེན་བསྟར་ཙ་ན་ལས་སླ་པོ་ཞིག་མེད། དེར་བརྟེན་རང་རེ་

སྨོན་ལམ་གྱི་ལས་ཀ་བགྱིད་མི་མགོ་བླ་མ་ཀརྨ་ཆོས་གྲགས་

གཙོ་བོར་གྱུར་པའི་མཇུག་གད་སྙིགས་གཙང་བཟོ་ཚུན་ཆད་

ལ་ཐུགས་རྗེ་ཆེ་ཞེས་ཞུ་རྒྱུ་ཡིན། 

གསུམ་པ། ན་ནིང་བལ་ཡུལ་དུ་ས་ཡོམ་གྱི་གོད་ཆག་

ཆེན་པོ་དེའི་ནང་མི་དུ་མ་ཞིག་ཚེ་ལས་འདས་པ་དང་། ཁང་

པ་དང་རྒྱུ་དངོས་དུ་མའང་འཕྲོ་བརླག་ཏུ་གྱུར། དེའི་ནང་ཚན་

ནས་རང་རེའི་བལ་ཡུལ་དུ་ཡོད་པའི་དགོན་ཁག་གང་ལ་གང་

འཚམས་ལའང་སྐུ་ངལ་གྱུར། ལྷག་དོན་བཀའ་བརྒྱུད་དེའི་

ནང་ཚན་ནས་ཀཾ་ཚང་གི་དགོན་སྡེ་ལ་ལ་འདུ་ཁང་ཡང་བསྐྱར་

བཞེངས་དགོས་པ་དང་ལ་ལ་ཞིག་གསོའི་ལས་གཞི་ཆེན་པོ་

ཚུགས་དགོས་པ་སོགས་དུ་མ་ཡོད། ན་ནིང་བལ་ཡུལ་དུ་ས་

འགུལ་རྒྱུགས་པའི་སྐབས་སུ་ངོས་ཨ་མི་རི་ཀ་ལ་ཡོད། ན་

ནིང་ཕར་བལ་ཡུལ་དུ་ལན་བསྐུར་རྒྱུ་བྱུང་ལ། སྤྱིར་བཏང་

དགོན་པ་སོ་སོས་དགོན་པ་བསྐྱར་གསོ་ཞུ་རྒྱུ་དང་། ཡང་ན་

ཞིག་གསོའི་སླད་དུ་ཞལ་འདེབས་སློང་རྒྱུ་དང་། དེ་བཞིན་

དགོན་པ་སོ་སོ་ལ་འཆར་གཞི་ཡོད་ངེས་ཡིན། སྤྱི་ཡོངས་ཀྱི་

ཆ་ནས་ངོས་ཀྱི་གམ་དུ་དགོན་པ་ཁག་ལ་རོགས་རམ་བྱ་རྒྱུ་

ཡིན་པས་སུ་ལ་འབྲེལ་བ་བགྱིད་དགོས་བརྗོད་མིའང་དུ་མ་

བྱུང་། དེར་བརྟེན་དེ་དག་ལ་འབྲེལ་བ་བགྱིད་ཡུལ་ལེགས་པོ་

ཞིག་དང་ང་ཚོའི་དགོན་པ་སོ་སོས་ཀྱང་ཞལ་འདེབས་བསྡུ་

བཞིན་ཡོད་ལ། དགོན་པ་སྤྱི་ཡོངས་ཀྱི་ཆ་ནས་ང་ཚོས་ཞལ་

འདེབས་འབུལ་མི་མཆིས་ན་ཞལ་འདེབས་བསྡུ་ཡུལ་འདི་

ཡིན་ཞེས་པ་ཞིག་བྱུང་ན་ལེགས་སྙམ་པ་སྐབས་དེ་ཤེད་དུ་

གཏམ་དེ་ལྟར་སྨྲས། ད་ལན་སྨོན་ལམ་སྐབས་སུ་སྐད་ཆ་དེ་

ལྟར་བཤད་དགོས་སྙམ་ཡང་ངོས་རང་བྲེལ་བས་བརྗོད་ཁོམ་

དབེན། སང་ཉིན་སྔ་ཆའི་དུས་ཚོད་དགུ་པ་ཙམ་དུ་བལ་ཡུལ་

དུ་བཀའ་དགོན་བདེ་དོན་གྱི་ཚོགས་འདུ་ཚོགས་ཐུབ་མི་ཅུང་

ཁ་གྲགས་ཐུབ་མི་དྲག་པ་འགན་འཁུར་ཐུབ་མི་ཀུན་མཉམ་

དུ་འཛོམས། ངོས་ནས་ཀྱང་འབོད་སྐུལ་དང་ཞལ་འདེབས་

ཅུང་ཙམ་བྱུང་ན་དགོན་པ་ཁག་སོ་སོ་ལ་གནས་སྟངས་མི་འདྲ་

བ་དང་དགོན་ལ་ལར་སྐྱོན་ཆག་ཆེ་བ་དང་ལ་ལར་སྐྱོན་ཆག་

ཆུང་བ་དང་། དགོན་ལ་ལར་ཞིག་གསོ་བགྱིད་རྒྱུའི་རྒྱུ་སྟོབས་

ལྡན་པ་དང་ལ་ལ་དབུལ། དགོན་སོ་སོའི་གནས་སྟངས་ལ་

དཔག་སྟེ་རོགས་རམ་ཇི་ལྟར་བགྱིད་དགོས་སམ། དེར་བརྟེན་

བལ་ཡུལ་གྱི་དགོན་ཁག་ནས་སྔ་ཆའི་དུས་ཚོད་དགུ་པའི་

ཐོག་ཏུ་ཚོགས་འདུ་འཚོག །ཕལ་ཆེར་མཚུར་སྒར་བླ་བྲང་གི་

རྒྱལ་མཚན་བསོད་ནམས་ཕར་བལ་ཡུལ་དུ་ངོས་ཀྱི་ཚབ་ལྟ་

བུར་ཕྱིན། ངོས་དེའི་སྐབས་བསྐྱོད་རྒྱུའི་རེ་བ་བགྱིས་ཀྱང་

བལ་ཡུལ་དུ་བསྐྱོད་རྒྱུ་དཀའ། བླ་བྲང་གི་རྒྱལ་མཚན་བསོད་

ནམས་དང་མཉམ་དུ་བལ་ཡུལ་གྱི་བཀའ་དགོན་ཁག་གི་སྐུ་

ཚབ་བམ་རབ་ཕྱག་མཛོད། ཇི་ལྟར་འགན་འཁུར་ཐུབ་མི་སང་

ཉིན་དུས་ཚོད་དགུ་པ་ལ་མཉམ་དུ་འཛོམས་རྒྱུ་ཡིན།

བཙུན་མའི་བཤད་གྲྭ་ཁག་ཏུ་སློབ་ཚན་གཏན་འབེབས་

བགྱིད་ཀྱི་ཡིན་ཞེས་ངོས་ཀྱིས་ཁ་སང་འཕགས་མ་བདེ་བྱེད་

མའི་དགུན་ཆོས་སྐབས་སུ་དེ་ལྟར་བརྗོད། ཡིན་ཡང་སློབ་

ཚན་གཏན་འབེབས་བགྱིད་རྒྱུ་སྤྱིར་བཏང་ངོས་ཀྱིས་འདི་

བགྱིས་དང་མ་བགྱིས་ཞེས་པའི་འཆར་གཞི་དང་བསམ་གང་

འཚམས་གསལ་ཡོད། ཡིན་ཡང་ངོས་རྐྱང་པ་མ་ཡིན་པར་

བཤད་གྲྭ་ཁག་གི་མཁན་པོ་དེ་དག་དང་བཀའ་བསྡུར་བགྱིས་

ན་ལེགས། དེར་བརྟེན་བཀའ་བརྒྱུད་དགུན་ཆོས་ཐེངས་བཅུ་

དགུ་པ་འཚོག་ལ་ཉེ་བས་ན། དེའི་སྐབས་སུ་མཁན་པོ་རྣམས་

དང་མཉམ་གྲོས་བསྡུར་བགྱིས། རང་རེས་ཐག་གཅོད་ཀྱིས་

བཙུན་མའི་དགོན་པ་ཁག་ལ་དེ་ལྟར་བརྗོད་རྒྱུ་ཡིན།  དེ་

ལུགས་ཀུན་གྱི་ཐུགས་ལ་འཇོག་རོགས་ཞེས་བརྗོད་རྒྱུ་ཡིན།

མདོར་ན་ད་ལན་བཀའ་བརྒྱུད་སྨོན་ལམ་ཐེངས་སོ་

གསུམ་པ་ཕུན་སུམ་ཚོགས་པོའི་སྒོ་ནས་ལེགས་པར་གྲུབ། 

ལེགས་པར་གྲུབ་པའི་དགེ་བའི་རྩ་བ་དེ་དག་ཐམས་ཅད་

སྤྱིར་༸རྒྱལ་བའི་བསྟན་པ་དེ་དག་ཐམས་ཅད་ཡུན་རིང་དུ་

གནས་པ་དང་དེ་འཛིན་སྐྱེས་བུ་ཀུན་གྱི་གཙུག་གི་རྒྱན་ཁ་

བ་གངས་ཅན་པའི་༸སྐྱབས་དང་རེ་ས་གཅིག་པུ་༸གོང་ས་

༸སྐྱབས་མགོན་ཆེན་པོ་མཆོག་གི་སྐུ་ཚེ་མཛད་འཕྲིན་རྒྱས་

པ་དང་། དེ་བཞིན་བོད་གངས་ཅན་ལྗོངས་ཀྱི་ས་དགེ་བཀའ་

རྙིང་རིས་སུ་མ་མཆིས་པའི་བསྟན་འཛིན་གྱི་སྐྱེས་བུ་དམ་པ་

རྣམས་སྐུ་ཚེ་བརྟན་ཅིང་མཛད་འཕྲིན་རྒྱས་པ་དང་། ཕྱོགས་

བཞིའི་དགེ་འདུན་གྱི་སྡེ་ཐམས་ཅད་ཐུགས་མཐུན་ཁྲིམས་

གཙང་བའི་ཆོས་སྤྱོད་ཀྱི་བྱ་བས་དུས་འདའ་བ། དེ་དག་གི་

མཐུ་ལ་བརྟེན་ནས་རྒྱ་ཆུང་ས་ནས་བཤད་ན་འཛམ་གླིང་ཧྲིལ་

པོ་དང་རྒྱ་ཆེ་ས་ནས་བཤད་ན་སྟོང་སུམ་གྱི་སྟོང་ཆེན་པོའམ་

མི་མཇེད་འཇིག་རྟེན་གྱི་ཁམས་ཆེན་པོ་ཀུན་ཏུ་ཞི་བ་དང་བདེ་

བའི་དཔལ་ཕུན་སུམ་ཚོགས་པ་འབྱུང་བའི་ཐུགས་སྨོན་ཞུ། 

བཞི་པ། ཁ་སང་ངོས་ཀྱིས་བརྗོད་རྒྱུ་ལྷག་པོ་ཞིག་ལ་རྩ་

གསུམ་དྲིལ་སྒྲུབ་ཀྱི་དབང་བསྐུར་བའི་ཚུལ་དེ་ལྟར་ཡིན། རྩ་

གསུམ་དྲིལ་སྒྲུབ་ཀྱི་དབང་བསྐུར་བའི་རྗེས་ལོ་གསུམ་ཕྱོགས་

གསུམ་གྱི་སྒྲུབ་པ་མཐར་ཕྱིན་པ་དང་མ་ཕྱིན་པ་ཀུན་གྱིས་



226 བཀའ་སློབ་གསེར་གྱི་ཐུར་མ།

བསྙེན་པ་གང་ལ་གང་ཐུབ་ཀྱིས་བཏང་ཐུབ་ན་ལེགས། ལྷག་

དོན་མ་འོངས་པར་༸གོང་ས་༸སྐྱབས་མགོན་ཆེན་པོ་མཆོག་

ལ་ཀཾ་ཚང་གི་ངོས་ནས་བརྟན་བཞུགས་འབུལ་རྒྱུའི་འཆར་

གཞི་ཡོད། གཅིག་བྱས་སང་གནངས་འབུལ་ཐུབ། དེའི་ཆེད་

དུ་ཀུན་གྱིས་བསྙེན་པ་གསོག་དགོས། རབ་བྱུང་ན་བསྙེན་པ་

འབུམ་བཞི། དེ་མིན་འབུམ་གཅིག་ཙམ་བཏང་ཐུབ་ན། རྗེས་

སུ་བསྙེན་པ་སྔོན་སོང་གིས་དེ་དག་རུབ་རུབ་བཟོས་ཏེ་བརྟན་

བཞུགས་འབུལ་རྒྱུ་དེ་ལྟར་ཡིན། ཀུན་གྱིས་དེ་ལྟར་ཐུགས་ལ་

འཇགས་རོགས་ཞེས་བརྗོད་རྒྱུ་ཡིན།   

ལྔ་པ། གཤམ་ལ་བྱང་བསྔོ་བྱ་རྒྱུ་དང་ད་ལན་བཀའ་

བརྒྱུད་རིང་ལ་དགེ་བའི་རྩ་བ་གང་བསགས་པ་ཐམས་ཅད་

བསྔོ་བ་ཞུ་རྒྱུ་དེ་ལྟར་ཡིན། བསྔོ་བ་མ་ཞུས་སྔོན་དོན་གནད་

གལ་ཆེན་གསུམ་བརྗོད་རྒྱུ་ཡིན། 

༡༽ ༸སྐྱབས་རྗེ་མི་འགྱུར་རིན་པོ་ཆེ་ལོ་བཞི་ཙམ་རིང་

དུ་གར་སོང་ཆ་མེད་རི་ཁྲོད་དུ་བྱོན། དེའི་སྐབས་སུ་ངོས་ལ་

མི་འགྱུར་རིན་པོ་ཆེ་གང་དུ་བཞུགས་ཡོད་དམ་ཞེས་སྐད་ཆ་

འདྲི་མི་དུ་མ་བྱུང་། ངོས་ཀྱིས་སྐབས་དེར་ངོས་ནས་ཤེས་རྒྱུ་

ཕར་ཟད་མི་འགྱུར་རིན་པོ་ཆེ་ཁོང་རང་ཉིད་ཀྱིས་ཁོང་རང་ད་

ལྟ་ས་ཆ་གང་དུ་སླེབས་ཁོང་གིས་ཀྱང་ཆ་མི་རྟོགས། གནས་

ངེས་མེད་དུ་བཞུད་ཙ་ན་ཁོང་ཉིད་ཀྱིས་ཀྱང་ས་ཆ་གང་ཡིན་

བཤད་དཀའ། གང་ལྟར་གནས་ངེས་མེད་དུ་བཞུད་དེ་སྒྲུབ་པ་

མཛད་ནས་སྒྲུབ་པའི་རྒྱལ་མཚན་འཛིན་པར་མཛད། དེ་ནས་

ད་ལན་བཀའ་བརྒྱུད་སྨོན་ལམ་དུ་ཚུར་ཕེབས་ཏེ་དཔོན་སློབ་

ལྷན་རྒྱས་པ་དེ་ལྟར་ཞལ་འཛོམས་པར་རིན་པོ་ཆེ་ལ་དམིགས་

བསལ་བཀྲ་ཤིས་བདེ་ལེགས་ཞུ་རྒྱུ་ཡིན། 

༢༽ ཉིས་སྟོང་བཞིའི་ལོར་༸སྐྱབས་རྗེ་འབོ་དཀར་

རིན་པོ་ཆེ་སྐུ་ཞིང་དུ་གཤེགས། དེའི་ལོ་ནས་ངོས་ཀྱིས་སྨོན་

ལམ་གྱི་འགོ་ཁྲིད། གཙོ་བོ་རིན་པོ་ཆེའི་བཀའ་དྲིན་རྗེས་སུ་

དྲན་པའི་སྒོ་ནས་སྨོན་ལམ་གྱི་འགན་འཁུར་བླངས་ནས་ད་ལྟ་

བར་ལོ་བཅུ་ཙམ་ཕྱིན། ད་ལན་བཀའ་བརྒྱུད་སྨོན་ལམ་ཐེངས་

༣༣ པའི་སྐབས་འབོ་དཀར་རིན་པོ་ཆེའི་ཡང་སྲིད་དངོས་

སུ་ཕེབས། ད་ཆ་བཀའ་བརྒྱུད་སྨོན་ལམ་འདི་ལྟ་བུ་ཞིག་བྱུང་

སོང་ཞེས་རིན་པོ་ཆེའི་སྤྱན་ལམ་དུ་འབུལ་རྒྱུའི་གོ་སྐབས་

བྱུང་བར་ངོས་ཡིན་ཡང་ཧ་ཅང་དགའ་པོ་བྱུང་། མ་འོངས་པ་

ལ་རིན་པོ་ཆེས་སྨོན་ལམ་གྱི་ཆེད་དུ་འགན་འཁུར་བཞེས་ཏེ་

ལེགས་པོ་འབྱུང་གི་རེད་སྙམ། དེེར་བརྟེན་ད་ལན་རིན་པོ་ཆེ་

སྨོན་ལམ་འདིའི་སྐབས་སུ་ཕེབས་ཐུབ་པ་བྱུང་ལ་རྗེས་སུ་གོང་

མའི་རྣམ་ཐར་བདག་གིར་བཞེས་ཏེ་སྨོན་ལམ་གྱི་འགན་འཁུར་

བཞེས་ཐུབ་པའི་སྨོན་འདུན་ཡོད། 

༣༽ ༸སྐྱབས་རྗེ་བསྟན་དགའ་རིན་པོ་ཆེ་ཕྱི་ལོ་ 

༢༠༡༢ ཟླ་ ༣ ཚེས་ ༢༨ ཉིན་དགོངས་རྫོགས་ཏེ་ལོ་བཞི་

ཙམ་འདས། དེར་བརྟེན་ད་ལན་རང་རེ་འཕགས་མ་བདེ་བྱེད་

མའི་བཙུན་མའི་དགུན་ཆོས་སྐབས་སུ་ཚེ་རིང་མའི་གསོལ་

མཆོད་བགྱིས། གསོལ་མཆོད་བགྱིས་པའི་ཐད་ལ་དམིགས་

བསལ་༸སྐྱབས་རྗེ་བསྟན་དགའ་རིན་པོ་ཆེ་ལ་དད་པ་ཁྱད་

པར་ཅན་དང་མོས་གུས་ཁྱད་པར་དེ་ལྟ་བུ་བསྐྱེད་དེ། དེའི་

སྐབས་སུ་རིན་པོ་ཆེའི་ཡང་སྲིད་སྐོར་ལ་ཅུང་འདི་ཡིན་སྙམ་

པའམ་འཁྲུལ་སྣང་ཕྲན་བུ་བྱུང་། སྐབས་དེ་ཤེད་དུ་ཡི་གེ་བྲིས་

ཏེ་ད་ལྟ་༸སྐྱབས་རྗེ་སངས་རྒྱས་མཉན་པ་རིན་པོ་ཆེའི་ཕྱག་ཏུ་

འབུལ་རྒྱུར་ད་ལྟ་ངོས་ཀྱི་རྩ་ལ་ཉར་ཡོད། རིང་མིན་༸སྐྱབས་

རྗེ་བསྟན་དགའ་རིན་པོ་ཆེའི་ཡང་སྲིད་འབྱོན་ཏེ་བསྟན་པ་དང་

འགྲོ་བའི་དོན་རླབས་པོ་ཆེ་སྐྱོང་ཐུབ་པའི་སྨོན་འདུན་ཡོད། 

ཅེས་བཀའ་སྩལད་ཏོ། །

ཐར་རྒྱན་བཀའ་ཁྲིད་ཉིན་མཐའ་མའི་མཇུག་སྡོམ་ཐོག་ཏུ་

ཕྱག་ཆེན་ལུང་འདོན་དང་དམིགས་བསལ་བཀའ་སྩལ་དོན།

ད་ལན་བཙུན་མའི་དགུན་ཆོས་ཐེངས་གསུམ་པ་ཕུན་སུམ་ཚོགས་པའི་ངང་ཐོག་མཐའ་བར་གསུམ་དགེ་བའི་ངང་ནས་ཚོགས་ཐུབ་

པ་བྱུང་ལ། རང་རེའི་མཁན་སློབ་དགེ་འདུན་བཙུན་མ་རྣམས་དང་དེ་བཞིན་སྦྱིན་པའི་བདག་པོ་རྣམ་པ་དང་ཤར་ནུབ་ཀྱི་སེར་སྐྱ་

ཡོངས་ལ་སྙིང་ཐག་པ་ནས་ཐུགས་རྗེ་ཆེ་ཞེས་བརྗོད་རྒྱུ་ཡིན། ད་ལོ་ལྟ་བུར་ཆ་མཚོན་ན་རང་རེས་ཕྱོགས་གཅིག་ནས་བཙུན་མའི་

རིགས་ལམ་རྟགས་བསལ་བཏང་སྟེ་ལུང་གི་བསྟན་པ་འཛིན་སྐྱོང་སྤེལ་གསུམ་བགྱིད་རྒྱུར་ང་ཚོས་འབད་བརྩོན་བགྱིས། ཕྱོགས་

གཅིག་ནས་རང་རེས་སྒྲུབ་མཆོད་ཚུགས་ཏེ་བླ་མ་རྒྱལ་བ་སྲས་དང་བཅས་པར་སྒྲུབ་པའི་མཆོད་པ་ཕུལ་བ་དང་ཉམས་ལེན་ཡང་

དག་བགྱིད་ཤེས་ན་རྟོགས་པའི་བསྟན་པ་ཡིན། དེར་བརྟེན་ལུང་རྟོགས་གཉིས་སམ་བཤད་པ་དང་སྒྲུབ་པ་ཡ་མ་བྲལ་བའི་སྒོ་ནས་

ལེགས་པོ་བྱུང་སོང་སྙམ། སླད་དེ་དེ་བཞིན་བཤད་སྒྲུབ་ཟུང་འབྲེལ་གྱི་སྒོ་ནས་བསྟན་པ་ཡ་མ་བྲལ་བར་མུ་མཐུད་དེ་བསྐྱོད་ཐུབ་ན་

ལེགས། གཞན་སྐབས་རེ་བཤད་པ་དག་གིས་སྒྲུབ་པ་ལ་དེ་ཙམ་མི་དགའ་བ་དང་སྒྲུབ་པ་བ་དག་གིས་བཤད་པ་ལ་དེ་ཙམ་མི་དགའ་

བ་བགྱིད། དེ་གཉིས་དབར་ལ་རྩོད་པ་ནི་ཉམས་ལེན་རྣལ་མ་ལ་འཇུག་མི་ཤེས་པའི་རྟགས་ཡིན། ཐོས་བསམ་ནི་སྒྲུབ་པའི་སླད་དང་

སྒྲུབ་པ་ནི་ཐོས་བསམ་གྱི་སླད་ཡིན། དེ་གཉིས་གཅིག་གྲོགས་གཅིག་ཏུ་འགྲོགས་པ་བགྱིད་པ་ལས་དེ་གཉིས་གཅིག་གིས་གཅིག་ལ་

དགྲ་རུ་གྱུར་ན་དེ་ནི་བསྟན་པ་ཉམས་པའི་རྟགས་བླ་ན་མ་མཆིས་པའི་རྒྱུ་མཚན་ཡིན་པས་དེ་དེ་བཞིན་ཀུན་གྱིས་ཐུགས་ལ་འཇགས་

རོགས་ཞེས་བརྗོད་རྒྱུ་ཡིན། གཙོ་ཆེ་རྒྱལ་བ་སྲས་དང་བཅས་པ་དང་རྩ་བརྒྱུད་བླ་མ་རྣམས་ཀྱི་ཐུགས་རྗེའི་བྱིན་རླབས་དང་ཆོས་

སྐྱོང་སྲུང་མ་རྣམས་ཀྱིས་གྲོགས་ཕྲིན་ལས་བསྒྲུབས་པ་ལ་བརྟེན་ནས་ལེགས་པོ་བྱུང་བ་ལས། རང་ངོས་ནས་འདི་འཇོན་པ་དང་འདི་

བགྱིས་པ་ཡིན་ཞེས་བརྗོད་རྒྱུ་མེད། ངོས་ལ་མིང་རྫིག་པོ་ཞིག་ཡོད་ལ་སོ་སོའི་སྐྱེ་བོ་ལ་སངས་རྒྱས་དང་བྱང་ཆུབ་སེམས་དཔའི་

མཚན་བཏགས་མོད། ཕལ་ཆེར་ཁྱེད་རང་ཚོ་ལའང་ངོས་ནས་དེ་རིང་དེ་ལྟ་བུའི་མིང་ཞིག་བཏགས་ན་ཁྱེད་ཚོའང་ཅུང་དཀའ་སྙམ། 

གང་ལྟར་སོ་སོས་ད་ལྟ་བར་དུ་བསྟན་པ་དང་འགྲོ་བའི་དོན་དུ་ལ་འབད་བརྩོན་ཕྲན་བུ་བགྱིས་ཡོད། སླད་སྐྱེ་བ་ནས་ཚེ་རབས་ཐམས་

ཅད་དུ་སྤྱིར་སངས་རྒྱས་ཀྱི་བསྟན་པ་འགྲོ་བ་ལ་བདེ་སྐྱིད་འབྱུང་རྒྱུ། ལྷག་དོན་བཙུན་མའི་སྡེའི་ནང་དུ་བཤད་སྒྲུབ་ཀྱི་བསྟན་པ་

འཛིན་སྐྱོང་སྤེལ་གསུམ་འབྱུང་རྒྱུར་ཞབས་ཞུ་དང་སྨོན་ལམ་ཡོད་ཅེས་བརྗོད་རྒྱུ་ཡིན། ཐུགས་རྗེ་ཆེ།

དེ་རིང་འགའ་ཞིག་ནས་ཕྱག་ཆེན་སྨོན་ལམ་གྱི་ལུང་འདོན་དགོས་ཚུལ་བརྗོད་པ་ཇི་བཞིན་ལུང་འདོན་བྱ་རྒྱུ་ཡིན། སང་ཉིན་རྗེ་

རང་བྱུང་རྡོ་རྗེས་མཛད་པའི་གཅོད་ཚོགས་རིན་ཆེན་ཕྲེང་བའི་སྒོ་ནས་ཉིན་གཉིས་རིང་ཉིན་འཁྱོངས་ཚུགས་རྒྱུ་དང་། གནངས་ཉིན་

བདེ་བྱེད་མའི་དགུན་ཆོས་ཐེངས་གསུམ་པའི་ཉིན་མཐའ་མ་དང་། བཙུན་མའི་བསྟན་པ་རྒྱས་ཕྱོགས་ཀྱི་ཆོ་ག་ཐོག་མའི་ཆར་བཀའ་

བརྒྱུད་སྨོན་ལམ་ཆེན་མོའི་ཉིན་མཐའ་མ་ལ་བྱ་འཆར་ཡང་བཙུན་མའི་བསྟན་པ་རྒྱས་ཕྱོགས་གནངས་ཉིན་བྱ་དགོས་སྙམ།  

བཀའ་བརྒྱུད་དགུན་ཆོས་ཐེངས་བཅུ་དགུ་པའི་ཉིན་

མཐའ་མའི་ཐར་རྒྱན་བགྲོ་གླེང་ཐོག་ཏུ་བཀའ་སྩལ་དོན།

ཕྱི་ལོ་ ༢༠༡༦ ཟླ་ ༣ ཚེས་ ༡༦ ཉིན། དུས་གསུམ་གྱི་སངས་རྒྱས་ཐམས་ཅད་ཀྱི་འཕྲིན་ལས་པར་དབང་བསྐུར་བ་དཔལ་༸རྒྱལ་

དབང་༸ཀརྨ་པ་མཆོག་བཀའ་བརྒྱུད་དགུན་ཆོས་ཆེན་མོ་ཐེངས་བཅུ་དགུ་པའི་ཐར་རྒྱན་བགྲོ་གླེང་གི་ཚོགས་མགོན་དུ་བྱོན་ཏེ་

བཤད་གྲྭའི་མཁན་བླ་འདུས་མང་ཡོངས་ལ་བཀའ་སྩལ་དོན།

དེ་རིང་ངོས་ཀྱི་བརྗོད་རྒྱུ་ནི་གདན་ས་རུམ་བཏེག་ཀརྨ་ཤྲཱི་ནཱ་

ལནྡཱའི་བཤད་གྲྭ། ཤེས་རབ་གླིང་ལུང་རིགས་འཇམ་དཔལ་

གླིང་བཤད་གྲྭ། ལཱ་བ་རིག་པའི་རྡོ་རྗེ་གཙུག་ལག་སློབ་གཉེར་

ཁང་། འབྲུག་སྟག་ལུང་དགོན། ཟུར་མང་ལུང་རྟོགས་ནོར་

བུ་དགའ་ཚལ་བཤད་གྲྭ། འབོ་དཀར་ཐོས་བསམ་ནོར་གླིང་

དགའ་ཚལ་བཤད་གྲྭ། བན་ཆེན་ནང་བསྟན་ཐོས་བསམ་གླིང་

བཤད་གྲྭ། ཁྲ་འགུ་བཛྲ་བིདྱཱ་གཙུག་ལག་སློབ་གཉེར་ཁང་།  

གཏེར་སྒར་ལུང་རིགས་འོད་གསལ་དར་རྒྱས་གླིང་། ཀརྨ་

ལེགས་བཤད་གླིང་བཤད་གྲྭའི་འདུས་པ་སྤྱི་ལ་གཙོ་བོ་ཁ་

རྩང་བཙུན་མའི་སློབ་ཚན་སྐོར་དང་། ཡིན་ཡང་མ་འོངས་པར་

བཙུན་མའི་བཤད་གྲྭ་ཙམ་དུ་མ་ཟད་བཤད་གྲྭ་ཡོངས་ཀྱི་སློབ་

ཚན་ལྟ་བུར་གྱུར་སྙམ། 

རྒྱུ་མཚན་དེར་བརྟེན་ནས་ཐོག་མར་སློབ་ཚན་སྐོར་

བརྗོད་རྒྱུ་ཡིན། སྐབས་འདིར་རང་རེས་སློབ་ཚན་བཟོ་སྟངས་

ཐད་ལ་གནའ་རབས་བཀའ་བརྒྱུད་རང་རྐང་བཤད་པའི་རྒྱུན་

དམིགས་བསལ་མེད་ཙ་ན། སློབ་ཚན་གྱི་གོ་རིམ་འགྲོ་ལུགས་

དམིགས་བསལ་ཞིག་མེད་ལ་ད་ལྟ་བར་གཏན་འབེབས་

ལེགས་པོ་བགྱིད་མ་བཏུབ། འོན་ཀྱང་ན་ནིང་ནས་བཟུང་སྟེ་

དཔེ་ཆ་རྙིང་པ་དུ་མ་ཞིག་ལག་ཏུ་ལོན། དེའི་ནང་ནས་གང་ལ་

གང་འཚམས་སྔར་བཀའ་བརྒྱུད་བཤད་གྲྭ་དེ་དག་གི་ནང་དུ་

སློབ་ཚན་གྱི་གོ་རིམ་འགྲོ་ལུགས་ཇི་ཡིན་གང་འཚམས་ཤེས་

རྟོགས་བྱུང་། གཙོ་བོ་དེ་གཞིར་གཞག་བགྱིས་པ་ཡིན་ཞེས་

བརྗོད་རྒྱུ་ཡིན།  

གཤམ་དུ་དཔེ་མཚོན་ལྟ་བུ་རང་རེའི་ཡིག་ཆ་རྙིང་པ་

མདང་ནུབ་ཀྱི་དུས་ཚོད་ཐུང་ངུ་དང་གྲ་སྒྲིག་གི་དུས་ཁོམ་

དབེན་ཙ་ན། ང་ཚོས་ཁུངས་དང་རྒྱབ་རྟེན་ལུང་ཆ་ཚང་བ་

ཞིག་འདིར་ཕྲ་ཞིབ་བཀོད་མི་བཏུབ། དཔེ་མཚོན་ཙམ་ཞུ་རྒྱུ་

ལ། རྗེ་༸ཀརྨ་པ་དགུ་པ་དབང་ཕྱུག་རྡོ་རྗེ་མཆོག་གིས་མཛད་

པའི་རབ་རྒྱས་ཀུན་དགའ་གླིང་པའི་བཅའ་ཡིག་ལས། “དེ་

ཡང་ཊཱི་ཀ་ལ་ཕྱེ་ཚེ་རྒྱ་འགྲེལ་དང་རྗེ་ན་རིམ་གྱིས་མཛད་པའི་

ཊཱི་ཀ་མ་གཏོགས་བཤད་ས་མེད། སྤྱི་དོན་ཐལ་འབྲིང་ཊཱིཀ་

དང་མཐུན་ཞིང་རང་ལུགས་ཀྱི་བླ་མ་ཚད་ལྡན་གྱིས་མཛད་

པ་གཞིར་བཞག་སྟེ་རང་རང་གི་འདོད་པ་ལྟར་དུ་བཏང་ཆོག ། 

”ཅེས་གསུངས། 

སྤྱིར་བཏང་ཆོས་བརྒྱུད་སུ་དང་སུ་ཡིན་ཡང་། དཔེར་

ན། རང་རེའི་དགེ་ལྡན་པ་ལྟ་བུ་ལ་མཚོན་ན་༸རྗེ་ཡབ་སྲས་



229བཀའ་སློབ་གསེར་གྱི་ཐུར་མ།

གསུམ་ལས་རྗེ་བླ་མ་གང་གིས་མཛད་པའི་གཞུང་ཆེན་ཁག་

གི་ཊཱི་ཀ་དེ་དག་དམ་པ་གཙོ་བོར་བཟུང་བ་དང་གཞན་རྣམས་

སྤྱི་དོན་དང་དེའི་མཐའ་དཔྱོད་མཛད་དེ་འགྲེལ་བཤད་བསྐྱོན་

མོད་ཀྱང་རྩ་བ་རྗེ་བླ་མ་གང་གིས་མཛད་པ་དེ་དང་དེ་བཞིན་

རྒྱལ་ཚབ་རྗེ་དང་མཁས་གྲུབ་རྗེ་མཆོག་གིས་མཛད་པ་གཙོ་

བོར་བགྱིད་པ་དེ་ལྟར་དུ་ཀརྨ་ཀཾ་ཚང་གི་ཕྱོགས་འདི་ལ་དཔེ་

ཆ་བལྟ་བའི་སྐབས་གལ་གནད་ཆེ་ཤོས་༸རྗེ་ན་རིམ་གྱིས་

མཛད་པ་ཞེས་གཙོ་བོ་༸ཀརྨ་པ་སྐུ་ཕྲེང་ན་རིམ་གྱིས་མཛད་

པའི་ཊཱི་ཀ་དེ་དག་གཙོ་བོ་བགྱིད་པ་མ་གཏོགས་དེ་མ་ཡིན་

པའི་ཊཱི་ཀ་འཆད་ན་མི་འགྲིག་གསུངས་པ་དང་། དེ་ཡང་ཊཱི་

ཀ་དེའི་དགོངས་དོན་ལེགས་པར་རྟོགས་པའི་ཕྱིར་དུ་སྤྱི་

དོན་དང་མཐའ་དཔྱོད་དེ་དག་རང་ལུགས་ཀྱི་བླ་མ་ཚད་ལྡན་

གྱིས་བརྩམས་པ་གཞིར་བཞག་མཛད་ན་འགྲིག་ཅེས་དེ་ལྟར་

གསུངས་ཡོད་པས་སྤྱིའི་སྡོམ་རང་རེས་དཔེ་ཆ་ལྟ་སྟངས་

ཡིག་ཆ་གང་ཞིག་ལ་གཙོ་བོར་བཟུང་དགོས་མིན་ཞེས་པ་དེ་

ལེགས་པོ་ཞིག་གདའ་སྙམ། 

སྤྱིར་བཏང་བཀའ་བརྒྱུད་ཕྱོགས་སུ་གཞུང་བཀའ་པོད་

ལྔའི་འགྲེལ་པ་ཆ་ཚང་བ་ཕལ་ཆེར་ཀརྨ་ཀཾ་ཚང་དང་འབྲུག་

པ་བཀའ་བརྒྱུད་མ་གཏོགས་མེད་པ་ལྟ་བུར་གྱུར། དེའིང་ནང་

ནས་ཀྱང་རྒྱས་པ་ཀརྨ་ཀཾ་ཚང་རེད་ཅེས་བརྗོད་ཀྱང་མ་འཐུས་

པ་མེད་ལ་དེར་བརྟེན་ཕྱོགས་གཅིག་ནས་གདམ་ག་ཡང་

མེད། གདམ་ག་ཇི་ཙམ་མང་ན་དེ་ཙམ་གྱིས་གདམ་ག་བགྱིས་

ཆོག་ཀྱང་རང་རེར་གདམ་ག་དེ་ཙམ་མེད། ཕྱོགས་གཅིག་

ནས་༸ཀརྨ་པ་སྐུ་ཕྲེང་རིམ་བྱོན་གྱིས་མཛད་པ་གང་ལ་གང་

འཚམས་ཀྱིས་ཚིག་དོན་གང་ཅིར་སྤུས་དག་པོ་ཡོད་པའི་རྒྱུ་

མཚན་ལ་བརྟེན་ནས་དེ་གཙོ་བོར་བཟུང་སྟེ་བགྱིས་ན། རང་

རེ་ལ་སླད་ཐུན་མོང་མ་ཡིན་པའི་རང་ལུགས་འཛིན་ཐུབ་རྒྱུ་

དང་འབུར་དུ་འདོན་ཐུབ་རྒྱུ་འབྱུང་སྙམ།

དེ་ཡང་ཚད་མའི་སྤྱི་དོན་འཇམ་དབྱངས་བཞད་

པའམ་ཞྭ་དམར་དྲུག་པས་མཛད་པ་ལས། “ཁྱད་པར་དེང་

སང་མཚན་ཉིད་ཐེག་པའི་ཆོས་གྲྭ་ཇི་ལྟར་བྱ་བའི་ཚུལ་ལ་

ཐལ་འགྱུར་གྱི་རྣམ་གཞག་བཤད་ཅིང་། རིགས་པའི་དཔྱད་

པ་མཐར་ཕྱིན་པར་བྱ་བའི་ཕྱིར་དུ་ཚད་མའི་རིགས་པ་ལས་

འཕྲོས་པ་བསྟན་བཅོས་བསྡུས་པ་སློབ་པའི་ཚེ། རིགས་པ་

གཙོ་བོར་འདོན་པའི་ཆ་ནས་ཁྱབ་པ་རང་རང་གི་དོན་གྱི་རྐང་

གཙོ་བོར་འདོན་པའི་ཆ་བཅས་ཅུང་ཟད་བྱང་བར་བྱུང་སྟེ་དེ་

གཉི་ག་ཟུང་འབྲེལ་དུ་འདོན་པའི་སྐབས་དང་གསུམ་ཤན་ཕྱེས་

པར་བྱས་ཏེ་བཏོན། དེ་རྗེས་བསྡུས་པ་ལས་བྱུང་བའི་རྟགས་

དང་བསལ་བ་དང་ཁྱབ་པ་སྐོར་གསུམ་པོ་དེ་ཉིད་ལ་ཚད་མ་

རིགས་པ་ལ་སོགས་པ་བསྟན་བཅོས་གང་ཡང་རུང་བ་བརྡ་་་  

འབྲེལ་བའི་རྩོད་ངག་གི་ཐལ་འགྱུར་གཙོ་བོར་སྟོན་ནས་་། དེ་

ནས་གཞུང་གི་གོ་བའི་སྤྱི་དོན་བཤད་པ་གཙོ་བོར་བྱས་ཏེ་

འཆད་པ་དང་། དེ་ནས་གཞུང་གི་ཚིག་དོན་བཤད་པ་གཙོ་

བོར་བྱས་ཏེ་རྒྱ་ཆེར་འགྲེལ་བའི་ཊཱི་ཀ་རྣམས་ལ་བརྟེན་ནས་

འཆད། དེ་གསུམ་ལ་ཚད་མ་བའི་བདག་རིགས་ཆུང་རིགས་

འབྲིང་རིགས་ཆེན་གསུམ་དང་། ཕར་ཕྱིན་པའི་བདག་བཅས་

དང་ལུང་ཆུང་ལུང་འབྲིང་ལུང་ཆེན་ཞེས་པའི་མིང་འདོགས། 

ཐལ་འབྲིང་དང་ཊཱི་ཀ་ཞེས་པའི་ཐ་སྙད་ཀྱང་འབྱུང་།”ཞེས་དང་།  

མདོར་ན་འདིའི་སྐབས་སུ་གང་ཟེར་ཞེ་ན། དཔེ་ཆ་ལྟ་ལུགས་

གར་དབང་དྲུག་པའི་གསུང་ན། མཐའ་དཔྱོད། སྤྱི་དོན། ཊཱི་

ཀ་དང་། ཐོག་མར་ཁྱབ་མཐའ་གཙོ་བོར་བགྱིས་ཏེ་ལྟ་དགོས་ 

དང་། དེ་ནས་གཞུང་གི་གོ་བ་སྤྱི་དོན། དེ་རྗེས་གཞུང་གི་

འགྲེལ་པ་ཚིག་དོན་བགྱིས་ཏེ་ལྟ་དགོས་པ་དེ་ལྟར་གསུངས། 

དེར་བརྟེན་རང་རེ་ཀུན་གྱིས་ད་ལྟ་བར་༸རྗེ་མི་བསྐྱོད་རྡོ་རྗེའི་

གཞུང་ལྟ་བུ་བལྟས་ཚེ། གཞུང་དེ་དག་ཧ་ཅང་རྒྱས་པོ་དང་།  

དཔེར་ན། འདུལ་བ་ལ་པོ་ཏི་གསུམ་ཡོད། རྒྱས་ཐག་ཆོད་

དེ་གཞུང་གི་ཁོག་ལེགས་པོ་ཞིག་ཤེས་ཐུབ་རྒྱུ་དཀའ། རྡོག་

གནད་ལེགས་པོ་ཞིག་མ་བཤད་སྟབས་རིམ་བཞིན་ཉོབ་པ་

ཕྱོགས་གཅིག་ནས་དེ་ལྟར་ཡིན། དེ་བཞིན་གཞུང་གི་དཀའ་

གནད་མཐའ་ཆོད་པ་དང་སྔོན་ལ་དེ་དག་ལུང་ལྟ་བུ་འདོན་མ་

བཏུབ་པར་ལུས། བཤད་གྲྭ་ཁག་ཏུ་ལོ་རེ་ལ་ཚར་དགོས་པས་

སྔོན་ལ་འདོན་མ་བཏུབ་པར་ཤོག་བུ་བཅུ་ཉི་ཤུ་འདོན་ཙ་ན། 

དེ་ལ་མཐའ་ཆོད་པ་དང་དེ་ཙམ་གྱིས་སློབ་གཉེར་སྨར་པོར་

འབྱུང་རྒྱུ་དཀའ། དེར་བརྟེན་སྔོན་ལ་མཐའ་དཔྱོད་དང་སྤྱི་

དོན་ཊཱི་ཀ་དེ་དག་གི་གོ་བ་གཏིང་ཚུགས་པ་གནད་འགག་སྒྲོག་

བཀྲོལ་བ་དཀའ་གནད་ཀུན་ལེགས་པོ་ཞིག་བྱུང་ན། ཚིག་དོན་

གྱི་འགྲེལ་པ་གཞན་རྣམས་རིམ་བཞིན་སྒྲོག་བཀྲོལ་ཐུབ། སྔུན་

ལ་ཚིག་དོན་གྱི་ཊཱི་ཀ་དེ་དག་སྐྱོར་གང་ཐུབ་བགྱིས་པ་དེས་ད་

ལྟ་བར་རང་རེ་ལ་བློ་སྐྱེད་སྟེར་མ་ཐུབ་པ་དེ་ལྟར་ཡིན། བསྐལ་

པ་སྔ་མའི་འགྲོ་ལུགས་ནི་མཐའ་དཔྱོད། སྤྱི་དོན། ཊཱི་ཀ་ལྟར་

དུ་འགྲོ་བ་དང་། ཚད་མ་དང་ཕར་ཕྱིན་ལའང་དེ་ལྟར་ཡིན། དེ་

ལ་ཚད་མའི་བདག་བཅས་བགྱིས་པ་ཡིན་ན། མཐའ་དཔྱོད་ལ་

རིགས་ཆུང་དང་། སྤྱི་དོན་ལ་རིགས་འབྲིང་། ཊཱི་ཀ་ལ་རིགས་

ཆེན་དང་། ཕར་ཕྱིན་ལ་ལུང་ཆུང་། ལུང་འབྲིང་། ལུང་ཆེན་

ཞེས་སོ། ། 

དེ་ཡང་རྩོད་པའི་སྐོར་ལ། “འཕགས་པའི་ཡུལ་གྱི་པཎྜི་

ཏ་མཁས་པ་རྣམས་ཀྱིས་རྩོད་མཛད་པ་ན། ལུས་ཀྱི་རྣམ་

འགྱུར་སེ་གོལ་གཏོགས་པ་དང་། ངག་གི་རིག་བྱེད་ནི་ཐལ་

བ་དང་སྒྲུབ་པ་སོགས་འཕངས་པ་ཙམ་ལས་དེང་སང་བོད་དུ་

བྱས་པ་དང་རྐང་ལག་དྲག་ཏུ་བརྡབ་པ་དང་། ངག་གིས་ཐལ་

ངག་འབྱིན་པ་ཚུལ་འདི་ལྟ་བུ་མོས་པར་སྣང་ཡང་། གངས་ཅན་

གྱི་ལྗོངས་འདིར་སྔོན་ཕྱྭ་པ་ཆོས་ཀྱི་སེངྒེ་དང་ཀུན་མཁྱེན་བུ་

དང་དེ་རྗེས་གཡག་རོང་རྣམ་གཉིས་སོགས་ཀྱི་སྐབས་ནས་

འབྱུང་བར་མཐོང་བས། དགེ་སྦྱོར་གྱི་ཚུལ་ལས་འདས་པས་

ཧ་ཅང་ཐལ་ཆེ་བ་མ་ཡིན་པའི་ངོས་ནས་སྤྲོ་བ་སྤེལ་བྱེད་ཙམ་

ཤིན་ཏུ་རུང་ལ། ”ཞེས་དང་། ཧ་ཅང་ཐལ་ཆེ་ན་སྔུན་མ་རྟ་

བཞོན་ནས་རྩོད་པ་གཏོང་བ་སོགས་ནི་ཐལ་ཆེ་ལ་ཚིག་རྩུབ་

སྨྲ་བ་མང་བ་ནི་ཆེས་ཐལ་ཆེ་བ་ལས་གཞན་སྤྲོ་བ་སྤེལ་བྱེད་

ཙམ་དུ་རུང་ལ་གསུངས།

ཡང་། “སྔོན་གྱི་གསུང་རབ་ཚིག་བརླིང་ཞིང་སྤམ་པོར་

བཞག་པ་རྣམས། དངོས་དོན་ལྟར་ཁས་བླངས་ན་ཐ་སྙད་ཀྱི་

འཇུག་སྒོ་དག་ལ། གཞུང་དོན་ལས་ལོགས་པའི་འཁྱོག་པོར་

བཤད་པ་མ་སོང་ཞིང་། ཐ་སྙད་ཀྱི་གནོད་པ་མི་འཇུག་པའི་

བཤད་པ་ལུང་རིགས་གཉིས་ལ་རྗེས་སུ་འབྲེལ་བར་བྱ་བ་ 

དང་། རིགས་པའི་དབང་གིས་གཞུང་དོན་ཉམས་པ་དང་གོ་

དོན་གྱི་དབང་གིས་རིགས་པ་ཉམས་པའི་མཐའ་གཉིས་པ་སྟེ་

གཞུང་དོན་གོ་བདེ་བ་དང་། འགྲེལ་བཤད་ཀྱིས་གསལ་བར་

བཏོད་པ་ཇི་ཙམ་ལས་མི་ཤེས་པས། གོ་མི་བདེ་བ་དོགས་

པའི་གནས་མང་བ་དང་དོན་གྱི་གོ་བའི་དཀའ་གནས་ཕྱེ་བ་

དང་འགྲེལ་བཤད་ཀྱིས་གསལ་བར་མ་བཏོད་པ་དང་བཤད་

པ་ཞིབ་མོ་དང་རྒྱས་པ་ཡང་ཡང་བཤད་པའི་སྒོ་ནས་སློབ་མར་

བསྟན་པར་བྱ། དེ་ལྟར་བྱས་ན་བཤད་པ་དོན་དང་ལྡན་པར་

འགྱུར་བའི་ཕྱིར། ”ཞེས་དང་། འགྲེལ་བཤད་དེ་ཙམ་བརྗོད་

འོས་མ་མཆིས། དཔེ་ཆ་དུ་མ་ཡོད་ཀྱང་གོང་དུ་ལུང་འདྲེན་པ་

དེ་དག་མཚོན་བྱེད་ཙམ་ཡིན། 

བཤད་གྲྭ་ཁག་གི་སློབ་ཚན་གཏན་འབེབས་སྐོར་ལ་

བཀའ་སྩལ་དོན། དངོས་གཞི་སློབ་ཚན་གྱི་རེའུ་མིག་བརྗོད་

རྒྱུ་ལ། ང་ཚོས་འདི་ལ་ལོ་བཅུ་གཉིས་གཞིར་གཞག་སྟེ་

བཟོས། ལོ་བཅུ་གཉིས་བཟོས་ཙ་ན། རྣམ་འགྲེལ་ལོ་རིམ་ནང་

དུ་བཞག་མེད། རྣམ་འགྲེལ་ཆ་ཚང་དགུན་ཆོས་སྐབས་སུ་

གཏོང་རྒྱུ་དང་། བཤད་གྲྭ་ཁག་གིས་ངེས་པར་དགུན་ཆོས་སུ་

མ་བཅར་གོང་ཟླ་ངོ་གཅིག་གི་དུས་ཚོད་བཏང་སྟེ་དགུན་ཆོས་

སླད་སློབ་ཚན་ཚུགས་རྒྱུ་དང་གྲ་སྒྲིག་བགྱིས། དེ་རྗེས་དངོས་

གཞི་དགུན་ཆོས་སྐབས་རྣམ་འགྲེལ་རྩོད་པ་གཏོང་རྒྱུ་ཡིན་

ཙན། ལོ་གཉིས་ཀྱི་ལོ་རིམ་དེའི་ནང་དུ་རྣམ་འགྲེལ་བཞག་

མེད་ཅེས་བརྗོད་རྒྱུ་ཡིན། 

དང་པོ། གཞི་རིམ་ལོ་གསུམ་ལ་བསྡུས་རྟགས་བློ་

གསུམ་དང་གྲུབ་དོན་ས་གསུམ་ལ་སོགས་པ་བཅུག་ཡོད།  

གཉིས་པ། རྣམ་འགྲེལ་དེ་བཞིན་ཐོག་མར་ཚད་མའི་

སྤྱི་དོན་གཞིར་གཞག་ལྟར་དང་དེ་བཞིན་རྣམ་འགྲེལ་གྱི་རིག་

གཞུང་ཀཱར་ཊིཀ་རྒྱ་མཚོའང་ཡོད། གཙོ་བོ་དགུན་ཆོས་

སྐབས་སུ་རྩོད་རྒྱུ་ཡིན་སྟབས་ལོ་རིམ་ནང་དུ་མ་བཀོད། ལོ་

གསུམ་མམ་ལྔའི་རིང་ལ་རྣམ་འགྲེལ་ཆ་ཚང་ཚར་གཅིག་འགྲོ་

ཐུབ་པ་བགྱི་རྒྱུ་དང་། རྣམ་འགྲེལ་གྱི་སྤྱི་དོན་དང་ཊཱི་ཀ་བསླབ་

པ་མཐར་ཕྱིན་པ་དག་ལ་དེའི་མཇུག་ཏུ་རིགས་ཆེན་གྱི་ལག་

ཁྱེར་མིང་བཏགས་སྤྲོད་རྒྱུ་ཡིན། རིགས་ཆེན་གྱི་ལག་ཁྱེར་

དེའང་བཀའ་བརྒྱུད་བཤད་གྲྭ་སྤྱིའི་ངོས་ནས་སྤྲོད་རྒྱུ་ཡིན། །

གསུམ་པ། ཕར་ཕྱིན་མཐའ་དཔྱོད་ལ་ལོ་གསུམ། དེ་

ཡང་ཕར་ཕྱིན་མཐའ་དཔྱོད་རྗེ་བཙུན་དགོངས་རྒྱན་ཞེས་པའི་

དཔེ་ཆ་ཡོད་དུ་མཆིས། ད་ལྟ་ལག་ཏུ་མ་སོན། ལག་ཏུ་ལོན་

པའི་རྟེན་འབྲེལ་གྱིས་འདིར་བཀོད། ཕར་ཕྱིན་མཐའ་དཔྱོད་

སྤྱི་དོན་དང་ཕར་ཕྱིན་ཊཱི་ཀ་རྗེ་བཙུན་ངལ་གསོ་ཀུན་བསྡོམས་

པས་ལོ་གསུམ། ལོ་གསུམ་བསླབ་པ་མཐར་ཕྱིན་པའི་མཇུག་

ཏུ་བཀའ་བརྒྱུད་བཤད་གྲྭ་སྤྱིའི་ངོས་ནས་ལུང་ཆེན་གྱི་ལག་

ཁྱེར་སྤྲོད་རྒྱུ་ཡིན།

བཞི་པ། དབུ་མ་ལ་ལོ་གཉིས། དབུ་མའི་སྤྱི་དོན་དང་

དབུ་མའི་ཀར་ཊཱིཀ་ཡིན། 

ལྔ་པ། འདུལ་བ་ལོ་གཉིས། ཞྭ་དམར་སྐུ་ཕྲེང་དྲུག་པ་

གར་དབང་ཆོས་ཀྱི་དབང་ཕྱུག་གིས་མཛད་པ་འདུལ་བའི་སྤྱོ་

དོན་དང་། འདུལ་བའི་ཀར་ཊཱིཀ་ཡིན། 

དྲུག་པ། མཛོད་ལ་ལོ་གཉིས། མཛོད་ཀྱི་སྤྱི་དོན་དང་

ཀར་ཊཱིཀ་ཡིན། ཞེས་དང་། 

བཀའ་བརྒྱུད་དགུན་ཆོས་ཐེངས་ཉི་ཤུ་པའི་མཛད་རིམ་

བཀའ་སྒྲོགས་པར་སྩལ་དོན། བཀའ་བརྒྱུད་དགུན་ཆོས་ཆེན་

མོ་ཐེངས་ཉི་ཤུ་པ་ནི་ཕྱི་ལོ་ ༢༠༡༧ ཟླ་ ༡ ཚེས་ ༡༦ ནས་

ཟླ་ ༢ ཚེས་ ༤ ཉིན་བར་འཕགས་ཡུལ་གནས་མཆོག་རྡོ་རྗེ་

གདན་དུ་འཚོག་རྒྱུ། སྤྱིར་བཏང་ངོས་ཀྱིས་གཏན་འབེབས་

དེ་ལྟར་བཟོས་མོད། འོན་ཀྱང་རང་རེ་ལ་ས་གནས་བབ་དང་

གནས་སྟངས་འདྲ་མིན་དབང་གིས་འགྱུར་བ་འགྲོ་སྲིད་པ་ཞིག་

ཀྱང་ཡིན། 

དགུན་ཆོས་ཐེངས་ཉི་ཤུ་པའི་སྐབས་སུ་༸རྒྱལ་དབང་

༸ཀརྨ་པ་མཆོག་ནས་༸རྗེ་བརྒྱད་པའི་ཁྲིད་ཐུང་བརྒྱ་རྩའི་

གསུང་ཆོས་འཕྲོ་མཐུད་དེ། འཕགས་པ་སྤྱན་རས་གཟིགས་

ཐུགས་རྗེ་ཆེན་པོའི་དམར་ཁྲིད་དང་། སྙིང་པོ་དོན་གསུམ་གྱི་

ཁྲིད་གཉིས་སྩལ་རྒྱུ་དང་། བཤད་གྲྭ་ཁག་གི་མཁན་སློབ་གཙོ་

གྱུར་མི་གྲངས་ཉུང་ཤས་ལ་༸རྒྱལ་དབང་༸ཀརྨ་པ་མཆོག་

ནས་སྔགས་ཀྱི་བཀའ་ཁྲིད་སྩལ་རྒྱུ་ཡིན། 

བདུན་ཕྲག་གཅིག་ཙམ་རིང་ལ་གསུང་ཆོས་ཀྱི་དུས་

ཚོད་དང་། སྔགས་ནི་ན་ནིང་རྟེན་འབྲེལ་མཚོན་བྱེད་དུ་འགོ་

བཙུགས་ཙམ་བགྱིས། ཡིན་ཡང་སང་གནངས་རང་རེས་མུ་

མཐུད་དེ་གཙོ་བོ་རྒྱུད་སྡེ་འོག་མ་གཉིས་ཀྱི་སྐོར་ལ་ངོས་ནས་

ཁྲིད་ཅུང་ཟད་དང་བགྲོ་གླེང་བགྱི་རྒྱུ། དེའང་ངོས་ཀྱིས་སེམས་



232 བཀའ་སློབ་གསེར་གྱི་ཐུར་མ།

ན་ངག་ནས་འཆད་པ་རྐྱང་པ་མིན་པར་བརྙན་ཤེལ་ཐོག་ནས་

འཆར་རྒྱུ་ཡོད་པ། འཆད་ཀྱིན་འཆད་ཀྱིན་བརྙན་ཤེལ་ཐོག་

ནས་འཆར་རྒྱུ་ཡོད་པ་དེ་ལྟའི་ཐོག་ནས་ངོ་སྤྲད་ན་ཕན་ཁྱད་ཆེ་

སྙམ། ཡིན་ཡང་འདུས་པ་སྤྱི་ཡོངས་མིན་པར་མཁན་པོ་སློབ་

དཔོན་ལ་སོགས་དམིགས་བསལ་ཞུ་བློ་ལྡན་པའི་མི་གྲངས་

ཉུང་ཤས་ཙམ་ལ་ཡིན། 

དེ་བཞིན་དགུན་ཆོས་ཐེངས་ཉི་ཤུ་པའི་སློབ་གཉེར་བ་

རྣམས་འཛིན་གྲྭ་གོང་འོག་གསུམ་དུ་ཕྱེ་སྟེ། བསྡུས་རྟགས་བློ་

གསུམ་དང་ཁྱད་པར་དབུ་སེམས་གཉིས་ཀྱི་གྲུབ་མཐའ་དང་། 

ཚད་མའི་སྤྱི་དོན་འཇམ་དབྱངས་བཞད་པ་ལས། ལེའུ་གཉིས་

པའི་སྤྱི་དོན་ལ་རིགས་ལུང་འགྲན་རྩོད་བགྱི་རྒྱུ། འཛིན་གྲྭ་

གོང་འོག་གསུམ་བཟོ་རྒྱུ་དང་། འགྲན་རྩོད་ཀྱི་བརྗོད་བྱ་གཉིས་

ཏེ་དབུ་སེམས་གཉིས་ཀྱི་གྲུབ་མཐའ་དང་ཚད་མའི་སྤྱི་དོན་

རྣམ་འགྲེལ་ལེའུ་གཉིས་པའི་ཐོག་ཏུ་འགྲན་རྩོད་བགྱི་རྒྱུ་ཡིན། 

ལེའུ་དང་པོའི་སྤྱི་དོན་ད་ལྟ་ལག་ཏུ་མ་ལོན། ལེའུ་གཉིས་པ་

གསུམ་པ་ལག་ཏུ་སོན་སྟབས་གོང་དུ་བརྗོད་པ་ལྟར་ལེའུ་

གཉིས་པ་མ་བཏང་ཐབས་མེད་དུ་གྱུར། 

ཐར་རྒྱན་བགྲོ་གླེང་ཐད་ལ། ཐར་རྒྱན་གྱི་ལེའུ་དགུ་པ་

ནས་ལེའུ་བཅུ་བཞི་བར་དུ་བགྲོ་གླེང་བགྱི་རྒྱུ། རྩོད་རིགས་

ཀྱི་བརྗོད་གཞི་གཉིས་ཏེ། རབ་བྱུང་གིས་དམར་ལྗགས་བསྟེན་

རུང་མི་རུང་། སྔགས་པས་ཆང་འཐུང་རུང་མི་རུང་ཐོག་ཏུ་

རྩོད་གླེང་བགྱི་རྒྱུ། དེ་དག་ནི་དགུན་ཆོས་ཐེངས་ཉི་ཤུ་པའི་

མཛད་རིམ་དེ་ལྟར་ཡིན། 

ཕྱི་ལོ་ 2017 ལོའི་དགུན་ཁའི་ཆོས་ཕྱོགས་ཀྱི་མཛད་

རིམ་དགུན་ཆོས་དང་འབྲེལ་བ་ཡོད་གཤིས་ཀུན་ལ་མར་

བསྒྲག་རྒྱུ་ཡིན། 

དང་པོ། ཕྱི་ལོ་ ༢༠༡༧ ཟླ་ ༡ ཚེས་ ༡༦ ནས་ ༢ 

ཚེས་༤བར་དུ་བཀའ་བརྒྱུད་དགུན་ཆོས་ཆེན་མོ་ཐེངས་ཉི་

ཤུ་པ་འཚོག་རྒྱུ་དང་། ཚེས་ ༡༦ ནས་ཚེས་ ༢༢ བར་སྔ་

ཆར་གསུང་ཆོས་དང་ཕྱི་དྲོ་དང་མཚན་མོའི་ཆར་རིགས་ལུང་

འགྲན་རྩོད། ཚེས་ ༢༤ ནས་ ༢༦ བར་མགོན་འབྲིང་རྒྱས་པ་

འཚོག་རྒྱུ། ཚེས་ ༢༧ ནས་ ༣༠ བར་འགྲན་རྩོད། ཚེས་༣༡ 

ཉིན་ལ་དྭགས་པོ་ཐར་རྒྱན་གྱི་བགྲོ་གླེང་། ཟླ་ ༢ ཚེས་ ༡ ཉིན་

སྔ་ཆར་གནས་ཆོག་དང་ཕྱི་ཆར་ཐར་རྒྱན་བགྲོ་གླེང་། ཚེས་

༢ནས་༣བར་ཐར་རྒྱན་བགྲོ་གླེང་བགྱི་རྒྱུ། 

གཉིས་པ། ཕྱི་ལོ་ ༢༠༡༧ ཟླ་ ༢ ཚེས་ ༧ ནས་ ༨ 

བར་བདེ་མཆོག་ལྷ་ལྔའི་དབང་ཆེན་བསྐུར་རྒྱུ་ཡིན།

གསུམ་པ། ཕྱི་ལོ་ ༢༠༡༧ ཟླ་ ༢ ཚེས་ ༩ ནས་ ༡༡ 

བར་ཕྱག་ཆེན་ངེས་དོན་སྒྲོན་མེའི་གསུང་ཆོས།

བཞི་པ། ཕྱི་ལ་ོ ༢༠༡༧ ཟླ་ ༢ ཚེས་ ༡༣ ནས་ ༡༩ བར་

བཀའ་བརྒྱུད་སྨོན་ལམ་ཆེན་མོ་ཐེངས་སོ་བཞི་པ་འཚོག་རྒྱུ།

ལྔ་པ། ཕྱི་ལོ་ ༢༠༡༧ ཟླ་ ༢ ཚེས་ ༢༡ ནས་ ༢༥ 

བར་ཉིན་ལྔའི་རིང་ལ་སྒར་ཆེན་དགུ་གཏོར་ཆེན་མོ་འཚོག་

རྒྱུ། དགུ་གཏོར་དེའི་སྐབས་སུ་༸ཀརྨ་པ་དྲུག་པ་རྗེ་མཐོང་

བ་དོན་ལྡན་མཆོག་གིས་མཛད་པའི་སྡང་བ་རྣམ་སྲེག་གམ་

མིང་འདོགས་སུ་མགོན་རྙོག་མ་ཞེས་པ་དེ་འཚོག་རྒྱུ་ཡིན། 

དེ་བཞིན་༸ཀརྨ་པ་དྲུག་པ་མཐོང་བ་ལྡན་ཞབས་ཀྱིས་མཛད་

པའི་ཐུན་མོང་མ་ཡིན་པའི་མགོན་པོའི་རྔ་འཆམས་ཏེ་རྔ་རྒྱབ་

ཏུ་འཁུར་ནས་འཆམ་འཁྲབ་རྒྱུ་ཡོད་པ་དེའང་རྡོ་རྗེ་གདན་དུ་

ཐེངས་དང་པོར་འཁྲབ་རྒྱུ་ཡིན། 

དྲུག་པ། ཕྱི་ལོ་ ༢༠༡༧ ཟླ་ ༢ ཚེས་ ༢༦ ཉིན་བསང་

མཆོད་བདུད་རྩིའི་སྤྲིན་ཕུང་།  

བདུན་པ། ཕྱི་ལོ་ ༢༠༡༧ ཟླ་ ༢ ཚེས་ ༢༧ ནས་ ༣ 

ཚེས་༡བར་(བོད་རྒྱལ་ལོ་ ༢༡༤༤ བོད་ཟླ་ ༡ ཚེས་ནས་

ཚེས་ ༣ བར་)སྒར་པ་ལོ་སར།

བརྒྱད་པ། ཕྱི་ལོ་ ༢༠༡༧ ཟླ་ ༣ ཚེས་ ༢ ཉིན་སྒར་

པ་ལོ་སར་གྱི་དགའ་སྟོན་དང་སྦྲགས་བཀའ་བརྒྱུད་སྨོན་ལམ་

ཆེན་མོ་ཐེངས་སོ་བཞི་པའི་མར་མེའི་སྨོན་ལམ་ཆེན་མོ།

དགུ་པ། ཕྱི་ལོ་ ༢༠༡༧ ཟླ་ ༣ ཚེས་ ༦ ནས་ཚེས་ 

༡༩ བར་འཕགས་མ་བདེ་བྱེད་མའི་དགུན་ཆོས་ཆེན་མོ་

ཐེངས་བཞི་པ་འཚོག་རྒྱུ།  

བཅུ་པ། ཕྱི་ལོ་ ༢༠༡༧ ཟླ་ ༣ ཚེས་ ༡༢ ཉིན་བོད་ཟླ་ 

༡ ཚེས་ ༡༥ སྟེ་ཆོ་འཕྲུལ་ཟླ་བའི་ཉིན་ལ་བཙུན་མའི་སྡོམ་པ་

འབོགས་པའི་མཛད་སྒོ། 

དགུན་ཆོས་ཐེངས་ཉི་ཤུ་པའི་གོ་སྒྲིག་པ། བན་ཆེན་

ནང་བསྟན་ཐོས་བསམ་ནོར་གླིང་བཤད་གྲྭ། སྤྱི་ཁྱབ་ཆོས་

ཁྲིམས་པ་བན་ཆེན་མཁན་པོ་ཡིན། མཁན་པོ་དག་གིས་རྡོ་

རྗེ་སློབ་དཔོན་བགྱིས་པ་མཐོང་མྱོང་ངམ། དེར་བརྟེན་སང་

གནངས་ཀྱི་དགུན་ཆོས་ཐེངས་ཉི་ཤུ་པའི་སྐབས་རྡོ་རྗེ་སློབ་

དཔོན་ལེགས་བཤད་གླིང་གི་ཆོས་རྗེ་བླ་མ་ཕུན་ཚོགས། དབུ་

མཛད་ནི་རུམ་བཏེག་བཤད་གྲྭ་དང་དཔལ་སྤུངས་ཤེས་རབ་

གླིང་གི་བཤད་གྲྭ། ལ་བྷ་བཤད་གྲྭ། ཟུར་མང་བཤད་གྲྭ། བཛྲ་

བིདྱཱའི་བཤད་གྲྭའི་མཁན་པོ་རྣམ་པ་ཡིན། མཆོད་དཔོན་ནི་

གཏེར་སྒར་བཤད་གྲྭ་དང་འབོ་དཀར་བཤད་གྲྭའི་མཁན་པོ་

རྣམ་གཉིས་ཡིན། 

གོང་གསལ་མཁན་པོ་རྣམ་པ་དེ་ལྟར་ཆ་བགོས་བྱ་དོན་

ནི། བཤད་སྒྲུབ་གཉིས་ཟུང་དུ་འབྲེལ་བ་ཞིག་ལ། བཤད་པ་བ་

དག་གིས་སྒྲུབ་པ་ལ་དོ་སྣང་མི་བགྱིད་པ་དང་སྒྲུབ་པ་བ་དག་

གིས་བཤད་པ་ལ་དོ་སྣང་མི་བགྱིད་ཙ་ན། རྒྱུན་གཏན་གཏམ་

དཔེ་ལ། གྲྭ་པ་ཞེས་པ་འགོ་ལ་འདུག་ན་རྡོ་རྗེ་སློབ་དཔོན་བགྱིད་

ཤེས་པ། དཀྱིལ་ལ་འདུག་ན་དབུ་མཛད་བགྱིད་ཤེས་པ། 

མཐའ་ལ་འདུག་ན་རྔ་རྡུང་ཤེས་པ་དེ་ལྟར་མཆིས་ན་ལེགས། 

རྩོད་གླེང་གི་བརྗོད་གཞི་གཉིས་ལས། བརྗོད་གཞི་དང་

པོ། རབ་བྱུང་གིས་དམར་ལྗགས་བསྟེན་རུང་མ་རུང་ཞེས་

པའི་རྩོད་གླེང་གི་ཚོགས་གཙོ་ཤེས་རབ་གླིང་བཤད་གྲྭ། སྒྲུབ་

ཕྱོགས་ཀ་པ་བན་ཆེན་བཤད་གྲྭ་དང་། ཁ་པ་རུམ་བཏེག །ག་

པ་ལེགས་བཤད་གླིང་། ང་པ་གཏེར་སྒར། དགག་ཕྱོགས་ཀ་

པ་ལཱ་བྷ་བཤད་གྲྭ། སྒྲུབ་ཕྱོགས་ཁ་པ་བཛྲ་བིདྱཱ། ག་པ་འབོ་

དཀར་བཤད་གྲྭ། ང་པ་ཟུར་མང་བཤད་གྲྭ་ཡིན།

རྩོད་གླེང་བརྗོད་གཞི་གཉིས་པ། སྔགས་པས་ནག་ཆང་

འཐུང་རུང་མ་རུང་གི་ཚོགས་གཙོ་གཏེར་སྒར་བཤད་གྲྭ། དེའི་

སྒྲུབ་ཕྱོགས་ཀ་པ་བན་ཆེན་བཤད་གྲྭ་དང་། ཁ་པ་འབོ་དཀར། 

ག་པ་ཤེས་རབ་གླིང་བཤད་གྲྭ། ང་པ་ལཱ་བྷ་བཤད་གྲྭ། དགག་

ཕྱོགས་ཀ་པ་ལེགས་བཤད་གླིང་བཤད་གྲྭ་དང་། ཁ་པ་ཟུར་

མང་བཤད་གྲྭ། ག་པ་རུམ་བཏེག་བཤད་གྲྭ། ང་པ་བཛྲ་བིདྱཱའི་

བཤད་གྲྭ་བཅས་ཡིན། མི་རུང་ཞེས་པ་དགག་ཕྱོགས་དང་

རུང་ཞེས་པ་སྒྲུབ་ཕྱོགས་ཀྱི་སྒོ་ནས་རྩོད་པ་བགྱིད་རྒྱུ་ཡིན། 

སྤྱོད་ལམ་ཟབ་སྦྱོང་དང་གྲུབ་མཐའ་ཕྱོགས་སྒྲིག །འདི་

ལོའི་སྤྱོད་ལམ་ཟབ་སྦྱོང་འཚོག་ཡུལ་ས་གནས་རྒྱུད་སྟོད་དང་

དེ་ཡང་བཤད་གྲྭ་བ་རྐྱང་པ་མིན་པར་དགོན་ཁག་གི་འཐུས་མི་

རྣམ་པ་ཕྱི་ལོ་ ༢༠༡༦ ཟླ་ ༦ ཚེས་ ༢༩ ཉིན་སྔོན་ཚུད་ངེས་

པར་རྒྱུད་སྟོད་དུ་འཛོམས་དགོས། བཤད་གྲྭ་ཁག་གི་གྲུབ་

མཐའ་ཕྱོགས་སྒྲིག་པ་རྣམས་ཕྱི་ལོ་ ༢༠༡༦ ཟླ་ ༧ ཚེས་ ༡༦ 

ཉིན་རྒྱུད་སྟོད་དུ་འཛོམས་དགོས་ལ། ཕྱོགས་སྒྲིག་བགྱིད་རྒྱུ་

དབུ་སེམས་གཉིས་ཡིན། ཐར་རྒྱན་བགྲོ་གླེང་བ་རྣམས་ཕྱི་ལོ་

༢༠༡༦ ཟླ་ ༡༠ ཚེས་ ༡ ཉིན་རྒྱུད་སྟོད་དུ་འཛོམས་དགོས་

པ་ཡིན།

 སྤྱིར་བཏང་འདི་ལོའ་ོབཀའ་བརྒྱུད་དགུན་ཆོས་ཐེངས་

བཅུ་དགུ་པའི་སྐབས་འདི་ལ་མཛད་རིམ་གལ་གནད་ཅན་

ཞིག་ནི་༸སྐྱབས་རྗེ་སངས་རྒྱས་མཉན་པ་རིན་པོ་ཆེ་གདན་

འདྲེན་ཞུས་ནས་འདུལ་ཊཱིཀ་ཉི་མའི་དཀྱིལ་འཁོར་ལྗགས་ལུང་

གནང་རྒྱུ་དེ་ཡིན། དེར་བརྟེན་རིན་པོ་ཆེ་ལ་རང་རེ་ཀུན་གྱིས་

གསོལ་འདེབས་ཞུས་པ་ཇི་བཞིན་ཞལ་བཞེས་བཟང་པོ་གནང་

སྟེ་འདུལ་ཊཱིཀ་ཉི་མའི་དཀྱིལ་འཁོར་འདུས་པ་ཡོངས་ལ་གནང་

བ་ད་ལན་གྱི་གོ་སྐབས་འདི་བཟུང་སྟེ་རིན་པོ་ཆེའི་སྟོན་འཁོར་

ཀུན་ལ་ཐུགས་རྗེ་ཆེའི་བཀའ་དྲིན་ཆེ་ཞེས་ཞུ་རྒྱུ་ཡིན། 

དེ་བཞིན་དགུན་ཆོས་ཀྱི་མཛད་རིམ་གནད་ཆེ་བ་གཞན་

ཞིག་ནི་ཐར་རྒྱན་བགྲོ་གླེང་ཡིན། ཐར་རྒྱན་བགྲོ་གླེང་ཚོགས་

པའི་སྐོར་ལ་རྣལ་མ་བརྗོད་ན་ཚོར་སྣང་འདྲ་མིན་དུ་མ་བརྗོད་

རྒྱུ་མཆིས། ཕྱོགས་སྡོམ་ཙམ་ཞིག་བརྗོད་ན། ཐར་རྒྱན་བགྲོ་

གླེང་ཚོགས་པ་རྒྱུད་སྟོད་དུ་སླེབས་ཏེ་བགྲོ་གླེང་དང་ཕྱོགས་

ཀྱི་ཐད་ལ་དཀའ་ལས་དུ་མ་ཞིག་རྒྱབ། བགྲོ་གླེང་བགྱིས་པ་

ཙམ་དུ་མ་ཟད་དངོས་གཞི་བཙུན་མའི་དགུན་ཆོས་དང་བཀའ་

བརྒྱུད་སྨོན་ལམ། བཀའ་བརྒྱུད་དགུན་ཆོས་སྐབས་སུ་འགུལ་

སྐྱོད་ཅུང་ཙམ་རྒྱབ་ན་འཕྲལ་དུ་ཐར་རྒྱན་བགྲོ་གླེང་ཚོགས་པ་

སྐད་བཏང་ཆོག་དང་མཉམ་དུ་ལས་ཀ་བགྱིས། གང་ལྟར་བགྲོ་

གླེང་བགྱིས་པ་ཙམ་མ་ཟད་ཤུགས་ལས་དང་ཀླད་པའི་ལས་

རྩོལ་སོགས་མཉམ་ཞུགས་ཟླ་མེད་ཅིག་བགྱིས། ད་ལན་ཐར་

རྒྱན་བགྲོ་གླེང་གི་གོ་སྐབས་དང་བསྟུན་ནས་ཀུན་ལ་ཐུགས་རྗེ་

ཆེ་ཞེས་བརྗོད་རྒྱུ་ཡིན། 

ད་ལན་དགུན་ཆོས་ཐེངས་བཅུ་དགུ་པ་དང་ཐར་རྒྱན་

བགྲོ་གླེང་སྐབས་ཀྱི་འདུག་གནས་དང་། ཐབ་ཚང་། གསོལ་

ཚིགས་ཁང་ཕལ་ཆེ་བ་བཀའ་བརྒྱུད་སྨོན་ལམ་གྱིས་གོ་སྒྲིག་

བགྱིས་པ་དང་། བཀའ་བརྒྱུད་སྨོན་ལམ་ས་ཆ་དང་བཀའ་

བརྒྱུད་སྨོན་ལམ་གྱི་མཐུན་རྐྱེན་དུ་མ་ཞིག་ལ་བརྟེན་དགོས་ཙ་

ན། བཀའ་བརྒྱུད་སྨོན་ལམ་གྱི་ཚོགས་གཙོ་བླ་མ་ཀརྨ་ཆོས་

གྲགས་ཀྱིས་དབུས་ལས་བྱེད་ཀུན་ལའང་ཐུགས་རྗེ་ཆེ་ཞེས་

བརྗོད་རྒྱུ་ཡིན། བཀའ་བརྒྱུད་དགུན་ཆོས་འཚོག་ཡུལ་ལྟེ་

བ་གཏེར་སྒར་དགོན་པ་ཡིན་ཙ་ན། གཏེར་སྒར་དགོན་པའི་

བསྟན་པའི་བདག་པོའམ་དབུ་འཛིན་༸སྐྱབས་རྗེ་མི་འགྱུར་

རིན་པོ་ཆེ་དབུས་པའི་ལས་བྱེད་ཆེ་ཕྲ་ཀུན་ལའང་ཐུགས་རྗེ་

བླ་ལྷག་ཏུ་ཆེ་ཞེས་བརྗོད་རྒྱུ་ཡིན། 

ད་ལན་གྱི་བཀའ་བརྒྱུད་དགུན་ཆོས་དེ་བཞིན་མི་

རིགས་འབོ་དཀར་བཤད་གྲྭ་ནས་གྲ་སྒྲིག་བགྱིས། འབོ་དཀར་

བཤད་གྲྭ་ནས་གྲ་སྒྲིག་བགྱིས་པ་ཇི་བཞིན་ཁ་སང་༸སྐྱབས་

རྗེ་འབོ་དཀར་རིན་པོ་ཆེའི་ཡང་སྲིད་དང་། མཁན་པོ་བློ་གྲོས་

དོན་ཡོད་རིན་པོ་ཆེ་ཉི་མ་དུ་མའི་རིང་དུ་བཞུགས་ནས་དགུན་

ཆོས་སུ་མཉམ་ཞུགས་དང་ཕྱག་ལས་ཁག་ཀྱང་ཧུར་ཐག་

མཛད་པ་ཡིན་པས་ཧ་ཅང་ལེགས་ལ་ཀུན་ལ་ཐུགས་རྗེ་ཆེ་

ཞེས་བརྗོད་རྒྱུ་ཡིན།

བཀའ་བརྒྱུད་དགུན་ཆོས་འཚོག་དགོས་ན་གཙོ་བོ་

དགེ་འདུན་པ་རྣམ་པ་ཡིན་སྟབས། མཁན་པོ་སྤྲུལ་སྐུ་སློབ་

དཔོན་དགེ་འདུན་ཀུན་ནས་ཧུར་ཐག་ངང་མཉམ་དུ་ཕྱར་བ་

གྲུ་འདེགས་མ་བགྱིས་ཚེ། དགུན་ཆོས་འགྲུབ་རྒྱུ་མེད་ཙ་ན། 

ཀུན་གྱིས་ཧུར་ཐག་འབད་ཐག་སོ་སོས་གང་ཐུབ་བགྱིས་

ཡོད། ད་ལན་ཉིན་མཐའ་མ་དེར་རླུང་གི་རྐྱེན་བྱས་ཏེ་དཀའ་

ངལ་ཅུང་ཟད་ཙམ་ཞིག་བྱུང་། འདི་ལྟ་བུ་བཀའ་བརྒྱུད་དགུན་

ཆོས་ཇི་སྲིད་ནམ་མཁའ་གནས་ཀྱི་བར་དེ་སྲིད་དར་ཞིང་རྒྱས་

པ་དང་། དགེ་འདུན་འདུས་པའི་ཚོགས་ཐམས་ཅད་ཡང་ཡང་

ལྷན་དུ་འཛོམས་ནས་དམ་པའི་ཆོས་ཀྱི་བགྲོ་བའང་ཟམ་མི་

ཆད་པའི་སྨོན་འདུན་ཡོད། 

ན་ནིང་ཁོར་ཡུག་གི་ཚོགས་ཆེན་ཐེངས་དྲུག་པའི་སྐབས་

སུ་ཕྱོགས་གཅིག་ནས་ལོ་བསྟར་ཆགས་ཀྱིས་ཁོར་ཡུག་གི་

ཚོགས་འདུ་འཚོག་རྒྱུའི་དུས་ཚོད་གཏན་འབེབས་བཟོས། 

དེ་བཞིན་ཁོར་ཡུག་གི་ཚོགས་འདུ་ཐེངས་བདུན་པའི་བརྗོད་

གཞིའམ་ནང་དོན་གཏན་འབེབས་ཀྱིས་རང་བྱུང་གི་རྐྱེན་ངན་

བཟློག་ཐབས་ཞེས་པའི་བརྗོད་གཞི་དང་ཛ་དྲག་གི་གནས་

སྟངས་ཡིན་པ་དེ་ལྟར་མཐོང་སྟབས། རང་རེས་བརྗོད་གཞི་

དེ་ལྟར་བདམས། དེར་བརྟེན་ད་ལན་ཁོར་ཡུག་གི་ཚོགས་

འདུ་ཚོགས་པའི་སྐབས་ལ་རང་རེས་དམིགས་བསལ་རྒྱ་གར་

དབུས་གཞུང་རྒྱལ་ཡོངས་རྐྱེན་ངན་འཛིན་སྐྱོང་ཁང་གི་ངེས་

སྟོན་པ་ Joint Director of the National Institute 

for Disaster Management དང་སློབ་དཔོན་གཞོན་

པ་སྐུ་ཞབས་ Rajesh Kumar Singh དམིགས་བསལ་

གཞུང་གི་ངོས་ནས་སློབ་སྟོན་གནང་བར་འདིར་ཕེབས་པ་

ཡིན། ང་ཚོའི་ངོས་ནས་དམིགས་བསལ་དགའ་ཚོར་དང་རང་

རེ་ཀུན་ལས་ཀ་འདི་བགྱིད་རྒྱུར་སྤོབས་པ་ཆེན་པོ་ཞིག་སྐྱེས་

པ་བྱུང་སོང་ཞེས་བརྗོད་རྒྱུ་ཡིན། 

རང་བྱུང་གི་གནོད་འཚེ་དཔེར་ན་བལ་ཡུལ་དུ་འདུག་མི་

ཕལ་ཆེ་བ་ལ་ཚོར་བ་ཆེན་པོ་བྱུང་ཡོད། རང་བྱུང་གི་གནོད་

འཚེའི་རྐྱེན་ངན་བྱུང་ཙ་ན། བྲེད་དངངས་བྱས་པ་ཙམ་དུ་མ་

ཟད། རང་རེས་དེ་ལ་ཇི་ལྟར་བྱས་ཏེ་གདོང་ལེན་དང་རྐྱེན་

ཆག་སྒོ་དེ་ལས་གཡོལ་ཐབས་དང་དེའི་སྐབས་གང་བགྱིད་

ཀྱི་ཡིན་ནམ་ཞེས་པའི་གྲ་སྒྲིག་དགོས་རྒྱུ་གནད་ཆེ་ཡིན། རྒྱུ་

མཚན་དེ་ལ་བརྟེན་ནས་རང་རེས་དེའི་སྐོར་ལ་སློབ་སྦྱོང་

དང་སྦྱོར་བརྡར་བགྱིད་དགོས་པ་གནད་ཆེ་ཡིན་པ་བརྗོད་མི་

དགོས་པར་གནས་ཚུལ་དེ་ནི་རང་རེས་ཀུན་གྱིས་གསལ་

པོར་གྱུར། ཀུན་གྱིས་ཉིན་བཞིའི་རིང་དུ་ཚོགས་འདུ་འཚོག་

རྒྱུ་ཡིན་ཙ་ན། དེའི་ཐོག་ཏུ་ཀུན་གྱིས་ཐུགས་སྣང་ལེགས་པོ་

གནང་སྟེ་ལེགས་པོ་གྱུར་ཐུབ་པའི་རེ་བ་ཡོད། འབྱུང་འགྱུར་

དགོན་པ་སོ་སོའི་ནང་དུ་ཅུང་རྐྱེན་ཆག་སྒོ་བྱུང་མཚམས་

རོགས་པ་བགྱིད་མིའི་ཚོགས་པའམ་ཚན་པ་ཞིག་འཛུགས་

ཐུབ་ན་སྙམ། དེ་ལྟ་བུའི་ཉེན་སྐྱོབ་ཀྱི་ཚོགས་པ་ཞིག་འཛུགས་

ཐུབ་ན་རིམ་བཞིན་དགོན་པའི་ནང་དུ་ཕན་ཐོགས་ཐུབ་པ། དེ་

བཞིན་དགོན་པའི་ཕྱི་རོལ་མི་དམངས་དག་ལའང་རང་རེ་གྲྭ་

བཙུན་གྱིས་ཞབས་ཞུ་སྒྲུབ་ཐུབ་པ། ཇི་ལྟར་རང་རེའི་མནོ་

བསམ་རྒྱ་ཆེན་པོ་ཞིག་ཏུ་བསམ་བློ་བཏང་སྟེ་དེ་ལྟ་བུ་ཞིག་གི་

ཐོག་ནས་ཀུན་གྱིས་ཐུགས་སྣང་བགྱིད་དགོས་ཞེས་བརྗོད་རྒྱུ་

ཡིན། ཐུགས་རྗེ་ཆེ། 

བཀའ་བརྒྱུད་པའི་རང་བྱུང་ཁོར་ཡུག་སྲུང་སྐྱོབ་ཀྱི་

ཚོགས་ཐེངས་བདུན་པའི་ཐོག་ཏུ་སྩལ་བའི་བཀའ་སློབ།

དེ་རིང་རང་བྱུང་ཁོར་ཡུག་སྲུང་སྐྱོབ་ཀྱི་ཚོགས་ཆེན་ཐེངས་བདུན་པའི་ཐོག་ཏུ་༸སྐྱབས་རྗེ་མཁན་ཆེན་ཁྲ་འགུ་རིན་པོ་ཆེ་ཕེབས་ཏེ་

བཀའ་སློབ་གནང་བ་དང་། དེ་བཞིན་རང་རེ་རྒྱ་བལ་འབྲུག་གསུམ་གྱི་དགོན་སྡེ་ཁག་དང་ཚོགས་པ་ཁག་གི་སྐུ་ཚབ་རྣམ་པ་འདི་གར་

དངོས་སུ་ཕེབས་ནས་ཀུན་གྱིས་ཐུགས་སྣང་ཆེན་པོ་གནང་བ་དེར་ཐོག་མར་ངོས་ཀྱིས་ཐུགས་རྗེ་ཆེ་ཞེས་བརྗོད་རྒྱུ་ཡིན། 





གསུང་འཕྲིན་ 

ཡིད་ཀྱི་གསོས་སྨན་

༸རྒྱལ་དབང་༸ཀརྨ་པ་མཆོག་གིས་བོད་ 

མེ་སྤྲེལ་ལོའི་གསུང་འཕྲིན།

བོད་མེ་སྤྲེལ་ལོའི་གནམ་ལོ་གསར་ཚེས་ཀྱི་དུས་བཟང་ལ། གཞིས་བྱེས་གཉིས་སུ་ཡོད་པའི་བོད་རིགས་སྤུན་ཟླ་ཀུན་

ལ་ལོ་གསར་པའི་འཚམས་འདྲིའི་བཀྲ་ཤིས་བདེ་ལེགས་ཡོད། སྤྱིར་བཏང་རང་རེས་ལོ་གསར་གཏོང་རྒྱུ་ང་ཚོའི་ཕ་

མེས་ནས་མར་བརྒྱུད་པའི་སྲོལ་རྒྱུན་གྱི་གོམས་སྲོལ་དུ་གྱུར། དེའི་སྐབས་སུ་རང་རེ་ཀུན་དགའ་དགའ་སྤྲོ་སྤྲོའི་ངང་

ནས་འདུག་པ་དང་དེ་བཞིན་ཀུན་གྱིས་ལོ་གསར་པའི་ནང་དུ་ཁྱིམ་ཚང་འཆམ་མཐུན་འབྱུང་བ། ལུང་པ་ལ་ཞི་བདེ་

ལྷིང་འཇགས་འབྱུང་བ། ཆར་ཆུ་དུས་སུ་འབབ་པ་ལ་སོགས་པ་ང་ཚོའི་རེ་བ་དང་ཡིད་ཆེས་གསར་པ་ཞིག་ང་ཚོར་སྐྱེ་

བཞིན་ཡོད། དེར་བརྟེན་ཆོས་ཕྱོགས་ནས་འཆད་ན་རྣལ་མའི་བཟང་ཕྱོགས་ཀྱི་བསམ་བློ་འཁྱེར་དགོས་རྒྱུ་དང་། དེ་

བཞིན་བཟང་ཕྱོགས་ཀྱི་ལྟ་སྟངས་འཛིན་དགོས་རྒྱུ་ཧ་ཅང་གནད་ཆེ། གང་རེད་ཅེ་ན། དེང་གི་འཛམ་བུ་གླིང་ཐོག་གི་

ཕྱི་ནང་སྣོད་བཅུད་གང་ཅིའི་ཐོག་ཏུ་དཀའ་ངལ་དུ་མ་འཕྲད་བཞིན་ཡོད། ཡིན་ཡང་ང་ཚོའི་བཟང་ཕྱོགས་ལ་འགྱུར་བ་

གཏོང་རྒྱུའི་སེམས་ཤུགས་དང་རེ་བ་ནམ་ཡིན་ཡང་རྒྱུན་མ་ཆད་པར་ཡོད་དགོས་རྒྱུ། ང་ཚོ་མུ་མཐུད་དེ་འཚོ་གནས་

ཐུབ་རྒྱུར་ཤུགས་རྐྱེན་ཆེ་ཤོས་ཤིག་རེད་སྙམ། གཙོ་ཆེ་ལོ་གསར་པའི་ནང་དུ་༸གོང་ས་༸སྐྱབས་མགོན་ཐམས་ཅད་

མཁྱེན་པ་མཆོག་སྐུ་ཚེ་ཞབས་པད་ཡུན་དུ་བརྟན་པ། གཞིས་བྱེད་བོད་རིགས་སྤུན་ཟླ་ཡོངས་སྐུ་གཟུགས་གསལ་ཐང་

དང་། གང་ཅིའི་ཐད་ལ་བགེགས་དབང་བར་ཆད་མེད་པའི་སྨོན་འདུན་ཡོད། ཀུན་ལ་ཡང་བསྐྱར་ལོ་གསར་པའི་ནང་དུ་

བཀྲ་ཤིས་བདེ་ལེགས་དང་བདེ་སྐྱིད་ཕུན་སུམ་ཚོགས་པའི་སྨོན་འདུན་ཡོད།

རྡུང་ལེན་པ་གྲགས་ཅན་བདུད་བྷེ་འདས་གྲོངས་

གྱུར་པར་སྩལ་བའི་གསུང་འཕྲིན།

གངས་ལྗོངས་ཁུ་བྱུག་སྔོན་མོ་བདུད་བྷེ་རང་རེ་དང་གཏན་དུ་བྲལ་སོང་། ཁོང་གི་སྙན་འཇེབས་ཀྱི་གླུ་རྟའི་ཁྲོད་དུ་

འཚར་ལོངས་བྱུང་བའི་མི་ཞིག་ལ་མཚོན་ན་འཚོ་བའི་ཁྲོད་ཀྱི་ཆ་ཤས་གལ་ཆེན་ཞིག་བོར་བརླག་ཏུ་ཕྱིན་པ་དང་

མཚུངས། ཁུ་བྱུག་སྔོན་མོ་ལགས། ཁྱེད་ཀྱིས་ཁ་བ་ཅན་གྱི་སྣོད་བཅུད་ལ་བཅངས་པའི་དད་མོས་དང་། བརྩེ་སེམས། 

ལར་རྒྱ་དང་། སྙིང་སྟོབས་རྣམས། ཁྱེད་ཀྱི་ལྷད་མེད་ཀྱི་གླུ་དབྱངས་རེ་དང་ལྷན་དུ་འཛམ་གླིང་གི་ཡང་རྩེ་འདི་ན་ནུབ་

མེད་དུ་འབར་ངེས་ཡིན། ཁུ་བྱུག་སྔོན་མོ་ལགས། ཁྱེད་ཚོགས་གཉིས་ཀྱི་འདབ་མ་བརྐྱངས་ཏེ་ཐར་ལམ་གྱི་མཐོངས་

ཡངས་སུ་བདེ་མོར་བྱོན་དང་། ངོས་ཀྱིས་ཁྱེད་ལ་རྒྱང་རིང་ནས་སྐྱེལ་མ་བྱེད་དོ། །

ཀརྨ་པ་ཨོ་རྒྱན་ཕྲིན་ལས་རྡོ་རྗེས། སྤྱི་ལོ་ ༢༠༡༦ ཟླ་ ༢ ཚེས་ ༢༨ ཉིན་རྡོར་གདན་དུ་སྦྱར།

གཟའ་འཁོར་འདིའི་ནང་བོད་ཕྱི་ནང་གཉིས་ཀར་ལོ་ཆུང་བྱིས་པ་རེ་རང་སྲེག་བཏང་འདུག  །སེམས་ལ་ན་ཟུག་ཆེས་ཆེར་སློང་

བའི་གནས་ཚུལ་འདི་དག་རྣ་བར་ཐོས་དུས། བཟོད་ཐབས་བྲལ་ཏེ་སླར་ཡང་གཞིས་བྱེས་བོད་མི་སྤུན་ཟླ་ཡོངས་ལ་འབོད་སྐུལ་

ཞིག་ཞུ་འདོད་བྱུང་། ༢༠༠༩ལོ་ནས་ད་བར་བོད་ཕྱི་ནང་དུ་བོད་མི་བརྒྱ་ཕྲག་དང་ཕྱེད་ལ་ཉེ་བས་གཅེས་པའི་རང་ལུས་ཞུགས་

སུ་ཕུལ་ཏེ་ཚད་མཐོའི་ལས་འགུལ་ཤུགས་ཆེར་སྤེལ་མོད། འོན་ཀྱང་མིག་སྔར་དེ་ལ་ཐོབ་འོས་པའི་སེམས་ཁུར་དང་། ཚེ་

སྲོག་ལ་རིན་ཐང་དང་བརྩི་འཇོག །དེ་བཞིན་ཁོང་ཚོས་རང་སྲེག་གཏོང་བའི་རྒྱུ་རྐྱེན་དང་མངོན་འདོད་གང་ཡིན་ལ་དོ་ཁུར་བྱེད་

མཁན་རྒྱལ་སྤྱི་དང་རྒྱལ་ཁབ་གང་ཡང་ཕལ་ཆེར་བྱུང་མེད་པའི་ཚོད་ཙམ་རེད། བོད་མི་ནང་ཁུལ་དུའང་དང་པོ་ཉིན་ཤས་རིང་

དཔའ་བོ་རེད། དཔའ་མོ་རེད། ཧ་ལས་པ་རེད་ཟེར་འུར་སྒྲོགས་བྱེད་པ་ཙམ་གྱིས་མི་ཕན་པར། རང་སྲེག་གཏོང་མཁན་གྱི་

ལུས་ཀྱི་ན་ཚ། ཤུལ་ལུས་ནང་མི་ཚོའི་སེམས་ཀྱི་སྡུག་བསྔལ། བོད་ཀྱི་འཕྲལ་ཕུགས་རྒྱང་གསུམ་ལ་ཕན་གནོད་ཅི་འབྱུང་ཐད་

བསམ་གཞིགས་གཏིང་ཟབ་བྱེད་རྒྱུ་གལ་ཆེན་པོ་རེད། ངའི་ངོས་ནས་མགོ་ནག་བོད་མི་གཅིག་ཡིན་ཡང་མུ་མཐུད་བདེ་ཐང་

ངང་གསོན་གནས་ཐུབ་པའི་གསོལ་འདེབས་ཞུ་རྒྱུ་ཡིན། བོད་ཡུལ་ནི་དེ་འདྲའི་རྒྱ་ཆེ་བ་ཞིག་ཡིན་ཡང་། བོད་པ་ནི་གྲངས་ཉུང་

མི་རིགས་ཤིག་ཡིན་པས་བོད་ཀྱི་སྣོད་བཅུད་སྲུང་སྐྱོབ་ཀྱི་སླད་བོད་མི་རེ་རེ་ཡང་གསོན་པོར་འཚོ་རྒྱུ་ནི་ཧ་ཅང་གལ་གནད་ཆེ་

ཞིང་། ལྷག་པར་རང་སྲེག་གཏོང་མཁན་ཕལ་ཆེར་ན་གཞོན་ཤ་སྟག་རེད་ལ། ཁོང་ཚོ་ནི་འབྱུང་འགྱུར་གྱི་རེ་བ་དང་སོན་རྩ་ཡིན་

པས། འདི་ལྟར་ཚེ་སྲོག་གི་འགྲོ་གྲོན་བར་མེད་དུ་འགྲོ་བ་ནི་བོད་སྤྱི་ལ་མཚོན་ན་གྱོང་གུད་ཚབས་ཆེན་ཞིག་རེད། ང་ཚོས་ཕ་

ཡུལ་གྱི་མ་འོངས་པ་དང་། མི་རིགས་ཀྱི་དཀའ་སྡུག་སེལ་བའི་ཆེད་དུ་དབུགས་ཀྱི་རྒྱུ་བ་གཅིག་ཡིན་ཡང་གཅེས་སྤྲས་དང་། 

ཆུ་ཚོད་སྐར་མ་གཅིག་ཡིན་ཡང་དམ་འཛིན་གྱིས། ཕུ་ནུ་ནང་མཐུན། སྤྱི་སེམས་གོང་སྤེལ། རྙིང་ཞེན་གུ་དོག་གི་བློ་སྤངས་ཏེ། 

གནའ་དེང་གི་ཤེས་ཡོན་ལ་འབུར་དུ་ཐོན་པའི་གྲུབ་འབྲས་ཐོབ་པར་བྱས་ཏེ། ནམ་ཞིག་བོད་མི་རྣམས་རང་གི་རྐང་ཐོག་ཏུ་རང་

ཉིད་ལངས་ཐུབ་པ་ཞིག་བྱུང་ན་གཞི་ནས་རང་རེའི་འདོད་དོན་འགྲུབ་ངེས་རེད་སྙམ།

ཀརྨ་པ་ཨོ་རྒྱན་ཕྲིན་ལས་པས། སྤྱི་ལོ་ ༢༠༡༦ ཟླ་ ༣ ཚེས་ ༤ ལ་ཕུལ།

ཟླ་ ༣ ཚེས་ ༡ ཉིན་ལ་གཞིས་བྱེས་སོ་སོར་ 

ན་གཞོན་གཉིས་ནས་རང་སྲེག་བགྱིས་པར་སྩལ་བའི་

གསུང་འཕྲིན།

རྩོམ་སྒྲིག་པ།      		  ངག་དབང་འཕྲིན་ལས།

ཞུ་དག་པ།         		  དགེ་ཆེ་བསྟན་འཛིན་རྣམ་རྒྱལ།

དེབ་གཟུགས་ཇུས་འགོད་པ། 	 ཀརྨ་བཀྲ་ཤིས་སྒྲོལ་དཀར།

སྒྲ་སྡུད་པ།			  བཀྲ་ཤིས་དཔལ་འབྱོར།

བརྙན་ལེན་པ།	 	 དཔལ་ལྡན་ཉི་མ།

